
 
 

1 

 

 

 

 

 

 

 

 

 

 

 

ТĂВАН 

 ЛИТЕРАТУРА  
 
 

 

 

 

 

 
 

 

Вĕренÿпе вулав кĕнеки 

11-мĕш класс валли 

 

 

 

 

 

 

 

 

 

 

 

 

 

 

 

 
 

Шупашкар 

2022 



 
 

2 

 

УДК  

ББК 

Т 
 

А.Ф. Мышкина 

çырса-пухса хатĕрленĕ 

 

Р е ц е н з е н т с е м: 

….., филолологи ăслăлăхĕсен кандидачĕ 

….,  филологи ăслăлăхĕсен кандидачĕ 

…, Чăваш Республикин тава тивĕçлĕ вĕрентекенĕ 

 

 

 

 

ЙЫШĂННĂ ПАЛЛĂСЕМ 

 – вĕреннине аса илетпĕр 

 – вуланине сÿтсе яватпăр 

 – пултарулăх ĕçне тăватпăр 

 – çивĕч ыйтусемпе ăнлавсен кăшăлĕ 

 – астăвăма тĕрĕслетпĕр 

  – вулама сĕнетпĕр 

֍ – итлеме, курма сĕнетпĕр 

 – литература тĕпчевĕнчи пĕрремĕш утăм 

 – сочинени теми 

 – реферат теми 

 – проект (уйрăм çын тĕпчевĕ / ушкăнла тĕпчев) 

 – литература хайлавĕн чĕлхи 

 – пăхмасăр вĕренетпĕр 

 

 

 

Т..    Тăван литература: вĕренÿпе вулав кĕнеки. 11-мĕш класс валли / А.Ф. 

Мышкина çырса-пухса хатĕрленĕ. – Шупашкар: Чăваш кĕнеке изд-ви, 2022. – 464 с. 

 

ISBN  

 

Вĕренÿпе вулав кĕнекине пĕтĕмĕшле пĕлÿ паракан вĕренÿ организацийĕсенче 

усă курма Федерацин патшалăх вĕренÿ стандарчĕпе тата «Тăван литература. Тĕслĕх 

программа: 10-11 классем валли» программăпа килĕшÿллĕн хатĕрленĕ. 

 

 

 

 

 

УДК ... 

ББК …. 

©Мышкина А.Ф., 2022 

©Чăваш кĕнеке издательстви, 2022 

ISBN 



 
 

3 

 

Хисеплĕ вун пĕрмĕшсем! 

 

«Хутпа пуплерĕм. Кăсăк япала. 

Вăл малтанах, тен, чунсăрччĕ пуль, пушă. 

Хута чун патăм: тус пул манпала, 

анчах пĕлместĕп, туслăхĕ мĕн хушă»  

              (Алексей Аттил, «Хутпа пуплерĕм…»). 

 

Литературăри юратнă хайлав вулаканăн илемлĕх туртăмне кăна 

мар вăйлатать, вăл унăн пурнăç опытне те пуянлатать. Сăнар пире эпир 

халĕччен пĕлмен тĕнчене алăк уçса пама та, пирĕн татса парайман 

ыйтусене хуравлама та, пĕр-пĕр ăслăлăхри (сăмахран, философи, 

этика, ÿнер тата обществă пĕлĕвĕн тата ыт. те) пĕлÿсемпе паллаштарса 

ăс-тăна сарма та пулăшать. Çавăнпа пĕрлех илемлĕ хайлав пире 

тÿррĕнех уйрăм çыравçăпа, тăван халăх чĕлхин пуянлăхĕпе тата 

литература пĕлĕвĕпе паллаштарать. 

Илемлĕ хайлав – çыравçă – халăхăн илемлĕх туртăмĕпе курăмĕ. 

Çак ăнлавсем пĕр-пĕринпе тачă çыхăнура тăраççĕ. Çакна шута илсе 

çĕнĕ вĕренÿ кĕнекинче эпир 10-мĕш класс валли хатĕрленĕ кĕнекен 

тытăмне малалла тăсатпăр. Çĕнĕ ÿсĕмре эсир хайлавсене вуласа 

тишкерме кăна мар, хăвăрăн литературăри е ăслăлăхри пултарулăха 

аталантарма та пултаратăр. Çакă сирĕн тĕнче курăма вăйлатма, 

шухăшлава тарăнлатма пулăшĕ. 

«Поэт вăл мыскараçă та хăш чух, 

Хăш чух поэт çатта та çапкаланчăк. 

Анчах вăл нихăçан пулман ансух, 

Вăл нихăçан та пулмĕ çăткăн анчăк. ‹…› 

  

Поэт туять этемлĕх тивĕçне, 

Çунать çап-çуттăн çулĕ çăлтăр витĕр. 

Кайсассăн та кунтан ун тĕп ĕçне 

Хур кайăк çулĕнчи тусан çеç вите» 

     (Анатолий Смолин, «Шикленнĕ патшасем поэтсенчен). 

Илемлĕхпе ăслăлах тĕнчинче çитĕнÿсем тума ăнăçу сунатпăр 

сире, вун пĕрмĕшсем!  

ÇЫРАВÇĂ ТАТА ИРĔКЛĔ ПУЛТАРУЛĂХ 

ЮХĂМĔ 

Чăваш литературинчи «ăшăту тапхăрĕ» 

Ăслăлăх анинчен 

«1955-1960-мĕш çулсене ăслăлăхра «ăшăтнă» вăхăт тесе хаклаççĕ. 

Чăн та, ку çулсенче тĕрмере пĕр айăпсăр ларнă çыравçăсем килĕсене 

таврăнаççĕ (Митта Ваçлейĕ, В. Ржанов, В. Краснов-Асли, А. Воробьев), 

вилнисен ячĕсене тÿрре кăлараççĕ, классиксен çырнисен пуххисене 

халăх патне çитереççĕ. П. Хусанкай К. Ивановпа Çеçпĕл Мишши 

сăввисене вырăсла куçарса çав академилле кăларăм ĕçĕсене хутшăнать. 

Литература пĕлĕвĕ малтанхинчен те пĕр пусăм çÿлерех ÿсет, критика 

ĕçне ятарласа пĕлÿ илнĕ ăстасем, филологи кандидачĕсем (А. Кузьмин, 

Н. Иванов, М. Федотов, Г. Хлебников) пуçăнаççĕ. Вăрçăчченех палăрнă 

сăвăçсемпе (А. Алка, С. Шавли, П. Ялкир) юнашар çĕнĕ ятсем (В. 

Урташ, Г. Орлов, Г. Ефимов т.ыт.те) илтĕнме пуçлаççĕ. Поэзире çĕнĕ 

туртăмсемпе юхăмсем палăрса çитеççĕ» (В.Г. Родионов, филологи 

ăслăлăхĕсен докторĕ). 

«XX ĕмĕрĕн 50-60 çулĕсенче пирĕн çĕршыври литературăра пысăк 

улшăнусем пулса иртеççĕ. Унччен икĕ-виçĕ теçетке çул хушши 

сăвăсенчи сăнар, тĕпрен илсен, хастар хаваллă класс кĕрешÿçи пулнă 

пулсассăн, 1950 çулсен вĕçĕсенчен этемĕн шалти тĕнчипе кăсăкланасси, 

онтологи ыйтăвĕсене хускатасси вăй илет. Вăл вăхăтра вырăс поэзийĕн 

тÿпинче Р. Рождественский, Е. Евтушенко, А. Вознесенский, Б. 

Ахмадулина, Н. Рубцов, тутарсен – Р. Файзуллин, Г. Рахим, пушкăртсен 

Р. Бикбаев тата ытти сăвăçсен ячĕсем çуталса каяççĕ. Çын чунĕн 

илемлĕхĕпе тарăнлăхĕ пысăк пĕлтерĕшлĕ пулса тăрать» (Н.Г. Ильина, 

филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

XX ĕмĕрĕн иккĕмĕш çурринче пирĕн çĕршывра халăх пурнăçĕпе 

культуришĕн пĕлтерĕшлĕ нумай улшăну пулса иртнĕ. Сăмахран, чăваш 

литературишĕн ку вăхăт куçăмлă аталанупа çĕнĕлĕхсен тапхăрĕ пулнă. 

Шăпах çак çулсенче Х. Уярăн, Ю. Скворцовăн, А. Артемьевăн, В. 

Игнатьевăн психологиллĕ, лирикăлла, философипе психологиллĕ, 

лирикăпа психологиллĕ повеçĕсемпе калавĕсем çырăнаççĕ, философипе 

публицистика (В. Алентей, А. Талвир, А. Емельянов), фантастика (Г. 

Ефимов, Г. Краснов) стилĕсем аталанаççĕ.   

1950-1960-мĕш çулсенчи литературăри пĕтĕм улшăнусемпе 

çĕнĕлĕхсем тÿррĕнех пирĕн çĕршыври социаллă пурнăçра тата 

политикăра пулса иртнĕ ĕç-пуçпа çыхăннă. Чи малтанах «ăшăту тапхăрĕ» 

текен пулăмпа. Ку ăнлав литературăна, пуринчен малтан вырăс 

литературине, 1950-1960-мĕш çулсен пуçламăшĕнче кĕнĕ. И. Сталин 

вилĕмĕ (1953), унăн ĕçĕсене сивлени, цензурăна тата идеологи 

тĕлĕшĕнчен чарусене çемçетни – çакă пĕтĕмпех «ăшăту тапхăрĕн» 

çыравçисен пултарулăхĕнчи улшăнусене палăртнă. 

«Ăшăту» тени литература пĕлĕвĕнчи термин, ăнлав мар. Вăл 

ытларах обществăн пурнăçĕпе тата политикипе çыхăннă. Анчах унăн 

çĕнĕ пĕлтерĕшĕ шăпах литературăра çуралнă. Çапла ятарлă тĕпчев 

литературинче унпа 1954 çулта «Знамя» журналта вырăс çыравçин 

Эренбургăн çакнашкалах ятлă повеçĕ пичетленсе тухнă хыççăн усă кура 

пуçланă. Çак ăнлавпа историри совет тапхăрĕн уйрăм сыпăкне 

палăртаççĕ. Çапах та унăн вăхăт чиккийĕ паянхи кунччен те çирĕп 

йĕркеленмен-ха. Пĕрисем унăн пуçламăшне 1953 çултан (политикăра – 

И. Сталин вилнĕ, литературăра – вырăс çыравçин В.М. Померанцевăн 

«Литературăри тÿрĕлĕх пирки» статйи пичетленсе тухнă хыççăн) 

палăртаççĕ. Теприсем – 1956 çултан (Н. Хрущевăн компартин XX 

съезчĕнче тунă доклачĕ хыççăн).  

«Ăшăту» тапхăрĕн вĕçленĕвĕ пирки те пĕр шухăшлăх çук. Кунта 

виçĕ тапхăр, виçĕ пулăм палăртаççĕ: 1) 1962-1963 çулсем – илемлĕ 

литературăра цензурăпа идеологи витĕмĕ вăйланни; 2) 1964-1965 çулсем – 

И. Бродский, А. Синявский тата Ю. Даниэл çыравçăсене совет патшалăх 

системине хурласа калаçаççĕ тесе айăпласа сут туни; 3) 1968 çул – совет 

çарне Прага хулине кĕртни, çавна май урăх шухăшлисене хĕсесси 

вăйланни. «Ăшăту» тапхăрĕн пуçламăшĕпе вĕçленĕвĕн çулĕсене çапла 

тĕрлĕрен палăртни çак тапхăр хăй питĕ нумай енлĕ пулнипе те çыхăннă. 

Вырăс литература историйĕнче «ăшăту» тапхăрĕ тÿрех темиçе 

çитĕнÿпе палăрнă:  

1) литература аталанăвĕнче çĕнĕ юхăмсем – «ял» прози, «вăрçă» 

прози, «хула» е «интеллектуаллă» проза çуралнă, авторла юрă (В. 

Высоцкий, А. Галич) тата студиллĕ театр вирлĕ аталаннă; 

2) историллĕ тата историпе революциллĕ романистика (А. 

Солженицынăн «Хĕрлĕ урапа» романĕ) йĕркеленнĕ; 

3) наукăлла фантастика тата социаллă утопи жанрĕсем вăйлă 

аталанса кайнă. 

Вырăс литературинче пулса иртекен пулăмсенчен чылайăшĕ 

тÿремĕнех чăваш литература аталанăвĕ çине те витĕм кÿнĕ. Акă, 

сăмахран, 1960-мĕш çулсенче вырăс литературинче «хула» тата «ял» 

прози курăмлă пулăм пулса тăнă. XX ĕмĕрĕн иккĕмĕш çурринче чăваш 

литературинче те «хула» е производствă теми аталана пуçлать. Паллах, 

чăваш литературинче çакă ытларах пирĕн республикăра завод-

фабрикăсем уçăлнипе, ял яш-кĕрĕмĕ хуласене пурăнма-ĕçлеме куçнипе 

çыхăннă. «Ял» прози текен пулăм та чăваш литературинче хăйне евĕрлĕ, 

мĕншĕн тесен вăл пирĕн илемлĕ сăмахлахшăн тĕп юхăм. XX ĕмĕрти 

чăваш çыравçисем пурте тенĕ пекех ялта çуралса ÿснĕ, ял пурнăçĕн 

сĕткенне кăкăр сĕчĕпе хăйсен чунне сăрхăнтарнă. Çакă пĕтĕмпех вĕсен 

пултарулăхĕнче те вăйлă палăрăннă.  

XX ĕмĕр варринчен пуçласа чăваш поэзине çамрăк та пултаруллă 

çĕнетÿçĕ-авторсен ăрăвĕ килет. Вĕсен шутĕнче Г. Айхине, П. Эйзина, В. 

Юмарта, Г. Юмарта, Н. Теветкеле, М. Волкована, В. Эндипе, В. 

Тимакова, М. Сениэле, Ю. Айташа асăнмалла. Çамрăк сăвăçсен ачалăхĕ 

Тăван çĕршывăн аслă вăрçи çулĕсем çине килнĕ, çавăнпа та вĕсен питĕ 

ир пурнăç йывăрлăхне тÿсме тивнĕ. Анчах та «ăшăту» тапхăрĕнче 

литература сукмакĕ çине тухнă чăваш сăвăçисем çыннăн çак пурнăçри 

тивĕçĕ кулленлĕхе хирĕç тăрасси, ниме пăхмасăрах этем пек пур енлĕн 

аталанасси пулнине шанса тăнă. Вĕсен пултарулăхĕнче философиллĕ 

тата тарăн шухăшлавлă, çут çанталăка тата чи вăрттăн туйăмсене 

сăнарлакан сийсем пĕр-пĕринпе тачă çыхăнса тăраççĕ.  

«Ăшăту» тапхăрĕ çамрăксемшĕн çеç мар, аслă ăрури 

çыравçăсемшĕн те пĕлтерĕшлĕ вăхăт пулнă. Акă, Лашман Çтаппанĕ, Н. 

Шупуççынни, И. Тăхти, Н. Янкас, В. Иванов-Паймен, И. Максимов-

Кошкинский, П. Митта, В. Митта, Н. Мранкка, М. Юман, В. Рсай, П. 

Хусанкай, Х. Турхан, Я. Турхан тата ытти çыравçăсемпе чăваш культура 

ĕçченĕсене тĕрлĕ вăхăтра репрессиленĕ. Тĕрмесемпе ссылкăсене лекнĕ 

çыравçăсенчен ытларахăшĕ чĕрĕлле киле таврăнайманнине пăхмасăрах 

«ăшăту тапхăрĕнче» вĕсенчен чылайăшĕн ырă ятне тавăрнă. 

Ĕçсеепе ыйийсее 

 Вулама сĕнетпĕр  

В трагические годы: репрессированные чувашские писатели, журналисты и 

ученые = Синкерлӗ ҫулсенче: репрессие лекнӗ чӑваш писателӗсем, журналисчӗсем 

тата ӑсчахӗсем / авт.- сост. В.П. Кошкин. Чебоксары: Чуваш. кн. изд-во, 2013. 286 с.  

                                     Геннадий АЙХИ (1934-2006) 

                               

   Кĕсде кижгзафи спзавди 

1934 çулхи çурла уйăхĕн 21-мĕшĕ – Чăваш Республикин Патăрьел 

районĕнчи Çĕньял ялĕнче çуралнă. 

1949 çул – «Ялав» журналта пĕрремĕш сăввисем пичетленнĕ. 

1949-1953 çулсем – Патăрьел педагогика училищинче вĕреннĕ. 

1953-1959 çулсем – Мускаври А.М. Горький ячĕллĕ литература 

институтĕнчен вĕренсе тухнă.  

1958 çул – чăвашла çырнă сăвăсен «Аттесен ячĕпе» ятлă пĕрремĕш 

кĕнеки пичетленсе тухнă. 

1961-1971 çулсем – Мускаври В.В. Маяковскийĕн çурт-музейĕнче 

ĕçленĕ. 

1962 çул – «Пĕтĕм пурнăçшăн çĕкленнĕ музыка» ятлă сăвă пуххи 

пичетленнĕ. 

1964 çул – «Утăм» ятлă кĕнеке кун çути курнă.  

1968 çул – «Франци поэчĕсем» антологии куçарса йĕркеленĕ.  

1972 çул – пĕтĕмпех литература ĕçĕ çине куçнă – сăвăç, куçаруçă 

тата пухса хатĕрлекен пулса ĕçленĕ; П. Дефей ячĕллĕ франци 

Академийĕн премине илме тивĕçнĕ. 

1974 çул – «Венгри поэчĕсем» антологи валли куçарусем тунă. 

1975 çул – Мюнхен хулинче сăвăçăн вырăсла çырнă «1954-1971 

çулсенчи сăвăсем» ятлă пĕрремĕш пысăк кĕнеки тухнă.  

1978 çул – «Памяти Эндре Ади» ятлă венгри халăхĕн медалĕпе 

наградăланă.  

1980 çул – Венгри Агентствин литература, театр, музыка 

тĕлĕшĕнчи премине (АРТИСЮС) илме тивĕçнĕ.  

1982 çул – Парижра «Отмеченная зима» ятлă вырăсла сăвă пуххи 

пичетленнĕ.  

1986 çул – сăвăç пухса хатĕрленĕ «Чăваш поэзийĕн антологийĕ» 

Рим хулинче пичетленсе тухнă.  

1987 çул – сăвăç хатĕрленĕ «Польша поэчĕсем» антологи кун çути 

курнă.  

1990 çул – Чăваш Республикин К.В. Иванов ячĕллĕ патшалăх 

премине илме тивĕçнĕ.  

1991 çул – сăвăçăн Раççейре пичетленнĕ «Здесь» ятлă пĕрремĕш 

сăвăсен кĕнеки тухнă.  

1993 çул – Европăн Петрарки ячĕллĕ литература премине панă.  

1994 çул – чăваш халăх поэчĕ ята тивĕçнĕ.   

1998 çул – Франци çĕршывĕн искусствăпа литература орденĕн 

Командорĕ ята илнĕ. 

2000 çул – Раççейри Пастернак премийĕн пĕрремĕш лауреачĕ 

пулса тăнă.  

2006 çулхи нарăс уйăхĕн 21-мĕшĕ – нумай вăхăт хушши чирлесе 

выртнă хыççăн Мускав хулинче вилнĕ. Хăйĕн тăван ялĕн, Çĕньял 

масарĕнче пытарнă.   

Асиăвăе 

Раççей кинорежиссерĕ тата сценарисчĕ Марина Разбежкина 2001 

çулта Геннадий Айхи пирки документаллă фильм ÿкернĕ. 

2007 çулта Патăрьел районĕнчи Çĕньял вăтам шкулне сăвăç ятне 

панă.  

2011 çулта Шупашкар хулин проспектне Айхи ятне панă. 

Ăслăлăх анинчен 

«Г. Айхин пĕрремĕш кĕнеки 1958 çулта тухнă (редакторĕсем – П. 

Хусанкайпа Ю. Скворцов). Унта вăл 1953-1957 çулсенчи хайлавĕсене 

кĕртнĕ. Маларах çырнисем иккĕ кăна: кĕнекене уçакан «Тупа» тата 

«1951 çулхи дневникран». Сăввисен пуххипе автор хăйне вăхăт ывăлĕ 

пек кăтартма тĕллев лартни пирки иккĕленмелле мар – кĕнеке ячĕ те 

çавнах пĕлтерет. 30-мĕш çулсенче çуралнисен çамрăклăхĕ ÿкерĕннĕ унта. 

50-мĕш çулсенче вун çиччĕ-çирĕме çитнĕскерсем, вĕсем пурнăç çине 

шанчăкла пăхаççĕ, вĕсен кăмăлĕ уçă, ĕмĕчĕсем çутă, хастарлăхĕ çунатлă 

(«Уйрăлу», «Райкомол канашлăвĕ пĕтсессĕн», «Килетĕп эп тăван яла»). 

Ун чухнехи çамрăксен ачалăхĕ йывăр пулнă, вăрçа пула вĕсем чи çывăх 

çыннисене çухатнă, çителĕклĕх мĕнне пĕлмен. Темле йывăр пулсан та 

хуçăк кăмăллă пулса ÿсмен вăрçă инкекне тÿссе ирттернисем, вĕсем пĕр 

пĕрне тăвансем пек юратнă. Тăванлăх, туслăх туйăмĕ пĕрле ÿснĕ 

тантăшсемшĕн çеç пулман, интернацилле пĕрлĕхе çаврăнса вăл хăй 

вăхăтĕнчи асап тÿсекен халăхсем çине те куçса сарăлнă» (В.И. Чекушкин, 

философи ăслăлăхĕсен докторĕ). 

«Çеçпĕл Мишшипе Петĕр Хусанкай пултарулăхĕпе хавхаланнă Г. 

Айхин илемлĕх шыравĕсем ăна халăх пултарулăхĕн хăш-пĕр йăли-йĕрки 

патне илсе тухаççĕ, уйрăмах пĕчĕк формăсенче шухăша вăйлатас 

тĕлĕшрен. Сăвăç çавăн пекех хĕвел тухăçĕнчи хокку тата танка 

жанрĕсемпе те усă курать, çакă текстăн вăрттăн шухăшĕ çине тухмалли 

майсем парать. Ю. Орлицкий сăвă тĕпчевçин шухăшĕпе, Г. Айхи 

верлибрпа мар, гетероморфлă текен сăвăпа (ку термина ятарласа Г. Айхи 

пултарулăхне тишкерме шутласа кăларнă), силлабика тоника никĕсĕнче 

йĕркеленĕ тĕрлĕ сыпăклă сăвăпа çырать, вĕсен шутне паллă сăвă виçисем 

хушшинче тĕл пулман формăсем те кĕреççĕ. Г. Айхин илемлĕх 

шыравĕсем ытти авторсене те хавхалантарнă. Чăваш литературинче унăн 

витĕмĕ П. Эйзин, С. Сатур, М. Карягина пек сăвăçсен пултарулăхĕнче 

сисĕнет» (М.Г. Михуткина, филологи ăслăлăхĕсен кандидачĕ). 

«Айхи поэзийĕнчи тĕлĕнтермĕшли, çĕнни семантика, пĕлтерĕш 

вăййинче мар, чĕлхен паянхи куна тивĕçтерекен, çĕнĕ илемлĕх мелĕсене 

шыранинче, сăвва шухăшламасăр çырасси патне антарса лартассинчен 

пăрăннинче. Айхи поэзийĕ вăл – чăн этемлĕхшĕн тăвакан чун хирĕçлевĕ» 

(Вольфганг Казак, славян филологине тĕпчекен нимĕç литературовечĕ 

тата куçаруçи). 

Лииезаийза пĕлĕвĕн ыйиăвĕсее 

Геннадий Айхин (Лисин Геннадий Николаевич) литературăри 

пултарулăхĕ ир палăрнă. Вăл пĕчĕкренех чăвашла сăвăсем çырнă, 15 

çултан пуçласа вара тĕрлĕ хаçат-журналта пичетлене пуçланă. Унăн 

илемлĕх тĕнчине Çеçпĕл Мишшипе Петĕр Хусанкай сăввисем вăйлă 

витĕм кÿнĕ, анчах та, сăвăç хăй палăртнă тăрăх, чи пысăк хавхалану 

уншăн тăван ашшĕ Микула пулнă. Ял учителĕ пулнăскер вăл Пушкин 

пултарулăхне уйрăмах юратнă, унăн хайлавĕсене чăвашла куçарнă, хăй 

те сăвăсем çырнă. Шел пулин те, сăвăç ашшĕ 1930-мĕш çулсенчи 

репрессине лекнĕ, çакă вара пĕтĕм çемье пурнăçне пырса тивнĕ – вĕсем 

Карели çĕрĕ çине куçса кайнă.  

Г. Айхи пултарулăхĕнче тÿрех темиçе витĕм палăртма пулать. Чи 

малтан, паллах, ку вăл чăваш халăх сăмахлăхĕ, анлăрах илсен – пĕтĕм 

чăваш культури. Хăйĕн хайлавĕсенче вăл яланах чăваш ăнĕн авалхи 

сăнарĕсемпе усă курать. Çав вăхăтрах Айхи вырăс тата Европа 

поэзийĕнчи авангард юхăмĕн традицийĕсене те тытса пырать. Çакна 

текстсене мĕнле ÿкерсе илемлетнинче, авторла чарăну паллисен 

йĕркинче, хайлавран хайлава куçса пыракан мотивсемпе тĕп сăмахсен 

йĕркинче асăрхама пулать. Сăвăç хăйĕн тухса калаçнисенче çакна 

палăртать: «Эпĕ рифмăламастăп. Сăвă ритмĕпе ĕçлесси вара маншăн 

пысăк пĕлтерĕшлĕ. Паянхи ирĕклĕ сăвă сайра метрикăлла йĕрке йĕрĕпе 

пырать. Вăл ирĕклĕ, ирĕклĕхе тытса тăма вара питĕ йывăр. Ритм 

ирĕклĕхĕ – вăл питĕ пысăк ĕç, ритм конструкцийĕсемпе 

комбинацийĕсем, ритм йĕрĕсем  вара – уйрăм ĕç. Ритм чи пĕлтерĕшли, 

тĕп шухăш пулса тăрать».    

Г. Айхи хăй палăртнă тăрăх ун пултарулăхĕнче В. Хлебников, В. 

Маяковский, К. Малевич вырăс сăвăç-футурисчĕсен витĕмĕ пысăк. 

Шăпах вĕсем ăна «поэзи чĕлхине май килнĕ таран вăйлăрах çивĕчлетме» 

хистенĕ. Паллах, çулсем иртнĕ май сăвăçăн илемлĕх туртăмĕ те улшăннă. 

Çапла вилес умĕнхи çулсенче хăйĕн юратнă сăвăçисем тесе Айхи М. 

Лермонтовпа И. Анненскийе палăрта пуçланă. 

Тĕпчевçĕсем литературăра «чăваш» тата «вырăс» Айхи пуррине 

палăртаççĕ. Унăн XX ĕмĕр вĕçĕнче пичетленсе тухнă кĕнекисем шутĕнче 

«Халал» (1988), «Çурхи йĕпхÿ» (1990), «Сăвăсемпе поэмăсем» (1994), 

«Здесь» (1991), «Теперь всегда снега» (1992), «Тетрадь Вероники» 

(1997) ятлă сăвă пуххисене асăнмалла. Сăвăç пултарулăхĕнче 

палăрăнакан чăвашлăх тата Европа культурин çыхăнăвĕсем питĕ кăткăс. 

Çапах та унăн пултарулăхне, уйрăмах малтанхи тапхăрне тата чăвашла 

çырнă сăввисене, чăваш тĕнчинчен уйăрса пăхма юрамасть. Тĕрĕссипе 

«чăвашла» Айхин тымарĕ чăваш тĕнчине тарăннăн шăтарнă, çавăнпа та 

унăн сăвви-поэминче халăхăн пĕтĕм историйĕн шавĕ илтĕнет. 

Иккĕленÿсĕрех, сăвăç поэзийĕн никĕсĕнче чăваш чĕлхи выртать, вăл 

кунта малти вырăнта тăрать. Çавăнпа та унăн вырăсла сăввисене те 

чăвашăн «паллисемпе»  архетипĕсем (уй-хир, вăрман), темĕнле шалти 

вăйĕ, миф сăнарĕсемпе сюжечĕсем, чăваш пурнăçĕн вăрттăн паллисем 

тата чăвашла «асаилÿсем» витерсе тăраççĕ. 

Айхи хăйĕн пултарулăхĕнче паянхи çынна ăнланса илме ăнтăлать, 

çавăнпа та уншăн тарăнлăха тата йывăрлăха уçса паракан сăмах 

тĕшшине тупасси питĕ пĕлтерĕшлĕ. Яланхи шыравра çÿрекен лирика 

сăнарĕн шалти кăмăл-туйăмĕ унăн сăвăлла хайлавĕсен форми çине те, 

çыру мелĕ çине те витĕм кÿмесĕр тăма пултарайман. Сăвăç 

пултарулăхĕнче темиçе çĕнĕлĕх палăртма пулать. Чи малтанах ку вăл – 

шурă сăвă. Вĕсенче чăваш поэзийĕшĕн кăтартуллă мар çĕнĕ интонаципе 

ритм сисĕнет. Иккĕмĕшĕнчен, XX ĕмĕр варринче çырнă хайлавсенчех 

Айхи  сăвăсен формине пăсать: çĕнĕ йĕркене пысăкран çырмасть, пĕчĕк 

саспаллинчен пуçлать. Çакна, тĕслĕхрен, 1954 çулта çырнă «Салхуллă 

бутафор…» сăвăра курма пулать.   
 

Салхуллă бутафор хайланă 

веерпала сулкаласа 

каллех режиссера ятлан эс 

манпа кулисăра ларса. 

  

Ман сăввăмсем пирки пуплетĕн, 

пĕлен ик-виçĕ йĕркине... 

Джульетта, эп аса илетĕп 

юлашки хут тĕл пулнине. 

  

Кашни сăмах тасаччĕ манăн – 

ача чĕлхи каланă пек. 

Эс вĕсене сулса çеç ятăн 

çак бутафор çĕтĕкĕпе. 
 

Каярахри вăхăтра та Айхи çакнашкал формăллă сăвăсем çырсах 

тăнă. Вĕсен шутĕнче «Шăплăх» (1962), «Шандор Петефи» (1973), «Çутă 

ирĕклĕхне, саланми тытăмне...» (1974), «Музыка вăл – вĕрентет...» 

(1978), «Çĕрпӳ ен сăрчĕсем» (1980) сăвăсене асăнсан вырăнлă. 

Сăвăç хăйĕн илемлĕх тĕнчине, пĕтĕм пурнăç тăршшĕпех чăвашла 

çырма пăрахман пулсан та, вырăсла сăввисенче вăйлăрах палăртма 

пултарнă. Юлашки чăвашла сăвăсенчен пĕри, сăмахран, хăйĕн йăмăкне 

Ева Лисина çыравçăна халалланă «Чун сас паратчĕ ялан сăвăра!..» (2005) 

сăвă пулса тăнă. Çапах та литература пĕлĕвĕнче ытларах унăн вырăсла 

сăввисене тĕпченĕ.  

Нумай çулсем хушши Г. Айхин вырăсла çырнă сăввисем пирĕн 

çĕршывра пичетлемен. Çав вăхăтрах ют çĕршывсенче унăн темиçе 

кĕнеке те пичетленсе тухнă. Акă, Прага хулинче «Здесь» (1967), «Ночь 

первого снега» (1973) ятлă сăвă пуххисем, Мюнхенра – «Стихи 1954–

1971» (1975), Париж хулинче «Отмеченная зима» (1982) сăвăсен пуххи 

кун çути курнă. Раççейре Айхин вырăсла сăввисен кĕнеки 1991 çулта çеç 

пичетленнĕ. Кĕнекен ум сăмахне вырăс сăвăçи Е. Евтушенко çырнă. 

Тепĕр çултан вара (1992) сăвăçăн иккĕмĕш кĕнеки «Теперь всегда снега» 

ятпа «Советский писатель» издательствăра тухнă. 

Геннадий Айхи хăйĕн пултарулăхĕпе тĕнче литературине кĕнĕ. 

Вăл çирĕпленнĕ йăла-йĕркепе стереотипсен картине татма пултарнă. 

Çакăнпа пĕрлех вăл поэзири сăмахăн пĕлтерĕшне анлăлатнă, хăйĕн 

уйрăм синтаксисне, хăйĕн сăвă тĕсне (вырăс тĕпчевçи Ю. Орлицкий ăна 

«гетероморфлă сăвă» тесе палăртнă) тата сăнарлăхне тума пултарнă. 

Унтан та ытларах вырăсла çырнă хайлавĕсенче сăвăç хăйĕн уйрăм 

чĕлхине йĕркелет. Тĕслĕхрен, икĕ точка, тире, дефис уншăн йышăннă 

йĕрке е виçе мар, сăмахпа сăмах, япаласемпе пулăмсем хушшинчи çĕнĕ 

çыхăну тумалли мел.    

Г. Айхи пултарулăхĕнче çутта кăларас ен те пысăк пĕлтерĕшлĕ. 

Шăпах вăл тăрăшнипе чăваш литературипе культури тĕнче шайне тухнă. 

Акă, тĕслĕхрен, хăй пухса йĕркеленĕ «Чăваш поэзийĕн антологине» 

сăвăç венгри (1985), итали (1986), акăлчан (1991), франци (1995) тата 

швед (2004) чĕлхисем çине куçарса пичетлесе кăларнă. Çав вăхăтрах 

Айхин хăйĕн сăввисене сахалтан та аллă чĕлхене куçарнă.  

Çакна та палăртмалла. Ют çĕршыв тĕпчевçисем Айхине чăваш 

сăвăçи тесе асăнмаççĕ, ăна вĕсем чăвашран тухнă вырăс поэчĕ теççĕ. Акă, 

югослави çыравçи Милица Николич çакăн пирки çапла калать: «XX 

ĕмĕрти поэзири пулăм пек Айхи литература историйĕнче уйрăм вырăн 

йышанать: вырăсла çыракан чăваш паянхи вырăс поэзине тĕнче шайне 

çĕкленме пулăшнă; Европăн хĕвел тухăçри чи инçетри чиккинче 

пурăнакан пысăках мар халăх çынни пуринчен те малтан вырăс чĕлхипе 

Европăлла авангард сăввисем çырнă».     

Чăнласах та сăвăçăн илемлĕх тĕнчи футуризм, символизм тата 

сюрреализм йăлисен чиккинче йĕркеленет. Сăмахран, унăн сăввисен 

чĕлхинче те, илемлĕх философийĕнче те палăрăнакан радикализмлăх ăна 

футуризмпа тата сюрреализмпа çывăхлантарать. Тĕпчевçĕсен шучĕпе 

Айхин сăвви-поэми вăл – модернизмла тата авангардла миф 

пултарулăхĕн вĕçленĕвĕ. «Ахăртнех, паянхи (XX-мĕш ĕмĕр вĕçĕнчи) 

постмодернизм культуринче, – Г. Айхи пултарулăхне хакласа çырать, 

акă, А. Хусанкай тĕпчевçĕ, – тĕнче гражданĕсен, сăвăçсен пĕтĕм тĕнче 

шайĕнчи темĕнле пĕрлĕх («тăванлăх») пур, вĕсем пĕр-пĕринпе уйрăм 

чĕлхесен, халăхсен тата хăйсен шалти кăмăл-туйăмĕсен уйрăмлăхĕсем 

çийĕн çĕкленсе калаçаççĕ». 

Лииезаийза иежзийĕ 

Модернизм текен термин культурăна латин чĕлхинчен кĕнĕ, вăл 

«пирĕн вăхăтри, хальтерех пулнă» тенине пĕлтерет. Литературăра 

модернизм XIX-мĕш ĕмĕр вĕçĕнче – XX-мĕш ĕмĕр пуçламăшĕнче 

классикăлла роман тĕсĕнчен пăрăнса çĕнĕ стиль шыранипе, литература 

формисене тĕпренех улăштарнипе палăрăннă. Модернизм тапхăрĕ 1930-

мĕш çулсен вĕçĕнче вĕçленнĕ тесе шутлаççĕ. Ун вырăнне вара 

постмодернизм пулăмĕ килнĕ. Литературăра модернизм çĕнĕ юхăмсенче 

– символизм, акмеизм, футуризм, экспрессионизм, сюрреализм – 

палăрăннă. Çапах та вĕсен тулашĕнче те пулнă.  

Символизм искусствăри (литература, музыка тата ÿнер) чи пысăк 

юхăмсенчен пĕри. Вăл эксперимент, çĕнĕлĕх патне туртăннипе, 

символпа, каласа пĕтерменнипе, вăлтса каланипе, пытаруллă та 

тĕлĕнтермĕш сăнарсемпе усă курнипе палăрса тăрать. Символизм 

Франци çĕршывĕнче 1870-1880-мĕш çулсенче çуралнă. XIX-XX-мĕш 

ĕмĕрсен чиккинче Франци, Германи, Бельги тата Раççей çĕршывĕсенче 

пуринчен вăйлăрах аталаннă.  

Футуризм вăл 1910-мĕш çулсен – 1920-мĕш çулсен пуçламăшĕнче 

чи малтанах Италипе Раççейре çуралнă илемлĕ авангард юхăмне 

пĕтĕмлетсе палăртакан термин. Футуристсене литературăра 

содержанинчен ытларах сăвă çырас ĕçри форма кăсăклантарнă. Вĕсем 

çĕнĕ сăмахсем шухăшласа кăларнă, юрăхсăр (вульгарлă) сăмахсемпе, 

профессионаллă пуплерĕшпе (жаргонпа), ĕç хучĕн, плакат тата афиша 

чĕлхипе усă курнă.  

Экспрессионизм тесе XX ĕмĕрĕн пĕрремĕш вунăçуллăхĕсенче 

Европа ÿнерĕнче, уйрăмах Германипе Австринче, вăйлă аталаннă юхăма 

калаççĕ. Çак юхăмри çыравçăсем чăн пурнăçа сăнарлама мар, авторăн 

кăмăл-туйăмне уçса пама тăрăшнă. Экспрессионизм ÿнерте, 

литературăра, театрта, архитектурăра, кĕвĕ-çĕмĕпе ташăра хăй вырăнне 

тупнă. Вăл XX-мĕш ĕмĕр пуçламăшĕнчи цивилизацин сăнсăрлăхне, 

Пĕрремĕш тĕнче вăрçипе революци хусканăвне хирĕç тăнинчен çуралнă.    

Сюрреализм – XX-мĕш ĕмĕрти литературăпа ÿнерти юхăм. 1920-

мĕш çулсенче хĕвел анăç авангарчĕн илемлĕ культуринче йĕркеленнĕ. 

Вăл сăмах урлă пĕр-пĕр япала çине шахвăртса кăтартнипе (аллюзи), 

логикăна, тĕрĕс шухăшлава пăхăнманнипе палăрса тăрать. Ăна пуçарса 

яраканĕ франци çыравçи, сюрреализмăн пĕрремĕш манифесчĕн авторĕ 

Андре Бретон пулнă. Сюрреализм хĕрĕх çул хушши, 1960-мĕш çулсенче 

çĕнĕ юхăмсем çураличчен, аталаннă тесе шутланать.  

«Ăс-тăн юххи» текен ăнлав ытларах модернизмпа постмодернизм 

тапхăрĕсен литературăри мелĕ пулса тăнă. Вăл сăнарсен шалти кăмăл-

туйăмне, вĕсен пăшăрханăвне, ăнлавсемпе пулăмсен çыхăнăвне 

сăнарлассипе çыхăннă. Ку мел сăнарăн шалти тĕнчине ÿкерсе пама 

тăрăшать. «Ăс-тăн юххи» вулакан сăнарсен шухăшне «вăрттăн итлесе 

тăнăн», вĕсен чи вăрттăн пăшăрханăвĕсене шăтарса кĕнĕн шухăш-кăмăл 

çуратать. Вăл çавăн пекех сăмахпа çеç уçса пама çук уйрăмлăхсене 

кăтартма та пулăшать. Кунта икĕ мел – калу тата цитатăпа усă курни 

тухăçлă. Çав вăхăтрах пăшăрханусем тата ăнлавпа пулăмсен çыхăнăвĕ 

пĕр-пĕрне тĕлĕкри евĕр пÿлсе улăштараççĕ. 

Постмодернизм литератури тесе XX ĕмĕрĕн иккĕмĕш çурринчи 

литературăри уйрăм пулăма калаççĕ. Унăн çакăн пек уйрăмлăхсем пур: 

ирони, хура шÿт, татăклăх-сыпăклăх тата ыт.те. Литературăри 

постмодернизма, унăн паллисене, чиккисемпе пĕлтерĕшне иккĕленÿсĕр 

палăртма пулмасть. Çапах та ăна ытти юхăмсемпе танлаштарса уçса 

пама пулать. Тĕслĕхрен, модернизмăн арпашуллă тĕнчери пĕлтерĕш 

шыравне хирĕçлекен постмодернизм хайлавĕн авторĕ нумай чухне 

вылянă евĕр пĕлтерĕш пулма пултарать текен шухăшран хăйĕнчен 

пăрăнать. Унăн романĕ вара çак шыравăн пародийĕ пулса тăрать. 

Постмодернизм çыравçисем ăнсăртлăха пултарулăхран çÿлерех лартаççĕ. 

Хăйсенчен тăрăхласа кулни тата метапроза урлă вара вĕсем авторăн 

влаçĕпе авторитетĕнче иккĕленеççĕ. Вĕсем массăлла тата «пысăк» 

(пахалăхлă) ÿнер хушшинче чикĕ пурринче те иккĕленеççĕ. Çак чикĕне 

вĕсем маларах литературăшăн тивĕçлĕ мар тесе йышăннă темăсемпе 

жанрсен пĕрлешĕвĕ урлă якатаççĕ.  

  Илеелĕ хайлав вйлавĕ 

          ПУÇЛАМĂШĔ 

            Поэма (сыпăк)  

 

                  1  

Туятăп эп: ман пит çинче   

вĕри те сарлака куçсем   

йывăрланса та юнăхса   

çывăхараххăн туртăнаççĕ.   

Вĕсем сана йăлтах-йăлтах:   

урусене, аллусене,   

куçусене, – хĕвел хĕртсе   

çÿхен çемçетнĕ çĕмĕрт пек   

чĕлтĕртетсе, тĕксĕмленсе   

ялтăракан куçусене –  

сана, сана, йăлтах, йăлтах   

курасшăн пĕр пулса, пĕрле,   

пĕрле пĕр сулăмлă пуласшăн   

çывăхараххăн туртăнса.  

 

Çапла куç сарăлать, çапла   

куç уçăлать, çапла тĕнче –   

тăват енне çиçен тĕнче –   

сарлакаланнă май куçсем   

йывăрланса та юнăхса   

курма  пуçлаççĕ  –  тĕнчене. 

 

Куратап эп: пăт-пат тĕссем   

пĕрре те сапаланчăк мар, –   

вĕсем те йывăррăн куçаççĕ – 

йĕр хăварса, тарăнлатса,   

мана хăйсен çулне-йĕрне   

куç кĕретех кăтартнă пек.   

Çапла вĕсем те куçнă май   

кĕреççĕ сулăма, вĕсем те   

кĕресшĕн пĕр вĕри тĕсе,   

кăварлашса-амалашса   

хыпа-хыпа ялтăракан   

пĕр тĕс пулса çавăрăнасшăн.  

 

Çапла ĕне тирне сÿсен   

çав тир çинче, тÿнтер енче,   

ялтраççĕ канăçсăр тĕссем   

çиçсе, сÿнсе, куçа-куçа... 

Çапла шоссе таврашĕнчи   

çул хĕрринчи кашни чулах   

выртать управлăн та тирпейлĕн –   

такам алли çинче выртса   

киленнĕ пек. Анчах халь-халь   

такам ăна вырăнĕнчен   

тапратасран хăранă пек.  

Каç çутинче лаç хыçĕнче,   

типсе хуралнă вĕлтĕренлĕ 

картишĕнче картан-картан   

тирпейлĕн, шăппăн выртакан   

шур кĕленче катăкĕсем –   

таçта çула кайма тухса   

канмашкăн  чарăннă пек... Тапăр   

халь-халь çула тухас пекех...  

 

Пĕр тĕс те çук – лăплантарса,   

эп ăнланса-пăхса канмалăх,   

халь ман пĕр çавăнпа кăна   

курас килет мĕн те пулин, –  

ăнланмалли, хам тунă евĕр,   

ман пулнă пек – ăнланмалли. 

Эп çавăнпа кăна курасшăн   

сана, сана – йăлтах, йăлтах, – 

хама хам çухатса, манса   

курасшăн сан куçусене –  

вĕç-хĕрсĕр пысăк пулнă евĕр   

туйăнакан куçусене...  

 

Пĕр вĕсенче çеç маншăн халь   

ялтраççĕ эп ăнланмалли   

чĕлтĕртетсе çунан тĕссем,   

мана вĕсем асилтереççĕ 

эп ывăнсан, куçа  хупса,   

таçта хамрах, хам витĕрех,   

манрах çĕкленнĕ тĕссене   

хам ăнланса тинкернине...  

Эп сан куçусенче кăна   

упрайăп вĕсене – унта çеç 

вĕсем пĕлтерĕç пурнăçа...  

 

Туятăп эпĕ – аллăмсем   

ак туртăнса йывăрланаççĕ,   

çак туртăну, çак ырату 

куçса пырать мĕнпур ÿте,   

кăшт çурăм шăнăрне пушат çеç,   

кăшт тайăн çеç – сана ыйха   

туртма пуçлать... Кашни сĕвем   

ыратнипе йывăрланса   

ыраттарать – йĕри-тавра.  

Вара йăлтах, мĕнпур ÿтре,   

манра йăлтах – пĕр ырату.  

Ман сăввăмсем те çавăнпа –  

чĕлхесĕр пулнă ачана   

çапсан, вăл вăрăм та илемсĕр,   

хĕрÿллĕн кăшкăрнă пек çеç...  

 

Илтетĕп эпĕ – сасăсем   

пĕрне-пĕри шыра-шыра   

туртăннине-кĕрленине.   

Ту-сăртлă çĕрĕн, кăнтăр çĕрĕн   

виç ĕмĕр пурăнан концерчĕ  

йăлт манăн пÿлĕме тулса   

çавăрăнать те силленет,   

Анчах çак сас та, çак кĕрлев те   

хăй вăйĕпе çеç туртăнса   

хăй çеç пурăннипе ман чухлĕ,   

ман вăхăт чухлĕ пурнаймасть...  

 

Вара пăшăлтататăп эпĕ 

хампа кăна... Çапах, çапах та, –  

илтес килет ман урăх сас –  

ĕшеннĕ йытă хăй ятне   

ÿтпе туйса итленĕ пек.  

 

                    3  

Кая юлса вăраннипе   

питÿ сан  шыçнă пек. Эс лар.   

Пĕрремĕш хут аслатие   

илтсе тĕлĕнекен ача   

тÿпенелле тинкернĕ евĕр –  

сан куçусем куçаççĕ – çирĕп,   

çине-çине... Сасартăках –  

тем тупнă евĕр чарăнаççĕ...  

 

Мĕн каласа парас сана?  

Эп ача чух хур кĕтÿпе   

йăмралăх айĕн ялалла   

анни çинчен-и?.. Пÿрт-çурта   

анне çап-çут çуса тасатнă.   

Кăмакана ик си шăлса,   

ик хут шăлса таса шуратнă.  

Анне хуран çакать. Вара   

выртатăп эпĕ сак çине.  

Турат çунса шатăртатни   

хурсем шуйлашнăн туйăнать...  

Эп ыйăха путса шутлатăп: 

халь вут тивет вĕт-вĕт хыпса   

хуранăн хăрăмне... Вара   

шăваçĕ вĕтĕ те хитре   

хĕмсем, – каç кулĕм çырлана   

пĕр ушкăн каякан хĕрсем пек...  

 

                      4  

Тин  калаçма вĕреннĕ пек –  

тасаччĕ манăн сăмахсем...  

Нумайччĕ-и вĕсем, сахал-и –  

пурĕ пĕрехчĕ маншăн. Эп  

утма вĕренекен ача  

пĕр хăй çеç пулнă пек – пĕчченччĕ. 

Эп çак пĕчченлĕхе пĕлетĕп:   

пĕр вырăнта анчах тăрсан   

вăл ытларах сисĕннипе   

куçас килет, – шăв-шав туса   

мĕне пулин те – сĕртĕнсе   

пăхас килет, – çывăхалла...  

 

Сана витмерĕç сăмахсем,   

вĕсем – ыттисенни пекехчĕ...  

Пур хускану та, аллăмсем   

ыратнипе çеç туртăнни те –  

ним те ăнлантарса пама   

пултараймарĕç пурпĕрех...  

 

Ак халь – çак пÿлĕмре ик çын.  

Епле санпа халь калаçас,   

епле сана халь пĕлтерес   

эп пÿлĕмре каçпа пĕччен   

вăранасран хăранине?  

Япаласем çине пăхса   

вĕсем куçманнинчен, вĕсем   

япаласем çеç пулнинчен   

хăранине?.. Камсем вĕсем –  

çав  антитезис, тезис  тенĕ 

сăмахсене шухăшласа   

кăларнă этемсем?..  Халь пĕтрĕç 

самахăмсем те... Мантăм эп   

мана çын хушшинче вĕрентнĕ 

хусканăвăмсене йăлтах... 

Сенкер те тĕксĕм – пÿлĕмре...   

Таçта инçе темскер кĕрленĕн –  

тем пусарса-пусса пырса   

ÿссе кĕрленĕн туйăнать.  

Халь тĕксĕм пÿлĕм варринче –  

ик çын – пĕччен. Ик çын пĕрле –  

халь пĕр мĕлке, пĕччен мĕлке пек.   

Сас çук, пĕр çак мĕлке çеç тĕрлĕ 

калăпланса улшăнни çеç –  

ÿссе, чакса та сарăлса   

ылмашăнни çеç курăнать...  

 

Тен,  çакă çеç – мĕнпур ÿт-пÿ   

хăватлăн ыратса, мĕн пур   

хусканусем пĕрле пулса   

тем пĕлтересшĕн  туртăнни, –  

тен, çакă çеç çĕнме пултарĕ –  

ÿт ăшшипе, сивĕнесрен   

шикленнипе туртăнакан   

ÿт ăшшипе, йывăрланса   

туртăнакан ÿт ăшшипе?..  

 

Ик çын пĕрле – пĕччен мĕлке пек,   

таçта инçе кайма тухса,   

çул-йĕр вĕçне çитессине   

шухăшлама манса, аташнă   

мĕлке пек... Тĕксĕм çутăра   

пĕр хулăн мăй çеç палăрать –  

хăватлăн туртăнса, хăй пек    

вĕрин туртăнакан ÿте   

тĕл пулаймасăр йывăрланнă   

тăнлав çеç палăрать кăштах...  

                 

                       8 

Анчах  п у ç л а м ă ш ĕ  – ялан   

çапла вăл...  

                  Тĕлсĕр сисĕм-туйăм   

хăй тĕллевне тупса, унран   

сăнар туса çав сăнарта   

тĕнчен вĕç-хĕрсĕр илемне   

пĕр туйăмра пĕрлештерсессĕн, –  

çак вăй Пурри, çакна тупни,   

çакна пĕр-пĕр пуласлăхра,   

пиртен илме пултарасси – 

сасартăк, çиçĕм пек шартса,  

«çын» тенĕ тĕнчене хăватлăн,   

тĕпрен улăштарса кĕрет...  

Чун çeç-и, – ун чухне кашни   

сисев тымарĕ таранччен,   

й ă л т  кисренет этем... Ун чух,   

тен, – иккĕмĕш çуралура –  

пур туйăм та... Ун чух тĕнче,   

ун вĕçсĕрлĕхĕ, ун çути –  

куç умĕнчех çуралнă пек...  

 

Çак кисренÿ иртсессĕн çеç 

кĕтрет çути пек çывхарать   

чун тăнăçлăхĕ, – пиллĕ канлĕх;   

чун çÿллĕшĕ те палăрать   

таса ăс-тăнăн тÿпинче;   

ăс-хакăл, музыка пулса,   

янранине ун чух туятпăр...  

 

Вăл – пирĕн музыка... Анчах   

тĕнче ăс-тăнĕн сассипе   

вăл тÿпери пек калаçать,   

çав вăхăтрах вăл – юнашар, –  

çумра, пур хапăл кăмăлта...   

Эпир «пĕртен-пĕр ку» тесе   

чĕрешĕн палăртнă чунра та,   

тăван ăсра та сас парать   

ун килĕшÿллĕ янăравĕ.  

                                   1957. 

                Изĕдлĕ хйшеа вйлав 

1. Г. Айхин хайлавĕсемпе куçарăвĕсене Интернет уçлăхĕнче çак веб-

адреспа вулама пулать: http://elbib.nbchr.ru/lib_files/0/kagn_0_0000111.pdf 

Ĕçсеепе ыйийсее 

 Вуланине сÿтсе яватпăр 

1. Г. Айхи савăç мĕнле халăхсен поэзи антологийĕсене хатĕрлесе кăларма 

хутшаннă?  

2. Г. Айхи хайлавĕсен сăвă виçине тĕпчевçĕсем мĕнле палăртаççĕ? 

3. Сăвăçăн илемлĕх тĕнчине мĕнле пулăмсем тата çыравçăсем витĕм кÿнĕ?  

4. Модернизм юхăмĕн хăш тĕсĕсем Айхи пултарулăхĕшĕн курăмлă? 

5. Г. Айхи пултарулăхĕн çĕнĕлĕхĕсем чăваш литературинче камсен сăввисенче, 

прозинче хăйсен вырăнне тупнă? 

 Çивĕч ыйтусемпе ăнлавсен кăшăлĕ 

Модернизм тата унăн тĕп тĕсĕсем: 

- символизм; 

- футуризм; 

- экспрессионизм; 

- сюрреализм;  

- «ăс-тăн юххин» литератури. 

Постмодернизм. 

 Вулама сĕнетпĕр 

Ермакова Г.А. Художественно-философский мир Айги: истоки, типологические 

параллели: монография. Москва: Изд-во ЦГЛ РОН, 2004. 383 с. 

֍ Итлеме, курма сĕнетпĕр 

Геннадий Айхи çуралнă кунне халалланă çавра сĕтел (видеокурав). Интернет 

уçлăхĕнчи веб-адресĕ: http://elbib.nbchr.ru/lib_files/0/kagn_0_0000215.mp4 
 Сочинени теми 

Геннадий Айхи сăввисенчи чăваш тĕнчин сăнарĕ.  

 Проект  

Чăваш литературинчи модернизм тата постмодернизм юхăмĕсен палăрăмĕсем 

(Геннадий Айхи пултарулăхĕ тăрăх) (ушкăнла тĕпчев). 

 Пăхмасăр вĕренетпĕр 

Геннадий Айхин «Пуçламăшĕ» поэми (пĕр сыпăкне суйласа илсе).  

 

 

 
 

 
 

 

http://elbib.nbchr.ru/lib_files/0/kagn_0_0000215.mp4

ЧĂВАШ РОМАНĔСЕН ЖАНР ТĔСĔСЕМ 

Ăслăлăх анинчен 

«Романсен аталанăвне тĕпчени литературăра «романсемпе пуян» 

тапхăрсем пуррине кăтартать. Вĕсем çынсем хушшинчи çыхăнусене 

аркатакан е халăх ăс-тăнне çĕнетекен пысăк улшăнусем умĕн тата 

уйрăмах вĕсем хыççăн çуралаççĕ» (Г.Я. Хлебников, филологи ăслăлăхĕсен 

кандидачĕ). 

Лииезаийза пĕлĕвĕн ыйиăвĕсее 

Чăваш литературинчи роман жанрĕ 1950-мĕш çулсенче, вăрçă 

хыççăнхи тапхăрта, вăйлă та тухăçлă аталанса кайнă. Анчах та çак 

вăхăтра кун çути курнă нумай хайлавсене çыравçăсем 1930-мĕш 

çулсенчех çыра пуçланă е çырма шутласа хунă.  

Çакăн пек хайлавсенчен пĕри, сăмахран, Никифор Мранькан 

(Мораньков Никифор Федорович, 1901-1973) «Ĕмĕр сакки сарлака» 

нумай кĕнекеллĕ роман пулса тăнă. Унăн пĕрремĕш кĕнекине 1950-мĕш 

çултах пичетле пуçланă, анчах та пичетлесе пĕтермен, çавăнпа та вăл 

1959-1961-мĕш çулсенче çеç кун çути курнă. Çыравçă хăйĕн 

автобиографийĕнче палăртнă тăрăх, романа вăл 1930-мĕш çулта çыра 

пуçланă, 1950-мĕш çул тĕлнелле вара пĕрремĕш кĕнекине вĕçленĕ. 

Хайлав вулакансен кăмăлне сюжетри авантюрлă, приключениллĕ 

самантсене тата вăйлă та хăйне евĕрлĕ сăнарсене пула тÿрех ярса илнĕ.  

Романăн малтанхи икĕ кĕнекинчи ĕç-пуç XIX ĕмĕр вĕçĕнчи чăваш 

ялĕнче, юлашки кĕнекинчи – 1917 çулхи вырăс революцийĕ вăхăтĕнчи 

тата ун хыççăнхи тапхăрта пулса иртет. Çапах та Г.Я. Хлебников 

тĕпчевçĕ шухăшĕпе ăна историллĕ роман теме çук, мĕншĕн тесен кунта 

шухăшласа кăларнă сăнарсем, унран та ытларах, вĕсене çыравçă паллă 

истори пулăмĕсемпе тата çыннисемпе çыхăнтарса ÿкерсе памасть. Çав 

вăхăтрах вăл Н. Мранькан 1940-мĕш çултах бурлаксем пирки çырнă 

«Элнет» («Бурлаксем») пьесипе «Ĕмĕр сакки сарлака» роман хушшинчи 

çыхăнулăха палăртать. Хайлавсен çыхăнулăхĕ сăнарсен характерĕнче те 

(романри Микула тата драмăри Микула, романри Михха тата драмăри 

Мĕкĕте сутăç тата ыт.те), халăхăн нациллĕ характерне уçса пама 

тăрăшнинче те курăнса тăрать. Çакăн вăрттăнлăхне тĕпчевçĕсем Н. 

Мранька чăваш драматургийĕпе тата кино ÿкерме сценарий çырассипе 

çыхăнса тăнипе ăнлантараççĕ.  

Н. Мранькан «Ĕмĕр сакки сарлака» романĕн хăй евĕрлĕхĕпе 

пахалăхне тарăнрах ăнланас тесен литература пултарулăхĕнчи эпопея 

роман жанрĕ пирки уйрăммăн калаçни кирлĕ. Çапла эпопея роман тесе 

халăх пурнăçĕпе историйĕн хĕрÿ, пĕлтерĕшлĕ вăхăтне анлăн сăнарласа 

паракан пысăк эпикăлла жанра калаççĕ. Кунта сăнарсен пурнăçне çивĕч 

социаллă улшăнусемпе ĕç-пуç тĕкĕрĕнче ÿкерсе параççĕ. Çавăнпа та 

шутласа кăларнă сăнарсем, вĕсен пурнăçĕ чăн истори ĕçĕсемпе пĕрлешсе 

каять. Эпопея романра сюжет йĕрĕсен, сăнарсен, мотивсемпе хирĕç-

тăрусен йышĕ пысăк. Вăл сăнарсен шăпипе пурнăçĕ пирки каласа панă 

май халăх пурнăçĕн социаллă, политика тата культура уйрăмлăхĕсене 

тарăннăн уçса парать.   

Н. Мранька шăпах çакнашкал хайлав, нумай кĕнекеллĕ чăваш 

пурнăçĕн эпопейине çырма шутласа хунă пулнă. Шел пулин те, унăн 

хайлавĕ эпопея роман жанрне тивĕçтермест. Тĕслĕхрен, çакăн пирки Г.И. 

Федоров тĕпчевçĕ çапла çырать: «Нумай кĕнекеллĕ эпопейăн (трилоги, 

татралоги, дилоги, пенталоги, сага) жанр йĕрки питех те хăйне евĕрлĕ, 

ăна ахаль роман пек хаклама юрамасть. Мранька романĕсенче çак 

саккунăн йĕвенĕ виççĕмĕш кĕнекинчех пушанать. Малашне вара 

композици тытăмĕ те, фабула никĕсĕ те арканать. Сюжет аталанăвĕ 

халсăр, нумай çынлă сценăсем сăнсăр, пĕтем кĕнекесен тĕп идейи (çыра 

пуçланă чух шутласа хуни) таçта çакăнса юлать, ерипен тĕксĕмленет».  

Паллах, XX-мĕш ĕмĕрĕн иккĕмĕш çурринче чăваш литературинче 

пысăк калăпăшлă жанрпа ĕçлесси йĕркеленсе çитнĕ, çыравçăсен хăнăху 

пулнă. Сăмахран, çак тапхăрта С. Асланăн «Аслă çул» («Ахрат», 1952; 

«Алла-аллăн», 1958; «Хăват», 1961; «Сехмет», 1967) тетралогийĕ кун 

çути курать. В. Ухлин «Шуркелсем» (1965) романĕн пĕрремĕш пайĕ 

уйрăм кĕнекен пичетленсе тухать. Кунта вăрçă хыççăнхи вăхăтри 

колхозлă ял пурнăçне сăнласа панă. М. Кипек «Паттăрсем хыпарсăр 

çухалмаççĕ» (1965) романăн иккĕмĕш пайне пичетлет. В. Краснов-Асли 

хăйĕн «Сÿнми хĕвел» (1965) романне айăпсăр айăплисене халаллать. 

Çавăн пекех кунта Х. Уярăн «Шурча таврашĕнче» («Таната» (1946-

1952), «Таркăн», (1994)) К. Турханăн «Йăмраллă ял» (1947-1951), М. 

Илпекĕн «Хура çăкăр» (1957-1962), Ç. Элкерĕн «Вутпа çулăм витĕр» 

(1949) тата «Шурăмпуç килсен» (1953) романĕсене асăнни вырăнлă.  

Тĕпчевçĕсем палăртнă тăрăх С. Асланăн «Аслă çул» тетралогийĕ 

тата Х. Уярăн «Шурча таврашĕнче» дилогийĕ самаях ăнăçлă пулса 

тухнă. Вĕсем эпопея роман жанрĕн чăваш литературинчи паха 

тĕслĕхĕсем пулса тăраççĕ.  

Вăрçă хыççăнхи тапхăрта пичетленсе тухнă романсен тĕп теми 

ытларах чухне нумаях пулмасть пулса иртнĕ истори ĕçĕсене – 1905-1907 

тата 1917 çулсенчи революциллĕ юхăмсене, Граждан тата Тăван 

çĕршывăн аслă вăрçине, колхозсем тунă вăхăта кăтартса парассипе 

çыхăннă. Çакна, сăмахран, К. Турханăн «Йăмраллă ял», С. Асланăн 

«Ахрат», «Аслати», Н. Мранькан «Ĕмĕр сакки сарлака», В. Иванов-

Пайменĕн «Кĕпер», Ç. Элкерĕн «Шурăмпуç килсен» тата ыт. 

романĕсенче туллин курма пулать. Унран та ытларах, тĕпчевçĕсем (Г.Я. 

Хлебников) роман жанрне тишкернĕ май çак тапхăрта вăл пĕчĕк 

туйăмсен, пĕрешкел ĕмĕтсен ансăр катинчен пăрăнса пысăк туйăмсемпе 

кăмăл тĕнчине тухнине палăртаççĕ.  

Илпек Микулайăн (Ильбеков Николай Филиппович, 1915-1981) 

«Хура çăкăр» романĕ XX ĕмĕрĕн иккĕмĕш çурринчи чăваш литературин 

пĕлтерĕшлĕ хайлавĕ пулса тăнă. Ку романра чăваш хресченĕн социаллă- 

психологиллĕ тĕсĕсене уçса парасси малти вырăна тухать. Хайлав ячĕ те 

тÿррĕнех унăн тĕп шухăшĕпе çыхăннă: хура çăкăр йÿçек, вăл тарпа тата 

куççульпе тăварланнă, çав вăхăтрах хресчен шăпах унпа тăранса 

пурăннă, йывăр çĕр ĕçĕ çынра пиçĕлĕх, тÿр кăмăллăх аталантарнă.  

Ку романри тĕп сăнар – Шерккей сăнарĕ питех те кăткăс та кăсăк. 

Ăна пĕр енлĕ çеç хаклама юрамасть. Çапла, пĕр енчен вăл хаяр та хытă, 

пуянлăх пирки ĕмĕтленет, çавна пула пĕтĕм çемйине пусмăрлать: арăмĕ 

йывăр ĕçрен хĕне кайса вилет, пĕртен-пĕр хĕрĕ юратман çынран хăталас 

тесе хăй çине ал хурать. Тепĕр енчен вара Шерккей питех те телейсĕр 

çын. Арăмĕпе хĕрĕн вилĕмĕ, пĕтĕм пурлăхĕ çунса кайни уншăн пысăк 

пурнăç терчĕ пулса тăнă. Çапах та шăпах çак сăнар урлă çыравçă чăваш 

хресченĕн çĕрпе татăлми çыхăнура тăнине пула çуралакан иксĕлми 

вăйне тата çирĕп кăмăлне уçса парать.  

«Йĕме кирлĕ мар. Чăваша йĕни килĕшмест. Пăчăр пек пул, тете. 

Пыршу йăтăнса тухса ӳксен те, виçĕ кун пурăнма тапăçлан. Çапла 

вĕрентнĕ ваттисем пире», – тесе вулатпăр романра. Çак сăмахсене 

Шерккее Элентей шăллĕ калать, анчах та вĕсем уйрăм çын курăмне мар, 

пĕтем чăваш халăхĕн, çĕр ĕçченĕн тарăн тавракурăмне палăртаççĕ. Çапла 

хăйĕн йывăр шăпине пăхмасăрах чăваш çынни нăйламан, макăрман, 

пурнăçри пĕтĕм йывăрлăха чăтăмлăн чăтса ирттернĕ, савăнăçпа телее 

çемьепе ĕçре тупма пĕлнĕ. Шăпах çак пурнăç чăнлăхне Илпек романра 

туллин уçса пама тăрăшать.  

Çыравçă чăваш тĕнчине халăхăн кулленхи пурнăçне тарăн 

психологиллĕ тишкерÿ туни урлă шалтан ÿкерсе парать. Кунта социаллă 

пурнăç тишкерĕвĕ те, чăвашлăхпа çыхăннă пĕтĕм япалана юратни те, 

халăхăн «пÿтсĕр» йăли-йĕркине сивлени те пĕр çыхха пуçтарăннă. Илпек 

Микулайĕ чăваш ялĕн XIX-мĕш ĕмĕр вĕçĕнчи – XX-мĕш ĕмĕр 

пуçламăшĕнчи лăпкă пурнăç юхăмĕ урлă чăваш шухăшлавĕн хăйне 

евĕрлĕ тĕсне те уçса парать. 

«Хура çăкăр» романăн жанр тĕсне тĕпчевçĕсем тĕрлĕрен 

палăртаççĕ. Акă, сăмахран, Г.Я. Хлебников ăна социаллă психологиллĕ 

роман тесе палăртать. Çыравçă кунта сăнарсен характерне обществă 

пурнăçĕн тата унăн йăли-йĕркин тачă çыхăнăвĕнче аталантарать, вĕсен 

психологине тарăннăн тĕпчет. Е.В. Владимиров тĕпчевçĕ вара хайлава 

историллĕ роман тесе калать. Шерккее хак паракан пулăмсем сăнарлакан 

историллĕ вăхăта уçса параççĕ. Илпекшĕн XIX-мĕш ĕмĕр вĕçĕнчи чăваш 

енĕнче буржуалла çыхăнусен аталанăвне кăтартасси малти вырăнта 

тăрать. Тĕпчевçĕсен сăмахĕсенче чăнлăх çук мар, çапах та «Хура çăкăр» 

хайлава социаллă психологиллĕ роман тесен тĕрĕсрех пулĕ, мĕншĕн 

тесен ăна иккĕленÿсĕр историллĕ роман тесе хаклама паракан пулăмсем 

(историллĕ ĕç-пуç, историри чăн çын сăнарĕ тата ыт.те) кунта çук.     

Историллĕ романăн ăнăçлă тĕсĕ пек Куçма Турханăн (Сергеев 

Кузьма Сергеевич, 1915-1988) «Сĕве Атăла юхса кĕрет» (1 кĕн.-1960, 2 

кĕн.-1967) хайлавне палăртни вырăнлă. Кунта çыравçă чăвашсен çĕрĕ 

Раççейпе пĕрлешнĕ тапхăра (XVI ĕмĕр) илемлĕх мелĕсемпе тĕпчет. 

Историллĕ вăхăта тĕрĕс сăнласа парас тĕллевпе вăл чăвашсен йăли-

йĕркин, кулленхи пурнăçĕн уйрăмлăхĕсене, тутарсемпе чăвашсен 

хушшинчи çав вăхăтри ансат мар хутшăнăвĕсене тĕплĕн сăнарлать. 

Çапла, чăвашсен мăн аслашшĕсем çак йывăр лару-тăрура икĕ вут 

хушшине лекнĕ: пĕр енчен Хусан ханĕсемпе эмирĕсем, мăрсисемпе 

турханĕсем, тепĕр енчен – Хусан ханлăхне аркатас тĕллевпе хирĕçле 

вăрçăпа тухнă вырăс князĕсемпе патшисем. Çак сăлтава пула чăвашсен  

историшĕн пĕлтерĕшлĕ суйлав – хăйсен шăпине çăмăллатма тата 

сыхланса юлма çул тумалла пулнă. 

«Ăшăту» тапхăрĕнче çĕршывра пулса иртнĕ социаллă тата 

политика улшăнăвĕсем çыравçăсене Октябрь революцийĕ (1917) тата 

граждан вăрçи (1918-1922) темисене çĕнĕлле сăнарлама май туса панă. 

Çакна Влас Иванов-Пайменĕн (Иванов-Паймен Влас Захарович, 1907-

1973) ик кĕнекеллĕ «Кĕпер» романĕнче (1 кĕн.-1964, 2 кĕн.-1966) курма 

пулать. Ку хайлава чăваш литературинчи эпопея роман жанрĕн ăнăçлă 

тĕслĕхĕсен шутне кĕртмелле. Кунта революци çулăмĕ ярса илнĕ 

çĕршывăн социаллă тата политика пурнăçне анлăн уçса пама, историллĕ 

ĕç-пуçа çывăхлатса кăтартма пултарни курăнать. «Кĕпер» романăн тĕп 

шухăшĕсенчен пĕри вăл – чăваш ялĕнче çĕнĕ пурнăç тата икĕ халăх – 

вырăспа чăваш хушшинче çирĕп туслăх çурални.   

Роман ятĕнче тарăн, хăйне евĕр символла пĕлтерĕш пытарăннă. 

Кĕпер кунта юханшыв çийĕн илтĕнекен юратакан чĕресен пăшăлтатăвĕ, 

пурнăçпа вилĕм, çын пулăмлăхĕ пирки шухăшлани пулса тăрать. Акă, 

сăмахран, мĕнле шухăшсем çуратать шыв юххи романри пĕр сăнарăн, 

Трашукăн, пуçĕнче: «Шыв юхать те юхать. Миçе çул, миçе пин çул Тук 

шывĕ ялан пĕр еннелле – тухăçран анăçалла – юхса выртать-ши? Кунĕн-

çĕрĕн, кашни самант юхать шыв. Этемĕн пурнăçĕ те çавăн пек мар-и? 

Тухăçран анăçалла юхать, кунĕн-çĕрĕн пĕр чарăнмасăр юхать. Юхса 

кайни каялла таврăнмасть. Ачалăх юхса кайрĕ, çамрăклăх юхса иртет. 

Шыв пек... Çук çав, этем ĕмĕрне юхан шывпа танлаштарма килмест. 

Юханшыв мĕн чул юхса та иксĕлмест, этем ĕмĕрĕ юхса пĕтет». 

Лииезаийза иежзийĕ 

Историллĕ роман тесе историллĕ сюжет çинче йĕркеленнĕ, пĕр-

пĕр истори тапхăрне, мĕнле те пулин ĕмĕре илемлĕх мелĕсемпе 

сăнарлакан пысăк калăпăшлă хайлава калаççĕ. Çакнашкал хайлавра 

истори чăнлăхĕ илемлĕх тĕнчипе, истори пулăмĕ шутласа  кăларнипе, 

историри чăн çынсем шухăшласа тупнă сăнарсемпе пĕрлешсе каяççĕ, 

шутласа кăларнине сăнарлакан вăхăтпа шайлаштараççĕ. Историллĕ 

романра пĕтĕм калу йĕрĕ историллĕ лару-тăру тĕкĕрĕнче пулса иртет.    

Историллĕ романăн пĕрремĕш палăрăмне тĕпчевçĕсем пирĕн 

ĕмĕрĕн пĕрремĕш çĕр çуллăхĕнче çырнă, вăтам ĕмĕрсенчи Европăра 

анлăн сарăлнă Александр Македонский тата Троян вăрçи пирки калакан 

хайлавсенчех кураççĕ. Пĕрремĕш чăнласах та историллĕ роман çыраканĕ 

тата çак роман тĕсне никĕслекенĕ вара тĕнчипе паллă акăлчан çыравçи 

Вальтер Скотт пулса тăнă. Хăйĕн хайлавĕсенче вăл литературăн 

романтикăлла тата реализмла сăнарлав мелĕсемпе усă курса истори 

пулăмĕсене шутласа кăларнипе пĕрлештернĕ. Çакăн пек калу тĕсне 

малашне «вальтерскоттла» теме пуçланă. Вăл Европа (çав шутра вырăс) 

литературинчи историллĕ роман жанрĕн аталанăвĕ çине пысăк витĕм 

кÿнĕ. 

Илеелĕ хайлав вйлавĕ 

Илпек Микулайĕ 

ХУРА ÇĂКĂР 

Роман (сыпăк) 

 

ПĔРРЕМĔШ КĔНЕКЕ 

III. ИНКЕКПЕ КУÇА-КУÇĂН 

Чăваш çынни хай ачи-пăчине мĕн çамрăкран ĕçе вĕрентет. Асли 

улт-çичче çитсен, ĕççи вăхăтĕнче ăна ашшĕ-амăш кĕçĕннисене пăхма 

киле хăварать. Саккăрти ача алла çурла тытса вырма тытăнать, хĕр-

ачапча пански çыхать, арçын ача çăпата тума вĕренет. Вунпиллĕкелле 

çитсен, çамрăксен хуçалăхра тума пĕлмен ĕç те çук. Кам ĕçрен хăра 

масть, тар тăкать те шÿт тăвать – ял çинче ун ячĕ хисепре.  

Селиме кăçал вунсаккăр тултарчĕ. Шерккей çемйинче вăл, ачасенчен 

чи малтанхи пулсан та, ачашлăх мĕн иккенне пĕлмерĕ. Амăшĕ ăна мĕн 

пĕчĕкрен килти ĕçе вĕрентсе ÿстерчĕ. Çулсем иртнĕ май, Селиме хăйне 

пĕр-пĕр ĕç хушасса кĕтсе тăми пулчĕ – çыннăн хăйĕн курмалла, хăй пĕлсе 

тумалла. «Кая юлсан – каю шăтать те, ят каять, малта пулсан – ял курать те, 

чыс пулать», – тет вăл, амăшĕ сăмахне астуса. Çывăхрах пĕлекен çынсем 

ăна кăмăлĕпе те ырă, чĕрипе те шăлтах амăшне хунă теççĕ.   

Селиме кашни чăваш хĕрĕ пекех – вăтанчăкрахскер. Сăнаса 

пăхакан куçа курсан, хĕрелсе каять, ватти калаçнă чух сăмаха вырăнсăр 

хутшăнмасть. Вăйăра хăй сăвă пуçласа каламасть, сасси чипер пулсан та, 

тантăшĕсенчен ирттерес тесе, ăмăртмалла янăратмасть вăл. Хĕл кунĕнче 

тăванĕсем патне ларма кайсан, пÿрни тирĕ сĕвĕнсе ÿкиччен арлать, кил-

çуртри ĕçе тума та ĕлкĕрет. Иртнĕ çулсенче ăна пĕр касăри яш-кĕрĕм 

кăна пĕлетчĕ. Халĕ, ав, ялĕпех Шерккейĕн сарпике пек чаплă хĕр ÿсет, 

ĕçре те маттур, хăйне хăй тыткалама та пĕлет теççĕ. 

Ĕнтĕ кирек мĕн каласан та, Селимене пур енчен те вăя кĕрсе çитнĕ 

çын теме çук-ха. Ашшĕ-амăшĕ сăмахĕнчен тухманни уншăн яланах 

лайăха пĕлтерессĕн туйанать, пурнаç йĕрки мĕнле пынине таран 

шухăшласа тĕшмĕртесси те ун ĕçĕ мар пек. Пуянан пуян пулмалла, вĕсен 

хурăнташĕсем те ятлă-шывлă çынсем: çут тĕнчере чухансен те кашнин 

хайĕн выранĕ пур, çав вырантан виçене ирттерсе сикме юрамасть тесе 

шухăшлать вăл. Кашни хĕрĕнни пекех, Селиме ĕмĕтĕнче те – хайне кура 

капăр тумланасси; начар тумланакан хĕре никам та вырăна хуман пек 

туйанать ăна. Селиме хăй куç умĕнче мĕн пуррипе çырлахмасть, унăн 

пĕлес-чухлас тенĕ туртăмĕ пысăк, ĕмĕр тăршшĕне те вăл паянхи пекех 

çĕкленнĕ вăй-хăватпа пурăнасса кĕтет. Ĕнтĕ шухăшпа ĕмĕтĕн çуначĕ куçа 

курăнмасть-çке, çамрăк хĕрупраçшăн чун хавалне ĕмĕр илĕртсе тăран 

шанчăкпа кантарни те, тепĕр тесен, темĕне тăрать. 

Ашшĕ вир пăхма ярас пирки сăмахласан, Селиме васкаварлăн 

апатланчĕ те хире тухса кайрĕ. 

Катара, хура пусăри хытхура çинче, кĕтÿ çÿрет. Ирхи тĕтре хытхура 

тĕлĕнче шупка кăвак чаршавăн çакăнса тăрать. Канăçа пĕлмен чĕкеçсем, 

çил çук çĕртен çил хускатса, çумранах вашлатса вĕçсе иртеççĕ те, йăр-яр 

кăшăл хывса, куçран çухалаççĕ. Çырмари чăтлăха пытаннă куккук каçăхса 

кайса авăтать. Çаран хăмăрлана пуçланă. Тĕрлĕ-тĕрлĕ чечек – хĕрли, 

кăвакки, шурри, кĕренни, кăкăр умне çакса тултарнă çеçтенкĕ пек, куçа 

çисе илĕртет. Сывлăм ÿкнĕ курăк çийĕн çарран утма уçă, сулхăн, ярса 

пусмассерен, енчен енне пĕрĕхсе, сывлăм сирпĕнет, çутă-çутă тумлам, 

хĕвел ярăмĕ тĕлне пулса, ахахăн та мерченĕн йăлкăшать. 

Селиме хăйсен ани патне çитнине сисмерĕ те. Акă тахçан пĕлнĕ 

ана палли – карăнтăкпа çыхăнтарнă икĕ пĕчĕк йăран. Вир, каярах акнă 

пулсан та, лайăх шăтса тикĕсленнĕ, çăмламас сĕткенлĕ те парка, хăмар 

ешĕлĕн курăнать, лупашка хĕрринерех кĕпçене те кая пуçланă. Çумĕ пит 

сахал. «Ĕнтĕ пĕр килнĕ-килнĕ – çумласа та хăварас... Пĕччен аппаланма 

йăлăхтарать те, нумайлăха мар», – тесе шухăшлать Селиме. Хăй йĕри-

тавра çаврăнса пăхать: хирте пĕр çын та курăнмасть.  

Хĕрлĕ саппунĕн чĕнтĕрлĕ аркине пиçиххинчен хĕстерсе, Селиме 

пĕшкĕнчĕ те çумлама тытăнчĕ. Алă тĕлне килнĕ утмăлтурата, 

йытпыршине, çирĕп тымарлă шурута çăла-çăла пăрахать вăл. Ĕç хăвăрт 

пырать. Каплах пулсан, иркÿлĕмре те çумласа тухма пулать.  

Ырă шăршă кĕрет. Чапăр шăрши. Элле кунта та чапăр ÿсет-ши? 

Çĕнĕ Ыр лапĕнче чапăр пуррине пĕлет Селиме, унтан вăл пĕркун чей 

валли татса килсеччĕ, анчах кунта та пуррине пĕлмест-ха. Тен, лупашкара 

пуль?.. Епле курăк хăпарнă унта, пилĕк таран! Ак ăçта курăк çулма 

килмелле. Вăл кун çинчен ашшĕне пĕлтерĕ-ха. Пурпĕр кам та пулин çулса 

каять, çаранлăх çук кунта, тăвăр вырăн, тикĕс те мар, килсе çулмаллах.  

Лерелле, Макка лупашкинчен пуçласа Тарăнвар çырмине çити, 

ыраш пусси сарăлать. Селиме пуçне çĕклесе пăхать те тĕлĕнсе каять: мĕн 

унта тата, кĕтÿ çурет-и? Пăру пулма кирлĕ. Иккĕн. Выльăх ямастчĕç-çке 

кунта?.. Тырă ашса çуреççĕ. Пăлявуй мĕн тăвать-ши, тупата, кунта килсе 

те курăнмасть пуль çав...  

Селиме каллех пуçне пĕкрĕ. Шурута ниçтан пĕтерме çук, тымарĕ 

татăлать те юлать; йытпырши те çавах – таçта çити тăсăлать. Пукра 

тесен, – тем мар, пĕрре çумласа пăрахатăн та урăх тухмасть... Вирĕ кунта 

нумай мар, сарлакăш виç хăлаç кăна. Çапах, ăнса пулсан, хĕл каçма 

кĕрпелĕх çитет-ха вĕсене...  

Вир калчине таптаса ватас мар тесе, Селиме сыхланса пускалать, 

татнă çумкурăкне хăрах аллине пуçтарать те, пуçне çĕклемесĕрех, ăна 

йăранĕ хушшинелле ывăтать. Çав вăхăтра ăна темле сасă илтĕннĕн 

туйăнчĕ; вăл пуçне çĕклерĕ те сасартăк яшт тÿрленсе тăчĕ: икĕ кашкăр ун 

умне çитсе чарăннă та пăхса тăраççĕ. Сехри хăпнă Селиме мĕн вăйĕ 

çитнĕ таран тискеррĕн кăшкăрса ячĕ, аллинчи çумкурăкĕпе хÿтĕленес 

пек, кăвак чечеклĕ утмăлтурат тунине хăй умне тытса, çĕрелле каска пек 

тач çаврăнса ÿкрĕ.  

Хирте çав вăхăтра: «Ăрьях вăс!.. Ăрьях вăс!» – тесе çине-çине 

кашкăрни янăраса кайрĕ.  

Сăрт енчен хура пиншаклă çын васкавлăн чупса анчĕ. 

  

IV. ÇĂЛĂНĂÇ 

Тухтар чупса ансассăнах, кашкăрсем аяккалла тапса сикрĕç. Каччă, 

çавапа хăмсарса, вĕсем хыççăн чупса та пăхрĕ, кашкăрсем Тарăнвар 

хĕрринчи ыраш пуссине вăшт кĕрсе кайрĕç те куçран çухалчĕç. Тухтар 

каялла çаврăнчĕ. Вăл килнĕ çĕре Селиме тăна кĕре пуçланăччĕ.  



 
 

25 

 

– Селиме, эсĕ-çке! – терĕ Тухтар, хĕре ура çине тăма пулăшса. – 

Мĕн туса çÿретĕн кунта? 

Селимен тути чĕтрет, питçăмарти хăрах енчен кăрт-кăрт 

туртăнкаласа илет, тутăрĕ айĕнчен арпашса тухнă тĕттĕмрех сарă çÿçĕ 

пайăркаланса тăрать, куçĕ унăн, ывăнса çитнĕ чухнехи пек, çурма уçă, 

хăй вăл, темĕн çухатнă пек, темĕн ÿкерсе хăварнă пек, чăл-чал пăхать, 

тем шырать, тем сăнать.  

– Ан хăра, Селиме, тек хăрамалли çук. Кашкăрсем Тарăнвар урлах 

каçса кайрĕç...  

– Кашкăрсем-и?.. – майĕпен çеç пăшăлтатнăн илтĕнчĕ хĕр сасси. – 

Ăçта вĕсем?  

– Ан хăра тетĕп-çке сана, эп вĕсене таçта çити хăваласа ятăм. 

Çитеймерĕм-çке, пĕрне те пулин касса пăрахам тесеттĕм те.  

Селиме алли малалла туртăнчĕ.  

– Тухтар... Эсĕ-çке ку, Тухтар? – илтĕнчĕ унăн чĕтренсе тухан 

сасси.  

– Мĕн тата? Паллаймарăн-и?  

– Палларăм, палларăм... – савăннипе Тухтар хул пуççийĕнчен 

сĕртĕнчĕ вăл хăрах аллипе. – Кашкăрсемччĕ-и вĕсем, çапла-и? – сасси 

уçăрах илтĕне пуçларĕ хайхискерĕн. 

Селимене майĕпен сăн кĕчĕ.  

– Тупата, ăçтан кăна сана çÿлти пÿлĕх тупса ячĕ-ши ман пата? 

Чĕрем çурăлса тухать пуль терĕм. – Селиме явлăкне тÿрлетсе çыхрĕ, 

саппун аркине пилĕкĕнчен вĕçертсе ячĕ, тарланă çамкине хура аллипех 

шăлса илчĕ.  

– Çамкуна хуратрăн, Селиме. 

– Хуратрăм-и?.. – малтан аллине, унтан Тухтара витерсе пăхрĕ 

Селиме. – Чим-ха, ăçтан тупрăн кун пек пиншака? Камăнне тăхăнса 

килтĕн? 

– Лайăх-им? – çамаллан кулкаласа ыйтрĕ Тухтар.  

– Хисепсĕр лайăх! Кур-ха, чăна-ах, кай, кун пеккине Чĕмпĕр 

улпучĕн ачисем кăна тăхăнса çÿреççĕ пуль? Кĕленче пек чăкăртатса кăна 

тăрать саççим... Камăнне тăхăнса килтĕн эс капла?  

– Хамăнах, Селиме, чăн калатăп...  

– Ан тупăштар-ха, Тухтар, кун пек чипер япалана Пăва пасарĕнче 

те сутмаççĕ пуль?  

– Кайран каласа парăп, – тÿрĕ сăмахран пăрăнасшăн пулчĕ Тухтар.  

– Чăнах, епле эс, ман телее, шăпах кунта килтĕн-ха? – тепĕр хут 

ыйтрĕ вăл Тухтартан. – Эп кунта иккенне пĕлтĕне?  

– Пĕлсе мар, Селиме... Эс кунта килессе шухăша та илмен, – пĕр 

тунмасăр каларĕ каччă. – Йысна курăк çулма хушса ячĕ. Пĕр тухнă-

тухнă, Кăршанах çитсе килес тенĕччĕ... Аслă çултан пăрăнса кĕтĕм çеç, 

кăшкăрнă сасса илтех кайрăм... 

– Кам? Эп кăшкăртăм-и?..  

– Эс пулмасăр, урăх кам пултăр тата? 

– Нимĕн те астумастăп, чăнах, Тухтар. Çакна кăна пăртак астунă 

пек: тем пек хыттăн кăшкăрасшăн, сассăм пÿлĕнчĕ ларчĕ.  

Селиме тин лăпланса çитрĕ. Халь унăн питçăмарти те туртăнмасть, 

куç хăрпахĕ те чĕтренми пулчĕ. Тухтар вăл мĕншĕн кунта килнине ыйтса 

пĕлчĕ. 

– Çинçе çитиччен çумлама юрамасть тенине илтменим эс? – 

Селимене куçран пăхрĕ Тухтар. 

– Эп çумламастăп, ятне кăна тăватăп... Çинçере шывпа сапĕç 

тетнем? Эс каласа памасан, эп кунта çум çумланине никам та пĕлмест. 

Урăх çумламастăп та ĕнтĕ. 

– Апла пулсан, атя пĕрле кайса курăк çулар. 

– Курăк çулма та юрамасть пуль? – ыйтрĕ Селиме.  

– Ут валли çулма юрать, пире нумай кирлĕ мар.  

– Атя эппин, манăн пурпĕрех анса çăвăнмалла, – каллех хура 

аллине пăхкаларĕ Селиме. 

Вир ани хĕррипе вĕсем юнашарти лупашканалла анчĕç. Тухтар 

Селимерен пысăкрах, хура пиншакĕ ун çинче тăп-тăп ларать. Селиме, 

ÿссе пÿ илекенскер, кăшт çинçерех, пилĕкне саппун кантрипе туртса 

çыхма юратать. 

– Пар çавăна, хам çĕклесе пырам, – терĕ Селиме. 

– Тем мар-çке, хам та çĕклетĕп.  

– Тухтар, – терĕ Селиме хытах мар сасăпа. – Элле мана хама çапла 

турă çырнă-ши: чи-чи йывăр вăхăтра эсĕ мана килсе çăлатăн, иккĕмĕш 

хут вилĕмрен çăлса хăвартăн-çке мана. 

– Кур-ха ăна, шутласа та кăларчĕ! Хăçан çăлнă пуль эп сана?  

– Эй тата, астумасть пулать ĕнтĕ! Пусса анса кайсаттăм пĕчĕк чух, 

эс туртса кăлармарăн-и мана?  

– Э-э, уншăнах тата... Тахçан пулса иртнĕ-çке вăл. Эп ăна манса та 

кайнă, мĕн каламалли пур?  

– Эп астăватăп, Тухтар, эс те ан ман, – кăмăллăн кулкаланă май, 

икĕ рет тикĕс шурă шăлне кăтартрĕ Селиме. – Енчен виççĕмĕш хут 

хăтăлмалла пулсан та, санах шанмалла пулать пуль? – ассăн сывларĕ хĕр.  

– Апла ан пултăрччĕ, Селиме, – терĕ Тухтар, – хăраттарас килмест 

манăн сана. Иртен кунра паянхи пек килсе ан тухтăрах. 

– Хĕрхенетнем мана?  

– Хĕрхенмесĕр!   

– Тавтапуç Тухтар... Темшĕн хам та пĕлместĕп, шанатăп сана. 

Тупата, икĕ чĕрем пулнă пулсан, пĕрне, сăмахсăрах, сана кăларса панă 

пулăттăм.  

– Уйăхшăн те?  

– Уйăхшăн та, хĕвелшĕн те, – хальхинче пĕр кулмасăр каласа хучĕ 

Селиме. – Пĕр-пĕр асăнмалăх япала хатĕрлесчĕ-ха сан валли, чăнах...  

Лупашка тĕпĕнче, пĕр аяккинче, куççуль пек тăрă шыв вĕресе 

тапса тăрать, вĕтĕ чулпа та качă-мăчипе хывăнна йĕр тăрăх анаталла 

шăнкăртатса юхать. Селиме, çăл хĕррине çитсе, шыв ĕçме ÿпĕнчĕ çеç, 

çавăнтах шарт сиксе аяккалла пăрăнчĕ, куçĕ вăрр çаврашкаланса кайрĕ.  

– Мĕн пулчĕ тата? – пăшăрханса ыйтрĕ Тухтар.  

– Темле... виçĕ куçлăскер, – çын-и вăл, кашкăр-и, – курăннă пек 

пулчĕ, хам та пĕлместĕп...  

Тухтар ахăлтатса кулса ячĕ, çавине пĕр хĕррине вырттарса, хай те 

çăл хĕррине кукленчĕ. 

– Нимĕн те çук-çке, килсе пăх-ха! Сана чечек мĕлки çапла курăнчĕ 

пуль? Ак эп ăна татса пăрахам-ха...  

Селиме хăюсăр пырса пĕшкĕнчĕ.  

– Çак çăлтан эпĕ темиçе хут та шыв ĕçнĕ. Шывĕ сивĕ те лайăх, ĕç-

ха эс те, – сĕнчĕ Тухтар. Хăй çавăнтах пĕшкĕнчĕ те, шыв эрешменĕсене 

аяккалла хăваласа аллипе ăса-ăса ĕçрĕ. Селиме ĕçмерĕ, вăл шыв 

чĕлтĕртетсе тăнă çĕрте çăвăнма тытăнчĕ.  

Çывăхра, пĕр тĕм çинче, темле чăпар хÿреллĕ сарăрах кайăк ларатчĕ. 

Тухтар куршанак пуçĕ татса илчĕ те çав кайăка печĕ. Куршанак пуçĕ кайăка 

тивеймерĕ. Кайăк кăштах аяккине вĕçсе кайрĕ, пĕр вăрăм туналла курак 

турачĕ çине ларса, пĕчĕк сăмсипе хăйĕн çунатне тÿрлеткелеме тытăнчĕ. 

Нимĕн те пулман пек лăпкăн ларчĕ вăл. Тухтар ăна вăрахчен пăхса тăчĕ, 

унтан çавине çĕклерĕ. Çăвăнса пĕтернĕ Селиме саппун вĕçĕпе питне 

шăласшăнччĕ – шăлмарĕ, саппунне хуратас мар терĕ курăнать.  

– Кайрăмăр курăк çулма, – терĕ вăл, Тухтар патнелле утса.  

– Кайрăмăр.  

Вĕсем пăртак çÿлерех улăхрĕç.  

Çăра та сĕтеклĕ курăка çулма лайăх. Малтан Тухтар пĕр йăрăм 

çулса анчĕ. Сарлака касса илет вăл, хăй те каçăрăларах тăрать, урине 

аяккалла анлăн ярса пусать. Вăй хурса пуснипе унăн сылтăм ал туни 

шăнăрланса хăпарать, çави чăвăшлатса янăрать. Вăл мĕнле ăста çулнине 

Селиме пĕр хушă ытараймасăр пăхса тăчĕ. Иккĕмĕш касă çулнă чух хĕр 

çавана хăй тытрĕ. Утă çулма тухсан, Селимепе ăмăртса ĕçлеме 

килĕшекенни хĕр-тантăшсем хушшинче сайра тупăнать. Селиме лайăх 

çулни çинчен иртнĕ çулхинех калаçатчĕç. Халь те вăл, Тухтар умĕнче 

вăтанмалла ан пултăр тесе, пикенсе тăрăшрĕ.  

– Акă çитрĕ те пире, – терĕ вăл, çулса тухсан. – Кунта пĕр урапа 

ытлашши пулать.  

– Тата çулсан та юратчĕ пуль те, Çинçе хыççăн килĕпĕр ĕнтĕ, – 

терĕ Тухтар. – Килĕпĕр-и пĕрле? Кашкăрсенчен тек хăрамăн-и?  

– Санпа чухне эп нимрен те хăрас çук.  

– Чăнах-и? – патнерех пырса йĕкĕт Селимене куçран пăхрĕ.— 

Ытла пысăка хуратăн пуль эс мана?  

– Эс пĕчĕк çын мар...  

Çапла шăкăлтатса вĕсем çулнă курăка пуçтарчĕç, унтан, ана 

чиккинчи сукмака тухса, ялалла утрĕç.  

Кирек мĕн пирки калаçсан та, вĕсем хăйсен хушшинчи чăн 

шухăшсене уçса параймарĕç-ха. Çакна Селиме те, Тухтар та ăнланчĕ.  

Хĕрупраçăн ăшри туйăмĕ çамрăклах вăй илсе аталаннă пулсан, вăл 

каччă уççăн калайман шухăша та хăйне кура тĕрĕс тĕшмĕртет. Тухтар 

пирки каламăпăр, ăна ытти каччăсемпе пĕр тан виçме çук, мĕн ачаран çын 

умĕнче курăнма вăтаннăскер, вăл сăмах пуçарса калаçмасть. Ытти 

çамрăксем шапăлтатма та çуйăхма юратаççĕ, Тухтар шăпрах пулма 

хисеплет. Ыттисен тепĕр чух мухтанас йăла та пулать, вĕçкĕнленме 

пăхаççĕ, Тухтар çавăн пек ушкăнран пăрăнать. «Ав, Тухтар кĕтÿçĕ килет», 

– тесе, пÿрнепе тĕллесе кăтартасран хăрать вăл, именет. Пĕр-пĕр ял 

куштанĕн хăраххи ăна çын умĕнчех: «Эс кĕтуçĕ, кĕлмĕçĕ», – тесе хăртма 

пăхсан, унăн чунĕ савăнĕ-и? Капла вăл илтмест, курмасть – пĕр сăмах.  

Селиме мухтанчăксемпе вĕçкĕнсене кăмалламасть, ун пеккисем 

çынна çеç мар, хăйсене те хисеплеме пĕлмен пек туйăнать ăна. Тухтара 

вăл мĕн ачаран пĕлсе тăрать: пĕр вăхăтра та пĕр ĕçре тенĕ пек ÿссе çитĕннĕ 

вĕсем. Çапах та Тухтар мĕнле чипер каччă пуласси ăна çак çулсенче кăна 

палăра пуçларĕ. Тухтар яш-кĕрĕмпе пĕрле халиччен пĕр каç та вăййа тухса 

курман. Пĕрле пулсан та, выртмана çеç çÿренĕ, хушăран тата кĕрĕшсе 

ыраш вырма кайнă чух, утă çулнă чух пĕрле ĕçленĕ.  

– Тухтар, эс мĕншĕн вăййа тухмастăн? – куçран тÿрремĕн пăхса 

ыйтрĕ Селиме. 

– Вăййа?.. – ним тавăрса калама аптрарĕ Тухтар. Уншăн чăнласах 

çакă пĕр кĕтмен ыйту пулчĕ. Селиме умĕнче вăл хĕрлĕ улма пек хĕрелсе 

кайрĕ. Пĕр кас хĕрĕсем ун пÿрчĕ умĕнчен, сăвă каласа, каçсерен иртеççĕ 

Вăтакас урамнелле. Тухтар, хăйĕн пĕчĕк пÿртĕнче чÿрече аяккине тăрса, 

çамрăксене курăнас марччĕ тесе, катаран карăнса пăхать. Юратать вăл 

сăвă каланине итлеме, çамрăклăхăн тапса тăран вăй-хăвачĕ те хавалĕ 

мухтавлăн янăранăн туйăнать ăна. Хăй çапах та вăййа тухмасть. 

Пĕррехинче ăна пĕр кас ачи Миххук: «Каçхине вăййа пĕрле кайăпăр-ха», 

– тенĕччĕ. Тухтар, теплерен килĕшсе, ăна: «Кайăпăр», – терĕ. Чипер 

тумланнă Миххук çавăн чухне Тухтара юри пырса чĕнчĕ. Анчах Тухтар 

хăй сăмахĕ çине тăраймарĕ. Çавна аса илсе, вăл хальхинче Селимене хăй 

шухăшне тÿррĕнех пĕлтерчĕ:  

– Ватанатăп эп вăййа çÿреме. 

– Ак тата! – тавçăраймарĕ Селиме. – Мĕн вăтанмалли пур? 

Çамрăксем пурте тухаççĕ-çке?  

– Тухаççĕ пуль те...  

– Ытла ютшăнатăн эс, Тухтар, ытла ютшăнатăн. Тек пĕччен те 

пĕччен пурăнатăн. Паян каçхине вăййа тух-ха, юнашар тытăнăпăр... 

Тухатна?  

– Шухăшласа пăхăп, – терĕ Тухтар.  

Вĕсем ял çаранне çитрĕç. Селиме Тухтара каллех çав пиншак 

пирки асăнтарчĕ. Тухтар ун çинчен никама та каласа парасшан марччĕ. 

«Эс мана курман-илтмен пул», – терĕ-çке ана Палюк. Селиме тесен, ăна 

шанма пулать. Хĕр çакăн пирки никама пĕлтермессе сăмах парсан 

Тухтар паян ирхине Чаткасри Сантăр Палюкĕпе мĕнле тĕл пулни 

çинчен, унтан пиншакне вăл мĕнле парса хăварни çинчен йĕркипе каласа 

пачĕ. «Чăн та, лайăх çын иккен вăл», – терĕ Селиме. Унтан, пăртак 

тăрарахпа: «Аттене пиншаку пирки пĕр самах та ан асăнтар, каласан та – 

вăлтса калама çеç пулать», – тесе хушса хучĕ.  

 

V. ХИСЕП ЙЫХРАВĔ 

Çу кунĕнче Шерккей картишĕнчен пÿрте кĕре пĕлмест, ялан мĕнле 

те пулин ĕç тупăнать: е вите тасатмалла, е вут-шанкă вакласа 

купаламалла, пуçвĕрен явмалла, урапа-çуна тÿрлетмелле – пушă вăхăтра 

вăл çавăн пек ĕçсемпе тек аппаланать.  

Шерккей, хăй килĕнче яра кун ĕçсĕр ларас пулсан, чирлесе ÿкнĕ 

пулĕччĕ. Епле-ха – çын тени – вăхăтлăха та пулин ĕçсĕр пурăнтăр? 

Пурнăç ахальтен сыпăнмасть вăл. Ашшĕ те ăна мĕн çамрăкран çапла 

вĕрентнĕ, хăй те ачисене çапла вĕрентесшĕн тăрăшать. Шерккей, 

пĕчĕккĕн-пĕчĕккĕн ĕçлесех, мул пухма та ĕмĕт тытать-ха, анчах 

халиччен унăн ниепле те хăват çитерсе пулмарĕ. Виçĕмçул пушмак 

пăрăвĕ хапха айĕнче кĕлерсе вилсе кайрĕ. Сăвакан ĕни ватăччĕ вĕсен, 

шăлсăр та юлнăччĕ. Ĕне ятне çамрăклатас тесе, ваттине пусса, 

çамрăккине туянчĕç, вăл та пулин кăçал вăкăр ертмерĕ, хĕсĕре юлчĕ. 

Сурăхĕсем те улттăшĕнчен иккĕшĕ кана путек туса пачĕç, вĕсем те 

вилеймен путексем кăна пулчĕç, ыттисене тем амакĕ тытрĕ тейĕн: 

çулсерен пуран пăрахаççĕ. Ĕрчемерĕ çав-ха унăн выльăх-чĕрлĕх.  

Пÿртне юсаттармалăх пăртак тырă тытса усрать-ха Шерккей, кăçал 

та кăшт пухса кĕртес ĕмĕчĕ пур. Анчах тырра пÿлмене пухса иличчен 

тем курасси те пулĕ, ăна пĕр турă кăна пĕлет. Çавăнпа Шерккей пÿртне 

тÿрлетес пирки халлĕхе хай кăмăлне шухăшпа çеç пусарма пултарать, 

ĕçне тытăнсах тытăнаймасть-ха.  

Ÿлĕм тесен, урăхла сăмах. Часах Тимрук çитĕнсе çитет, – вăл та 

паха. Ĕнтĕ Ильяс та ĕç патне пыма тытăнать. Селиме пирки каламалли 

çук: çитĕннĕ хĕр икĕ çуртпа пурăнать, паян вăл ашшĕ-амăш килĕнче, ыран 

– таçта. Шерккей хушăран ун ячĕпе хуçалăхне кăшт чĕкетме пулмĕ-ши 

тесе те шухăшлать, шухăшласса пĕччен чухне çеç, хăй тĕллĕн шухăшлать 

вăл; ĕнтĕ алла тытман кайăкăн тĕкне татма çук, хĕр парса пуйнине питех 

асăнса каймаççĕ, ун вырăнне – çичĕ хĕр паракан пуян тăр çука тăрса юлнă 

тенине сахал мар илткеленĕ. Шерккей çавна пит чипер ăнланать. Тавах 

çав Сайтене: пĕр хĕр кăна çуратса пачĕ, ыттисем ывăлсем пулчĕç. 

Тухтарпа Селиме таврăннă вăхăтра Шерккей картишĕнче урапа 

тÿрлететчĕ. Селиме хăйне вир патĕнче кашкăрсем тапăнни çинчен каласа 

пачĕ. «Юрать-ха, эп кăшкăрса янине Тухтар илтрĕ, вăл çийĕнчех чупса 

пычĕ», – терĕ вăл. 

Шерккей ĕçне пăрахсах ун сăмахне итлерĕ. Унтан: «Пирĕн енче 

кашкăрсем тутă пулаканччĕ, вĕсем çынна тапăннине астусах та 

каймаççĕ», – текелесе ирттерчĕ.  

Пÿртрен тухнă Сайтепе Ильяс та Селиме мĕн каланине илтрĕç. 

Сайте Тухтара тав турĕ.  

– Пĕччен чух, куçа-куçăн кашкăр курсан, Селимен кăна мар, 

арçынсен те сехри хăпать, – терĕ вăл хута кĕрсе каланă май.  

 – Хăтарчĕ пулсан, лайăх çав ĕнтĕ, çапла кирлĕ те, – терĕ Шерккей, 

сăмах çукран сăмах тупнă пек. – Мĕн-çке, хĕр-ачапчан чĕри тилĕ-кашкăр 

курсан кăна мар, ана çинче шăши курсан та çурăлса тухасса çитет.  

Шерккее хальхинче урăххи илĕртрĕ. Вăл Тухтар аллинчи япалана 

асăрхарĕ. 

– Ку санăн мĕнлескер? – тесе ыйтрĕ вăл.  

– Пиншак, – тăсса кăтартрĕ ăна Тухтар.  

– Ак кур-ха сана... Ара, эс кĕпе вĕççĕн кăна кайрăн та... Ку санăн... 

мĕнле пиншак? Мĕнле пиншак? Ăçта тупрăн çакăн пек капар япалана?  

Шерккей ăна тĕрлĕ май çавăрса пăхрĕ. Пиншакĕ, чăн та, лайăх 

йышши пуставран иккен, акăлицки пулма кирлĕ. Тахçан вăл Чĕмпĕрте 

çакăн пек чаплă тавара пĕр çамрăк улпут çинче курсаччĕ.  

– Ăçтан тупасси-мĕнĕ... – калаймасăр аптраса тăчĕ Тухтар, – 

чăнласах та çул çинче тупрăм-ха ăна эпĕ.  

– Хе-хе-хе!.. Ак тамаша. Тупрăм тет! Хе-хе-хе... Пĕлĕтрен ÿкмеççĕ-

çке-ха çакăн пек япаласем? – хăй те халь-халь тупас пек енчен енне 

пăхкаласа илчĕ. Унтан каллех: «Епле тупрăн-ха ăна эс?» – тесе ыйтрĕ.  

Тухтар чăннипе калама кирлĕ маррине чухласа илчĕ.  

– Кунтан кайсан, – тытăнчĕ вăл улталама, – эп Улатăр çулне 

тухрăм. Умран пĕр тулли лав иртсе кайрĕ. Лавçи, тем, куçа курăнмарĕ... 

ахăртнех çывăратчĕ пулмалла. Эп çапла, хам тĕллĕн, ним мар утса 

пыратăп. Хайхискер çулан пĕр енне тинкеререх пăхатăп та – вырта 

парать çак пиншак. Илтĕм. Лавçине чĕнсе каласшăнччĕ – хамран инçете 

иртсе кайрĕ, каласан та, илтмĕ терĕм. Тăхăнса ятăм вара. Çав кăна, урăх 

каламалли те çук, – тесе пĕтерчĕ Тухтар.  

Шерккей пиншака тепĕр хут çавăркаласа пăхрĕ, чĕлхи вĕçне çăвар 

маччинелле таварса шаклаттарса илчĕ. Япалана сăмахсăрах мухтанă чух 

кирек хăçан та çапла тăвать вăл.  

– Темĕн, – терĕ вара, пуçне сулкаласа. – Йĕркеллĕ çын çакăн пек 

хаклă япалана, хаклă япалана пăрахса хăварас çук ĕнтĕ. Ÿкерсе хăварнă 

пулсан та, пĕр-пĕр ĕçкĕллĕ ирçе кăна ÿкерсе хăварнă пуль... Э-э? Çавăн 

пек мар-и, Тухтар?.. Вăл çавăн пек пулма кирлĕ те, – тавлашма сăлтав 

çук пек каласа хучĕ Шерккей. 

– Калать-çке-ха, лавçи-мĕнĕ курăнмарĕ тет, – Тухтар хутне кĕрсе, 

сăмах хушрĕ Сайте. 

– Илтетĕп те-ха, – куçне кăмăлсăр хупкаласа уçрĕ Шерккей. – Лав 

тени лавçăсăр мар иккенне Тухтар мар, Ильяс та, Ильяс та лайăх пĕлет. 

Мĕн-и, Селиме, эс вара çукчĕ-им çав вăхăтра?  

Ашшĕ мĕншĕн çапла ыйтнине Селиме çийĕнчех тĕшмĕртсе илчĕ. 

– Çукчĕ çав. Тухтар хăй пĕччен кăна тупнă. Çавăн хыççăн вăл мана 

çăлса хăварчĕ тетĕп-çке.  

Селиме, амăшĕ, Ильяс – виççĕшĕ те пÿртелле кĕчĕç. Картишĕнче 

Тухтарпа Шерккей кăна куçа-куçăн тăрса юлчĕç.  

– Ачи эс, Тухтар, суяканни марччĕ-ха, марччĕ-ха, – терĕ Шерккей, 

самахĕсене аякран илтерсе. – Мĕн те пулин пире пĕлтермесĕр сутса, кун 

пек хаклă пиншака туянманнине те пĕлсе тăратăп, эс ун пек çын мар, 

тÿрĕ çын эс, çапла мар-и? Çапла-çке.  

Тухтар, унпа килĕшсе, пуçне сулкаласа илчĕ.  

– Тимрук ăçта кайрĕ çак, ăна тахантартса пахмаллаччĕ тата, ăçта 

мурне кайса кĕчĕ вăл! – Шерккейĕн сасси, хăй çĕткеленнĕ чухнехи пек, 

кăра та чакăлташла илтĕнчĕ. 

«Лушах хампа та кĕмерĕм иккен, килех хăварнă пулăттăм», – тесе 

ÿкĕнчĕ Тухтар.  

– Мĕн-и, – майĕпен çеç сăмахне хускатрĕ Шерккей, Тухтар çинчен 

куçне илмесĕр, – пирĕн пек çынна, Тухтар, санах та калапарин, 

килĕшмест-çке çакăн пеккине çакса яни, хăй, мĕнле калас иккен те, чăх 

йăвинче ăнсăртран, ăнсăртран кăркка чĕппи тухнă пек пулать, çапла мар-

и? Санпа çывăхрах тăрса калаçсан, иксĕмĕр, иксĕмĕр кирек хăçан та пĕр 

чĕлхе тупаканччĕ-ха. Чăваш çынни вăл, ватти кăна мар, çамрăкки пулсан 

та, вăрăмрах та шалпартарах тумтире куç хывать. Уншăн тесен – ăшă та 

питĕ пултăр – çавă паха, çавă паха. Ахаль, пăхатăп та, ку сана кĕскерех те 

иккен, чавса тĕлĕнче те çăттă-çăттă тытать-ха, тăвăртарах та пулма кирлĕ... 

Тăвăррине шалпарлатма çук ĕнтĕ ăна, шалпаррине тесен – тăвăрлатма 

пулать... Пире вĕт, ĕçе çывăх куракансене, шалпар та вăрăм тумтир 

юратарах парать, йĕм çархи пытанса çÿретĕр, пĕр-пĕр япала çĕклесен те 

хул айĕнче çĕвĕ ан патăртаттăр, çапларах çав, шăллăм... Сана çак кĕркунне 

качака çăмĕнчен тĕртсе тунă çĕнĕ тăларан мамăкла пиншак çĕлетсе 

парапар тесеттĕмĕр-ха. Ку вара, калăпăр, Тимрук валлиех те юрĕ пĕрех 

хут. Питех мар та пирĕн çынна, тепĕр тесен, Тимрук пек шевилккене кĕр 

каçан улахсем тăрăх янкашса çуреме сара пласах та каймĕ тетĕп... Çапла 

тавапар, Тухтар шăллăм, – вăрăм сăмахне темле-темле май килтерсе аран 

пĕтерчĕ Шерккей. Тухтар ăна çакăн хыççăн пиншакне хăех сĕнсе парĕ 

тесе те ĕмĕтленчĕ вăл. Тухтар килĕшмерĕ. Хăй ятне асăнса панă пиншак 

пирки вăл нимĕнле шухăш та тытасшăн пулмарĕ. Йыснашĕ кирек мĕнпе 

илĕртсен те, кирек мĕн сĕнсен те, Тухтар çак хаклă парнене хăй валлиех 

хăварасшăн пулчĕ. 

– Шерккей йысна, – терĕ вăл васкамасăр, пиншакне йыснăш 

аллинчен илсе, – эсĕ хавах калатан-ха, телейÿ тĕлне пулнă япалана урăх 

çынна пама юрамасть тетĕн...  

– Мĕнле, мĕнле урăх çынна пултăр? – сăмахне каласа пĕтеричченех 

пÿлчĕ ăна Шерккей. – Ара, урăх çын-им ĕнтĕ пирĕн Тимрук? Ман ывăл-

çке вăл, саншăн ют пулать-и?.. Тахçан эпир сан мăнакку тăванĕсемпе пĕр 

тымарсемех, пĕр тымарсемех пулнă. Эсĕ ху та пирĕн тăван ача вырăнĕнче 

темелле, – Шерккей, те ытла ÿстерсе каланăшăн, çÿлти тутине шăлĕпе 

хĕстеркелесе илчĕ. – Ют мар, шăллăм, ах, ют мар çав...  

– Ют мар тетĕн, Шерккей йысна, ун пирки каламăпăр. Анчах 

лайăх япалана ман хаман та ĕмĕрте пĕрре таханса курас килет-çке, 

урăхран, шет, нихçан та çийĕме йĕркеллĕ тум çакса пулмĕ. Манăн чун 

çук-им?.. Телейĕме пултăрах ĕнтĕ.  

– Апла тетĕн иккен... Ăнланатăп-ха, кăмăлу юлать пулать ĕнтĕ 

санăн. Ытах... – сайра мăйăхне шăлкаласа илчĕ Шерккей, çапах та калас 

сăмахне малалла тăсасран пăранчĕ, – эп мĕн тесе-ха, Тухтар хамăр çын 

тетĕп, хамăран тетĕп, ăна пăхмалла, тăрантмалла, тумлантарас тесен те, 

хамăнах шухăшламалла пулать тесеттĕм. Капла ĕнтĕ, мĕнле калас иккен 

те, ху хăпарса ларнă туратна хăвăнах касмалла марччĕ пуль... – Тухтара 

куçран пăхса илчĕ Шерккей. 

– Эпĕ-çке, Шерккей йысна, сирĕн патăра хам килес тенипе 

çÿреместĕп, хăвăр чĕнетĕр те – вăйăм-халам çитнĕ пек сирĕн килĕрте 

ĕçлетĕп. Эс мĕн хушнине халиччен пĕтĕмпе тÿррĕн туса пыраттăм... Юрĕ 

эппин, малашне, мана йывăра илетĕн пулсан, кунта урăх килмессе те 

пултарăп, хăвăра та йăлăхтартăм пуль.  

Сăмах куçкĕрет урăхла май çаврăннăшăн Шерккей тем пăшăрхана 

пуçларĕ. Тухтар кăçал ахаль те Элентей патĕнче ытларах ĕçленĕн туйăнчĕ 

ăна. Элентей те чее, вăл пĕркунхине Тухтар хăйсем патне пурăнмаллипех 

куçтăр тесе те асăнтарнăччĕ. Тен, Элентеех çапла Тухтара пăтраштарса 

илĕртет пуль? Тухтар ун патĕнче çурхи ака ирттерчĕ, пĕлтĕр утă çаранне 

çулчĕ, хÿме тытнă чух эрне хушши ĕçлерĕ. Элентей çаплах ăна хăй патне 

явăçтарасшăн хĕрĕнет. Юрать-ха, Шерккей Элентее витĕмлĕнех систерсе 

хучĕ. «Шăллăм, – терĕ вăл, – турамне эпĕ туратăп та, çиессе эс ытларах 

çиетĕн курăнать, Тухтар ху патна куçасса ĕмĕтленмесен те юрĕччĕ», – 

терĕ. Халь те акă: «Шухăшласа пăхмалла пулать», – тесен те, Тухтар ăна 

çаплах каласа хучĕ.  

– Мĕн шухăшламалли пур, Шерккей йысна! Маншăн ик алла пĕр 

ĕç, сирĕн патăрта пулмасан, Элентей хăта патĕнче ĕçлеме пултаратăп... 

Тепĕр тесен, мана хам тĕллĕн пурăнасси çинчен шухăшлама та вăхăт 

çитнĕ, – терĕ Тухтар.  

– Халь çапла тетĕн çав ĕнтĕ, ÿссе çитĕнтĕн те...  

Енчен Тухтар хăех Элентей патне куçма шут тытсан, мĕн тумалла 

пулать? Пĕр ят ани-çаранĕ те, пахчи те Элентее каять вара. Элентей те 

пĕр сăмах каламасть. Çук, ун пек юрамасть, типĕ кашăк çăвара çурать.  

– Тухтар шăллăм, çапла калаçнăшăнах йывăра илмĕн-ха эс, йывăра 

илмĕн-ха. Эпĕр хамăр хушăра çилленĕпĕр те, килĕштерĕпĕр те. Шерккей 

йысну сана халиччен хур кăтартманччĕ-ха, çавна хăвах пĕлетĕн... Сăмахĕ 

пиншак пирки тухса кайрĕ... Апла эс, эс ăна сутасшăн та мар ĕнтĕ?  

Тухтар килĕшмесĕр пуçне сулкаларĕ.  

– Ытах сутас кăмăлу та çук пулсан, хăвах тăхăнса çÿре эппин, 

тăхăнса çÿре. Хăвна та кирлĕ çав. Пĕр-пĕр чух тесен ĕнтĕ, – энчетрен 

пĕрре туя каясси пулать-и унта, пасар курма-и, – çавăн чухне те пулин 

Тимрука тăхăнтартса яма килĕшĕн вара.  

– Ун пирки сăмах та çук, Шерккей йысна, – терĕ Тухтар, сăмах 

вĕçне çапла майпа тухнăшăн хĕпĕртесе. – Тимрукпа эпĕр хамăрах 

калаçăпăр.  

Çав вăхăтра çил хапхи умне хурарах сăнлă вăрăм çын пырса тăчĕ. 

Шерккей ăна аякранах палласа илчĕ: ала пек шатра питлĕ Урнашка 

иккен. Урнашкан симĕсрех хĕсĕк куçĕ пĕринчен-пĕри самай аякра, пĕр-

пĕринпе килĕштереймесĕр хăйсене уйрăм шăтăкланнăн курăнаççĕ. Сайра 

та вĕтĕ шăллă çăварне хупмасăрах çÿрет.  

Урнашка Хветюкĕ Кантюк лавккинче Нямаçа пулăшкалам пек 

тăвать, каçсерен лавкка хураллать; хăй вăл хăш енчен килнĕ чăваш, çĕрĕ-

шывĕ пур-и унăн, çемйи-валĕш ăçта пурăнать – ялта ун çинчен никам та 

тĕплĕн пĕлмест, хăй те каламасть. Урнашка пилĕк-ултă çул хушши ĕнтĕ 

Кантюк патĕнче тăрать. Утламашра ăна ячĕпе те мар, Урнашка тесех 

чĕнеççĕ. Ятне такам туртса кăларнă, никам та тĕплĕн пĕлмест. Çапла 

чĕннĕшĕн вăл хăй те йывăра илмест, – йывăра илме сăлтавĕ те çук, – 

Манăн чăн ятăм çапла тесе те асăнтармасть.  

Тĕрлĕ киревсĕр ĕç-хĕле пула, Урнашкана ял халăхĕ пит те 

юратмасть. Сăмах тĕлне килнĕ чух çаксене асăнса хăварăр-ха: виçĕм 

çулхине пĕрре Турикасри чи лайăх пусăран йытă вилли туртса кăларчĕç. 

Пусса темиçе кун хушши тасатрĕç пулсан та, халăх урăхран çавăнта шыв 

ăсма çÿреми пулчĕ. Йытă йăнăшпа-мĕнпе хăй тĕллĕнех пусса кайма 

пултарасса питех шанмаççĕ те, çапах энчетрен пĕрре пулма пултарать 

тейĕпĕр. Анчах, çавăнтан кайран тата виçĕ кун иртсен, Эпселемĕн 

урамри пуссинче кушак вилли тупрĕç. Ялта вара, кирек мĕн пулсан та, 

пĕр çын алли хăтланать çакна тесе сăмахлама тытăнчĕç. Сăмахĕ сăмах-ха 

вăл, – акă тата пĕр-икĕ кун иртсен, лавкка патĕнчен инçех мар пусăран та 

тепĕр кушак вилли туртса кăларчĕç. Каçхине кушак хаяррăн макăрнине 

çавăн чух урамра ларакан хĕрсем, Хĕветуçпа Серпи, илтнĕ иккен. 

Кăштах тăрсан, вĕсем çав пусă патĕнчен кам иртнине палласа та илнĕ: 

вăл çын Кантюк лавккине хураллакан Урнашка пулнă. Тепĕр кун, 

пусăран кушак вилли туртса кăларсан, çав ирсĕр ĕçсене тăваканĕ кам 

иккенне пурте лайăх пĕлсе çитрĕç.  

Пĕлтĕр тата çакăн пек ĕçсем пулса иртрĕç.  

Пĕр каçхине ял çыннисен пахчисенче мĕнпур пек вĕллесене 

пĕтĕмпе тÿнтере-тÿнтере тухнă, пыл карасĕсене, кăларса пăрахса, тăпра 

çине таптанă, вĕлле тункатисен тăррисене сире-сире пăрахнă. Ирхине 

урама тухса пăхма çук – пĕтĕм ял тăрăх вĕлле хурчĕ вĕркĕшрĕ. 

Ашкăнаканни кам пулнине çийĕнчех пĕлеймерĕç. Эрнерен кăна çакăн 

пек сас-хура тухрĕ: Нямаçăн лавккинче сахăр чĕрĕлнĕ имĕш, ăна 

туянакансем пулман. Вĕллесене тÿнтерсен, ял халăхĕ пыл çуккине пула, 

ирĕксĕртен тенĕ пек, Нямаç лавккине сахăр туянма çÿренĕ.  

– Сирĕн вĕллĕрсем тÿннĕшĕн эп айăплă мар, – тесе лĕкĕртетнĕ, тет, 

ун чухне Нямаç. 

Нямаçĕ айăплă-и, айăплă мар-и, анчах çав ĕçе вăл хушнипе 

Урнашка туни такамшăн та паллă пулчĕ. Çавăнтан вара ял халăхĕ 

Урнашкана, чунилли вырăнне хурса, курайми пулса çитрĕ.  

Ĕнтĕ çыншăн мĕнле-тĕр те, Урнашка халиччен Шерккее ун пек-

кун пек хур кăтартсах кайманччĕ-ха, çавăнпа Шерккейĕн Урнашкана 

кураймасăр тăма сăлтавĕ çук.  

Урнашка хапхаран кĕмесĕрех кил хуçине кăчăк туртрĕ. Шерккей, 

васкамасăр пускаласа, ун патнелле пычĕ. Вĕсем вĕрлĕк хапха çине иккĕш 

икĕ енчен таянса калаçма тытăнчĕç.  

– Шерккей пичче, сана Кантюк папай чĕнсе ячĕ. 

– Акă тата! Мĕншĕн, мĕншĕн кирлĕ пултăм-ши вара ăна?  

– Çавна калаймастăп ĕнтĕ.  

– Кантюк папай хăех чĕнтерчĕ тетĕн те-ха...  

– Хăех чĕнтерчĕ. 

– М-мĕнле чĕнтерчĕ? Мĕнле чĕнтерчĕ? – аптăрасарах ыйтрĕ 

Шерккей.  

– Пыр-ха, Урнашка, Шерккее чĕнсе кил терĕ.  

– Ап-пла. Эс вара халь... лавккара мар-им?  

– Лавккара-çке! Хушăран вĕсен килĕнче те ĕçлекелетĕп.  

– Э-э, ав мĕнле иккен. Мĕн-и, манăн лавккине кăна кĕрсе тухмалла 

пуль? Лавккине кăна пуль?  

– Мĕншĕн лавккине? Килнех пымалла. Унта вĕсен темле çынсем 

килнĕ.  

– Темле çынсем тетĕн...  

– Вулăсран пулмалла... Кантур начальникĕсем пуль ĕнтĕ. Пит 

пысăк çынсем пек туйăнчĕç мана.  

– Ак тамаша! Мĕне кирлĕ вара эп вĕсене?  

– Пĕлместĕп. Анчах чĕнессе хăй патне чĕнет. Сана хисеп йыхравне 

яратăп терĕ вăл мана.  

– Эппин... Эс мана... кунтах кĕтетне, элле хамăр пата кĕретне? – 

Кĕрсе тăмастăп, Шерккей пичче.  

– И-и, тупата, çак ятпа килнĕ çынна сăра куркисĕрех ăсатса яма...  

– Çук, вăхăтăм çук. Хăвăртрах кĕрсе тух эппин.  

– Эп пĕр наччасра, пĕр наччасра...  

Шерккей картиш еннелле çаврăнчĕ, çулнă курăка тиесе килме 

Тухтара каласа хăварчĕ, хăй пÿрте васкавлăн кĕчĕ те тумланма тытăнчĕ. 

Çине ĕренкĕл кĕпе, хура шăлавар тăхăнчĕ, пуçне килте çаптарнă тавăр 

çунатлă çăм шлепкине лартрĕ, пилĕкне хура ярапалла пиçиххи çыхса ячĕ. 

Мăшăрĕ унран: «Хăçанччен пулатăн», – тесе ыйтсан та, аллипе кăна сулса 

хăварчĕ: çынни хăйне мĕншĕн чĕннине пĕлмест те, ăçтан татса калас пур...  

Шерккей тухасса Урнашка хапха умĕнче кĕтсе тăчĕ. 

Вĕсем Вăтакас еннелле, васкамасăр сулкаланса, çул тытрĕç. 

 

XI. «ШЕРККЕЙĔН ТЕ ĂС ÇУК МАР» 

Шавлăн иртрĕ Утламăшра уяв.  

Акатуйĕнче кăçал та Шăрттан Имечĕ паттăра тухрĕ. Туймет 

Тухтарĕ те, ут ярса, малти вырăна йышăнчĕ. Шерккей Селими ялта ятлă 

пике пулса тăчĕ. Ялйыш халь çавсем çинчен кăна сăмахлать – ирпе кĕтÿ 

кăларсан та, каçхи вăйăсенче те, урамра пĕр-пĕринпе тĕл пулсан та, 

çынсем иртнĕ уяв пирки асăнмасăр хăвармаççĕ.  

Сăмахлас тесен, Шерккейĕн те чĕлхи çаврăннă пулĕччĕ. Калаçас 

тивĕçĕ ыттисеннинчен ытларахчĕ те-ха: унăн хушка çÿренĕ чи мала тухрĕ, 

пĕрремĕш парне параканни те – Селиме – унăн хĕрĕ-çке... Шерккей 

вырăнĕнче урăххи пулсан, халăх хушшинче те саркаланса кăна çÿремелле...  

Урăххи пулсан çав, Шерккей мар.  

Шерккей савăнасса та пĕччен чухне кăна савăнчĕ; савăнăçĕ те унăн 

пĕр вăхăта кăна пычĕ: ут янă хыççăн, лашине çавăтса таврăннă вăхăтра. 

Халь Шерккей кулленхи пурнăç йĕрне ÿкрĕ. Иртсе кайни текех ăна 

тĕлĕнтермест. «Мĕнех вара, çапла пулмаллаччĕ те», – мăкăртатрĕ вăл – 

хăйне çеç илтĕнмелле. Анчах шалаварне кăлăхах Тухтара пачĕ çав. 

Тухтар пилĕкне тăп-тăп çыхса çÿреме юратать, пиçиххипе те 

çырлахатчĕ, ăс çитерейсен, уншăн та чĕркуçленсе тав тумаллаччĕ.  

Апатланнă хыççăн пăлтăр пусми çине тухса ларнă Шерккей тарăн 

шухăша кайрĕ. Темле асра тытăнса юлмалла мар шухăш пăтранчăкĕсем 

унăн пуçне çавăраççĕ, вĕçне-хĕррине çитмесĕрех вĕсем вĕлтлете-

вĕлтлете иртеççĕ, сÿтĕлеççĕ, çухалаççĕ. Чим-ха, мĕн турĕ вăл паян? Тырă 

савăрмалли йывăç кĕреçе якатса аппаланчĕ, Макка лупашкинчен икĕ лав 

мунча чулĕ тиесе килчĕ. Çавсене тусах кун иртрĕ-и, пăсса? Ĕçлемелли 

тата та пурччĕ-çке унăн: карман урапине тевĕш турттармалла, çĕнĕ хăмăт 

пăявĕ явмалла, арпалăха сÿтсе тÿрлетмелле...  

– Çук чун, – хăйне сасăпах хăтарса илчĕ Шерккей. Ăна ытла сахал 

ĕçленĕн туйăнчĕ. Хăй кăна мар, вăл ачисене те ĕçе питех явăçтармасть 

пулас-ха.  

Килйыш хуçин кăмăлĕ пăсăлчĕ.  

Тимрук урама тухатчĕ.  

– Эс, Тимрук, мĕн-и, çул хĕрринчи ыраша, ыраша кайса та 

пăхмарăн пуль?  

– Каламарăн-çке унта кайма?  

– Хм, каласса кĕтмелле! Хăвăн пĕлме ăсу çитмерĕ-им? Ярăнса 

çÿрен урам тăрăх, касмак, çавна ăсна илместĕн... Урапа тавраш пăрăнса 

кĕресрен шăтăксем алта-алта тухмалла! – Шерккей ăна тата тем 

каласшăн çăварне уçнăччĕ – ĕлкĕреймерĕ.  

Тимрук: 

– Ыран кайса килĕп, атте, – терĕ те урамалла тухса шурĕ. 

Тайнă алăкран Селиме ĕçлени илтĕнет. Вăл сурпан вĕçĕ тĕртет. 

Аллинчи аси юрласа кăна вылять.  

– Йĕркине пĕлмеççĕ, – мăкăртатрĕ Шерккей. – Пир тĕртсе 

лармалли вăхăт-и халь? Йĕтем типсе каять, ав, çĕрĕшнĕ улăмпа 

витмеллеччĕ. Ху асăнтармасан, çавна та тумаççĕ-çке, пăсса... Селиме!  

Ашшĕ умне хĕрĕ васкавлăн тухса тăчĕ.  

– Мĕн, атте?  

– Ыран йĕтеме, йĕтеме витесчĕ.  

– Паян витсе пĕтертĕмĕр аннепе. Йĕтеме кăшт пысăклатрăмăр та.  

– Э, çавăн пек лайăх та... Мĕн-и, выльăхсем пурте кĕчĕç-ши? – 

пăшăрханса пăхкаларĕ Шерккей.  

– Пурте. Анне ĕне сăвать унта. Тата мĕн?  

– Урăх ним те çук...  

Селиме каллех пÿрте кĕрсе кайрĕ. Каçа хирĕç пир тĕртме чарăнчĕ 

вăл. Ĕçне пуçтарчĕ, çипуçне улăштарса тăхăнчĕ, вăййа тухса кайрĕ, ашшĕ 

умĕнчен вăтана-вăтана иртрĕ. Юрать-ха, лешĕ ун енне çаврăнса пăхмарĕ. 

Çĕрте, кĕлет алăкĕ патĕнче, мунчаларан явнă пăяв выртать. Тимрук 

пăрахнă ĕнтĕ ăна, тата кам пултăр? 

Шерккей çĕкленчĕ те кĕлет патне пычĕ, пăява аллипе тытрĕ, туртса 

пăхрĕ. Паявĕ тăн-танах-ха, унпа пăру вĕренлеме пулать. «Упрама 

пĕлмест!» – мăкăртатрĕ Шерккей. Тен, ывăлĕ кăна та мар, вăл хăй те упрас 

йĕркене тытмасть пуль. «Хуçалăхра кукăр пăта та кирлĕ пулать», – тетчĕ 

Шерккей ашшĕ. Çак хаклă сăмаха маннă вĕсем, упрама та, перекетлеме те 

пĕлмеççĕ. Апла пулсан ăçтан çитти çиттĕр? Ĕç йĕркине пăхăнми пулнă. 

Шерккейпе Элентее ашшĕ кăвак çутăллах вăрататчĕ. Çамрăк Шерккей 

ирпе ирех картишне, пахчана тухатчĕ, ыйхăсăр кайăксем юрланине 

савăнса итлетчĕ; ун чух Шерккейĕн ашшĕ çынран малтан акине тухнă, 

тыррине вырнă, çапса пĕтернĕ – халь маннă иккен çав йĕркелĕхе: хĕвел 

йывăç пуçуллĕш хăпарсан кăна ĕçе тытăнать. Юрамасть кун пек, 

юрамасть, малашне Шерккей апла пулмĕ-ха, ачисене те тыткалама пĕлĕ. 

Кантюк... Кантюк картишĕнче çакăн пек пăяв çĕрте вырттăр-и? Нихçан 

та! Пăхма куç çитерет вăл...  

Чĕререн ÿкĕннĕ Шерккей, аллинчи пăява нумайччен çавăркаласа, 

кĕлет алăкĕн янахĕнчен çакса ячĕ, унтан хăй вырăнне васкамасăр кайса 

ларчĕ.  

Сайте ĕне суса кĕретчĕ.  

– Сĕтне, сĕтне мĕн чухлĕ пачĕ?  

– Сахал çав, иртнĕ кунсенче ытла чакарчĕ, – Сайте чÿлмекĕнчи 

сĕтне тайса кăтартрĕ. Чÿлмек тĕпне карăнса пăхрĕ Шерккей.  

– Турăх ан кĕвер. Çу, çу уçлăпăр.  

Сайте упăшки çине чăрр пăхса илчĕ.  

– Илтрĕне, çу уçлăпăр тетĕп. Яшкана уйранпа кăна шуратăпăр... Эс 

мана ыран иртерех вăрат-ха, кăвак çутăлла...  

– Каймалли çук-çке ниçта та?  

– Пурпĕрех, пурпĕрех.  

Сайте пÿрте кĕчĕ. Шерккей çаплах пăлтăр пусми çинче ларса 

юлчĕ. Вăхăчĕпе вăл хăйĕн çурт-йĕрне пăха-пăха илчĕ. Хуралтисем тăрĕç-

ха халлĕхе, пÿрчĕ ытла кайтта-çке: урамалла чикĕнсе анасса кĕтсех 

тăмалла. Çĕнетме кăна тесен, кăçал та вăй çитерме кирлĕ те, çĕннине 

лартса пулмĕ-ши тесе шухăшлать Шерккей. Пÿртне лартсан, хапхине те 

тутармалла. Капла, ав, иртен-çÿрен картишĕнче мĕн пуррине ал лаппи 

çинчи пек курса тăрать.  

Виçĕ ят çĕрĕ акать-ха Шерккей. Ялта унран сахал акакансем те 

нумай, ун пек çемьесене çурт сиктерсе шутлама пулать. Шуратмасăр 

туранă çĕрулмипе яшка пĕçереççĕ, пултăранпа çăратаççĕ. Ав, 

Пикмăрсасемех ытла чух пурăнаççĕ. Турра шĕкĕр, Шерккей сĕтелĕ 

хальччен çăкăртан татăлман-ха. Çăкăра та перекетлĕрех тытмалла... 

Картишĕнче унăн лаши чипер, анине сухалама сухапуç аслăк айĕнчех, 

кÿлсе тухас тесен, урапи-çуни пур. Сĕт-турăх сахал та, çапах кÿрше 

кайса илни мар: качакаран пысăкрах ĕни пур; ултă чун сурăх усрать – 

сывлăх тĕрĕс-тĕкел тăрсан, питравра така пусать. Çынпа танлаштарсан, 

ун пурнăçĕ ытла катăках та мар темелле. Анчах саркаланса пурăнмалăх 

хăват çук-ха. Пурнăç майне курас тесен, пĕр сум çумне тепĕрне 

хушмалла, пĕр пĕрчĕрен çĕр пĕрче çити ĕрчетме пĕлмелле, тĕпренчĕк те 

сая ан кайтăр. Кантюксем патĕнче çавăн майлă калаçмарĕç-и?..  

– Сайте!  

Сайте пÿртрен тухрĕ.  

– Ир тăмалла терĕн-çке, мĕншĕн çывăрма выртмастăн тата?  

Упăшки пĕр тапхăр чĕнмесĕр тăчĕ.  

– Мĕн эс мухмăрпа аптранă пек ларатăн? Пуçу ыратмасть пуль-çке?  

– Ыратмасть... Эс çав чăланти, чăланти cap арчана пушатса пар-ха 

мана... Пĕр-пĕр çăра та тупса пар.  

– Ак тата! Пуçна мĕн килсе кĕчĕ? Унта Селиме япалисем-çке?  

– Япалисене кĕлетри çÿпçене пушат. 

– Хума вырăн тупăпăр-ха ăна... Мĕне кирлĕ пулчĕ сана çав арча?  

– Кирлĕ çав.  

Сайте чăлана кĕчĕ. Мĕн тумаллине туса пĕтерсен, вăл çăраççи 

тупса килчĕ те упăшкине тыттарчĕ. Шерккей пÿрте васкарĕ. Пÿртре 

тĕттĕм. Кăмака айĕнче таçта шăрчăк чĕриклетет. Шерккей сентре патне 

пычĕ. Сентре çинче типсе кайнă çăкăр çаврăмĕ пур. Вăл чĕвен тăрса çав 

çăкăра илчĕ, унтан, сĕтел сунтăхĕнчен те пуçланă çакăрпа каснă чĕлĕсене 

тытса, чăлана тухрĕ. Сайте пăхса тăнă хушăра Шерккей çăкăра арчине 

хучĕ, питĕрсе илчĕ, уççине пиçиххинчен çакса ячĕ.  

– Ÿлĕм, çăкăр кирлĕ чухне, хама калатăн, – терĕ вăл Сайтене.  

– Пирĕн ытлашши хырăм çук-çке, мĕншĕн çапла хăтланатăн? – 

тĕлĕнсе ыйтрĕ Сайте, халиччен ун пекки пулманнине кура.  

– Перекетлĕрех тыткаламалла пулать. Упи пасарĕнче, авă, çăнăх 

хакланнă, теççĕ, – суйрĕ Шерккей.  

Сайте сасăсăр кулкаласа илчĕ.  

– Мĕн шăлна йĕретĕн? – мăкăртатса ыйтрĕ Шерккей.  

– Култаратăн та... 

– Эп кулмастăп. Ÿлĕм курăн акă.  

Кăмăлсăрланнă Сайте урăхран ырă та, хаяр та чĕнмерĕ.  

Çуллахи кĕске каç питех тĕттĕмленмест. Вăрман çийĕн пĕр çĕрте 

кăвакарнă, тепĕр çĕрте шурăмпуç çути карăна та пуçларĕ. Шерккей патне 

Элентей пырса кĕчĕ.  

– Эс мĕн, çĕр хута, çĕр хута канăçа пĕлмесĕр çÿретĕн?  

– Çывăрас килмест. Выртса пăхрăм – ыйхăм вĕçрĕ. Атя. Тухса ларар.  

Вĕсем иккĕшĕ лаç патĕнчи сак çине пырса ларчĕç. Элентей чĕлĕм 

тивертсе ячĕ. Вĕçĕмсĕр нăйăлтатакан вăрăм тунасем, йÿçĕ тĕтĕме пула, 

питех çулăхми пулчĕç.  

– Вăрмана кайса килесшĕн. Вăрăмккуна парса яран-и?  

– Хам каятăп, шăллăм, мана та вутă кирлĕ... 

– Апла тетĕн. Каясси çинчен шарламастăнччĕ-çке?  

– Кайса килес теп çав... Хăвăн ăçта вăрăмкку?  

– Тÿрлетме салатрăм.  

– Апла эппин, апла эппин çын хыçĕпе тына илесшĕн?  

– Çынăннипе мар. Эп сан патна килтĕм. Тете эс манăн.  

– Хм, пурпĕр мар-и вăл?  

– Аптратмастăп.  

Каллех явăнать чĕлĕмĕн кăвак тĕтĕмĕ. Çамрăксем сăвă каласа 

Вăтакас еннелле иртеççĕ. Вĕсен сасси таçтан илтĕнет. Элентей тетĕшĕн 

çÿренне мухтарĕ, Тухтар пирки ăш сăмах каларĕ, унтан:  

– Кантюксем патĕнче пултăн-и? Иртнĕ вырсарникун, – тесе ыйтрĕ.  

– Пултăм, хăйсем ятне килсе чĕнчĕç. Кĕрчеме, кĕрчеме ĕçтерсе 

ураран ÿкерчĕç, ами.  

– Апла тетĕн. Хăнана çÿретĕн иккен. Тем çывăх курчĕç ĕнтĕ сана?  

– Çавăн пирки пуç çавăрмастăп-и? Темшĕн чĕнтерчĕç, Маххитпе 

иксĕмĕр пĕлмесĕрех юлтăмăр.  

– Маххитпе иксĕмĕр тетĕн. Хăнисем йышлăччĕ пуль?  

– Мĕн хăни унта! Çемлемир килнĕччĕ. Çав ятпа пичке пуçларăмăр 

терĕç. Мĕн ĕнтĕ, Усалук пынăччĕ, чĕнтерсех пуль. Элюккапа Нямаçĕ 

тата эпĕр, Маххитпе, Маххитпе, урăх никам та çукчĕ.  

– Элюккапа Маххит унта пулĕç-ха. Сана мĕншĕн кĕрекепе чыслаççĕ?  

Шăллĕ тем иккĕленни Шерккее кĕрĕпех ăш хыптарчĕ.  

– Апла-капла темĕн калаçмарĕç те, – куçне мăч-мăч хупкаласа уçрĕ 

вăл. – Элле мĕнле те пулин сăлтав пур тесе шухăшлатна?.. Элюккапа 

Маххите мĕншĕн чĕнтернĕ пуль тетĕн вара?  

– Мĕн мĕншĕнни пултăр? – терĕ Элентей лăпкăнах. – Кантюк 

папай сăлтавсăр хăна кĕртмест. Çĕнĕ Ырра çавăрса илчĕ. Çав кăна. 

Çемлемир тетĕн. Вăл çемскипе ĕç пĕтерме пулаканĕ. Элюккапа Маххит-

и? Вĕсем Çĕнĕ Ырра сутакансем.  

– Ах, ытла та эс, Элентей, туман тихан пилĕкне ан хуç-ха, – ĕнси 

çине ларнă ÿпрене çиллессĕн çапса илчĕ Шерккей, – Çĕнĕ Ырă вăл – таса 

вырăн, çылăх ăна сухалама, унта суха касси те витмест.  

– Санăн витмест. Шăлу та витмест санăн. Хытаймасăрах çĕрĕшнĕ. 

Кантюк папайсен тимĕр акапуçĕ вăрман кăклать. Ав, куратна, – 

хĕвелтухăçнелле кăтартрĕ Элентей аллипе тăсса, – хăвăлăхра вут çутисем 

йăлкăшаççĕ. Кантюк папайсем вĕтлĕх касса çунтараççĕ. Сакăр лаша 

сухалать. Эс пур – суха витмест тетĕн! Хура карта çавăрать. Ĕмĕрлĕхе. 

Куршанка таран. Çĕр ăна ытла пулать.  

Шерккей куç чарса итлерĕ Элентее. Апла иккен. Кĕрекере ларнă чух 

Куршанка ярне асăннине илтсеччĕ те-ха. Сухалама, чăн та, тухрĕç пулсан, 

Элентей тĕрĕсне калать пуль. Ĕçлеччĕрех, тепĕр тесен. Кантюк Çĕнĕ Ырра 

ĕçе кĕртнĕшĕн Шерккейпе Элентей çăварне пыл та çу кĕрес çук. Çaпax та:  

– Ав мĕнле иккен, – терĕ Шерккей сăмахсене тăсарах. – Эппин, 

çемлемирĕ те çавăншăнах килчĕ пулать-и? Ăсу кăна кайтăр çав. 

Çийĕнчех епле тавçăрса илĕн вĕсене... 

– Ха! Эс ăна икерчĕ çиме çÿрет тесеччĕ пуль-ха? Вăл юрĕ тейĕпĕр. 

Санпа мĕн пирки тупăшмалла вĕсен?  

– Чăн калатăп, шăллăм, нимĕн пирки те тупăшмалла пулмарĕ. 

Ахаль, пит хапăл туса, хапăл туса йышăнчĕç ĕнтĕ. Эпĕр пĕр кĕрекере 

лармалли çынсем теççĕ. Карчăкĕ вара сана та чĕнтермеллеччĕ тесе 

асăнчĕ, мĕншĕн çаплаччĕ-ши, пĕлеймерĕм.  

Элентей пĕр кăна шухăша кайса ларчĕ. Сÿннĕ чĕлĕмне тепĕр хут 

тултарчĕ те авăпа тивертрĕ. Унтан сасартăк Шерккей еннелле çаврăнчĕ.  

– Хăрах турт ăна мăшăр тевĕш карма кирлĕ те мар. Вĕсем 

пĕлмесĕр хăтланмаççĕ.  

– Тем пирки каласшăнччĕ ĕнтĕ эс? – тĕшмĕртеймерĕ Шерккей.  

– Эс унта пултăн. Мана вĕсем мĕншĕн чĕнччĕр? Вĕсем мана чĕнсен 

те курнăçтарасшăн кăна чĕнме пултараççĕ. Элентей вăл усал, Çĕнĕ Ыра 

пирки халăх çинче урлă сăмах хускатĕ, унăнне те чĕлхине çу сĕрес тенипе 

çеç чĕнме пултаратчĕç. Урăх ним пирки те асăнмарĕç пуль унта?  

– Асăнмасăр! Калаçса лартăмăр ĕнтĕ. Атьсене те пурне те асăнчĕç, 

лайăх атьсем теççĕ. Селимене те асăнчĕç. Чипер хĕр пулса çитĕнет тет 

вĕсен карчăкĕ...  

Элентей анаслам пек тунă çĕртен чарăнса тăчĕ, унтан тетĕшне 

куçран витерсе пăхрĕ. Самай вăхăт иртсен çеç сăмах хушрĕ.  

– Апла-и?.. Ха-ха-ха! – пĕтĕм урама илтĕнмелле ахăлтатса ячĕ вăл; 

хăрах куçне хĕсе-хĕсе Шерккее тинкерчĕ. Мĕскĕн Шерккейĕн çÿçĕ 

тăраткаланса кайнă, мăйăхĕ те тути тăрăх пĕтĕрĕнсе тăмасть, мунчала 

пек усăнса аннă. Элентей ун çине чалăшшăн пăхкаласа кулни ăна 

виртлесе тăрăхланă пек туйăнчĕ. Элентей çаплах ахăлтатма чарăнмарĕ, 

çав хушăрах йĕплĕ сăмахĕсене те суйлама ĕлкĕрет: – Кĕрекене илем 

кĕртме чĕнтернĕ тесе тараттăнччĕ пуль-ха? Мĕлке пуç! Ют сĕтелсем 

тăрăх куçна сутса çÿретĕн... Нямаçĕ те санпа чĕлхе çурĕ пуль-ха? Ха-ха-

ха! – çаплах кулчĕ Элентей. Ун куçĕнчен куççуль те пăчăртанса тухрĕ. 

Каçхи лăпланнă çанталăкра кулли таçта çити ян каять.  

Шерккейĕн куласси килмерĕ. Кирек мĕн каласа-хăртса тăксан та, 

вăл та чĕресĕр çын мар. Мĕн кулмалли пур унран? Ĕнтĕ шăллĕ тенипех 

ăна кÿренме пĕлмĕ-и вăл? Элентее йывăра илнĕ кăмăлпа пăхса, Шерккей 

ура çине тăчĕ. Шăллĕ пысăк çăпаталлă урисене шăнăрлантарса тăсса ячĕ, 

пуçне кăшт каялларах тытрĕ, çĕрте выртакан улăм пĕрчине пĕшкĕнсе 

илчĕ, ăна пĕр аяккинчен чĕрсе, сайра шăл хушшине тасаткалама 

тытăнчĕ. Юнланнă сурчăкĕпе улăмне вăл çиллессĕн сурса пăрахрĕ.  

– Тете, – çывăхарах ларчĕ Элентей. – Çилленетĕн мана. 

Нарастаран çилленетĕн. Хутна кĕрсе калаçнăшăн. Тăвансене ун пек 

килĕшес çук... Кантюк папай та, Нямаçĕ те иккĕш икĕ усал. Усалăн тирне 

утмăлăн сĕвеймĕн. Ан кĕр вĕсен танатине...  

– Эс çавăншăн манран кулатна, шăллăм, шăллăм?  

– Çавăншăн тетĕн? Хăвах чухлама кирлĕ! – Ытти сăмахсене 

Элентей ытла шăппăн каларĕ. Шăппăн каларĕ пулсан та, Шерккей ăна 

пĕтĕмпе илтрĕ. Хĕсĕк куçĕ чарăлса кайрĕ унăн, çурăмĕ тăрăх темĕн 

сăрăлтатса иртрĕ.  

«Мĕн кирлĕ мара сÿпĕлтететĕн?» – тенĕ пек пăхса илчĕ те хăй çав 

вăхăтрах хăраса ÿкрĕ.  

– Эс... эс... мĕн-и... – тем каласшăн пулса такăнчĕ Шерккей.  

Элентей нимĕн пулман пек ура çине тăчĕ, çывăрас килнĕ чухнехи 

пек карăнса анасларĕ, пилĕкĕнчен аллипе тытса, урамалла пăхрĕ.  

– Хальччен сана хаяр сунман, – терĕ вăл, сăмахĕсене яланхи пек 

татса. – Енчен эс Кантюк папайсем патнелле йĕр хыва пуçласан, – илтнĕ 

пул – атте çуртне тĕп тăватăн. Ун чух сана хам та тăванăм тесе тăмăп... 

Вăл хăй кунне курас çын. Хăй ĕмĕтленнине туптăр... Эп кайрăм... Апла 

ыран вăрмана пĕрле тухăпăр-и?  

– Илсе кай вăрăмккана, илсе кай, эп ниçта та каймастăп! – тарăхса, 

сăмах хушрĕ Шерккей, хăй каллех тенкел çине ларчĕ.  

– Ĕрехмет, шăллуна хисеп тунăшăн.  

Вăрăмкка урапи пус тараси патĕнче. Элентей енчен енне 

сулăнкаласа çавăнталла пычĕ. Сарлака аллисемпе вăрăмккана 

туртисенчен тытса, ним мар шалтăртаттарса кайрĕ. Тикĕт сĕрмен 

кустăрмасем чĕрене çурса ярассăн йынăшса çаврăнаççĕ.  

Нимĕн пирки шухăшлама аптранă Шерккей хăйĕн шăллĕ уттине 

вăрахчен пăхса ларчĕ. Вăл лайăх астăвать-ха Элентей утма вĕреннине, 

Шерккей хăй ун чухне çиччĕреччĕ. Элентее амăшĕ: «Тен-тен-тен», – тесе 

уттаратчĕ. Тĕрексĕр пĕчĕк ача, иккĕ-виççĕ ярса пуссанах, çĕре ÿкетчĕ, 

каллех тăрасшăн пулса, кăшкăрса йĕретчĕ. Утма вĕрентесшĕн пулăшма 

пыракансене хăй яхăнне ярасшăн марччĕ, ура тапса кутăнлашатчĕ. Вăтăр 

çул иртрĕ иккен çавăнтан вара. Шерккей çапах та паянхи пек астăвать... 

Халь, ав, Элентей хăй мĕнлерех калаçать? Ăçтан ăс çитерет? Е, чăнласах 

та, тăванла хута кĕрсе, вăхăтра инкекрен хăтарас ĕмĕтпе каларĕ пулсан?.. 

Кирек мĕн пулсан та, шăллĕ сăмахĕ пирки вăл никампа та калаçмĕ-ха, 

хăй тĕллĕн кăна шухăшласа пăхĕ.  

Шерккей кĕпи çаннипе çамкине шăлса илчĕ. Шăмшакĕ 

йывăрланнă пек пулчĕ унăн. Вăл пуçне пĕрре пĕксе, тепре каçăртарах 

тытса, тутине шăлĕпе çырта-çырта хĕсрĕ, ыратнине çапах та туймарĕ. 

Янавар! Çак яхăнта ăна: «Эс, Шерккей, тăр-ухмах иккен», – тенĕ пулсан, 

вăл хăйне самай çăмăлтарах туйнă пулĕччĕ. Шерккей ăссăр теместчĕ-ха 

хăйне, ăссăр тесе каланăшăн тăр-ухмах кăна çилленме пултарать. Унран 

хăйĕнчен те-ха ялта нумайăшĕ канаш ыйтать. Шерккей ăнсăртран 

çĕрелле пăхрĕ. Ури умĕнче тислĕк нăррине курах кайрĕ. Йăлтăркка 

çурăмлă тăсмака нăрă, çăмламас урисене пĕр-пĕринчен аран 

ирттеркелесе, паçăр Элентей пăрахнă улăм пĕрчи патнелле хăвăрт-хăвăрт 

йăраланма тытăнчĕ. Улăм пĕрчи патне çитрĕ те урлă каçаймасăр 

тертленчĕ. Шерккей пĕшкĕнчĕ, улăм пĕрчине илсе пăрахрĕ. Нăрă хăй 

çулĕпе хăвăрт-хăвăрт йăраланчĕ. Шерккей ун çине пăхатчĕ пулин те, 

нăрра урăх асăрхамарĕ, тĕрлĕ шухăш ан тарăхтартăрах тесе, пÿртне кĕчĕ.  

Çамрăксем вăйăран шавлăн таврăнатчĕç. 

 

XV. ЧУН ПАТĔНЧИ СĂМАХСЕМ 

Тухтарпа Селиме хушшинчи юрату кунран-кун ÿссе, вăй илсе пычĕ. 

Вĕсем халь ĕнтĕ пĕрне-пĕри ирĕн-каçăн курмасăр та чăтаймаççĕ, мĕнле те 

пулин çитмен вăхăта çитерсе, тĕрлĕ ĕçпе сăлтав тупса, час-часах пĕрле 

пулса калаçаççĕ. Вĕсем пĕр-пĕрне хисепленине Селимен амăшĕ те сисет; 

çамрăксене хаяр сунмасть вăл: çулĕсене кура çавăн пек пулмалла та.  

Тухтар хăйне хăй паллайми улшăнса кайрĕ. Тинех уншăн кун çул 

илемĕ килсе çитрĕ. Халиччен, çынтан хăй именсе тăраканскер, çамрăк 

ĕмĕрĕнче Селимерен урăх пĕр хĕрпе те çапла куçа-куçăн тăрса çывăх 

калаçман. Ял яш-кĕрĕмĕпе хĕрупраçĕ пĕр-пĕринпе савăшнине, 

тунсăхланине, кÿлешнине, тарăхнине ним чухлĕ те пĕлмен мар вăл. Унăн 

хăйĕн те çав майлă шухăшсем пулнă, ыттисем калаçнине те илткеленĕ, хăй 

çапах та хĕрсене савса курман. Кама та пулин юратса пăхас кăмăлĕ 

вăрансан та, вăтаннипе аяккалла пăрăннă, шанчăксăр шухăшăм хăвăртрах 

манăçтăр тесе, мĕнле те пулин ĕç тытнă, телейсĕр тăлăх кĕтÿçĕн шăпи 

ĕмĕртенпех çапла пырать тесе кÿренмесĕр килĕшнĕ. Селиме унăн пурнăç 

çулне çутатрĕ. Ăна пула вăл халь ĕнтĕ тантăш çамрăксенчен именсе 

тăмасть, сăмахпа ылмашăнма вăтанмасть, хăйне халичченхинчен темиçе 

хут пысăкрах вăй-хăват килсе кĕнĕн туйса, ĕçленĕ чухне те ывăна пĕлмест, 

ыйхи шăпчăкăнни пек. Анчах çавă та мар-ха чи хакли. Чи хакли вăл – ялти 

чи лайăх хĕр, Селиме, ăна чунтан-вартан савса тăни. Вĕсен иккĕшĕн те 

ĕмĕчĕсемпе шухăшĕсем пĕре-пĕре килеççĕ, калас сăмахĕсем пĕр пек 

тупăнаççĕ, ÿлĕмхи пурнăç çине те вĕсем пĕр куçпа пăхаççĕ.  

Тухтар малашнехи пурнăç пирки халиччен шухăшласа тăман иккен. 

Кун иртет те каç иртет, кун çитет; пăхсан çав кунсем-каçсем пурте пĕр пек 

тейĕн, сиввипе те ăшшипе кăна улшăнса тăраççĕ. Вĕсем те çулсерен пĕр 

пек пулакансем тетчĕ Тухтар халиччен. Апла мар иккен, кашни иртен 

кунăн хăйĕн уйрăмлăхĕ пур, кашнинчех çĕнĕ шухăш та çĕнĕ туйăм 

сисĕнет. Вĕсене тупасси чи малтан хăвăнтан килет. Епле вăл çавна пĕлмен 

вара? Çамрăк ĕмĕр тепре те килĕ тенĕ-ши, хăçан та пулин лайăхраххи те 

пулĕ тенĕ-ши? Тухтар тинех çаксем çинчен шухăшласа пуç çавăрма 

тытăнчĕ. Тĕнчере хăвна савакан пур чух пурăнма пит аван иккен. Ан тив, 

каçсем канăçсăр иртчĕр – вĕсем пурпĕрех ырă, ан тив, хăш чух 

пăшăрханасси те пултăр, вăл та пурнăçа туллирех тăвакан хăват иккен.  

Тухтар та Селиме умĕнче парăмлă мар: парнешĕн парне пултăр тесе, 

вăл ăна арча туса пачĕ. Мĕнле лайăх арча турĕ-ха тата! Пĕр турат куçсăр 

чăрăш хăмисем суйласа тупрĕ – купăс пек янăраса тăратчĕç хăмисем – вăл 

вĕсене çÿхетсе саваларĕ, пĕрин çумне тепĕрне çыпăçтарнă чух ниçта пĕр 

йĕр, пĕр çĕвĕ хăвармарĕ; арчине тул енчен ийĕпе касса тĕрлерĕ, тăла 

татăкĕпе сăтăрса якатрĕ, хурăн хуппи ярса вĕретнĕ шывпа сăрларĕ, хĕвел 

çинче хĕртсе пиçĕхтерчĕ. Çавăн пек чаплă парнешĕн Селиме каçсах кайрĕ. 

Шÿтлесе сăмах хускатнă май вăл, Тухтар пурпĕрех хăй калайманнине 

туйса: «Çак арча манăн кăна мар, иксĕмĕр валли те пулмасть-ши», – тесе те 

хучĕ; унтан, хăй çапла каланинчен хăй вăтанса, хĕрелсе кайрĕ.  

Çуклă-пурлă ыраша вырса пĕтересси Шерккей çемйишĕн пысăк 

терт мар. Пăр çапса кайнă çĕрте вĕсем часах çăлса пуçтарчĕç. Тепĕр 

хирте вара ырашĕ лайăхах пулнăччĕ, анчах унта курак ытларах пуснăччĕ. 

Тимрукпа Ильяс кĕлте турттарнă хушăра Селимепе Тухтар пĕр кас 

çамрăкĕсемпе пĕрле ыттисем патне те тырă вырма кĕрĕшсе çÿрерĕç.  

Пĕррехинче çапла, каçхине, вĕсем хиртен пĕрле таврăнчĕç. Яла 

кĕрсен, Ăçтиçук урамнелле пăрăнчĕç те Тухтар тĕлне çитсе чарăнчĕç.  

– Çурлана кунтах хурса хăваратна? – ыйтрĕ Тухтар.  

– Тем мар, пурпĕрех киле каймалла-çке... Ыран Элентей тетесен 

Хурăнварти анине вырма каймалла.  

– Манăн та каясчĕ, – терĕ Тухтар. – Хăçан каймалла терĕç, 

пĕлеймерĕн-и?  

– Вырăсла апат тĕлнелле... Ывăнмарăн-и паян?  

– Ывăнма тетĕн! Санпа пĕрле чух ĕçре те ĕçленĕ пек туйăнмасть... 

Сайте аккапа калаçмарăн-и, мĕн шухăшлать вăл? – шăппăн ыйтрĕ Тухтар.  

Селиме куçĕ йăлкăшса хĕмленчĕ.  

– Анне хирĕç пулас çук-ха пире, аттепе темле калаçмалла, 

çавăнтан аван мар.  

Çамрăксем пĕр вăхăта шухăша кайса тăчĕç. 

– Элентей хăта ÿкĕте кĕртеймĕ-ши ăна? – ыйтрĕ Тухтар.  

– Чăнах та, – асне илчĕ Селиме, – вăл пирĕн хута кĕретех, енчен 

çавна систерейсен... Тухтар, мĕнле тума пулать-ши çакна?  

– Пĕлейместĕп те... Куçа-куçăн калаçма именетĕп. 

– Чим-ха, Тухтар, – хĕпĕртесе пăхрĕ Селиме, – тетепе малтан анне 

калаçса пăхтăр. Илтетне? Вăл унпа калаçма чĕлхе çитерет, хамăр 

телейрен уйăрасшăн пулмĕç вĕсем...  

Тухтар ассăн сывларĕ, Селимене тинкерчĕ.  

– Мĕншĕн кăна саватăп тетĕн-ши мана эс, – те ыйтса, те хăй 

шухăшне пĕлтерсе каларĕ Тухтар; унăн чипер сăнарĕнче вĕçĕмсĕр тарăху та 

пăшăрхану сисĕнчĕ. – Пÿртĕм-йĕрĕм начар, мулăм-хулăм çук, ху çапах та...  

– Чĕрÿшĕн юрататăп, Тухтар, унран пысăк мул кирлĕ мар пире. 

Çапла мар-и, чăнах? 

– Çын ăна пĕлмест çав.  

– Çын пĕлменшĕн эпĕр айăплă мар, хамăр пĕлетпĕр. Ну, çитĕ ун 

пирки калаçса, киле каймалла.  

– Пĕчченех ярам-ши? Чăн калатăп, сана нихçан та пĕччен 

çÿретмĕттĕм, алă вĕççĕн çĕклесе çÿрĕттĕм. 

Селиме çăмăллăн кулса илчĕ:  

– Пĕчченех каям, çын тем калĕ... 

Вĕсем уйрăлчĕç. Тухтар ăна куçран çухатиччен пăхса ăсатрĕ. 

Селиме ярăнса утать, утнă май пĕрмеллĕ аркисем çил çинчи пек 

хумханаççĕ. Килне çитнĕ çĕре пÿртре амăшĕ хăй кăначчĕ. Апатланнă 

хушăра тĕттĕм пулса çитрĕ, хăйă çутмарĕç. Селиме паян мĕнле ĕçлени 

çинчен тĕллĕн-паллăн каласа пачĕ, унтан вара, мĕнле те пулин çăмăл 

тупса, паян хăйсем Тухтарпа калаçса татăлнă шухăша пĕлтересшĕн 

пулчĕ, анчах ăна туррĕнех пуçласшăн пулмарĕ.  

– Анне, – терĕ вăл лăпкăн, – çамрăк чухне эсĕр те кĕрĕшсе вырма 

çÿренĕ ĕнтĕ.  

– Çÿремесĕр! Пуян çынсем пулман эпĕр. Явлак туянмалăх та 

пулин ĕçлесе килĕр тетчĕ те кукаму, каяттăмăр. Петюк куккупа иксĕмĕр 

эрни-эрнипе çын ĕçĕнчен таврăнман. Çапла пулмасăр.  

– Аттепе пĕрле вырма çÿремен пуль пĕрре те?  

– Ĕçлессе эпĕр ун чухнех ют ялсенче те ĕçленĕ, аçăна курнине 

астумастăп.  

– Мăшăрланиччен те курман теместĕнччĕ-и-ха? – ыйтрĕ Селиме.  

– Хăй куртăм тет те, эпĕ хам астумастăп. Пирĕн вăхăтра, хĕрĕм, ун 

пирки хамăр шухăшламан, шухăшлама та юраман, атте-анне шухăшланă.  

Вăл мĕнле качча тухнине Селиме тĕшмĕртетчĕ-ха.  

– Эпĕ, анне, ун пек мăшăрланма килĕшес çук пуль, – тесе хучĕ вара.  

– Хăвăнтан кăна килет тетне? Çамрăк чух эпĕ хам та çапла пуль тенĕ.  

– Эпĕ, кайсан та, савнă çынна кăна каяс тетĕп.  

– Тухтара асна илетĕн пуль. Çавăн пирки калатăн-и? – хăйса ыйтрĕ 

амăшĕ.  

Пÿртре тĕттĕм, пĕр-пĕрин кĕлетки кăна палăрать, хутран-ситрен 

куç йăлтăртатнине уйăрса илме пулать.  

– Çавăн пирки калатăп, анне. Начар çын мар тетĕн-çке эсĕ ăна хăвах?  



 
 

46 

 

– Çынни начар теместĕп эпĕ, – хĕрĕн хутне кĕрес пек, амăшĕ 

майĕпен сывлăш çавăрчĕ. – Пĕртте хурламастăп ăна, хĕрĕм. Пуç сывă 

пулсан, пурнăç пуласса та шанатăп. Аçăна ÿкĕте кĕртсе пулмĕ тетĕп... 

– Унпа калаçман-çке-ха пĕрре те...  

– Çук, çук, хĕрĕм, ăна ÿкĕте кĕртеймессе ху та пĕлетĕн. Çак эрнере 

вăл ахаль те тем ытла салхуланчĕ, хавасланас хевти те пулать пек хăйĕн, 

çавăнтах лăш сывласа илет те пуçне сĕнксе сак çинче ларать. Паян, ав, 

каллех ăшчикне пусарма кÿршĕсем патне кайрĕ пулмалла, килти ĕç çине 

те алă выртми пулчĕ тет. «Сывлăху тĕрĕс-тĕкелех-и?» – тесе ыйтрăм та, 

пĕр сăмах каламасăр тухса кайрĕ.  

– Вăл салхуланнине эпĕ хам та асăрхарăм-ха, – терĕ Селиме. – Ĕнер 

çапла, апатланнă хыççăн чашăк-çăпала пуçтаратăп та, вăл мана халиччен 

курман пек темле хурлăхлăн пăхнăн туйăнчĕ, ик аллипе чĕркуççинчен çат 

çапса, картишнелле тухса кайрĕ. Тем пулчĕ ăна, чухлаймасăрах юлтăм.  

– Мĕн пултăр, ачам, пÿрт лартас тетпĕр-çке кăçал, çавă 

шухăшлаттарать: çулĕсем йывăр, тыррине, ав, йĕркеллĕ пуçтараймарăмăр, 

юрать-ха, ялта ырă çынсем пур, аçăна кĕтмелле пулăшса тăма пулнă...  

– Анне, енчен те аттепе тетене калаçма ăсантарсан, ÿкĕте кĕртме 

пулать те пуль...  

Селиме тата тем каласшăнччĕ – пÿлĕнчĕ. Ытти чухне вăл хăй 

амăшĕпе нимĕн пытармасăрах калаçать, кун пирки вара ăна тем 

вăтантарать, анчах калаçмасан та юрамасть тесе шухăшларĕ вăл паян.  

– Калаçтарасах килет-и вара санăн? – ыйтрĕ амăшĕ. Кăштах чарăнса 

тăрсан, çапла хушса хучĕ: – Çамрăк-çке эс, ун пирки халех шухăш 

тытмасан та юрĕччĕ, хĕрĕм...  

– Çук, анне, эпĕ васкатса каламастăп, сан умăнта улталанас мар 

тенипе кăна сăмахăма хускатрăм. Тухтар пек ырă çын ялта та çук пек 

туйăнать, урăх эп пурпĕрех никам енне те çаврăнса пăхас çук...  

Амăшĕ ăнланать-ха хĕрĕн шухăшне. Мĕн тесен те, Селиме унăн 

хĕрĕ-çке. Амăшĕ хăй хĕрне телей сунмасан, кам сунтăр тата? Элентейпе 

хăй калаçасса татса пĕлтермерĕ пулсан та, ăшĕнче, çак кунсенчех 

ывăлсемне курса, çамрăксен хутне кĕрсе калаçма шут тытрĕ.  

1956, 1962. 

Изĕдлĕ хйшеа вйлав 

1. Н. Мранькан «Ĕмĕр сакки сарлака» романне Интернет 

уçлăхĕнче çак веб-адреспа вулама пулать:  

https://ru.chuvash.org/lib/haylav/5564.html (1 кĕн.); 

https://ru.chuvash.org/lib/haylav/5894.html (2 кĕн.); 

https://ru.chuvash.org/lib/haylav/6584.html (3 кĕн.); 

https://ru.chuvash.org/lib/haylav/7032.html (4 кĕн.); 

https://ru.chuvash.org/lib/haylav/7226.html (5 кĕн.); 

https://ru.chuvash.org/lib/haylav/7242.html (6 кĕн.). 

2. В. Иванов-Пайменĕн «Кĕпер» романне Интернет уçлăхĕнче çак 

веб-адреспа вулама пулать: https://ru.chuvash.org/lib/haylav/4772.html 

3. М. Илпекĕн «Хура çăкăр» романне Интернет уçлăхĕнче çак веб-

адреспа вулама пулать: https://ru.chuvash.org/lib/haylav/2258.html 

Ĕçсеепе ыйийсее 

 Вĕреннине аса илетпĕр 

1. Сăмахлăхра сыхланса юлнă халăх историне сăнарлакан мĕнле жанрсене асăнма 

пултаратăр? 

2. Халăх сăмахлăхĕнчи историллĕ жанрсем литературăри историллĕ хайлавсенчен 

мĕнпе уйрăлса тăраççĕ? 

 Вуланине сÿтсе яватпăр 

1. Историллĕ роман жанра мĕнле палăртма пулать? Тĕнче литературинче 

историллĕ хайлавăн чи малтанхи авторĕ тесе кама калаççĕ?  

2. Чăваш литературинчи роман жанрĕ хăш тапхăрта аталана пуçланă? 

3. XX-мĕш ĕмĕрĕн иккĕмĕш çурринче пичетленсе тухнă романсемпе вĕсен 

авторĕсене асăнăр? 

4. Хăш çыравçăн нумай томлă романне палăртма пултаратăр? Ăна роман тĕсĕн 

хăш ушкăнне кĕртме пулать? 

 Çивĕч ыйтусемпе ăнлавсен кăшăлĕ 

Нумай томлă эпопейăсем: 

- дилоги (икĕ томран тăрать); 

- трилоги (виçĕ томран тăрать); 

- тетралоги (тăватă томран тăрать); 

- пенталоги (пилĕк томран тăрать). 

Роман тĕсĕсем: 

- авантюрăлă; 

- историллĕ; 

- психологиллĕ; 

- тăрăхлавлă тата пародилле; 

- фантастикăллă; 

- сюжетсăр роман; 

- рыцарлă; 

- аллегориллĕ; 

- кăмăл-сипет романĕ. 

 

 Литература тĕпчевĕнчи пĕрремĕш утăм 

Чăваш романĕсене тĕпченĕ тата тĕпчекен ăсчахсемпе вĕсен ĕçĕсен (монографисен, 

уйрăм статьясен) каталогне хатĕрлĕр.  

 Проект  

XX ĕмĕрĕн иккĕмĕш çурринчи чăваш романĕн нумай енлĕ аталанăвĕ (Çтаппан 

Аслан, Влас Иванов-Паймен, Куçма Турхан, Никифор Мранька, Иван Вутлан) 

(ушкăнла тĕпчев). 

 

 

 

https://ru.chuvash.org/lib/haylav/4772.html
https://ru.chuvash.org/lib/haylav/2258.html

ÇЫРАВÇĂН ХАРПĂР ÇЫРĂВĔ ЕВĔР 

ИЛЕМЛĔ СТИЛĔ 

 

Хветĕр УЯР (1914-2000) 

 

 

Кĕсде кижгзафи спзавди 

1914 çулхи ака уйăхĕн 19-мĕшĕ – Самара кĕпĕрнинчи Бугуруслан 

уезчĕн Сухари-Матак ялĕнче çуралнă (паян Самар тăрăхне кĕрекен 

Исаклă районĕн Сухари-Матак ялĕ). 

1927 çул – икĕ класлă Самар чăваш шкулне пĕтернĕ. 

1927-1930 çулсем – иккĕмĕш пусăмлă Самар чăваш шкулĕнче 

вĕреннĕ, шкултан ял хуçалăх техникумĕ туса хунă пирки вĕренсе 

пĕтереймен. 

1930 çул – «Капкăн» журналта пĕрремĕш хайлавĕ пичетленнĕ. 

1930-1933 çулсем – тара кĕрсе табель çыракан, кăмака ăсти, вылăх 

пăхакан пулса ĕçленĕ, Сахалинра, Инçет Хĕвел тухăçĕнчи хуласенче 

пулса курнă. 

1933-1935 çулсем – Хабаровскри педагогика техникумне вĕренсе 

пĕтернĕ, вĕреннĕ май пуçламăш шкулта вĕрентнĕ.  

1935 çул – Амур облаçĕнчи Благовещенскри педагогика 

институтĕнче вĕрене пуçланă.  

1936 çул – Чăваш ене куçса килнĕ. 

1936-1942 çулсем – Чăваш радиокомитечĕн тата «Капкăн» 

журналăн литература сотрудникĕ, «Тăван Атăл» журналăн яваплă 

секретарĕ пулса ĕçленĕ. 

1937-1938 çулсем – Красноармейски тата Çĕрпÿ районĕсенчи 

вăтам шкулсенче вĕрентнĕ.  

1937-1940 çулсем – Чăваш патшалăх педагогика институтĕнче 

вĕреннĕ. 

1941 çул – «Сукмак» ятлă пĕрремĕш калавсен пуххи пичетленсе 

тухнă. 

1942-1943 çулсем – Тăван çĕршывăн аслă вăрçине хутшăннă. 

1943-1950 çулсем – Чăваш кĕнеке палатин директорĕ пулнă. 

1951-1955 çулсем – Чăваш кĕнеке издательствин редакторĕ пулса 

ĕçленĕ. 

1956-1959 çулсем – «Капкăн» журналăн пай пуçлăхĕ пулнă. 

1964-1965 çулсем – Чăваш кĕнеке издательствин редакторĕн ĕçне 

таврăннă. 

1984 çул – Чăваш АССРĕн культура тава тивĕçлĕ ĕçченĕ ята илнĕ. 

1990 çул – Чăваш АССРĕн халăх писателĕн ятне тивĕçнĕ. 

2000 çулхи утă уйăхĕн 9-мĕшĕ – Шупашкар хулинче вилнĕ. 

Асиăвăе 

1998 çулта çыравçă çуралса ÿснĕ Сухари-Матак ялĕнчи вăтам 

шкулта ăна халалласа музей уçнă. Х. Уяр пурăннă вăхăтрах хăйĕн ал 

çырăвĕсемпе килти библиотекине çак музейе парнеленĕ.    

Ăслăлăх анинчен 

 «Пысӑк писатель яланах чӑн-чӑн интернационалист. Хӑйӗн тӑван 

халӑхне хисепе хуман, ун хуйхи-суйхине туйман ҫын ытти халӑхсене те 

сума сумасть. Хветӗр Уяр ҫырнисенче, Украина поэчӗ Павло Тычина 

сӑмахӗсемпе каласан, «пӗрлӗхлӗ йыш туйӑмӗ» туллин тапса тӑрать. 

Максим Горький, Александр Фадеев, Демьян Бедный, Гарин-

Михайловский тата ытти вырӑс писателĕсем пирки вӑл хитре очерксем 

сахал мар ҫырчӗ. Асӑннӑ ҫыравҫӑсенчен хӑш-пӗрисем патша саманинчех 

пусмӑрти чӑвашсен хутне кӗрсе пичетре ҫырнӑ, патша тарҫисен элеклӗ 

сӑмах-юмахне тӑрӑ шыв ҫине кӑларнӑ. Тӑван халӑхӑмӑр ячӗпе тав тӑвать 

вӗсене халь чӑваш писателӗ ҫав пархатарлӑ ӗҫшӗн» (Ю.М. Артемьев, 

филологи ăслăлăхĕсен докторĕ). 

Лииезаийза пĕлĕвĕн ыйиăвĕсее 

Хветĕр Уяр (Афанасьев Федор Eрмилович) пултаруллă чăваш 

прозаикĕ, очеркисчĕ, литература критикĕ, публицисчĕ тата куçаруçи. Вăл 

XX ĕмĕрĕн иккĕмĕш çурринчи философиллĕ аналитика тата илемлĕ 

психологиллĕ прозăн чаплă çыравçи пулса тăнă. Унăн чăваш сăмах 

культуринчи вырăнне çыравçăн пултарулăхне тĕплĕн тĕпченĕ Г.И. 

Федоров ăсчах сăмахĕсем уйрăмах лайăх палăртаççĕ: «Хветĕр Уяр 

пултарулăхĕ – чăваш литературинчи пысăкран та пысăк пулăм. Унăн 

илемлĕх шыравĕсем искусствăри çын вырăнне тупса палăртма тăрăшнипе 

палăрса тăрăççĕ». Х. Уярăн пултарулăх çулĕ вăрăм пулнă. Пурнăçĕнчи 

пĕтĕм йывăрлăхсене пăхмасăрах вăл хăйĕнче этем тивĕçлĕхне 

хисепленине, тĕрĕслĕх ĕненĕвне, чун тасалăхне, малашлăха шанчăклăн 

пăхнине сыхласа хăварнă, çакна хăйĕн хайлавĕсенче те кăтартнă.   

Ача çулĕсенченех пулас çыравçă таврара пулса иртекен ĕç-пуçсен 

анлăшĕпе нумай енлĕхне туйса илме пуçланă. Çакна Г.Я. Хлебников 

тĕпчевçĕ Уяр ачаранах пăтăрмахлă (приключениллĕ) литературăпа 

кăсăкланнипе тата çул-çÿревсем пирки калакан калавсемпе очерксем 

патнелле туртăннипе ăнлантарса парать. Çыравçăн пурнăçĕпе 

пултарулăхне ăнланса илес ĕçре унăн ашшĕ-амăшĕн синкерлĕ шăпи те 

пысăк пĕлтерĕшлĕ. Х. Уяр аса илнĕ тăрăх, хăй ĕмĕрне çын çине ĕçлесе 

ирттернĕ аслашшĕшĕн унăн ашшĕ пырса пăрахнă ача, суккăр амăшĕ вара 

тахçан ыйткаласа çÿрекен пулнă. Ăна хăйне вара кулак ачи тесе 

шутланă, мĕншĕн тесен ашшĕне колхозсем тăва пуçласан, 1930-мĕш 

çулта, пилĕк çуллăха Çĕпĕре пуç янă, кунта вăл çав çулах вилнĕ. Çав 

вăхăтрах Х. Уяр суд тата ытти тĕрлĕ органсене ыйтса янисем кăтартнă 

тăрăх, унăн ашшĕн хушамачĕ Афанасьев Ермила Прокофьевич 

раскулачить тунисен хушшинче пулман.  

Хветĕр Уярăн литература пултарулăхĕ 1930 çулта «Капкăн» 

журналта «Майне пĕлмесĕр» ятлă пĕрремĕш калавĕ пичетленсе тухнă 

хыççăн пуçланнă. Сăмаха май, çыравçăн илемлĕх шыравĕсем çине шăпах 

вăл «Капкăн» журналпа çыхăну тытни курăмлă витĕм кÿнĕ. Çапла, кунта 

унăн пĕрремĕш калавĕ кăна мар, пултарулăх тăршшĕпех хайлавĕсем 

пичетленнĕ, 1956-1959 çулсенче вăл «Капкăн» редакцинче ĕçленĕ, 1962 

çулта унăн пĕрремĕш кулăшпа тăрăхлав калавĕсен пуххийĕ «Кулăш – ĕçе 

пулăш» пичетленсе тухнă.     

Çыравçă хăй палăртнă тăрăх, илемлĕ пултарулăхри вĕрентекенсем 

уншăн Иван Мучипе Влас Паймен пулса тăнă. Шăпах Иван Мучи пулас 

пысăк çыравçăн пĕрремĕш калавĕпе паллашса «Капкăн» журналта 

пичетлесе кăларнă. Влас Пайменпа вара Х. Уяр икĕ класлă Самар чăваш 

шкулĕнче вĕреннĕ вăхăтра паллашнă, Паймен кунта вĕрентнĕ. Уярăн 

1930-мĕш çулсенчи пĕрремĕш калавĕсемпе фельетонĕсенче И. Мучин 

витĕмĕ вăйлă пулнине, сăмахран, тăрăхлавăн акăш-макăш ӳстерсе 

кăтартакан пайĕсем патне туртăннинче курма пулать («Чипер инке», 

«Мăнтăрккапа ырханкка»). Кунтан та ытларах Уярăн вĕренмелле çырнă 

калавĕсемпе повеçĕсенче вăрçă умĕнхи пултарулăхри «мода витĕмĕ» 

лайăх палăрать: çивĕч, илĕртÿллĕ сюжетпа кăсăкланни, сăнарсене вĕсем 

хăш социаллă ушкăнра (пуян е чухăн) тăнине кура лайăххи е усалли 

енчен çеç ÿкерсе пани. Çапах та чăваш литературинче Хветĕр Уяр чи 

малтанах çыравçă-психолог пек паллă вырăн йышăннă.    

Çыравçăн хайлавĕсене тĕрĕс хаклас тесен çулçÿрев туртăмĕ унăн 

пурнăçĕпе пултарулăхĕн уйăрми пайĕ пулса тăнине асра тытмалла. Вăл 

час-часах çĕршыв тăрăх çул çÿренĕ, чикĕ леш енче те пулнă. Çак 

çулçÿревсем хыççăн вара очерксемпе публицистикăлла калавсен 

пуххисене пичетлесе кăларнă. Кĕнекисен ячĕсем те унăн çак уйрăмлăхпах 

çыхăннă: «Яланах çул çинче» (1958), «Тăван çĕршыв тăрăх» (1962), «Саян 

тăвĕсем патĕнче… Çуллахи çÿревсенчен» (1970), «Çул кĕнеки» (1978), 

«Чăваш çынни инçетри çĕршывсенче курса çÿрени» (1991).  

Çыравçă хăйĕн автобиографийĕнче палăртнă тăрăх, вăл ачаран 

вырăнтан вырăна куçса çÿреме, çĕнĕ çынсемпе паллашма юратнă. Çапла, 

1949 çулта Хветĕр Уяр пĕрремĕш хут Кăнтăр Сахалинра пулса курнă. 

Çакăн хыççăн вара 1953 çулта Сахалин пирки очерксен кĕнекине çырма 

шутланă, çак тĕллевпе кунта пĕр çул пурăннă. 1975 çулхи çĕртме 

уйăхĕнче Уяра БАМ стройкине командировкăна янă: вăл тайга витĕр 

çурран (250 км) Комсомольск на Амуре, Тында, Чульмая маршрутпа 

утса тухнă. 1984 çулхи раштав уйăхĕнче çыравçă ют çĕршывсенче, Инди 

(Дели, Агра, Каджурахо, Варанаси, Калькутта, Бомбей), Малайзи 

(Малакка, Куала-Лумпур) тата Сингапур хулисенче пулса курнă.  

Хăйĕн очеркĕсенче Хветĕр Уяр ытларах хăй куçĕпе хăй мĕн 

курнине, туйнине çырса панă. Кунта унăн вак-тĕвек, историллĕ чăнлăх 

тата документалăх пĕр чăмăра çыхăнать, шухăшласа кăларнипе тата 

илемлĕ пĕтĕмлетÿсемпе шайлашса тăрать. Çулçÿревĕн, çулăн илемлĕх 

пĕлтерĕшĕ унăн пултарулăхĕнче чăнлăх палли çеç пулса юлмасть. Вĕсем 

кунта тарăн философиллĕ пĕлтерĕшлĕ.  

Уярăн çулçÿрев поэтики илемлĕ публицистика жанрĕсемшĕн çеç 

мар, илемлĕ хайлавсемшĕн те пĕлтерĕшлĕ. Акă, сăмахран, Инçет 

хĕвелтухăçĕнче пулса курнă хыççăн çыравçă хăйĕн «Ăçта эс, тинĕс?» 

(1972) повеçне çырать. Ю.М. Артемьев тĕпчевçĕ хайлавăн жанр тĕсне 

автобиографиллĕ тесе палăртать, мĕншĕн тесен автор кунта хăй тÿссе 

ирттернĕ, чунĕнче тарăн йĕр хăварнă ĕçсем пирки каласа парать. Çакă 

вара вак-тĕвĕксен тĕрĕслĕхне, калу йĕркинчи чăнлăха вăйлатать.  

«Ăçта эс, тинĕс?» повеçĕн тĕп шухăшĕ пурнăçри çăмăлттайлăх 

çынна аркатма пултарать, ăна инкек патне илса çитерет тенине уçса 

парать. Хайлавăн тĕп сăнарĕ – çул çитмен чăваш ачи Петĕр. Ăна хирĕçле 

сăнар кунта – çĕпĕр çутçанталăкĕпе пĕр сывлавпа, хăй халăхĕн пурнăçĕпе 

килĕшÿллĕн пурăнакан Амикан ятлă эвенкен ачи. Тĕп сăнарăн Петĕрĕн 

хуйхи, çакна çыравçă повеçре çине-çинех палăртать, «европăлла» 

çăмăлттайлăх пулса тăрать. Сахал вĕреннĕ «азиатсем» çине йĕрĕнсе 

пăхни ăна хăй пурнăçĕнче чи хакли мĕн пулнине ăнланса илесси патне 

илсе çитерет. Ку вăл чи малтанах – çутçанталăк, халăх шăпи, унăн 

культури, çыннăн ĕмĕрхи кăмăл-сипет пахалăхĕ. Пĕтĕмĕшле илсессĕн, 

Петĕр чăваш литературинчи европăлла харкамлăха (индивидуализм) 

кăтартакан сăнар пулса тăнă.  

Хветĕр Уярăн пĕтĕм пултарулăхĕшĕн пĕлтерĕшлĕ хайлавĕ «Шурча 

таврашĕнче» историллĕ дилоги пулса тăнă. Унăн пĕрремĕш кĕнеки 

«Таната» ятпа 1952 çулта пичетленнĕ, иккĕмĕшĕ «Таркăн» ятпа – 1994 

çулта. Кунта 1842 çулхи чăвашсемпе марисем хутшăннă Акрам вăрçи 

умĕнхи чăваш ялĕн пурнăçне анлăн сăнарласа панă. «Шурча 

таврашĕнче» çыравçă сăнарсен социаллă психологиллĕ тĕсĕсен тулли 

ярăмне калăплама пултарнă (Яка Ярилле, Ухтиван, Ивук, Ярилле, 

Шахрун тата ыт.те). Кунти кашни сăнарăн хăйĕн стиль сăнĕ, кашни 

хăйĕн лару-тăрăвĕнче пурăнать, кашнин хăйĕн кăмăл-туйăм.   

Хветĕр Уяр чăваш литературине çĕнĕ илемлĕх мелĕсемпе тата 

хатĕрĕсемпе тухăçлă пуянлатакан çыравçăсенчен пĕри. Хайлавсенчи 

кăмăл-сипет темине çыравçă социаллă пĕлтерĕшлĕ пахалăхсен картинче 

аталантарать. Акă, «Виçĕ кун, виçĕ каç» повеçре вăл чăваш 

интеллигенцийĕ хушшинче мещенлĕх тĕнчекурăмĕ сарăлнине кăтартать. 

Автор кунта искусствăн камшăн тата мĕншĕн – çыннăн кăмăл-туйăм 

аталанăвĕшĕн е унăн пуянлăх ÿсĕмĕшĕн – ĕçлемелле текен ыйтăва 

çĕклет. Усă куракансен идеологине повеçре художнике вĕреннĕ Егор 

Алексеевичпа унăн мăшăрĕ Катерина Ивановна тата çыравçăна тухайман 

Сидоров Иван Сидорович пулса тăнă. Вĕсене пултарулăх çукки, анчах 

ыттисенчен çÿлерех çĕкленес кăмăл пурри çыхăнтарать. «Мемме» 

калавра вара çыравçă чăваш арçынĕсен хăюсăрлăхĕ пирки тăрăхлать, 

юнашар пурăнакан çынсен ырлăх-сывлăхĕшĕн кĕрешес ыйтăва çĕклет.   

Уярăн нумай енлĕ пултарулăхĕ драматургийĕнче те, уйрăмах театр 

искусствинче, ача-пăча литературинче те хăй вырăнне тупнă. Сăмахран, 

вăл Н. Телешов калавĕ тăрăх «Типшар» (1986) инсценировка çырнă, Эдэ 

Сиглигети «Ут кĕтÿçи» (1978) пьесине чăвашла куçарнă тата ыт.те. 

Ачасем валли çырнă хайлавсен «Упа» (1944), «Куçукпа Хураçка» (1945), 

«Пирĕн енче» (1952), «Пулăçă упа» (1957) пуххисене пичетлесе кăларнă.    

Кунсăр пуçне Х. Уяр чăваш çыравçисен (И. Мучи, И. Тхти, Ç. 

Элкер, Л. Агаков) пурнăçĕпе пултарулăхне халалласа хĕрĕхе ытла 

кĕнекепе статья çырнă, А. Чехов, Н. Гарин-Михайловский, С. 

Диковский, Д. Бедный, Н. Телешов хайлавĕсене чăвашла куçарнă. Иван 

Мучипе пĕрле «Вырăс çыравçисем чăвашсем пирки» (1946) кĕнеке тата 

«Революцичченхи чăваш литератури» (1946) хрестомати хатĕрлесе 

пичетленĕ. Çавăн пекех унăн «Чăвашсем вырăс литературипе 

публицистикинче» (2001, 2002) ятлă икĕ томлă ĕçĕ пĕтĕм чăваш 

культуришĕн питĕ пĕлтерĕшлĕ.     

Лииезаийза иежзийĕ 

Çулçÿрев жанрĕ – хроникăпа пĕр шайра – XIX-мĕш ĕмĕр 

варриччен ăслăлăх литературинче географипе этнографи пулăмĕсене 

çырса памалли калу тĕсĕ пулнă. Çак пĕлтерĕшпе пăхсан çулçÿрев илемлĕ 

литература тишкерĕвĕнчен ытларах историпе литература тĕпчевĕнче 

вырăнлă. Литература çулçÿревĕн жанрĕ литература юхăмĕнче уйрăм 

вырăн йышăнса тăрать. Ют çĕршыв литература пĕлĕвĕнче çак термин 

пирки пĕр шухăш çук, унран та ытларах ют çĕршыв тĕпчевçисенчен 

чылайăшĕ «çулçÿреве» пачах жанр пек йышăнмаççĕ.    

Илемлĕ литературăри çулçÿрев жанрĕн аталанăвĕ çине çулçÿрев 

çырăвĕсем, дневникĕсем, çулçÿревçĕсем каласа панисем, çавăн пекех çак 

каласа панисем тăрăх çуралнă легендăсем витĕм кÿнĕ. Литературăри 

çулçÿрев жанрĕ икĕ тĕрлĕ пулать: 1. документла çулçÿрев – ку вăл 

çулçÿреве тухнă çын хăй курнă халăхсен, çĕршывсен географине, 

этнографине тата вĕсен социаллă сăн-сăпатне сăнарласа пани. Вĕсем 

ытларах илемлĕх тата пĕлÿлĕх пахалăхлă, уйрăмах проза илемлĕ тата 

ăслăлăх хайлавĕ çине уйрăлман ĕмĕрсенче. Сăмахран, кунта А. 

Никитинăн вăтам ĕмĕрсенче çырнă «Виçĕ тинĕс леш енне çÿрени» 

хайлавне асăнмалла. 2. Çулçÿрев вăл – çавăн пекех илемлĕ хайлавсен 

жанрĕ, вĕсенче сюжетпа композици докумантла çулçÿревсенчи пекех 

йĕркеленет. Çулçÿрев хайлавĕнче çынсен пурнăçĕн кăмăл-сипет тата 

пурлăх культурине, автор истори, çĕршыв культури, халăх йăли-йĕркипе 

кăмăлĕ, кулленхи пурнăçĕ пирки шухăшланине уçса параççĕ.    

Тĕнче тата вырăс литературинче документла çулçÿревĕн кун 

кĕнекин тата очеркĕн мелĕсемпе анлă усă кураççĕ. Çулçÿрев мотивĕ 

илемлĕ поэзипе прозăн нумай жанрĕсенче сарăлнă. XV-XVI-мĕш 

ĕмĕрсенчи географи уçăвĕсем, XVII-XVIII-мĕш ĕмĕрсенчи экспедицисем 

çулçÿревĕн илемлĕ литературăри сумлăхне ÿстернĕ. Çак тапхăрсенче 

çулçÿрев кун кĕнеки, тĕлĕнтермĕш çĕршывсене аса илнисемпе çырса 

панисем евĕр калăпланă пиратсем пирки калакан тата социаллă-

утопиллĕ романсем çырăнаççĕ. XX ĕмĕрте çулçÿрев очеркĕн çĕнĕ 

тĕсĕсем çуралаççĕ: çулçÿрев репортажĕ, çÿрев кĕнеки тата ыт.те.   

Илеелĕ хайлав вйлавĕ 

ĂÇТА ЭС, ТИНĔС!  

Повесть (сыпăк) 

  

Хули ку Инçет Хĕвел тухăçĕнче. Тахçан вăл вăрман варринчех 

ларнă та, халĕ вăрманĕ кăштах каялла чакнă. Кĕрхи кунсенче вăл çаплах 

хула еннелле кăтăрать-ха. Хĕллехи çил-тăманра хула хушшине пăшисем 

пыра-пыра кĕнине те курнă эп. Çÿллĕ чул çуртсем вĕсене сăрт çамкисем 

пек туйăнаççĕ пулас, васкамасăр кăна утса çÿреççĕ-çÿреççĕ те пĕр-пĕр 

хуралтă хÿттине канма выртаççĕ. Транспорт ун пек чухне вăхăтлăха урăх 

урама куçать.  

Хула çуммипе иртекен юхан шыв та хăйне йĕркеллĕ тытса йăлăхнă 

хыççăн çулталăкне пĕр-икĕ хут алăран вĕçерĕнет – кимĕсене чул çумне 

çапа-çапа ватать, çырантан тухса тарать...  

Чăваш çĕрĕнчен çав тери инçеччĕ ку хула вăтăрмĕш çулсенче. Çич-

сакăр пин çухрăм! Кăнтăр еннелле ун чухлĕ каяс пулсан Инди океанне 

тухатăн е Африкăри саваннăна çитетĕн. Хăй пирĕнпе пĕр параллельтех 

темелле. Пăртак çеç кăнтăрарах. Анчах пурнăç чылай енчен урăхла унта. 

Анлăрах. Масштаблăрах. Тарăнрах. Пĕр сăмахпа – контрастлăрах.  

Хăвна эс кунта юхăм варринче тăнă пек туятăн. Каяс мар тенĕ 

çĕртех сăна танкăлтаттарса та пулин малаллах туртать, туртать. Çĕрле 

таçта ыткăнакан уйăх çине пăхса е урамри йывăçсем чашкăрса ларнине 

итлесе утатăн, утатăн вара...  

Палламаннисем нумаййипе çынсем хушшинчех хăвна вăрманти 

пек туйма пулать. Çав вăхăтрах сĕм вăрманта та ху çынсем хушшинчине 

манмастăн. Ку калав шăп кăна çавăн çинчен ĕнтĕ. Этемпе вăрман çинчен.  

Мĕнле килсе лекнĕ эп Инçет Хĕвел тухăçне? Курма пÿрнине 

часрах курас тесе. Тата – хама шыраса. Хамран тарса...  

I  

...Хулари пĕрремĕш хĕле эпир, веттехникумри икĕ ача, студентсем, 

вĕреннинчен ытла тайга çинчен калаçса, вуласа, ĕмĕтленсе ирттереттĕмĕр. 

Пĕрмаях тайга, тайга, тайга. Кашни кун, кашни сăмахра. Эпĕ «вăрман 

литературине» вулама юрăтаттăм. Юлташ мана тайга çинчен эс унта 

пурăнакансенчен те нумай пĕлетĕн тетчĕ. Хăй вăл тайга çынни. Эвенк. 

(Ĕлĕк вĕсене тунгуссем тенĕ.) Ячĕ те вăрман кайăкне аса илтерет. Амикан 

– упа тени пулать. Пĕчĕк упа. Саккăра çитиччен вăл вăрмансăр пуçне урăх 

нимĕн те курман.  

Ашшĕ сунарта амансан вĕсем кăшт çеç выçă вилмен. Юрать, 

геологсем тĕл пулнă та пĕр яла илсе тухнă. Унтан хулана ăсатнă. Халĕ 

вĕсем пирĕн техникум картишĕнче йывăç пÿртре пурăнаççĕ. Уксах ашшĕ 

хуралçă. Вун виççĕри Амикан вĕренет. Ун амăшĕ, Петэма инке, кил 

карти тасатса тăрать.  

Пĕвĕ-сийĕпе ман юлташ упа çывăхне те пымасть – хытанка, пĕчĕккĕ, 

анчах çав тери çивĕч куçлă, чĕрĕ. Ячĕ ун – ашшĕсен ĕмĕчĕ çеç пулас. Ун 

вырăнне фантазийĕ Амиканăн вунă çынлăх. Мĕн те пулин каласа кăтартма 

тытăнсан – итлесе тăранаймастăн. Пулман япаланах ним мар ĕнентерет. 

Тискер кайăксем пек кăшкăрма, вĕçен кайăксене шăхăрса пуçтарма пĕлет.  

Мана вăл эвенкла вĕрентетчĕ, тайгара кирлĕ пулать тетчĕ.  

«Орон – пăлан, каям – йĕлтĕр, хакте – тип вутă, хунăт – хĕр ача», – 

тесе куç тĕлне мĕн лекнĕ, çавна мăкăртатса çÿреттĕм, шаман пек. Эпĕ 

эвенксен чылай самахĕ -канпа вĕçленнине асăрхарăм. Амикан – упа, 

муннукан – мулкач, сулакиткан – тилĕ, тугуткан – пăлан парушĕ, атыркан – 

карчăк. Эвенксем пурнакан çĕрти сăрт та пулин Худоркан ятлă.  

Хĕлле эпĕ эвенксен вунă сăмахĕнчен пĕрне ăнлăнаттăм. Çуркунне 

пиллĕкрен пĕрне ăнкара пуçлăрăм. Çулла – виççĕрен пĕрне...  

– Ĕнтĕ эсĕ тайгара та апат ыйтса илме пĕлетĕн, – терĕ мана Амикан 

пĕррехинче.  

Савăнтăм. Йывăр экзамен панă пекех туйăнчĕ вăл мана. Анчах 

яланхи пекех чи йывăрри малта пулнă мĕн пирĕн...  

Урока хатĕрленме эпир Амикансем патне кайса лараттăмăр. Ашшĕ 

кăнтăрла çывăратчĕ, çĕрле ĕçре вăл. Амăшĕ картишĕнче тĕккелешсе çÿрет, 

кÿршĕ хĕрарăмĕсемпе темскер калаçать. Вырăсла вăл эпĕ эвенкла пĕлнĕ 

чухлĕ те пĕлмест, хĕрарăмсем çапах пĕрне-пĕри ăнланаççĕ. Петэма инке 

лутра, хура, хĕсĕк куçлă, уçă кăмăллă. Килĕнче вăл чĕлĕм те турткалать, 

эрехе те тиркесе тăмасть. Нумай чухне вĕсен нимĕн те çук. Шалу илнĕ 

хыççăн çеç эпир пĕр-ик кун уяв тăватпăр. Пÿрт тулли ача-пăча 

пуçтарăнать. Мăйăр катаççĕ. Кедр мăйăрĕ. Сĕтел çинчен апат татăлмасть. 

Вара каллех «ураса» пуçланса каять. Вырсарни кунсенче Амиканпа 

иксĕмĕр пасарта çынсене мĕн те пулин леçсе парса пăртак укçа тупатпăр. 

Петэма инке хăй çыхнă е çĕленĕ япаласемпе çимелли улăштарса килет. 

Гуриуль тете хăваран турсук (кушил) çыхать. Вĕсене те сутаççĕ...  

Амикан ашшĕ мана пăрпа витĕннĕ юхан шыва аса илтеретчĕ. Сăнĕ 

нихçан та улшăнманран тепĕр чух ун питне пÿрнепе тĕксе пăхас килетчĕ 

вара – хăма пек хытă мар-и вăл теттĕм. Сехечĕ-сехечĕпе пĕр сăмах 

чĕнмесĕр çенĕкре ĕçлесе ларатчĕ. Чăн-чăн тайга çынни ĕнтĕ.  

Петэма инке урăхла. Пуçĕ ун сайра çыхнă турсук пек – нимĕн те 

тытăнса тăмастчĕ унта. Шухăш пырса кĕнĕ – калатчĕ çав самантрах. 

Мĕнле те пулин хыпар илтнĕ – ăна та çийĕнчех çынсене пĕлтеретчĕ. Вăл 

унччен тайгара чĕмсĕр çÿремелле пулнишĕн васкатчĕ-ши, пĕлместĕп. 

Кăшт çеç тăхтасчĕ те вĕт, çук, тÿсĕмĕ çитместчĕ. Çавăнтах хăй йăнăш 

тунине сисетчĕ, ÿкĕнме тытăнатчĕ. Каллех йăнăшатчĕ, тÿрленетчĕ...  

Тăршшĕпех çавăн пек.  

«Ку ыр кăмăллă инкен хулара çуралмалла пулнă-мĕн те йăнăшпа 

тайгара çуралнă, шухăшĕ чĕлхи хыççăн ĕлкĕрсе пырăймасть», – тесе 

тиркешнине астăватăп пĕррехинче. (Ку калаври ĕçсене Амиканпа пĕрле 

эпĕ те хутшăннă та, хам пирки те кĕскен пĕлтерсе хăвăрăм. Аппа мана 

час-часах çапла тĕксе илетчĕ: «Ху курпуну сан çурăму хыçĕнче çав, çын 

пĕкрĕçне çеç куратăн, шуйттан», – тетчĕ.)  

Тахăш вăхăтра эпир тайгăна кайма калаçса татăлнă, çул çине мĕн-

мĕн илесси пирки тавлашса ларатпăр. Мана нимех те кирлĕ мар пек 

туйăнать. Тайгине çитсе ÿкес, лере куç курĕ унта. Ма юмахла çĕршыва 

хула япалисемпе пăсас? Инçетри утрав çинче котлетпа компот çисе 

ларакан Робинзон – Робинзон та мар.  

Ман юлташ хăйĕннех перет. Хулара çынна шăнса та пурăнма 

пулать, тайгара йăлтах хăвăн пултăр тет.  

Çула илмелли кутамккăна эпир ман патра общежитире 

усраттăмăр. Пĕтĕм «пурлăх» пирĕн çавăнта пуçтарăнатчĕ – йĕппе çип, 

çĕçĕ, атпăри, блокнотсем, кăранташ, хĕссе-пĕссе типĕтнĕ сухари... 

(Торгсинсен вăхăчĕ-çке.)  

Амикан мана эвенксен йăлисемпе паллаштаратчĕ. Чи кирлисем 

çаксем тетчĕ: тайгара юлташна пăрахма юрăмасть; ху пĕт те – юлташна 

çăл. Çи-пуçна тÿрлеткелесех пыр, унсăр çара уран – çарамас тăрса 

юлатăн. Çăмарта тунă, пусма ларнă, чĕп ÿстернĕ вăхăтра ама кайăка 

вĕлермелле мар. Ăмăрт кайăка эвенксем нихçан та тивме хушмаççĕ – 

инкекрен хăраççĕ...  

Хĕрнĕçем хĕрсе, хăйне хăй хавхалантарса яратчĕ те Амикан 

тытăнатчĕ вара импровизацилеме. Тайга çинчен, унти ансăр 

сукмаксемпе чăтлăхсем, çара сăрт çамкисемпе шурлăхсем, чĕр чунсем 

çинчен. Те калавччĕ вăл, те сăвăччĕ; те асаилÿ, те тунсăхлани кăна. 

Кирек мĕн пулсан та, юрăтсах итлеттĕм эп ăна.  

Техникум çурчĕ тăрринчен çур хула курăнатчĕ. Тункатасем пек, 

мăрьесем шакăр ларатчĕç. Çурхи хĕвел çупăрлатчĕ çурăмсене.  

Амикан вĕсене пĕрне те асăрхамастчĕ. Ун чунĕ кунта марччĕ. 

Анраса кайса кăвак инçетелле тинкеретчĕ вăл. Çурçĕрти хĕле, юр тăрăх 

чупса çÿрекен пăлăна куратчĕ. Вăрманлă тундрăн лутра йывăçĕсем 

хушшипе çил пек çăмăллăн ыткăнса пырăть пăлан. Çÿхе сăмси 

шăтăкĕсене сарса ярса уçă сывлăша çăтать вăл.   

Анчах сывлăш тăрантмасть! Пăлан тăп чарăнать те сенкеррĕн 

сарăлса выртакан юрă нăш-нăш шăршласа пăхать. Ĕнер тăçта 

çакăнталлах ун сăмсине ягель шăрши кĕнĕччĕ. Ун чухне ăна кашкăр 

кĕтĕвĕ хăратса янăччĕ. Кашкăрсене аякка-аякка ертсе кайса аташтарса 

хăварчĕ те вăл пысăк кукăр туса кунта каялла таврăнчĕ.  

Утать шогжой – чурăс пăлан. Пуçне çĕре уснă, сивĕ тути кĕленче 

пек йăлтăрти юрă леки-лекми пырăть. Пăрланса ларнă юр çийĕпе шурă 

пăс чăмаккисем пал та пал тухса каяççĕ.  

Утать пăлан! Кутăмас хурăнсем хушшипе парка туйра шунă пек, 

мăйракисене манаçлăн саркаласа, вăрман патшилле утать шогжой – ирĕк 

чун. Ăна ватă вăкăр – аçа пăлан кĕтÿрен хăваласа янă. Шогжой вăйла та 

аптрамасть-ха. Çуркунне ак вăл алла вĕрентнĕ кÿлмелли пăлансенчен 

пĕрер тынашкине уйăрса каять те, мăшăрĕ пулать ун. Унтан пăру 

çуралать вĕсен. Тăват-пилĕк çултан шогжой хăй кĕтÿ пуçĕ пулса тăрать.  

Чĕрĕ пуç йÿнеçтерет!  

Тăçтан çил килсе çапать те, çамрăк вăкăр сăмсине сĕтеклĕ ягель 

шăрши кăтăклантарса илет. Шогжой сывлăшне хаш çăтать. Васкарах 

утма тытăнать. Ак çакăнтах ĕнтĕ, юр айĕнче – пурнăç сĕткенĕ...  

Вăл пуçне каçăртать те, ун мăйракисем пасарнă çурăмне хупласа 

хураççĕ. Аслă тундра тăрăх пăлан мĕкĕрни янараса каять. Вăл сасăра – 

çĕнтерÿ савăнăçĕ, тăшманне çапăçăва чĕнни, ăна хăтăрни...  

Ягель юр айĕнче. Пăлан итлесе тăрать: килмест-и тăшман? Çук пек 

туйăнать. Хыçалтан хырăмпа шуса çывхаракан кашкăр кĕтĕвĕ çиле хирĕç 

те, вĕсен шăршине сисмест çамрăк вăкăр. Ытла сисесшĕнех те мар вăл. 

Кирек кам та çамрăк чух чи ăсли, чи вăйли-çке-ха...  

Эвенк ачи Амикан хулари хĕвел питĕнче ларсах çурçĕрти сенкер 

юр уйне курать. Вырăнăн-вырăнăн юр çийĕпе симĕс-кăвак çутă сапăнать 

– çурçĕр шевли вылять. Тÿпе хыпса илет те сÿнет, хыпса илет те сÿнет...  

Амикан, куç умĕнчи пекех, тепĕр пилĕк минутран вилес палăнăн 

патвар кĕлеткине, унăн яштака урисене курать. Чĕрĕ палăк пек тăрать 

шогжой юрпа витĕннĕ чĕмсĕр тĕнче варринче. Ун илемне ытараймасăр 

шогжойăн анлă ăмрине, чечек пек хÿхĕм мăйракине мухтать Амикан.  

Пăлан çиелти пăра ватать. Халех ак кăчăр шăнса ларнă ягель 

курăнса каять. Çăварта вăл тутлă кăмпа пек ирĕлет... Пăлансем кăмпашăн 

каçсах каяççĕ.  

Шогжой чĕркуçленет те юр шăтăкне пуçхĕрлĕ аннă пек, пуçне юр 

ăшне чикет. Çавна çеç кĕтнĕ кашкăрсем тÿрех ун çине сикеççĕ. Пĕри 

ĕнсе шăнăрĕнчен çыртса лартать, тепри карланкăран уртăнать...  

Пăлан чĕвен тăма вăй çитерет. Пружина пек чалт тапса çĕкленет. 

Малти урипе чи пысăк кашкăра çапса ывăтăть. Çурăм çинчисене 

мăйракипе хăйăрать. Анчах виç-тăват кайăкăн йывăрăшне чăтаймасăр 

çĕре кайса çапăнать.  

Хырăмĕ ĕнтĕ юр çинче пăсланса выртать. Кашкăрсем сĕлĕх пек 

сăхаççĕ пăлан юнне.  

Эпир çурт тăрринчех. Куççуль юхтаракан Амикан ним курмасăр 

ман еннелле пăхать. Ăна тем каласа йăпатмалла пуль те, ман хамăн та чун 

кÿтсе çитнĕ. Тайгара йĕрке çавăн пек унта, вăл «саккунлă» ĕç шутланать, 

кам вăйлă – çава çĕнтерет тес-и? Амикан ăна хăй те пĕлет. Эпир, икĕ ача, 

тĕнчере пĕр илем чакнăшăн, тĕрĕсмарлăх çиеле тухнăшăн хурлăнса 

йĕретпĕр. 

 – Калавна урăхла вĕçлемеллеччĕ, – тетĕп эп.  

Амикан пуçне сулать – килĕшмест.  

– Пĕччен пăлан çапла çеç пĕтме пултăрнă. Пĕччен юрăмасть унта...  

II 

Аран çуллахи каникула кĕтсе илтĕмĕр. Çывăхри ялсенчен 

пуçтарăннă ачасем килсене саланса пĕтрĕç. Мĕнле васкасан та пирĕн 

пĕрер уйăх техникум çуртне юсанă çĕрте ĕçлеме тиврĕ. Кăштах укçа 

пулчĕ. Шухăшпа хамăр тахçанах тайгара. Пăшал Амикан ашшĕнне илес 

терĕмĕр. Кивĕ берданкăччĕ ун – пĕр кĕпçеллĕ пăшал. Кимĕ те вĕсен 

пулать. Кĕсменпе ишмелли. Моторлисем çукчĕ-ха ун чухне. 

Тахçанхискер те, пире пырăть. Лере çитиччен çеç ан вантăр.  

Пĕрер эрне эпир шыва май каятпăр. Каçсерен çырăн хĕррине тухса 

кăвăйт хума тивет. Çимелли пĕтсен хир качаки е мулкач тытатпăр. Май 

килсен, паллах ĕнтĕ. Кайăкĕсем пулсан. Амикан калать – тем чухлех тет. 

Тункатана персен те мулкача лекет тет.  

Пире кăшт сахалтарах та çитĕччĕ-ха.  

Çула тухас кун ирхине пире ĕçрен таврăнакан Гуриуль тете 

вăратса ячĕ. Пушă урампа шыв хĕрринелле стайлăн утрăмăр.  

– Пĕр уйăхран ытла ан çÿрĕр вара! – тесе ăсатрĕ пире Гуриуль тете.  

Амикан кулать:  

– Хăнара килĕшсен, тен, ытларах та пурăнăпăр, – тет. Ун 

ашшĕсене эпир юлташ патне яла каятпăр тесе ĕнентернĕ-çке.  

Асту, улталăн ват çерçие. Çав кун кăнтăрлахи апата чарăнсанах 

куртăмăр: сиснĕ-мĕн вĕсем эпир тăçта кайма шут тытнине, пирĕн 

кутамккана тепрер мăшăр олочи (пуçне тир-сăран сăрнă вăрăм кунчаллă 

чăлха), кимĕ çине пуртăпа кĕске пăчкă хурса панă.  

Э, капла тата лайăх – эпир ăçтине пĕлсе тăраççĕ. Унпа нимĕн те 

ыйтса пĕлмерĕ пуль-çке старик. Куçĕ çеç йăл-йăл-йăл çиçетчĕ. Чунĕ 

хăйĕн те тайгара ĕнтĕ, мĕскĕнĕн.  

Кимĕ пирĕн лаптак тĕплĕ, пуклак пуçлă. Шыв çинче пушă тирĕк пек 

çаврăнкаласа, вылянса тăрать, ниепле чарăнаймасть. Юхан шывĕ сăрт-ту 

хушшипе иртет те, тĕллĕн-тĕллĕн енчен енне вăйкăнса, пĕтĕрĕнсе кимме 

пĕр çырăн хĕрринчен теприне перет. Тикĕс çĕрте вăл юхнă пек мар, 

молотилка чĕнĕ шунă евĕр курăнать – талккишпе куçать. Шунă, куçнă май 

пире хăйĕн çурăмĕ çинче лартса пырăть. Пирĕнпе пĕрлех çутă кун та, 

çырăн та, ешĕл ăвăс кати те малалла ыткăнаççĕ. Куçăм умĕнчи ирхи хĕвел 

çеç (кĕсменсене эпĕ тытса пынипе унăн çути шăп кăна ман пит çине ÿкет) 

савăнса пăхать, пире куçран çухатас мар тесе çÿлтен çÿле хăпарать. Тÿпе 

таса, кун уяр. Пирĕн те чун-чĕре хаваслă.  

Амикан савăнăçне ниçта чикеймест – хăлаçланать, кăшкăрашать, 

юрлать, ура çине сиксе тăма хăтланса кăшт çеç кимме ÿпĕнтерсе ямасть. 

Анчах мĕн кăшкăрать, мĕнле юрă юрлать – хăй те пĕлмест пулас. 

Ăшĕнче вăй вылять те, йĕкĕт ниçта кайса кĕреймен енне сиккелет вĕри 

çатма çинчи пăрçа пек...  

«Килне» каять-çке ача.  

Пăртакран лăпланчĕ вăл. Кимĕ пуçне ларчĕ те сапаланчăк куçĕпе 

хамăр каякан еннелле пăхса юрă пуçлăрĕ. ˂…˃ 

Халĕ шухăшлатăп та – мĕн туртнă пире ун чухне тайгана çавăн 

пекех? Амикана илсен, ăна тăван тавралăх чĕннĕ тейĕпĕр. Мана та, 

хресчен ачине, ирĕк уйсемпе вăрмансем илĕртнĕ. Ку – пĕрре. Анчах вăл 

çеç мар-çке унта? Тата мĕн-мĕн эппин? Тен, пире хулари акăш-макăш 

пуянлăх – ăс-тăн пурнăçĕ сасăртăк хăратса пăрахнă? Халиччен шухăшли-

шухăшлами çÿренĕ, курăк ÿснĕ пек васкамасăр пурăннă ачасем умĕнче 

тĕлĕнмелле пуянлăх тĕнчи яр уçăлса кайнă та, мĕнле хăраса ÿкмĕн 

малтăнах. Хулари пурнăç хăвăртлăхĕ те шиклентеретчĕ пире. Пĕрмай 

васка, сехет тăрăх çÿре, кая юласран сехĕрлен. Паян та лăпăс-лăпăс чуп, 

ырăн та лăпăс-лăпăс. Хăнăхсан пырăть пуль те, унччен йăлăхтарать-çке.  

Тата: мĕнле çынсем ытларах çут çанталăка юратаççĕ?  

Пĕр енчен, пĕччен юлма тăрăшакансем, пурăнса курнисем. Ирĕк 

вĕсене хирте е вăрманта аса илсе çÿреме! Тепĕр енчен, канакансем. Çут 

тĕнче илемне юрăтакансем те нумай пирĕн. Час суранланакан чунлисене 

те илĕртет улах кĕтес...  

Вулакана курăнмалларах пултăр тесе ун чухнехи ĕçсен пĕр 

сыпăкне эпĕ хамăн хальхи куçпа курса çырса парам.  

Виçĕ япала умра – пĕлĕт, шыв, çĕр. Кайсан-кайсан çеç тата тепĕр 

япала хушăнать – йывăç. Пĕлĕчĕ хĕвелпе пиçсе тĕссĕрленнĕ. Хĕвелĕ хăй те 

çу тумламĕ пекех сарăлса кайнă пĕлĕт тăрăх – пăхса та тупма çук тĕлне. 

Пур енче те пулма пултăрать – пур енчен те пĕçертет. Шыв сарса хунă çи 

витти евĕр. Утюг-кимĕ ăна якатса пырăть. Çĕр тăмлă-чуллă. Йывăçсем 

тĕрлĕрен. Хурама пур. Çирĕк тайăлса ларать. Хăва пуçне уснă...  

Кимĕ çинчи икĕ ачаран пĕри, Петĕр, çуралнă çĕрĕнчен çич-сакăр пин 

çухрăм аякка килнĕскер, Инçет Хĕвел тухăçĕнче савăнсах пальмăсем-

кипариссем курĕччĕ те – çук-çке вĕсем кунта. Ун вырăнне тайгара пуртă-

пăчкă витмен темĕнле тимĕр йывăç пур теççĕ те, курман-ха ăна Петĕр.  

Шăрăх. Шăна-пăван сĕрлет. Кимĕ шыв варрипе анать. Амикан ăна 

тытмасть те темелле, пĕрре пĕр кĕсменпе, тепре тепринпе çеç хуллен 

авăскаласа илет – итлет ăна кимĕ, кирлĕ çĕртен шуса пырăть. Амикан 

çарамас. Пуçне майкипе чĕркенĕ. Ÿчĕ тĕксĕм. Хĕсĕк куçĕ шыва чиксе 

кăларнă кÿкен çырли пек – йăлтăркка хура. Куç хупаххисем хулăн. Пит 

шăммисем тухарах тăраççĕ. Сăнĕ тимлĕ. Ку тимлĕх ача кăмăлĕ темле 

улшăнсан та кайса пĕтмест питрен. Темĕн тарăнни, канăç паманни пур 

ун чунĕнче.  

Тепĕр ачи, Петĕр тени, Амикана хирĕç кимĕ хÿрине ларнă. Вăл та 

чĕррĕн пăхкалать. Анчах яланах мар вăл ун пек. Хăш-пĕр чухне унран 

пусарăнчăкраххи те çук. Икĕ полюслă этем вăл. Экваторĕ çук. Çилленсен 

– «вĕçне çити» çилленет. «Ним юлми». Савăнсан та çавах – виçерен 

тухса аташать, калаçать. Палкать... Халăх çинче мар, çывăх тантăшĕсем 

умĕнче. Халăх çинче вăтанать вăл. Хăйне куçран ÿкересрен хăранипе 

чĕлхи çыхланать. Юлташĕсене вара сăмахпа татма та именсе тăмасть. 

Пултăруллă ача вăл, ăна каçарма та юрать текеннисем чĕнмеççĕ хирĕç. 

Ыттисем е пăрăнса утаççĕ, е хăйсем мĕн те пулин лаплаттарса хураççĕ. 

Çавăнпа юлташĕсем пĕрре-иккĕ çех ун. Кусем вара, юлнă пеккисем, – чи 

шанчăклисем. Пĕр-пĕриншĕн тем тума хатĕррисем. Хăçан та пулин 

ятлаçса кайсан вĕсем чи хаяр тăшмансем пулса тăраççĕ. Ятлаçмасан та, 

ÿссен пĕр-пĕринчен вăтанаççĕ. Пĕчĕккĕ чух чунĕсене ытлашши уçнăшăн.  

Мĕн çыхать, мĕн туслăштарнă Амиканпа Петĕре? Пĕр енчен, 

иккĕшĕ те тĕрлĕ пулни. Сивĕ ăшăпа, лайăххи начаррипе шайлашăнать. 

Тепĕр енчен, Петĕр те, Амикан пекех, «вак» халăх çынни. Чавăш. Тусĕн 

пурнăçĕпе интересленет. Унăн чĕлхине вĕренет ав. Вăл çуралнă çĕре – 

тайгана çитсе курасшăн. Петĕр нумай вуланипе те мухтанать Амикан. 

Ăна пулă вăл хăй те кĕнеке вулама вĕреннĕ.  

Мĕнле пăсăлмаççĕ вĕсем? Пăсăлмаççĕ. Амиканĕ пысăкрах чунлă, тен, 

çавăнпа? Ăслăрах вăл. Шухăша кайса тусĕн хăш-пĕр сăмахне илтмесĕр те 

юлать. Илтсен те тем мар. Пĕрре чăр-р пăхса илет те пăрахнă ĕçне тытать. 

Ăнланаканни капла та ăнланать-ха – шухăша каять. Юлташăм мĕншĕн 

нимĕн те шарламарĕ-ха тет. Ухмаххине калани те усăсăр.  

Шел, мана çырлахтаракан ача мар Петĕр. Çăмалттайрах вăл. Час 

хыпса илсе час сÿнме пултăраканскер. Нумай енчен çапла. Çилли-

пăшши çеç вăраха пырăть. Çын сăмахне итлет. Хитре мар. Ансăр та 

тăсăк питлĕ, пĕчĕк куçлă. Анчах хăйне хитре пуль тет. Аппăшĕсене 

юратмасть. Курсан вара вĕсемшĕн хĕрелсе ларать. Вĕсен ăнăçсăр 

сăмахĕсенче хăйне паллать вăл.  

Ытти çынсем пекех, Петĕр те пурнăç тупсăмне шырăть. Ирĕксĕр 

шырăть. Шырăс килмен çĕртен. Мĕншĕн тесен унăн пусарăнсах вĕренсе 

ларасси килет. Ним шухăшсăр. Ну ĕнтĕ, паллах, пĕртте пуç ватмасăр мар. 

Унсăр вĕренме çук пуль. Анчах хальхи пек те мар. Халĕ кансĕр ăна. Чĕри 

вырăнта мар ун. Чиперех килте пурăнатчĕ вăл, Чăвашра. Тутах та марччĕ 

те, çынсенчен выçă та марччĕ. Пурăнма пулăтчĕ-ха. Çук, темĕн килĕшмерĕ 

ăна. Пăрахрĕ те тĕнче хĕррине килчĕ, Инçет Хĕвел тухăçне. Мĕн тума? Тем 

тума. Ну юрĕ, ĕçлекелесе пăхсан вĕренме кĕчĕ тейĕпĕр. Аван. Анчах каллех 

темĕн çитмерĕ-çке, тайгана кайма тухрĕç ав. Тен, май килсен унтах юлĕç. 

Сĕм вăрмана. Упа-кашкăр патне. (Те сунара ĕнтĕ, те хурт пăхма...)  

Хăй çапла шухăшлать пулин те унта та кĕтни пулассăн туйăнмасть 

ăна. Çынсенчен уйрăм мĕн телейĕ пултăр?  

Робинзонра çÿрес вăхăтсем иртсе кайнă тахçанах. Курса çÿрени 

пулĕ ĕнтĕ. Асĕнче тупнă вăл хăй шырăнине – аякра-аякра тĕтре витĕр 

çутăлса тăрать. Унăн сăнне-пуçне çеç уйăрса илеймест Петĕр. Вăл мĕн 

иккенне те пĕлмест. Те юрăтна ĕç вăл, темскер.  

Тепĕр чухне хăйне хăй те курмĕччĕ Петĕр. Тантăшĕсем пурте 

ăнланнă пек пурнăç тупсăмне, пĕр вăл çеç тавçăрса илеймест. Çавăнпа 

сипетсĕр те. Е çăварне уçма именет, хăйне ним вырăнне хумасть. Е 

сасăртак çынсене вĕрентме тытăнать, кашни сăмахне чи юлашки 

инстанцири чăнлăх тейĕн.  

А тен, халиччен çыварса пурăннă шухашĕ вăраннă ун, çавă канăç 

памасть? Ăçтан пĕлсе пĕтерĕн çынна...  

Куçа шартарса шыв йăлтăртатса юхать. Карттусне Петĕр çамки 

çине антарса лартнă та Амикан кимме мĕнле тытса пынине сăнать. 

Нумай та пулмасть-ха Петĕр аллинче вăл çырăнтан çырăна пырă-пырă 

тăрăнатчĕ, кÿлме вĕрентмен пăлан пек сиккелетчĕ. Халĕ шăп. Кимĕ те, 

Амикан та пĕрне-пĕри палларĕç темелле. Кимми хăй ăссĕн шуса пырăть, 

Амикан çырăн хĕрринелле тинкернĕ. Анчах кимми çинчен те манмасть. 

Аяккалла пăхма чарăнмасăрах кĕсменне хускаткаласа илет.  

Юратать Петĕр çав тайга ачине. Вăл ытла хăвăрт улшăнма 

пултарнине çеç хăнăхса çитеймест. Тепĕр пилĕк минутран Амикан мĕн 

туса хурасса урăх çын мар, вăл хăй те пĕлмест пулас. Ним хатĕрленсе-туса 

тăмасăрах, куçа курăнмалли пĕр-пĕр сăлтавсăрах е сасăртăк «хускалса 

каять» вăл, е лăпланса ларать. Вара сехечĕ-сехечĕпе пĕр сăмах илтейместĕн 

эс унран. Ку енчен вăл ашшĕнчен те, амăшĕнчен те илнĕ пулас пăртакшар...  

Çынна хăвăнтан лайăх тесе калас килмесен те Амикан ырă 

кăмăллине Петĕр те туять. Тен, çавăнпа туслăшнă вăл унпа. Тусне çын 

кирек хăçан та хăйĕнчен лайăххине шырать. Начар тус лекрĕ пулсан вăл 

эпир йăнăшнине пĕлтерет. Амикан Петĕртен кĕçĕн, вĕренме те унран 

сахал вĕреннĕ (пуçлăмăш шкулта икĕ класс урлă сиксе каçнă), кĕнеке 

вулама та хальтерех çех хăнăхса пырать, пурпĕрех Петĕртен çÿлте вăл. 

Пурнăç ытларах курнă, ăсĕпе те унран ирттерет. Чи пахи тата – çавна хăй 

сисмест. Ун шухăшĕпе, Петĕр мар ăна, вăл Петĕре пăхăнса тăрать.   

Амикан «пусмăрĕнчен» хăтăлма хăтланса вăхăт-вăхăт чăваш ачи 

«бунтă» тăвать: юриех çынсем умĕнче хирĕçлет ăна. Итлемелли çĕртех 

итлемест. Ăна-кăна туйса илмен Амикан кăн-кан пăхкаласа илет те ырă 

та, усал та шарламасть. Хăйĕн пуçĕнчи шухăшĕнчен те уйрăлса 

ĕлкĕреймест пулмалла вăл.  

Кайран ÿкĕнет Петĕр. Ма ĕçлĕ çынна турткалатăп-ха эпĕ тет.  

Амикан еннелле пăхса халĕ вăл çапла шухăшласа пычĕ: ман тусăм 

сăвă-юрă хайлама та, кимĕпе çÿреме те пĕлет. Çынсемпе хăйне пуринпе 

те пĕр тан тытать. Хăть хула пуçлăхĕ пултăр ун умĕнче. Тĕрĕс тăвать, 

маттур. Хăйĕн хакне туять çын. Ирĕк кайăк. Эпĕ пур – ун чĕрни хури 

тĕшне тăмастăп. Çынсемпе калаçаймастăп ав. Хамран кĕçĕннисемпе 

чарсăр эп, аслисемпе ăман. Е хам итлеместĕп, е мана итлемеççĕ...  

Тусне мĕнпе те пулин савăнтарас килчĕ Петĕрĕн. Пуриншĕн те: 

хăйпе туслă пулнăшăн, шанса пĕрле çула тухнăшăн... пуриншĕн те! 

Анчах çăварне уçрĕ те – тăçталла кĕрсе кайрĕ-çке.  

– Кимĕ çинче ÿснĕ пекех эс, Ами. Çавăн йышши çынсем пур тет 

кăнтăр енче. Вĕсем кимĕ çинче çуралаççĕ, ÿсеççĕ, ватăлса вилеççĕ – çĕре 

анса курмаççĕ.  

– Çапла, – терĕ Амикан тăна кĕрсе. Те илтрĕ вăл, те илтмерĕ те.  

– Итлет сана кимĕ. Айри учаг
1
 пек. – Калаçура Петĕр эвенксен 

самахĕсене кĕрте-кĕрте лартма юратать. – Тайга çыннине сана тăçтан 

пĕлме пулать. Чăн-чăн азиат эс... Кăна эп ырăпа калатăп, – тесе хушса 

хучĕ Петĕр Амикан ун сăмахне анлăнма тăрăшса ларнине кура.  

– Эсĕ те чиперех тытса пыраттăн-çке кимĕ, – хăй те 

ĕненмесĕртерех каласа хучĕ Амикан.  

– Çу-ук, мĕн чиперĕ, – килĕшесшĕн пулмарĕ Петĕр. – Кимĕ çыран 

хĕррине тухса тарманни çеç. Кашни самантра астуса пынипе кăна ÿпне-

питне кайса çапăнмарăмăр.  

– Паçăр, тен, çил вăйлăрахчĕ пуль? – терĕ Амикан.  

Петĕр аллине çеç сулчĕ.  

– Хальхинче те тÿлекчĕ. Простă эпир, Европăра çуралнисем, хамăр 

çавнашкал. Хут-кăранташпа çаврăнăçуллăрах эпир.  

Ку тĕлте «геройшăн» авторăн хĕрелме тиврĕ. Эй, пулмасть те çав. 

Курăр-ха эсир ăна – интеллигент-европеец тупăннă. Пĕр тумлам 

«вĕреннĕ юн» пулин хăйĕн. Юрать, ытлашширех супĕлтетсе кĕрсе 

кайнине сиссе юлашкинчен вăл «шăлса якатса» хăварма хăтланса пăхрĕ.  

– Ну ĕнтĕ, мĕнле калас, çут çанталăкпа алă вĕççĕн çапăçатăр эсир. 

Ялан куçа-куçăн унпа. Выçă вилес килмесен сирĕн ирĕксĕрех тăрăшма, 

вĕренме, чееленме тивет. Пирĕн патра этемпе çут çанталăк хушшинче 

тата тепĕр компонент – ĕç хатĕрĕ пур. Машинăсем, хĕç-пăшал... Çавсене 

шанса эпир хăш-пĕр ĕçе ăнланмасăр та юлма пултаратпăр...  

Хăй кимĕ тытма пĕлменнине тÿрре кăларма хăтланса Петĕр татах 

нумай калаçатчĕ пулĕ те, пĕр пăтăрмах чăрмантарчĕ. Ăна ĕнсерен ка-ап! 

тыттарса ячĕ сасăртăк. Вара темскер шыва персе анчĕ. Шăмпăлт! турĕ. 

Ыратасса та ыраттарчĕ ĕнтĕ, анчах унтан ытла хăранипе, тĕлĕннипе, 
                                                 
1
 Утланма вĕрентнĕ пăлан. 

шăртланнипе арçын ача тутăр татки пек шурса кайрĕ. Ара, кĕтмен çĕртен 

пырса çап-ха çынна, мĕнле шăртланмăн. Амикан ашкăнать тес, вырăнтан 

та хускалман вăл, çаплах юлтăшне итленĕ пек ларать. Çитменнине, вăл 

Петĕр хыçĕнче те мар, умĕнче. Аптраса, Петĕр шывалла пăхрĕ те кимĕ 

тĕпне тĕшĕрĕлчĕ. Шывран пысăк пулă сирпĕнсе тухса кăшт çеç ун 

пуçĕнчен перĕнмерĕ, хăлхи çумĕнчен шăхăрса иртсе кайрĕ. Шыв айĕнчи 

сивĕ кÿ! çапнине те сиссе юлчĕ Петĕр. Тепри сиксе тухрĕ. Унтан тата, 

тата. Ак тапранса кайрĕç хăйхи пуласем урма. Чăлт та чăлт сирпĕне-

сирпĕне тухса кимĕ урлă пуç каснă пек ыткăнаççĕ. Иккĕш-виççĕш шыва 

чăмнă çĕре пиллĕкĕн-улттăн пĕрхĕнсе тухаççĕ. Пĕр пулли кимĕ тĕпне нач! 

туса кĕрсе ÿкрĕ. Ун çине часрах Амикан йăванчĕ...  

Çур минут иртрĕ-и, сахалтарах-и, пуласем шăп пулчĕç. Шыв та 

паçăрхи пекех юхать. Хăй ăçта çитсе ванассине пĕлмен кимĕ шуса 

пырать. Тÿпе пĕçертет. Петĕрĕн ĕнси ыратас мар пулсан тата кимĕ 

тĕпĕнче пулă выртас мар тăк пулă «ташши» тĕлĕкре çеç курăнчĕ темелле.  

– Ку мĕн амакĕ пулчĕ? – терĕ Петĕр ĕнсине хыпашласа.  

– Пулă йăви урлă каçрăмăр, – терĕ Амикан. – Эсĕ мĕн ĕнсÿне тытса 

пыран?  

– Курмарăн-им? Пĕр ухмах пулли чулпа пенĕ пек пырса çапăнчĕ. 

Кĕçех пуçа татса каятчĕ.  

– Ăçта-ха, – текелесе Амикан кимĕ пуçне иртрĕ. – Чăнах та 

хĕрелнĕ вырăн пур.  

Унтан вĕсем пуллине çавăркаласа пăхрĕç. Самаях сулмаклă-мĕн 

вăл. Куçне-пуçне чармакласа ачасене сиввĕн сăнать.  

– Кунпа мĕн тăвапăр? – терĕ Петĕр. – Кăларса пăрахар-и? 

Амикан йăпăр-япăр туртса илчĕ пуллине.  

– Мĕн эсĕ? Пĕрремĕш трофее кам парахтăр? Пĕçерсе çиетпĕр.  

– Те çимелли пулă-ха вăл... Ятне те пĕлместпĕр.  

– Çимелли мар пулă çук кунта. Ятне-шывне киле таврăнсан 

пĕлĕпĕр. Вăл мĕнлине çеç астуса юл.  

– Мĕнли паллă-ха вăл. Çутă. Мăн çамкаллă. Пуçĕ пысăк, кĕлетки 

пĕчĕк. Пĕтĕмпе пуçа кайнă вăл. Тискер.  

– Нимĕн те тискер мар. Пуçĕ вăл ăсран килет.  

– Ытлашши ăслăран çынсене тапăнать пуль-çке.  

– Тапăнман вăл, эсĕ ун çулĕ çине пырса тухнă. Ху айăпла. Пуллине 

те хăвăн тутанса пăхма тивет.  

– Мĕн, пĕçересех тетни эс?  

– Эсĕ пĕçерес марах тетни?  

– Ун пек каламан-ха эп. Пĕçерер тĕк пĕçерер вара.  

– Атя эппин.  

Вĕсем çыран хĕррине ăвăслăха тухрĕç. Петĕр вутă-шанкă пуçтарса 

киличчен Амикан пуллине тасатса хăпарчĕ. Юпасем лартса котелок 

çакса ячĕç. Çĕр улми, сухан шуратрĕç.  

Вутă çунман пекех: пĕр хĕлхем те курăнмасть. Хăрăк туратпа 

çатрака хуралса-хуралса пырать те шуралса каять, кĕл пулса саланать. 

Çапла курăнмасăр çуннипех котелок вĕреме кĕчĕ, шÿрпе пиçрĕ.  

Хирти апат мĕнле тутлине уйра е шыв хĕрринче апат пĕçермен 

çын анланмасть. Пĕçерсе курни каламасăр та пĕлет. Пирĕн туссем пĕр 

чашăкран тĕпĕртеттерсе çирĕç те ăвăс сулхăнне тăсăлса выртрĕç. Ыранхи 

кун пирки шухăшлакан Петĕр, çулçăсем витĕр тÿпенелле пăхнă май, 

çакăн пек пĕтĕмлетÿ патне çитсе тухрĕ:  

– Капла эпир хамăра хамăр та тăрантаратпăр пуль? – терĕ. 

Амикан ун еннелле çавранса выртрĕ.  

– Тата эс кама шаннăччĕ?  

– Мар-ха, эс ăнланмарăн, – терĕ Петĕр те пуçне çĕклесе. – Эпĕ 

куллен хамăр тытас кайăк-кĕшĕк, чĕр чун пирки калатăп. Килтен илнĕ 

апатсăрах тетĕп.  

– Паллах. Эпир тытас мулкачă та таçтан пирĕн çул çине васкать 

пуль-ха. Шыва кĕрер-и?  

Вĕсем тăрса кимĕ патнелле утрĕç. Чулсем çине выртса кана-кана 

шыв ĕçрĕç. Вирлĕ юхăм ачасен тутисене тĕксе чалăштарма хăтланчĕ. Вара 

хăйсем çинчи юлашки тумтир лăстăкĕсене хывса пăрахрĕç. Амикан: 

«Кур!» – терĕ те, краб пек, шыва упаленсе кĕрсе кайрĕ. Нумай та иртмерĕ, 

пĕр вăтăр-хĕрĕх хăлаç анатарах леш çырана майĕпен упаленсе хăпарчĕ.  

– Шыв тĕпĕпех çитмерĕн пуль, ытла час, – иккĕленчĕ Петĕр.  

– Ĕненмесен ху чăмса пăх. Шыв тĕпĕ урай пекех такăр! – кăшкăрчĕ 

Амикан. Ахăр, тыттарчĕ пулмалла вăл.  

  

IV 

Тепĕр кун кăнтăрла сулахăй çыранта тăрри çарала пуçлăна сăрт 

ÿссе ларчĕ. Амикан кимме унталла тытрĕ.  

– Çав сопка тавра çырла пулассăн туйăнать. Çук тăк – халех каялла 

таврăнатпăр. Пĕр саманта çеç эпир...  

– Тен, çĕр выртмах чарăнар?  

– Иртерех-ха, ав çав сĕмлĕхе çитер.  

Кимме эп, кайран тухаканни, те кăкарса ĕлкĕртĕм, те çук, – 

чупрăмăр сăрт патнелле. Ытла çывăхах та мар-мĕн вăл. Çÿлли те çÿллĕ. 

Тапаçлантăмăр, тапаçлантăмăр. Йĕплĕ тĕмсем тăрăнаççĕ алла, чăтлăх 

çула пÿлет, чулсем пире хирĕç шăпăр та шăпăр тăкăнаççĕ. Сĕвекрех çĕре 

тухрăмăр та – хăмла çырли – никам çисе пĕтерес çук! Путăксенче, хĕвел 

питĕнче – хурлăхан, çĕмĕрт... Эх, суйлатпăр хайхискер. Эх, çиетпĕр.  

Амикан сасартăк пăшалне ярса тытрĕ. (Пăшала эпир хамăртан 

ниçта та хăвармастпăр. Çывăрнă чухне те вăл пирĕн çумрах.) Йĕри-тавра 

пăхкалать, шăпланса итлесе тăрать...  

– Эс мĕ-ĕн?  

– Чш! Тăçта упа пур пулас, тĕмсене ватни илтĕнет. Тăнла-ха ав.  

– Упа?!.  

– Ан хăра эс, çырла çинĕ чух çынна тивмест вăл. Пĕррехинче эпир 

аннепе пĕр витре çырла татрăмăр та йăтса çÿресси тесе шыв хĕрне лартса 

хăвăртăмăр. Хамăр тепĕр витрепе сăрталла улăхрăмăр. Эпир аниччен упа 

пирĕн çырлана тап-таса тунă.  

– Тен, упа мар ăна?  

– Мĕнле «упа мар»? Эпир ăна хăйне те куртăмăр-çке. Ак санпа ман 

хушă пек. Витрене йăвантарса янă та чаплаттарса çисе тăрать. Пире 

курсан каялла çаврăнса пăха-пăха вăрманалла мăкăлтатрĕ.  

Манăн хырăм сасартăк тăранса ларчĕ. Вăхăт та самай пулнă-мĕн, 

хĕвел каç еннелле сулăннă.  

– Ак сана «пĕр самант». Мĕн чул вăхăт ирттертĕмĕр. Атя часрах 

кимĕ патне.  

– Халь тин ма васкас? – тет Амикан лăпкăн. – Кĕçĕр эпир кунтах 

çывăратпăр пуль ĕнтĕ? Пирĕншĕн кирек ăçта та пурпĕр. Пур еннелле те 

тайга.  

Эпĕ кимме çыхи-çыхми хăварнине аса илтĕм те ыткăнтăм çыран 

хĕрринелле. Такăнса ÿксе чĕркуççие ватса пăрахрăм, анчах ыратнине 

туймарăм. Пуçа пĕр шухăш пăталаса пырать: «Кимĕ вырăнта пултăрччĕ, 

ытти ним те мар».  

Юпана çапăннă пек, шыв хĕррине çитсе чарăнтăм. Кимĕ çук. 

Ниçта та курăнмасть. Пулман та тейĕн вăл çут тĕнчере. Пушă çырана 

хумсем чÿхесе тăраççĕ. Çиле хирĕç шыв тăрăх тинĕс ăмăрт кайăкĕ 

васкамасăр вĕçсе иртет, çырма кукрисене кĕре-кĕре тухать, каçхи апат 

тума кайăк кăвакалĕ шырать пулас.  

Шалтăрах вăйран кайса курăк çине лартăм. Ну, çаклантăмăр та 

иккен. Робинзонсем мар, карма çăварсем. Çyp çул пуçтарнă япаласене вунă 

кун хушшинче акса пĕтертĕмĕр те, пиртен мĕнле çулçÿревçĕ пултăр.  

Амикан патронĕсене шутласа пăхрĕ. Сичĕ патронмĕн пирĕн. Пĕр 

виçĕ кайак тытса, виçĕ хут вут чĕртмелĕх. Чи нумай тассан эрне 

пуранмалах...  

– Каяр, – терĕ Амикан тÿлеккĕн.  

– Ăçта кайăпăр?  

– Çырла çиме, ара. Паçăр ытла хыпăнса çÿрерĕмĕр.  

Çырла çинчен асăннипех ман çÿç йăшăл хускалчĕ. Унта халь упа 

явтарса тăрать ĕнтĕ. Тен, пĕччен çеç те мар.  

– Итле-ха, Амикан... Мĕнле-ха вара?.. Чиперех çыхнăччĕ-çке ĕнтĕ? 

(Чиперех çыхрăм терĕм-çке тес вырăнне тухса кайрĕ вăл ман.)  

– Хумсем силлесе салтма пултарнă, – терĕ Амикан пăшалĕпе тем 

аппаланса. – Сăнчăра кантра пек пуранласа çыхма çук вĕт. Шунă та тухнă.  

Çук, тем тусан та килĕшес килмест кимĕ çухалнипе. Тĕрĕс мар вăл 

ун пек. Такам вăрттăн улталаса кайнă ĕç ку. Чи кирлĕ япаласем, урăх 

ниçта тупса илме çук çĕрте!..  

– Кăна пĕлнĕ пулсан юлашки апатне те çисе ямаллаччĕ-мĕн.  

Ытти чухнехи пекех, Амикан ĕненсе пăхса тăрать. Паçăр пăшалне 

тĕрĕсленĕ чух та шанма пăрахманччĕ пуль, иккĕленмерĕ пуль вăл. Ăна 

пĕлнипе тата йывăртарах мана. Пĕчĕк ачана улталăнă евĕр. Халь ĕнтĕ 

кирек мĕн пулсан та эп айăплă.  

– Тен, тупăнĕ? – тетĕп эпĕ çулташăм мана тупăнать, тупăнмасăр, 

ара, тесе каласса кĕтсе. – Пĕр-пĕр çĕре çакланса ларнă пуль те...  

Амикан манăн юлашки шанчăка та пĕтерет.  

– Юхăмне куртăмăр-çке. Шăп кăна варрипе юхтарса каять. 

Эпĕ ÿкĕтленипе çeç вăл кимме шыраса пăхма килĕшет. Эпир 

çыран хĕррипе юхăма май утатпăр. Амикан мана йăпатса пырать:  

– Киммине ăна пурпĕрех пăрахса хăвармаллаччĕ-ха. Пĕрмаях ку 

шыв тăрăх çÿреме çук. Пăрахса кайма хĕрхенĕттĕмĕр. Капла луччĕ пĕр 

хуйхă пĕтрĕ.  

Кимĕ çухатса эпĕ лайăх ĕç тунă тейĕн çав.  

Кĕçех пирĕн çула шыв юппи пÿлсе илчĕ. Каçă шыраса çÿренĕ 

хушара тĕттĕм пуласси те инçе юлмарĕ. Сĕр выртма чарăнтăмăр.  

Тайгари пĕрремĕш çĕр. Ахаль вăрманти мар, чăн тайгари, сĕм 

тайгари, аслă тайгари пĕрремĕш çĕр. Çулсем иртсе пынăçем, вăхăт 

проекцийĕ ун çине ÿкнĕ пек, лайăхран лайăх куратăп эп ăна. Нимех те 

пулмарĕ ун чух аса юлмалли, çапах асăмра вăл.  

...Пысăк лиçван йывăççи айне ÿпле пекки каркаласа лартрăмăр та 

выçă хырăмпах çывăрма выртрăмăр. Мĕн те пулин тытса апат пĕçересси 

çинчен калаçма каяччĕ ĕнтĕ, вут чĕртме патрона шеллерĕмĕр. Малтан мана 

космосла текен туйăмсем канăç памарĕç. Ĕмĕт тулчĕ, эпĕ тайга варринче 

тесе хама хавхалантарма хăтланса шухăшларăм, анчах чĕрере савăнăç 

пуррине туймарăм. Унтан сас-чусем хăлхана кĕре пуçларĕç. Пĕр сăнавçă 

каланă тăрăх, кăнтăрла таврари япаласем сассене хăйсен ăшне пуçтараççĕ, 

çĕрле вĕсене каялла салатаççĕ. Тĕк тăнă çĕртех вăрман каш кашларĕ, тип 

турат шак туса хуçăлса анчĕ. Пирĕн пуçсем вĕçĕнчех темĕнле кайăк ки-и-

ик! ки-и-кик! тесе кăшкăрать – те юнать такама, те юрри çавнашкал ун. Эп 

ăна ÿхĕ мар-и тенĕччĕ те, йăнăшнă-мĕн. Вăл хир чăххи пулнă. Вырăссем 

кулик-черныш текенни. Ÿхĕ çĕрле аташса халтан кайнă çын сассипе о-о-

ой! у-у-уй! тесе кăшкăрать. Пĕлмен çыннăн çеç мар, пĕлекеннин те çÿç-пуç 

вирелле тăрать. Йывăçсем хушшипе шиклĕ чĕр чун асăрханса утса пырать, 

чарăна-чарăна итлесе тăрать. Сасартăк темĕн чалт сикни, чăштăр-чăштăр 

тутарни, тăвăнса хăрăлтатни илтĕнсе каять...  

Эпĕ çÿçенсе илетĕп. Сассем илтĕннĕ еннелле хăрăк туратпа пеме 

мар, сывламасăр выртас килет.  

Вăрăм тунасенчен ниçта кайса кĕме çук. Аялтан курăк чикет, çиелтен 

пĕр ăшă, пĕр сивĕ. Çаврăнкаласа выртсан-выртсан эпĕ тăрса ларатăп. Çула 

тухсанах хĕпĕртенисем халь кулăшла пек туйăнаççĕ. Ĕмĕтпе пурнăç пĕр 

килменни тарăхтарать. Çынна тăн кĕртес тенĕ пекех, кашнинчех юплĕ 

çулпа каяççĕ вĕсем. Çын пурпĕрех ĕмĕтленме пăрахмасть, пурнăç ăна ура 

хума чарăнмасть. Пыраççĕ çапла икĕ йĕр юнашар.  

Амикан та тÿссе выртаймарĕ, вăранчĕ те питне-куçне сăтăркаласа 

илчĕ.  

– Эсĕ ма çывăрмастăн? – терĕ вăл мана.  

– Ыйхă тăранчĕ, – суйрăм эп.  

Амикан ая сарнă мăк ăшне чăмрĕ те харлаттарма тытăнчĕ.  

Кĕтмен çумăр килсе çапрĕ. Ну тăкрĕ вара, ну лушкерĕ. Ая çĕлен 

шуса кĕнĕ пек, шыв йăпăр юхса кĕчĕ...  

Пĕрре куç хупмасăр иртрĕ вăл каç.  

Ирхине юмах пуçлăнса кайрĕ. Амикан кăшт шăхăркаларĕ кăна – 

çывăхри уçланка хир чăххисем килсе ÿкрĕç. Шыв çине кăвакал евĕрлĕ 

çĕрĕк тунката кăкарса хучĕ – кайăк кăвакалĕсем анса ларчĕç. Карăк 

шултăра чĕпписене ертсе тухрĕ. Пăчăрсем курăк ăшĕнчен пуçĕсене 

кăлара-кăлара кăтартрĕç.  

Тивмерĕмĕр эпир вĕсене. Çынна шанса пуçтарăннă кайăка вĕлерни 

намăс ĕç пек туйăнчĕ. Ун вырăнне мулкач какайĕ çирĕмĕр.  

Вăл кун тытнă мулкач мĕн хака ларнине эпир каярахпа тин 

ăнланса илтĕмĕр. Ăна пула пирĕн пĕр патрон та юлмарĕ. Иккĕшне ахаль 

вĕçтертĕмĕр, пĕринпе вут чĕртнĕ, ыттисем чĕрĕлсе ларнă пулнă. Халь 

ĕнтĕ пирĕн часрах çынсене шыраса тупмалла. Амикан калать – хĕвел 

тухăçнелле каймалла тет. Унта тинĕс. Тайгара халăх çулла пулă тытма 

тинĕс хĕррине пуçтарăнать иккен.  

Çавна пĕле тăркачах эпир çурçĕрелле утатпăр. Паян ак çурçĕр 

хĕвел анăçнеллех пăрăнтăмăр. Çула аслă шурлăх пÿлсе лартрĕ. Çиелтен 

хăй ем-ешĕл, мăк та хăях, вĕт хурăн, ура пуснипех таçтан-таçтан 

чĕтренсе тăрать. Кĕрсе ÿксен пĕтрĕ пуç те. Çӱpeсен-çӱресен, пăтрансан-

пăтрансан çеç ансăр сукмака асăрхарăмăр. Вăл та çĕр кукăрлă пулчĕ. 

Урăна темиçе хут шыва чиксе кăлартăм. Исленчĕк пушмак тĕпĕ витĕрех 

çĕрти мăкăль-шакăль туйăнса пырать. Çĕрĕк шăршă кĕрет. Сывлăш пăчă.  

– Те ÿсĕрсем хывнă ку çула. Каçмасем хурса çур сехетре 

тухмаллискере çур кун утмалăх туса хунă.  

– Ăна çын мар, тискер кайăксем хывнă. Хăйсене куратни ав? 

Вĕсем çул хыттине тупса хуман пулсан кунта пырса та ан кĕрччĕ.  

Хăй нимрен те хăраманнине кăтартас тесе Амикан юриех 

кăшкăрса калаçать. Çавăн пек хăтланса вăл хăй килтине палăртасшăн 

пулас. Анчах ман еннелле пăхмасть. Тен, çилленнĕ вăл? Хам ăшра та эп 

Амикана хирĕç усал туйăм вăраннине сисетĕп. Темшĕн çĕтĕлтерет вăл 

мана. Сăмах чĕнмесĕр пынă чухне сăмах чĕнменни тарăхтарать. 

Хăраманнине кăтартни хăратать.  

Инçетре малта темĕнле чĕр чунсем мăкальт-мăкальт туса пыраççĕ. 

Ÿт-пÿ сăркăлтатса каять. Çакăнта пĕр-пĕр упа е хир сысни кĕтĕвĕ килсе 

лексен мĕн тăва пĕлмелле?  

Юхан шыв хĕррине çитессе сунманччĕ эп, çитрĕмĕр çапах. 

Çăвăнтăмăр, уçăлтăмăр. Леш енне каçса каясси пирки шухăшламалли те 

çук кунта. Шурлăх варринчискер, тем сарлакăш ейĕлсе кайнă. Тепĕр 

енче те айлăм вырăн.  

Тĕттĕм пулнă çĕре тин вăрмана каялла тухрăмăр. Вилнĕ пекех 

çывăрнă эп. Ирхине тăрсан пăхатпăр та – питсем иксĕмĕрĕн те чĕп-чĕр 

юн. Вăрăм тунапа ÿпре çыртса пĕтернĕ пире.  

 

V 

Çула тухнă кун маншăн тĕнчен вĕçĕ те, хĕрри те çукчĕ. Пĕтĕм çĕр 

чăмăрне ыталаса илме хатĕрччĕ эпĕ. Савăнăç тĕтри витĕр пур япала та 

илемлĕн курăнатчĕ. Анчах тĕнче уçлăхĕн «варри» çукчĕ ун чухне. Чун 

пылакĕ тăкăнса пур çĕре те пĕр пек саланнăччĕ, пурне те пĕр сăрпа 

пĕветнĕччĕ.  

Унтан эпĕ хама асăрхарăм çав тавралăхра. Сăлтавсăрах вĕçетĕп 

иккен эпĕ, кирлĕ мар çĕртех хăпартланса çÿретĕп. Сăмса айĕнчине 

курмасăр аяккалла кармашатăп. Ача пулнă-çке.  

Унтан татах ансăрланчĕ ман «тĕнче». Тата. Юлашкинчен эпĕ тăр 

пĕччен тăрса юлтăм çĕр питне. Пĕчĕк пăнчă. Çут тĕнче пуçламăшĕ. Халь 

ĕнтĕ ман пурне те çĕнĕрен ăнланма тытăнмаллаччĕ. Хама. Юлташа. 

Тавралăха. Пурне те. Ăспа вăй çитнĕ таран. Вали-шали мар, чăннипе. 

Анчах эп ăна каярахпа çеç тавçăрса илтĕм çав. Ÿсерехпе. Ун чухне эпир 

пурнăçа теори енчен ăнланас тесе аппаланман, тÿрех пурăнма тăрăшнă. 

Кам мĕнле пĕлет – çавăн пек.  

...Тÿнсе арпашăнса пĕтнĕ йывăçсем, хăрăк турат, кедрпа лиçван 

лăсси – ашса тухма çук. Уçланкăсенчи ÿсен-тăран та çынран çÿллĕ. 

Кĕççеленсе выртакан тăрна пăрçипе сырлан кашни пусмассерен пушмака 

хывса юлма хăтланса туртаççĕ. Тарлă пит-куçа шăна-пăван çыпăçать, кĕпе 

витĕрех вăрăм туна вĕтелентерет, куçа-пуçа ÿпре тăрăнать – тарăхнипе 

хуть çурăлса кай. Пуçра юн тымарĕ талт-талт тапать. Вăрманти шăплăх 

çĕр çумне лапчăтса хурас пек пусать.  

Хăрах пушмак тăпăлса тухрĕ. Уртăш йывăç хуппипе туртса 

çыхрăмăр та, тем чул чăткалĕ-çке.  

Пĕр тĕме тăрринче хир качакисене тĕл пултăмăр. Тăрст-тăрст-тăрст 

сиккелесе çывăхранах иртсе кайрĕç. Çыннăн пемелли хатĕр-хĕтĕрĕ çуккине 

чĕр чун та сисет пулмалла. Укçа та эпĕ кирлĕ вăхăтра çĕртен тупса курман.  

 

...Упа сурчăкĕ пек йăлăхтармăш çумăр çăвать. Вĕттĕн, витерсе. 

Йăскăл-йăскăл, йăскăл-йăскăл. Нумай вăхăта пымалли ĕç тытнă хресчен 

пек. Пĕлет вăл ĕçне паян-ыранах пĕтерес çуккине, çавăнпа васкамасть те. 

Тавралăха çумăр çиппи карса илнĕ. Пĕлĕтсем шыв сыпса йывăрланнă та 

вăрман çийĕнче ĕне çилли пек усăнса тăраççĕ. Таçта тахăш ен маншăн. 

Те кăнтăр тĕлĕ халь, те каç пулать. Танккаса пыратăп Амикан хыççăн 

хамран хам вăтанса.  

Тен, Амикан та чуххăмăн çех утать? Çук-тăр, ахăр, вăл çав-çавах 

чĕрĕ сăнлă-ха. Йывăç вуллисене тĕпчет, сăвă мăкăртатать...  

Унтан темĕнле йĕр çине ÿкрĕмĕр эпир. Амикан калать – çын йĕрĕ 

тет. Ну, савăнтăмăр хамăр! Шакăлтатса калаçса, чавтарса пыратпăр. 

Малтан иртсе кайнисем те пирĕн пекех пăтраннă-мĕн, чавса пек кукăрсем 

тăва-тăва хăварнă тетпĕр. Çип çапнă пек тÿрĕ çÿреме хула урамĕ мар-çке 

тайга. Пултăрăх, ара. Çын йĕрĕ пурпĕр çынсем патнех илсе тухĕ-ха. Вăл 

шанчăклă япала, çын хывнă йĕр, ăçталла каймаллине çанталăка сăнаса 

пĕлни мар. Пĕлĕтсенех илĕр-ха ав. Аялти мăнтăр пĕлĕтсем пĕр еннелле, 

çÿлерехри çăмăл пĕлĕт таткисем темшĕн тепĕр еннелле шăваççĕ. Хăшне 

кунта тĕпе хурса йышăнмалла?   

Çаврăнкаласан-çаврăнкаласан хамăр темиçе кун каялла çĕр каçнă 

уçланка тухса тăтăмăр. Эпĕ çеç мар, Амикан та хăраса ÿкрĕ, куратăп. 

Апăршасем те çав. Хамăр йĕрпе аташса çÿренĕ. Капла пĕр вырăнта 

тапăртатсан нимле тинĕс хĕррине те çитейместпĕр эпир. Тинĕсĕ те 

пирĕншĕн юмахри кайăкăн ылтăн тĕкĕ пек пулса тăчĕ. Тупсан – пурнăç, 

тупаймасан – вилĕм...  

Упа ашкăннă-мĕн. Ÿплене тĕм-тĕкĕр ватса тăкнă.  

– Мĕн шыранă-ши ку аташ? – Амикан çĕрелле пĕшкĕнчĕ те авалхи 

çырăва вулăна пек калама тытанчĕ: – В... ватă кайăк ку... Аçа... Хаярскер. 

Çитменне... темĕн тарăхтарнă ăна. Ун куçĕ тĕлне пуличчен пулманни, 

Петĕр.  

Тайга çыннисем йĕр тăрăхах темĕн те пĕлеççĕ тенине илтнĕ эп. 

Анчах та Амикан ача кăна-çке. Тайгаран кайнă чухне вăл пурĕ те 

çиччĕре-саккăрта пулнă. Вăл çулсенче эп вăрманне пĕччен кайма хăранă.  

– Йĕрне курнипе эс упине те куратăн тем?  

– Куратăп, – терĕ те эвенк ачи тÿрленсе тăрса сасартăк каялла чака 

пуçларĕ, ман çине пырса тăрăнчĕ. – Авă... Унта мар, сулахаярах! Йывăç 

хыçĕнче!..  

Упа иккен. Пысăкскер, инçе те мар пĕр кăкран çитĕннĕ икĕ хурăн 

хушшипе пирĕн еннелле тĕмсĕлсе пăхать. Янаххи темшĕн усăнса аннă.  

Гуриуль тете калани аса килчĕ. Тискер кайăксем тайгара çын 

йĕрĕпе çÿреме юратаççĕ тет иккен. Темшĕн илĕртет-çке вĕсене хăйсен 

тăшманĕ? Е хăратать-ши? Ку упи, тен, эпир халтан кайса ÿкессе кĕтет? А 

тен, çак самантра та вĕсем вăрмантан çĕр куçпа сăнаççĕ?  

...Амикан уçланкă варринче тапăртатать, çухăрать, хăлаçланать, 

ухмаха ернĕ тейĕн. Юлашкинчен упа çывăхнерех пырса лач сурса 

пăрахрĕ те вăл вăрманалла чупрĕ.  

Эпĕ çеç мар, упа та тĕлĕнчĕ пулас Амиканран, йывăç хыçĕнчен 

йăраланса тухса ман еннелле макăл пăхрĕ те... каялла кĕрсе тăчĕ.  

Те çур минут иртрĕ çапла, те çур сехет, уçланкăра каллех Амикан 

курăнса кайрĕ. Ырхан вăл, пĕчĕккĕ, хăйĕн пăшалĕнчен те лутра пуль. 

Мана вăл пурпĕр çĕр салтак килнинчен ытла савăнтарчĕ. Пăшалне патак 

пек çĕклесе йĕкĕреш хурăн патне пычĕ те Амикан пăшал кучĕпе йывăçа 

шаклаттарчĕ. 

– Ну-ка, тасал кунтан!  

Туятăп хам: упи çавăнта сиксе тухса пĕрре çеç мĕкĕрсе ятăр, 

иксĕмĕр те тăнсăр пулса йăванса каймалла. Анчах утаман тапăнма 

шутламарĕ, çаврăнчĕ те тайганалла мăкăлтатрĕ. Эпир ăçта тăнă çавăнта 

лĕчĕр лартăмăр.  

– Эс ухамаха ертĕн-и? – терĕм эпĕ хуллен.  

Амикан ман çума упаленсе каçрĕ те чĕтрекен аллине хулпуççи 

çине хучĕ.  

– Ан шарла, Петĕр.  

Ман калаçас килет.  

– Ма?.. Халь кайрĕ вĕт. Хăваласа çитмĕччĕ-и вăл сана?  

– Мĕн эс... Чупма тытăнсан мулкачран юлмĕ-ха.  

Эп Амикана ыталаса илтĕм.  

– Итле-ха, Ами. Тархасшăн, тек ун пек ан хăтлан. Эс пĕччен мар-

çке кунта. Мĕн те пулин пулсан ман ăçта кайса кĕрес?  

– Çавăн пирки шутларăм та эп. Тĕрĕссипе, шутласа та мар-ха, 

урасем хăйсемех утса кайрĕç. Упа умне çитсен тăна кĕтĕм те, ун чухне 

чакма çукчĕ ĕнтĕ.  

Ман ал-ура вăйĕ лаштăр кайрĕ. Выртайса канасчĕ çакăнта – 

юрамасть: каймалла. Халĕ – çырла çиме. Унтан – темĕнле тинĕсе 

шырама. Çын хăйне валли ĕç тупсах тăрать...  

Амикан хыççăн васкамасăр утна май, эпĕ çапла шухăшласа пытăм: 

«Çук, пĕр кун хушшинче темиçе хут вилсе чĕрĕлмелли çул ман валли 

мар вăл. Эпĕ ни çĕнĕ çĕрсем уçма, ни геолог-разведчик пулма 

хатĕрленместĕп. Мĕншĕн ман кашни самантра çурăлма пултарас çÿхе 

пăр тăрăх çÿремелле? Аялта тĕпсĕр авăрне пĕлетĕп-çке эпĕ. Зачем 

искушать судьбу, вырăссем калашле?» 

– Итле-ха, Ами, атя киле, э? Курманнине куртăмар ĕнтĕ, ыттине 

ÿлĕмрен валли хăварар. Пĕр тăрук йăлăхиччен çÿресен урăх килес килмĕ 

тата... 

Амикан мана хам çине пăхмасăр кĕтсе илчĕ. Юнашар утрăмăр.  

– Кимĕ çухатнă çĕре тухар та, кам та пулин лартса кайĕ, – терĕм 

эп. Амикан килĕшес çуккине туйса ман ăна ытларах ĕнентерессĕм килчĕ. 

Ку çеç те мар-ха, ырă мар хыпар илтессе кĕтсе, ăна халех мар, кăшт та 

пулин каярахпа, ăшра хатĕрленсе çитсен илтем тени пулчĕ-тĕр вăл. – 

Шыв таврашĕнче апат тупма та çăмăлтарах...  

Хам çапла палканă май эпĕ Амикан мана мĕн каласа вăта таран 

татма пултарасси пирки е пурнăç мĕнле кĕтмен япала кăларса хурасси 

пирки васкаса шухăшласа пытăм. Тен, Амикан эпĕ килте, эсĕ кирек мĕн 

ту тейĕ? Çук, вăл ун пек çын мар. Тен, эппин, пиртен пĕри чирлесе ÿкĕ? 

Амикан аптрамĕ-ха, вăл вăрман çынни. Эпĕ вăйран кайсан мĕн тăвапăр? 

Мана йăтаяс çук вăл. Ураран ÿкмелле мар. Пĕртен-пĕр çăлăнăç çавă.  

– Çук унталла çул!  

Те чăнах илтĕнчĕ мана ку сăмах, те илтĕннĕ пек çеç туйăнчĕ.  

– Мĕн – çук? – терĕм эп сых ятне алчăранă куçпа юлташа шыраса. 

Манпа юнашар-мĕн вăл...  

– Каялла çул çук, – терĕ Амикан хуллен.  

– Ма – çук?  

– Кунтан ĕнтĕ хыçа юлнă шыв мар, тинĕс çывăхрах. Çумăр 

пуçланиччен эп ун шăршине те туяттăм.  

– Эп нимле шăршă та сисмен хăть.  

– Тинĕс хĕрринче пулман та эс – пĕлместĕн. Шывĕ ун хуран 

шывĕнчен тутлă. Пĕрре тутанса пăхсан ĕмĕрне те манмастăн. Уру 

утмасан хырăмупа шуса пырăн тинĕс хĕрне!  

– Ытла тата эс.  

– Ним те ытла мар. Тинĕс шăрши темле духи-одеколонран 

ирттерет. Мĕн унта духи, чечек шăршинчен паха вăл, ак мĕнле!  

– Тăхта-ха, эсĕ тинĕсе курман теттĕнччĕ-çке? 

– Атте каласа пачĕ, – терĕ вăл пăртакран.  

– Тинĕс хĕрне эпир ни утса, ни хырăмпа шуса çитейместпĕр. 

Аташса кайнă эпир, ăна эс хăвах пĕлетĕн. Каялла çеç çул уçă пирĕншĕн...  

Эх, хыпса илчĕ Амикан!  

– Тайгара каялла – вилĕм. – Ку, ахăр, мăннисенчен илтнĕ сăмах 

пулчĕ пуль. – Хыçала мĕн юлать? Вилнĕ тăвансем, пăлан апачĕ пĕтнĕ 

вырăн, тискер кайăк сахалланнă вăрман. Пурăнма ĕмĕтленекен этем 

тайгара малалла çеç талпăнать. Пирĕн те урăхла çул çук.  

– Хăш енче вăл сан малаллу? – тарăхса кайрăм эпĕ те. – Ăçта утсан 

кунта каялла, ăçта малалла пулать? Пыран калаçса. Часрах кив йĕрпе 

тухмалла.  

– Кивĕ йĕр те çук. Ăна çумăр пĕтернĕ. Çумăрччен тĕрĕсех утнăччĕ 

эпир. Йывăç вуллисен кăнтăр енĕ çара, çурçĕр енĕ çăмламасчĕ.  

– Пирĕншĕн ик айкки те тăвайкки, ниçта та çук сĕвекки. Кĕçех ак 

халтан кайса ÿкетпĕр. Ун чухне мĕн тăвапăр вара?  

– Ну, ма çиместĕн, Петĕр? Йывăр вăхăтра ма тиркемелле?  

Кун пирки эпир темиçе те тавлашнă. Тайга çынни вăрманта пуш 

алăпа та выçă вилмест. Темле чĕр чун та, ÿсен-тăран та пур кунта. 

Амикан мана та чĕрĕ какай çисе пăхма сĕнет. Эп пултăраймастăп ав: ăш 

хăпарать. «Европеец-çке».  

– Вилес килмесен çиен, – тет Амикан, тепле-çке.  

Мĕн çиме юрани-юраманнисем, мĕнле халăх мĕн çисе пурăнма 

хăнăхни пурнăçран килнĕ ĕнтĕ. Чукчасен, сăмахран, хăйсен апат, 

армянсен хăйсен. Темле çынсем шапа какайне, темле халăх тата ăшаланă 

шăрчăка çиеççĕ тет те – пурнаççĕ ав. Çавна пĕлсе тăнă çĕртех хăнăхман 

шапана çиме çук-çке.  

– Выçса курман-ха эсĕ, – тет мана Амикан.  

Иккĕмĕш кун ĕнтĕ Амикан йывăç турачĕсене хуçса паллă туса 

пырать. 

– Ку сан мĕнле тĕшмĕш, Ами?  

– Хăшĕ – тĕшмĕш?  

– Туратсене хуçни, ара.  

– Ахаль вăл. Ĕçсĕр аптранă енне.  

Амикан сухăрланса пĕтнĕ çинçе аллипе турата шăтăрт! хуçать те 

темĕн паллă туса хăварать. Малалла утатпăр.  

– Кунта кам та пулин килсе лекессе шанни пустуй япала, – тетĕп 

эпĕ Амикан шухăшне тавçăрса илсе. – Тайгара çынсем тинĕс тĕпне 

сапаласа тăкнă пĕр ывăç вĕтĕ чул пек. Ик çĕр-виç çĕр çухрăма пĕр чул 

татки. Хăçан вĕсем пĕр-пĕринпе тĕл пулĕç?  

– Тĕл пулаççĕ! – тет урăх ним каласа ĕнентереймен Амикан.  

– Тепĕр виç çултан курĕç пире. Унччен шăмăсем витĕр те йывăç 

шăтса тухать.  

– Маларах та курма пултараççĕ.  

Амикан – малта, эп – ун хыçĕнче. Вăл пушмакпа, çĕтĕк пĕçĕллĕ 

шăлаварпа, кĕпесĕр. Пушмакĕ çирĕп тесе, компенсаци пек, мана юлташ 

кĕпине хывса пачĕ.  

Чĕнмесĕр утса йалăхсан Амикан сасăртăк юрласа ярать е 

хĕремесленсе кайса кушакла кăшкăрать:  

– Мяу! Мяу!..  

– Эсĕ мĕн, ухмаха ертĕн-и?  

– Рыçсене саламларăм. Мĕнле, лайăх çухăртăм-и? Чăн-чăн кушак 

пекех вĕт?  

– Унтан та лайăхрах. Арçури пек.  

– Вăл мĕнле кайăк? Сирĕн енче пурнать-и?  

– Пураннă та, халь çук. Пĕтнĕ. 

– Шел, – терĕ те Амикан манран ыйтрĕ: – Ну, мĕнле, ыйху уçăлчĕ-и?  

– Ытлашшипех.  

Пĕр хушă чăн та утма çăмăлтарах пек. Çумăр йăскăлтатни хăлхана 

пырса кĕрет, йывăç вуллисем куçа курăнса каяççĕ. Унтан каллех ыйхă 

хупласа илет. Пуç усăнса анать, ура тăлланать, куç уçса та уçăлмасть.  

Тавралăхпа пĕтет контакт. Те чÿпĕк çинче эп, пĕчĕк «тĕнче», те 

шурлăхра. Вĕренпе туртаççĕ мана. Енчен енне тайăлтарчĕ. Хам тăхлан 

тултарнă пек йывăр. Пĕрисем çĕнтерсенех çĕр тĕпнелле анса каяссăн 

туйăнать. Вара нимĕн те чараймĕ вăл «тĕнчене». Халех темрен тытмалла, 

чарăнмалла...  

– Амикан, тăхта-ха. Выртатăп эп.  

– Анчах кантăмар-çке?  

– Çыврар кăштах. Ăшă халь...  

– Çыврар?! – хăраса ÿкет Амикан. Эп ун сăнне курмастăп, вăл ман 

умра хăйăлтатса сывласа танине çеç илтетĕп. – Мĕн эсĕ? Юрамасть. 

Çитсен хăть эрнипе ан вăран. Çĕркаç та ытлашширех çывăрнă.  

– Ывăнтăм эп. Ура утмасть.  

– Çук, çук, ан та калаç. Пĕр выртсан выртсах кайăн. Me ак, какай 

чăмла, ĕçлĕ пул. Атя утар хуллен.  

...Темиçе те асăрханă ăна. Темĕн умĕнче эп. Тата пăртак вăй 

хурсанах, тата пăртак тинкерсенех темскер янк уçăлса каймалла пек. 

Хĕпĕртенипе ăш чĕтрене ерет. Пулас открыти туйăмĕ-ши вăл? Е 

халиччен никам çитсе курман инçет чĕнни-и? Никам каламан сăмах-и?  

Ытла хытă савăннипе хăратса ярап пулмалла эп ăна, 

палăраймасăрах сÿнет вăл. Хупланать.  

Тепĕр курăну. Хĕç çивĕчĕшĕ пек çинçе йĕр тăрăх пырасшăн эс, 

мĕншĕн тесен унта урăх нимле йĕр те çук. Хире-хирĕçлĕхсене уйăрса 

тăракан чикĕ вăл, çав йĕр. Анчах шăп кăна ун çинче ниепле те тытăнса 

тăма çук. Е пĕр енче эс – хаосра, тĕттĕмре, е тепĕр енче – куçа шартса 

ялкăшакан çутăра. Йĕркелĕхре. Е ăслă-тăнлă эс, е хăвна алăран вĕçертсе 

янă, юхăма май ыткăнатăн.  

Ÿкесрен тытнипе аллу юнланса пĕтнĕ сан.  

Виççĕмĕш курăну – взрыв. Ăшри пăтранчăк сасартăк çурăлса 

кайрĕ те пач сÿнчĕ. 

– Мана мĕн пулчĕ, Ами?  

– Нимех те çук-çке? Ма ун пек калан?  

– Тăп-тăр кăнтăр кунĕнчех арпашса пыратăп. Хам калаçнине хам 

илтрĕм. Эпир канма чарăнни нумай пулать-и?  

– Анчахрах çеç-ха... Э, канмалăх пулчĕ çав ĕнтĕ. Ытлашшипех.  

– Лайăх выртма! Пит çине çумăр пĕрчи ÿккелет. Уçă... Чим-ха, 

Амикан, ку мĕнле юн?  

– Ахаль, ара. Сăмсунтан кăштах тухнă. Ун пеккине пăхсан... 

Вăрманта вĕт эпир. Турат та тăрăнать, ÿпре те çыртать...  

– Çамкара та мăкăль пур! Алă юнланса пĕтнĕ. Амикан, мĕн ку?  

– Чисти пĕчĕк ача эс, Петĕр. Юнне курчĕ те аптраса ÿкрĕ ĕнтĕ. 

«Мĕн ку» та «мĕн ку» тет. Юн ара, мĕн пултăр. Чартăм эп ăна. 

Ыратмасть вĕт сан, тата мĕн кирлĕ?  

– Канма чарăннине те астумастăп. Пуç çаврăнать... Амикан, темĕн 

пытаратăн пулмалла эс.  

– Ним пытармалли те çук. Ну, ÿкрĕн эсĕ. Кăштах йывăçа 

перĕнтĕн... Уншăн мĕн калаçмалли пур. Арçын вĕт эс. Атя тăр, Петĕр. 

Васкамалла пирĕн.  

– Ăçта кайăпăр?  

– Ан ыйт кашни минутра. Çитсен хăвах курăн. Тăр часрах.  

– Утаймастăп эп. Тăрсан та каялла ÿкетĕп.  

– Тăрса кăтарт-ха, эппин.  

– Кай, ан çыпăç, Амикан. Канма пар. Ху та ахалех вăхăта ирттерсе 

тăран.  

– Юрамасть ларма. Ерçÿ çук пирĕн. Утмалли те нумай юлмарĕ. 

Итле: ав инçетре тинĕс кĕрлет.  

– Тинĕс мар вăл, вăрман. Тайга.  

– Вăрман шавне уйăрса илеймесп пулать эп. Тинĕс ку.  

– Вăрман... 

– Ну, кирек мĕн пултăр, эппин, пурпĕр тăмалла. Çывăрса çÿреме 

тухман эпир.  

– Эсĕ ута тăр, хăваласа çитетĕп.  

– Эс тăмасăр çyp утăм та тумастăп эп.  

– Эппин, вырт.  

– Эс мĕн, мăшкăллатни? Мĕнле вăл хăвна алла илмелле мар тет? 

Эсĕ асли-çке ĕнтĕ, эп тĕрĕс мар тăватăп, хамах сисеп. Тăрса ятла мана, 

вĕрент. Атту тем туса хурап...  

Эп чĕнместĕп.  

Амикан калаçать, калаçать, калаçать – ÿкĕтлет, йăпатать, мухтать, 

вăрçать, хăратать, юнать, макăрать, хăйăлти сассипе юрласа яма 

хăтланать – сасси тухмасть; тытса сĕтĕркелесе пăхать, вăйĕ çитсен йăтса 

кайĕччĕ – вăйĕ сахал. Тăрса мана кутран тапать – ним те мар эп, тутар 

татки пек пулса кайнă та йăшăлт та тумастăп. Юлашкинчен ман пуç 

тÿпине шăратнă тăхлан тумлатрĕç тейĕн – çатăр! ыратрĕ. Сиксе тăтăм – 

Амикан аяккалла чупни çеç курăнса юлчĕ.  

– Эс мĕн турăн, шуйттан?!  

– Мĕн?  

– Мĕн турăн тетĕп?  

– Ним те туман-çке.  

– Çывракан çынна çапла хăратнăшăн сана...  

– Халĕ çеç калаçса выртаттăн та, ара, эпĕ юри тăвать тесе.  

– «Юри». Тытсан эп сана пĕр çÿç пĕрчи хăвармастăп ак.  

– Хăваласа çитейсен, тархасшăн. Анчах пилĕк-ултă çÿç 

пĕрчишĕнех... Ну, вуннăшăн пултăр... манне пĕтĕм çÿçе тăпăлтарни тĕрĕс 

мар вăл. Çу-ук тĕрĕс мар.  

– Кăтартăп-ха эп сăна тĕрĕслĕх. Мĕн чул çывăрас ыйха пĕтерчĕ.  

– Ху пурпĕр çывăрмарăн. Хальччен эпир çав сопка урлă 

каçаттăмăр. 

1971. 

Изĕдлĕ хйшеа вйлав 

1. Х. Уярăн «Сукмак» кĕнекине Интернет уçлăхĕнче çак веб-

адреспа вулама пулать: http://elbib.nbchr.ru/lib_files/0/chvk_0_0000548.pdf 

2. Х. Уярăн «Çулсем-йĕрсем» кĕнекине Интернет уçлăхĕнче çак 

веб-адреспа вулама пулать: http://elbib.nbchr.ru/lib_files/0/chvk_0_0000 

480.pdf 

1964 çул – СССР писателĕсен союзне кĕнĕ. 

1965-1966 çулсем – Чăваш радио корреспондентĕнче вăй хунă. 

1967-1968 çулсем – Шупашкар районĕн «Ленинец» хаçатăн 

литература сотрудникĕ, «Тăван Атăл» журналăн яваплă секретарĕ пулнă.  

1968-1977 çулсем – Чăваш кĕнеке издательствин редакторĕнче 

ĕçленĕ.  

1977 çулхи çурла уйăхĕн 11-мĕшĕ – Шупашкар хулинче вилнĕ.  

Асиăвăе 

Шупашкар хулинче çыравçă 1968-1977 çулсенче пурăннă çурт 

(Мир проспекчĕ, 10) çине мемориал хăмине вырнаçтарнă.  

Ăслăлăх анинчен 

«Юрий Скворцов Геннадий Айхине питӗ килӗштеретчӗ. Геннадий 

Айхи те Юрий Скворцова питӗ хисеплетчӗ. Шупашкара килсен Геннадий 

Айхин Юрий Скворцова курмасӑр пӗрре те каялла кайман пулĕ. Ялан 

пĕрлеччĕ вӗсем. Сӑмаха килӗшӳрен тухса сӳтсе янине пӗрре те асӑрхаман. 

Эпӗ телевиденире ӗҫленӗ чухне Николаев урамне те – эпӗ мӑшӑрӑмпа 

пурӑнакан пӗр пӳлӗмлӗ хваттере те – хӑнана пӗрлех пынӑччӗ вӗсем. Ҫавӑн 

чухне кӑшт хӗрнӗ Юрий Илларионович хӑйӗн хулӑн сассипе аннене 

"Вӗлле хурчӗ ылтӑн хурт" юрӑпа савӑнтарса хӑварнӑччӗ. Геннадий Айхи 

вара Чӑваш университетӗнче вӗренекен мӑшӑрӑма Вальӑна хӑйӗн темиҫе 

ҫул каялла кӗнекеленсе тухнӑ "Франци поэчӗсем" куҫарӑвӗсене ҫапла 

сӑвӑласа парнелесе хӑварнӑччӗ: "Валя! Ку саншӑн - Ҫул парни. Эс - 

яшлӑх. - Ырӑ ҫӑварни!.. Ген. Айхи. 15.XII.1972. Шупашкар. / "Ҫул парни" 

- Университета кайма/» (Хветĕр Акивер, чăваш çыравçи).  

«Ю. Скворцов прозине чăваш культуринче икĕ ĕмĕр чиккинче çеç 

тивĕçлĕ хак пама пултарчĕç. Г. Айхи поэт хăйĕн яшлăхри тусĕн 

пултарулăхне чăннипех те çÿллĕ шая лартса хакланă. Б. Чиндыков аса 

илнĕ тăрăх, Геннадий Николаевич «Уках хурăнĕ» кăшт кая юлса, пĕр ик 

çул каярах, пичетленнишĕн пăшăрханнă. Енчен те повесть маларах, 

Чингиз Айтматовĕн «Джамиля» повеçĕ тата ытти хайлавĕсем 

пичетлениччен, кун çути курнă пулсан, тата ăна тÿрех вырăсла куçарнă 

пулсан, вăл пĕтĕм совет литературин пĕлтерĕшлĕ пулăмĕ пулса тăратчĕ, 

тесе каланă сăвăç» (В.В. Никифорова, филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Уйрăм çыннăн чи вăрттăн туйăмĕсемпе шухăшĕсене уçса пама 

ăнтăлни совет тапхăрĕнчи литературăра «пĕчĕк çын» ыйтăвне çĕнĕрен 

çĕклет. Çакнашкал хайлавсенче пурнăçа сăнарсен туйăмĕ, шухăшĕ тата 

ăнлавĕсем урлă тишкересси мала тухать. Анчах та тĕрлĕ халăхăн 

сăмахлăхĕнчи «пĕчĕк çын» вырăс литературинчи (Н. Гоголь е Ф. 

Достоевский) çакăн пек сăнарпа пĕрешкел мар, «пĕчĕк» тесе ăна 

кулленхи ĕç-ыйтупа пурăннăран çеç каланă. Çыравçăсемшĕн вăл халăхăн 

кăмăл-сипет хаклăхне тата ăс-халне уçса паракан пулнипе кăсăклă. 

Çавăнпа та сăнарăн чун аталанăвĕ кунта мала тухать, унăн туйăмĕсемпе 

ĕненĕвĕсем вара халăх тĕнче курăмĕ урлă сăнарланаççĕ.  

Пурнăçа сăнарсен шалти тĕнчи урлă уçса парас тĕлĕшрен Юрий 

Скворцов (Скворцов Юрий Илларионович) пултарулăхĕ уйрăмах 

кăтартуллă. Çакна, сăмахран, унăн «Сурăм хĕрĕ» повеçĕнче тата «Юрăç 

Ваççа» калавра курма пулать. Кунта çыравçă, ытти хайлавĕсенчи пекех, 

хăйĕн илемлĕх курăмне туллин уçса пама тăрăшать. Паллах, хресчен 

пурнăçĕн психологийĕпе пурăнакан тата вĕреннĕ çын тĕнчекурăмĕ 

хушшинчи хирĕç тăру асăннă хайлавсенче чи пĕлтерĕшли мар, анчах 

шăпах çакăн çине тайăнса çыравçă вĕсен сюжетне тата çивĕч хирĕçĕвне 

аталантарать. Çавăнпа та, сăмахран, «Сурăм хĕрĕ» повеçре аслă пĕлÿ 

илекен каччăпа çичĕ класс çеç пĕтернĕ хĕр хушшинче малашлăх çуккине 

автор çине-çинех асăнать. Пĕтĕмĕшле пăхсан вара Ю. Скворцовăн 

«Сурăм хĕрĕнче» çеç мар, пĕтĕм пултарулăхĕнче çамрăк ăрури çынсем 

пурнăçри хăйсен вырăнне тата кăмăл-сипет тасалăхне шырани малти 

вырăна тухать.  

Юрий Скворцов чăваш литературине XX-мĕш ĕмĕрĕн 50-60-мĕш 

çулĕсенче кĕнĕ те пĕрремĕш утăмĕсенченех хăйĕн нумай енлĕ 

пултарулăхне палăртнă. Çапла литература çулĕ çине вăл сăвăç пек тухнă, 

унăн пĕрремĕш кĕнеки те сăвă кĕнеки пулса тăнă («Çурхи салам», 1958). 

Хăй вăхăтĕнче ун сăввисемпе сахал мар юрă та кĕвĕленĕ. Çавăн пекех 

вăл пысăках мар сăвăлла юмахсен тата ачасем валли çырнă калавсен 

авторĕ («Чăпар кайăкпа çĕн кайăк», «Асатте юмахĕсем», «Кĕртпе сăрт», 

«Хуплу»). Ю. Скворцов хăйне пултаруллă талмач-куçаруçă пек те 

кăтартнă. Вăл вырăсларан Я. Купала, Я. Мустафин, Цв. Ангелов, В. 

Эвалд, Дороховăн «Керлесемпе улăпсем» кĕнекине, вырăс çыравçисен 

ача-пăча пьесисен пуххине, В. Чивилихинăн «Клава Иванова пирки» 

повеçне, Ш. Перрон «Хĕрлĕ Калпак» юмахне, венгр, инди, серб, араб, 

мари халăхĕсен литературинчен хăш-пĕр хайлавсене чăвашла куçарнă.             

Илемлĕ литература хайлавĕнче çыравçă яланах хăйĕн шалти 

туйăмĕсемпе ĕненĕвĕсен «портретне» ÿкерет. Çавăнпа та унăн хайлаври 

кашни сăнарĕ, кашни пулăмĕ пирки – ку уйрăм сăнар, пулăм кăна мар, ку 

вăл çыравçă хăй те теме ирĕк пур. Çакăн пирки В. Никифорова тĕпчевçĕ 

калани питĕ интереслĕ. Вăл çапла çырать: «Скворцов-авторпа унăн 

хайлавĕсем хушшинче çирĕп чикĕ çук. Ашшĕсĕр е амăшĕсĕр ÿсекен 

ачасен туйăмĕпе чун ыратăвне çыравçă питех те тарăннăн уçса парать, 

мĕншĕн тесен унăн хăйĕн те ашшĕпе амăшĕ уйрăлнă». Чăннипех те Ю. 

Скворцовăн «Хĕрлĕ мăкăнь», «Сурăм хĕрĕ» повеçĕсенче, «Кĕрхи кунсем», 

«Хура куçлă Ина» калавĕсенче, «Киле таврăнсан…» автобиографиллĕ 

повеçĕнче çыравçăн пурнăçĕнчи пулăмсем тупăнаççĕ. Унран та ытларах 

хайлаври сăнарсем çыравçă пурнăçĕн тĕп тĕллевне те ăнлантараççĕ.     

«Хĕрлĕ мăкăнь» повесть XX-мĕш ĕмĕрĕн иккĕмĕш çурринчи  

чăваш литературинче чи анлă сарăлнă тата юратнă хайлав пулса тăнă. 

Хайлавăн тĕп шухăшĕ – кăмăл-сипет тĕлĕшĕнчен таса, уçă кăмăллă тата 

ĕçчен çамрăк ăрăва ÿстересси. Çавăнпа та çыравçă çамрăк ÿсĕмри 

сăнарсен хуйхи-суйхине тарăннăн ÿкерсе кăтартать. Пĕрремĕш юрату 

туйăмĕ вара вĕсемшĕн (Тамара Голубева, Вова Миронов, Валентин 

Соловьев, Валя, Рая тата ыт.те) кунта кăмăл çирĕплĕхĕпе чун тасалăхĕн 

тĕрĕслевĕ пулса тăнă.  

Кунта çакна палăртни вырăнлă. Пултарулăхăн пуçламăш 

тапхăрĕнче Ю. Скворцов ытларах шкул çулĕсенчи ачасен хутшăнăвĕсен 

ыйтăвĕсене, вĕсен кăмăл-сипет аталанăвне кăмăл тунă. Шăпах çакна унăн 

«Юлашки партнер», «Гипотезă»,
 
«Хура куçлă Ина» калавĕсенче, «Хĕрлĕ 

мăкăнь» повеçĕнче курма пулать. Ку хайлавсенче çыравçă 

вĕрентекенсем хăйсен вĕренекенĕсене хисеплеме тивĕçлин ыйтăвне 

çĕклет. Çавăнпа та кунта малти вырăна юрату туйăмĕ мар, шкулта 

çамрăк ăрăва тĕрĕс çитĕнтересси тата вĕрентесси тухать. Çапла,
 

«Гипотезă» калавра экзаменра задачăна формула-гипотезăпа тĕрĕс мар 

шутлани тата çакăншăн «виççĕ» паллă илни Петр Титовшăн малашне 

ученăй пулма чаракан сăлтав пулса тăрать.   
      

   

Кирек хăш çыравçăн хайлаври илемлĕх туртăмĕн хăйне евĕрлĕхĕ  

унăн илемлĕ шухăшлавăн уйрăм психологи тĕсĕпе, хăйĕн туйăмĕсене 

пултарулăхра мĕн таран тĕрĕс кăтартма пĕлнипе тачă çыхăннă. Çапла, 

тĕслĕхрен, Ю. Скворцов хăйĕн философипе психологиллĕ шухăшлавĕпе 

уйрăлса тăрать. Çавăнпа та вăл хайлавсен илемлĕх тĕнчине калăпланă 

чух юмах-халапсемпе, философиллĕ пулăмсемпе, тĕлĕксемпе анлă усă 

курать. Çакă вара ăна аслă ăрусен ăс-хакăлĕ, халăх культурипе 

философиллĕ кăмăл-сипетлĕх ăнĕ еннелле çавăрать. 

Акă, «Ултăк» калавра Ю. Скворцов пĕтĕм вăхăтсемшĕн питех те 

пĕлтерĕшлĕ ыйтăва – атте-аннене ватлăх кунĕнче тивĕçлĕ пăхас ыйтăва – 

çĕклет. Аслă ывăлĕсен – Володя, Илья, Сидор чунсăрлăхне, тимсĕрлĕхне, 

харпăр хăйшĕн кăна тăрăшнине, амăшне тивĕçлĕ хисеп туманнине кунта 

автор шăпах халăх юрри урлă уçса парать:    

У-ултăк! У-ултăк! 

Ул та турăм: 

Хĕр те турăм: - 

Ул уссине кураймарăм?  

Скворцов çыравçăн хайлавĕсен илемлĕх чăнлăхĕнче «ырăпа» 

«усалăн», социаллă пурнăçăн курăмлă хирĕç тăрăвĕ мар, нумай енлĕ 

тĕнчен темĕн чухлĕ тĕсне кăтартасси мала тухать. Çакна пĕтĕмпех вара 

вăл хăйĕн этемĕн туйăм тасалăхĕн ĕненĕвĕ витĕр кăларать. Çавăнпа та 

çыравçăн илемлĕх шухăшлавĕшĕн сăнарсен характерĕнче уйрăм кăмăл-

сипет паллисене палăртасси кăтартуллă: хăйне хăй шеллеменни тата ăс-

хал («Сурăм хĕрĕнчи» Сухви), чăтăмлăх тата гуманизм («Çын ăшшири» 

журналист), укçашăн выçăхманни («Пушмак йĕрĕнчи» Паня), ыттисене 

ырă тума ăнтăлни («Уках хурăнĕнчи» Укахви). Сăнарсен (чăваш çыннин) 

шалти, чун пуянлăхне вара çыравçă мифсемпе каласа панисем, халапсем, 

çавăн пекех символсем урлă кăтартать.    

Чăнласах та, çыравçă пĕр енчен нимпе палăрса тăман, тепĕр енчен 

хăйне майлă тата пултаруллă сăнарсен ярăмне калăплать. Хăй сăнарĕсене 

вăл тĕрлĕ лару-тăрура (ытларах чухне йывăр самантра) кăтартать. Акă, 

сăнарсенчен пĕрисем вăрçă çулĕсен йывăрлăхĕн пусмăрĕнче пурăнаççĕ 

(«Уках хурăнĕ»), теприсем халăх пăлхавĕсен тапхăрĕнче уйрăм çынпа 

истори хирĕç-тăрăвĕн варрине лекеççĕ («Сăваплă вут»), виççĕмĕшсен 

пурнăç пуçламăшĕнчех çăмăл мар суйлав тума тивет («Хĕрлĕ мăкăнь»). 

Хăш-пĕр калавсенче вара çыравçă («Пушмак йĕрĕ», «Юрăç Ваççа») 

вĕренмесĕрех пултаруллă е харпăр интересĕпе çеç пурăнакан çынсем 

ăçтан тухнине тишкерет.                 

Ю. Скворцов çыравçăн хăйне евĕрлĕхне тĕпчевçĕсем тĕрлĕ енчен 

хак панă. Акă, сăмахран, Ю.М. Артемьев çакăн пирки çапла калать: 

«Кашни калаврах ҫын характерӗн хысакине хыпашласа тупать ҫыравҫӑ, 

ун кун-ҫулӗн кукрашкисене йӗрлет. Пурнӑҫ условийӗсемпе халӑх 

хушшинчи хутшӑнусем этем характерне туптаҫҫӗ, унаҫҫӗ, хуҫаҫҫӗ те, 

«шӑпа карчӗсем» чӗрсе хӑвараҫҫӗ. Ю. Скворцов калавӗсенчи тӗп 

геройсенчен кашнийӗн шӑпинче асӑрхама пулать ҫав карт паллисене. 

Кунпа пӗрлех автор хайлавӗсенчи тĕпел тема – ялпа хула ҫыннисен 

пурнӑҫӗ, ялтан хулана пурӑнма-ӗҫлеме куҫнӑ этем кун-ҫулӗ, ял тунсӑхӗ, 

ачалӑхпа яшлӑха аса илни. Ҫавӑнпа та автор идеалӗ – асаттесенченех 

килекен йӑла-йӗркене манман, пурнӑҫ уттине ҫут ҫанталӑк килтерӗшлӗ 

ӗнерекен, ҫирӗп тымарлӑ ҫӗр ӗҫченӗ теме пулать. Нумайӑшӗ вӗсенчен 

хӑйне тивӗҫлине те (патшалӑхран) илеймесӗр ӗмӗрне ӗмӗрлет». Питех те 

тĕрĕс палăрту. Çакна çыравçăн пĕтĕм хайлавĕсенче курма пулать.  

Юрий Скворцовăн хайлавĕсенчен чылайăшĕ чăваш литературин 

ылтăн фондне кĕнĕ. Литература çулĕ çине тухнă çулсенче (1954) вăл 

хăйĕн кун кĕнекинче çапла çырса хунă: «Эпĕ сăвăç пулма ăнтăлмастăп. 

Эпĕ хама тытса чарайманнипе, çырмасăр пурăнма пултарайманнипе 

çыратăп!. Манăн тĕллев, манăн професси – этем чĕрине, чунне ăнланса 

илесси. Унăн хумханăвне, тертне сăмах çине куçарасси». Çак тĕллеве Ю. 

Скворцов хăй умне çамрăк çулсенчех лартнă, анчах вăл унăн вăрăмах 

мар пурнăçĕнче яланах тĕпре пулнă. Çавăнпа та çыравçă пĕтĕм 

пултарулăхне уйрăм çын чунне ăнланса илессине халалланă.    

         Лииезаийза иежзийĕ 

Экзистенциализм литератури тесе XX ĕмĕрĕн 30-60-мĕш 

çулĕсенче экзистенциализм философийĕ çинче аталанса кайнă 

литература юхăмне каланă. Философи ăслăлăхĕнче экзистенциализм 

вĕрентĕвне çын пурнăçĕпе шăпийĕн хăйне евĕрлĕхĕпе çыхăнтараççĕ. Çак 

вĕрентÿпе çыхăннă Р. Мэю психолог палăртнă тăрăх, экзистенциализм 

вăл – философи юхăмĕ кăна мар, ытларах паянхи çыннăн сисĕм-туйăмне 

тата чун аталанăвне тарăннăн палăртакан, çынна тĕрлĕ психологиллĕ 

лару-тăрура сăнарлакан, унăн ăс-тăнпа кăмăл-туйăм йывăрлăхĕсен хăйне 

майлăхне кăтартакан культура юхăмĕ.      

Тĕпчевçĕсем литературăри экзистенциализм юхăмĕ хăçан çурални 

пирки тĕрлĕрен калаççĕ. Хăшĕсем ăна Ф. Достоевский пултарулăхĕнчех 

кураççĕ. Теприсем экзистенциализм Раççейри Пĕрремĕш тĕнче вăрçи 

çулĕсенче (Н. Бердяев) пуçланса кайнине палăртаççĕ. Темле пулсан та 

пĕтĕм XX-мĕш ĕмĕр экзистенциализм ĕмĕрĕ пулнинче иккĕленÿ çук. Çак 

тапхăрта вăл анлă сарăлса философи картинчен тухать. Европăра 

экзистенциализм юхăмĕн вăйлă аталанăвĕ 1950-1960-мĕш çулсене килнĕ. 

Сăмахран, Мишель Уэльбек хăйĕн «Элементарлă тĕпренчĕк» романĕнче 

шăпах çак çулсене «экзистенциализм çулĕсем» тесе палăртнă.   

Экзистенциализмăн «ашшĕ» тесе вара Сѐрен Кьеркегор (1813-

1855) Дани философне тата турă вĕрентĕвĕн тĕпчевçине калаççĕ. 

Ăслăлăха пĕрремĕш хут çак ăнлава 1931 çулта Карл Ясперс культура 

тĕпчевçи кĕртнĕ. Унăн тарăн тишкерĕвне Хайдеггерпа Сартр культура 

тĕпчевçисен ĕçĕсенче курма пулать.          

Экзистенциализм вĕрентĕвĕпе килĕшÿллĕн çак тĕнчери пĕччен, 

«пăрахнă» этем тĕлли-паллисĕр, урăхла каласан ăнкарса илеймен тата 

суялăхпа витĕннĕ тĕллевсемпе пурăнать. Хăй пурнăçĕн чăн пĕлтерĕшне 

çын йывăр лару-тăрура, пурнăçпа вилĕм чиккине лексен (ăна 

экзистенциаллă лару-тăру чикки теççĕ) – йывăр чирлесен, вилĕмле 

хăрушлăха лексен, çывăх çынсене çухатсан тата ыт.те, ăнланса илет. 

Шăпах çакнашкал самантра унăн кулленхи пĕлтерĕшсĕр пурнăçĕн суя 

витĕмĕ куç умĕнчен ÿкет, çын хăйĕн пĕчченлĕхне ăнланса илет, этеплĕх е 

экзистенциаллă суйлав тăвать. Унран та ытларах çак суйлавшăн вăл 

хăйĕн пĕтĕм малашнехи пурнăçĕнче яваплăх тытать.  

Экзистенциализм юхăмĕ XX-мĕш ĕмĕрĕн иккĕмĕш çурринчи 

лирикăра та, прозăпа драматургийĕнче те хăй вырăнне тупнă.        

Илеелĕ хайлав вйлавĕ 

СЛАВИК 

Калав (сыпăк) 

 

Фортепьяно умĕнче ларакан арçын ачан чĕринче, кайак вĕçсе иртнĕ 

пек, çĕнĕ туйам вĕлтлетсе илчĕ те, ача тăрăшсах çавна музыка чĕлхипе 

каласа пама хăтланчĕ. Пÿрнесем айĕнчен тухакан кĕвве вăл, темиçе хутчен 

те нота хучĕ çине çыра-çыра хурса, тепĕр хут фортепьянăпа каласа пăхнă 

хыççăн чĕрсе тăкрĕ: çук, ку питĕ аякра-ха хăй мĕн шыранинчен...  

Туйăмĕ – хĕвеллĕскерччĕ. Ахăртнех, тулти хĕвеллĕ çанталăкран, 

савăнăçлă ачалăхран килнĕскерччĕ пулас. Унта савăнăç çеç мар, таçта 

шанчăклăн туртăнни те, тунсăх та пурччĕ...  

Каç енне амăшĕ, хулари пĕр общежитири воспитательница, ĕçрен 

таврăнсан, арçын ача, килтен тухса, поселок урамĕ тăрăх уткаласа 

çÿрерĕ. Шухăшласса та вăл нотăсемпе, кĕвĕ сыпăкĕсемпе шухăшларĕ, 

анчах пуçне пĕлнĕ кĕвĕсем кăна кĕчĕç.  

Хăйĕнче те ăнланса çитерейменни нумай иккен-ха унăн. Вĕренсе 

çитĕ-ши вăл хăçан та пулин чун-чĕри мĕн сисни-туйнине асапланмасăрах 

хĕлĕхсем çине тытма, туйăм-сисĕме чăн-чăн хăйĕн ятне пама? 

Вунтăваттă тултарчĕ Славик. Хулари музыка училищин иккĕмĕш 

курсне пĕтерчĕ. Унăн тĕп инструменчĕ – сĕрме купăс. Фортепьянăпа та 

мухтаççĕ ăна. Сассине те тиркемеççĕ. Вĕренсе тухсан, концертсенче сĕрме 

купăс е фортепьяно каласси те, çемçе тенорпа юрласси те Славике ытлах 

илĕртмест. Консерваторие лексе композици енĕпе вĕренме ĕмĕтленет вăл. 

Училище хорĕ кăçал Славик хывнă ача-пăча юррисен ярăмне хула халăхĕ 

умĕнче янăратрĕ. Унăн сĕрме купăспа каламалли ноктюрнĕпе фортепьяно 

валли çырнă пьесине те ырласа йышăнчĕç. Пĕрне вăл икĕ эрне каялла 

вĕренекенсен концертĕнче хăех каласа пачĕ. Вăрман пек кашласа алă çупрĕ 

филармони залĕнчи халăх çамрăк композитора саламласа.  

Нумай-ха çав пĕлменни... Акă, паян çур кун асапланса та, хăйĕн 

ăшри çĕнĕ кĕввине чĕлĕхсем çине кăлараймарĕ вăл. Сăлтавĕ çав кĕвĕ-

туйăм мĕнрен килнине тĕплĕн пĕлменни пулчĕ.  

Арçын ача, музыкăра вăйсăррине туйса, хăйпе хăй çав тери 

кăмăлсăр, чунĕпе тулашса таврăнчĕ урамран.  

Поселокри тăватă хваттерлĕ çуртра пурăнаççĕ вĕсем амăшĕпе иккĕш. 

Вĕсенпе пĕрешкел çуртсем улăха тăрăх урамра речĕпех. Славиксен 

хваттерĕ улăх урлă, хир урлă хула еннелле, çурçĕр-хĕвел тухăçнелле пăхать, 

Çулталăк та çитмен-ха вĕсем ку хваттере пурăнма килни.  

Хăйĕн тăван ашшĕ-амăшне пачах астумасть Славик. Сарра 

Архиповна ăна хулари милици уйрăмĕ çумĕнчи ача-пăча пÿлĕмĕнчен 

усрава илсе килнĕ. Ултă уйăхри ача хăш халăхран пулнине те никам 

пĕлмен, хăшĕсем ăна вырăс пек, теприсем Итали çынни пек теççĕ. 

Славикшĕн пулсан, вăл – чăваш ачи. 

Славик уçăлса таврăннă çĕре Сарра Архиповна, пиçен мамăкĕ пек 

çемçе шурă çÿçлĕ карчăк, каçхи апат хатĕрлеме ĕлкĕрнĕ.  

Славик кухньăна кĕчĕ те, сăмсине хир фиалки шăрши çапсан, 

сасартăк паçăр хăй музыка чĕлхипе каласа пама хăтланса асапланнă 

чухнехи туйăм чĕрине таврăнчĕ. Çакăччĕ пуль – ăна пуçарса яраканни. 

Анчах ăçта тĕл пулнăччĕ вăл ку шăрша? Э, ирхине-çке, çенĕкрен тухнă 

чух, пилĕк çуллĕш карлăкпа çеç уйрăлса тăракан кÿршĕ алăкĕнчен кĕрсе 

çухалнă шурă кĕлетке вăркăштарса хăварчĕ ăна.  

Куçне чарса пăхса тăчĕ халь Славик ун амăшĕпе пĕрле чей ĕçсе 

ларакан çитĕннĕ хĕр çине. Арçын ача шăтарасла пăхнине кура, хĕр те чей 

стаканне сĕтел çине лартсах Славике сăнарĕ.  

– Сывлăх сунатăп, Славик, – терĕ вăл, пит-куçĕпе хаваслăн çиçсе.  

Славик ун çине çапла тинкерсе пăхнăшăн хăйĕнчен хăй вăтанса 

кайрĕ.  

– Сире те, Эльвира, каникула таврăннă ятпа саламлатăп, – терĕ вăл, 

залалла иртнĕ май.  

Эльвира Хусанти химипе технологи институтĕнче вĕренет, халĕ 

вăл виççĕмĕш курс пĕтерсе çуллахи каникула таврăннă. Кăçал хĕллехи 

каникула килсен курнăччĕ ăна Славик малтанхи хут. Пĕчĕк питлĕ, 

мулкач куçĕ пек пысăк чакăр куçлă, шурă сăнлă хĕр вăл, Славикрен пĕр 

улт-çичĕ çул аслăрах. Хăй таврăничченех-ха Эльвира кăçал качча 

тухмалла текен сăмах çÿрет. Халĕ те вĕсем Сарра Архиповнăпа иккĕш 

çавăн çинченех калаçаççĕ пулас. Сарра Архиповна «кам?» тенине хирĕç 

хĕр «инженер» тесе тавăрчĕ.  

Славик хĕр тухса каймасăр апат çиес мар тенĕччĕ, анчах амăшĕ 

хистесех чĕннĕрен, çын умĕнче хăй çинчен нумай калаçтарас мар тесе, 

ирĕксĕрех сĕтел хушшине ларма тиврĕ. Хырăм выçă пулин те, хĕрпе 

юнашар ларнăран çиме именсе, вăл чей кăна ыйтрĕ. Хăй вара текех çав 

тери çывăхра ларакан хĕрĕн куçне пичĕ çинче туйса канăçсăрланчĕ. Хĕрĕ 

тата, çакна сиссе, юри асаплантарчĕ: йăл кулкаласа, хĕм çиçтерекен 

куçĕпе Славикĕн куçне шыраса, васкамасăр пĕчĕккĕн чей сыпрĕ. Славик 

варени чашăкĕнчен чей кашăкĕпе пĕр çырла ăсса хыпрĕ те çăвара юлнă 

çырла вăррине ниçта чике пĕлмесĕр чĕлхипе кустарчĕ. Кружкăпа панă 

сахăрсăр чейне вăл çав пылакĕ пĕтнĕ çырла шаммине   ĕмсех аран-аран 

ĕçсе ячĕ, йăлт тара ÿкрĕ. Юлашкинчен, хĕрĕн вĕтелекен куçне текех 

тÿссе лараймасăр, сĕтел хушшинчен сиксе тăчĕ те пÿртрен тухса кайрĕ.  

Эльвирăпа карчăк тĕлĕнсе юлчĕç.  

«Ухмах! – вăрçрĕ хăйне хăй арçын ача тулта. – Мĕн айванлантăм 

эп!?. Мĕн сăлтав пур ман ун çумĕнче канăçсăрланса ларма? Фиалка 

шăрши?.. Тупнă япала!.. Тата тем тумаллаччĕ ман вăл таврăннипе!.. 

Хăçан танлашам эп вĕсемпе?.. Тепĕр икĕ çул училищĕре вĕрен... Унтан – 

те кĕреетĕп-ха консерваторие... Çук, фиалка шăрши марччĕ пуль шыранă 

кĕввĕн сăлтавĕ, темскер урăххиччĕ...» 

Кÿршĕ алăкĕ шалтлатни илтĕнсен тин Славик каялла пурте кĕчĕ. 

Тепĕр кунне те Славик çав ашра вĕлтлетсе çухална туйамран килнĕ 

кĕвĕпех асапланса ларчĕ, анчах каллех, нимĕн те пулмарĕ. Вара вăл 

пÿрте питĕрсе урама тухрĕ. 

Кил умĕнче ăна Эльвирăн амăшĕ, çу кунне пăхмасăрах çăм тутăрпа 

чăптаннăскер, тытса чарчĕ.  

– Ак, Славикпе кайăр, – терĕ вал, хĕрĕ енне çаврăнса. – Славик, 

ертсе кай-ха Эльвира аппупа Георги пиччÿне çĕвĕ мастерскойне... Тĕлне 

пĕлместпĕр, теççĕ. Мана, чирлĕскерне, тапратса тухрĕç.  

– Пыратан-и? – Славик çине ыйтуллăн пăхрĕ хĕр.  

– Мĕнех... Атьăр, – «Георги» тенĕ çын çине сăнаса пăхрĕ Славик: 

«Каччи пуль ĕнтĕ».  

– Эсĕ çулне кăна кăтарт. Ху пымасан та пултаратăн, – терĕ хĕр.  

Славик чĕнмерĕ. Вĕсем бульварпа кайрĕç.  

Урамĕн ячĕ çеç бульвар-ха. Вăл тăват-пилĕк çул каялла кăна хир 

пулнине асилтерме те пăрахман. Кунта халĕ те чăрăш тăрри, сÿсен, хĕрлĕ-

кĕрен вăрăллă чĕкеç ути, çунса кайнă лампочкăна аса илтерекен пуçлă 

хăлха çакки курăкĕ ÿсеççĕ. Ĕмĕрĕсене çакăнта йăва çавăрса ирттернĕ 

тăрисем те – иртнине манаймасăр – бульварах киле-киле лараççĕ. Пĕр 

каçрах купаланнă çĕнĕ пурт тăрринче тĕлĕннĕ хĕрхи вĕçсе тăрать. Çĕре 

сулхăн мĕлке те ÿкереймен тутар вĕрени айне пĕчĕк хĕрача ларнă та 

бульварта пуçтарнă тĕрлĕ çеçкесене, шурă платье арки çине майлаштарса, 

ывăç тупанĕпе çапать. Ун кĕпи арки тавраллах çав тĕрлĕрен чечек 

ÿкерчĕкĕсем тĕрленнĕ, анчах сарри те, хĕрли те, кăвакки те хура тĕслĕ.  

– Чечеклĕ кĕпе тăхăнас килчĕ-им, ачам? – тет Эльвира, ун умне 

кукленсе. – Çyca та каймасть ĕнтĕ халь...  

Хĕрача, палламан çынсенчен ютшăнса, хăрах аллипе куçне, тепĕр 

аллипе кĕпе аркине хуплать, кĕç-вĕç йĕрсе ярас пек, куç айĕн пăхса, 

тутине тăсать, унтан сиксе тăрать те тара парать.  

Эльвира тарнă ачана ĕмĕтлĕн савакан куçпа ăсатать, Георги çине 

йăпăрт пăхса илет. Георги вара, куçĕнчен çеç сисĕнмелле кулăпа 

телейлĕн çуталса, вăтанса кайнă хĕре хулĕнчен тытать. Хĕрĕн аллинче – 

хутпа чĕркенĕ тĕркем. Кăшт çĕтĕлнĕ кĕтессинчен пĕркенчĕклĕх çÿхе 

пурçăн курăнать.  

Каччăпа хĕре Славик уй варрине килсе ларнă поселокăн вăрман 

уçланкинчи вĕçне ертсе тухрĕ. Мастерскоя лешсем пĕрле кĕчĕç.  

– Васкамастăн пулсан, кĕтсе тăр пире, – тесе хăварчĕ Эльвира 

арçын ачана.  

Славик карта çумĕнчи пĕрене çине ларчĕ. Кăнтăрларан иртнĕ 

хĕвел çунтарса пăхать. Унтан пытанма вăрмансăр пуçне пĕр пысăк йывăç 

сулхăнĕ те тупаймăн халь ку çĕнĕ поселокра. Çуртсем нумайăшĕ хулари 

пекех. Çыннисем те хулара ĕçлеççĕ. Çакăнпа пĕрлех çутçанталăкĕ – ялăн. 

Çакна май хулари пек те мар, ялти пек те мар хăйне евĕр кăмăл-туйăм 

кунта çыннăн.  

Хĕрпе каччă мастерскойра нумаях тăмарĕç.  

– Эс кунтах-и-ха, Славик? – терĕ Эльвира, арçын ачаран кăшт çеç 

иртсе кайманскер.  

– Хăвăр кĕтме каларăр та.  

– Чăнах та... – терĕ хĕр, аса илме тăрăшнă пек. – Атьăр, çак 

вăрмана кĕрсе курар.  

Поселокăн икĕ вĕçĕнче те вăрман пур. Ку вăрманĕ хулана каякан 

шоссе леш енчи мăн вăрмантан поселок çумне татăлса юлнă. Урлă 

каçсан, тÿрех поселок улăхне тухатăн. Илемĕ – хулан йывăç питомникĕ 

те çаралнă вар хушшисем. Вар хушшисенчен, хăва-çÿçе тĕми айĕнчен, 

çăлкуçсем тапаççĕ. Ир-каç çăра тĕтре пухăнса тăрать. Вăрман 

кайăкĕсемпе тупăшса, улăх кайăкĕ – карăш авăтать.  

Вăрманта Славик çырла пăхкаларĕ. Эльвира чечексем шырарĕ. 

Георги: «Эх, аван! Ах, аван кунта!» – тесе хăлаçланчĕ. Унтан ешĕл 

партас тымарри тăпăлтарса килчĕ.  

– Çакна пирĕн хĕрсем, хĕрлĕ пулма, чăмласа пите сĕреççĕ. Кур, 

чăн-чăн женьшень пек, – силлесе кăтартрĕ вăл çын мăйĕпе пуçĕ майла 

черетленсе кайна пÿрне хулăнăш тымар сăнчăрне.  

Эльвира килтен тухнă чухнехи пек хавасланмарĕ, чĕнмесĕр пычĕ, 

Георгирен аяккарахра çÿреме тăрăшрĕ. Сăнĕ эрлĕклĕ курăнчĕ. Вара 

Славикĕн ăна темшĕн шеллес килсе кайрĕ.  

«Чăнах качча каять-ши вăл? – шухăшларĕ Славик, Эльвира пĕччен 

юлсанах тем шухăша кайса чарăннине асăрхаса. – Чăнах пуль». Хĕр 

тепре пĕччен юлсан, Славик ятарласа ăна тĕмĕ хыçĕнчен сăнаса тăчĕ.  

Хĕрелсе кайнă та, пуçне çĕкленĕ те – тăрать ăвăс вулли çумне 

таянса. Ăнсăртран пуçне пырса кĕнĕ вăрттăн шухăшĕнчен хăй вăтаннă 

тейĕн. Георги ун патне пырсан, вăл карт! сикрĕ те намăсланнăн йăл кулса 

илчĕ. Çак самантра хĕр тĕлĕнмелле илемлĕн курăнса кайрĕ. Çак çĕнĕлĕхе 

унра каччи асăрхамарĕ те пулас – хĕре тÿрех пилĕкĕнчен ыталарĕ. 

Эльвира каччин аллине сăмахсăрах сирчĕ. Çак самантрах ун питĕнче тин 

çеç выляса тăна çĕнĕ илем çил çинчи хунар çути пек сÿнсе ларчĕ. Паллама 

çук улшăннă хĕртен каллех Славик паллакан Эльвира пулса тăчĕ. Хĕр 

вара кăмăлĕ çук çĕртенех хавасланнă пек пулса кайрĕ. Сăлтавсăрах кулчĕ. 

Вăл макăрас вырăнне кулнă пек туйăнчĕ Славике. Вăрманта е пĕр енчен, е 

тепĕр енчен унăн виçесĕр çĕкленчĕк сасси илтĕнчĕ. Ним çукранах сăмах 

турĕ вăл. Пĕчĕк уçланкăра пĕрин çурăмĕ çине тепри хăпарса тăрса палан 

çеçки хуçакан икĕ хĕрачаран та чĕнмесĕр иртмерĕ вăл. Кĕçех Славик 

çывăхĕнчех унăн:  

– Мĕн тăватăр эсир кунта? – тенĕ сасси илтĕнчĕ. Ку сасса хирĕç 

хихиклетсе илчĕç. Вара – çăва тухсан сасартăк тăсăлса кайнă çинçе 

кĕлеткеллĕ хĕрачасем, малтан виçеллĕ пулнă та, халĕ çур пĕçĕ таранах 

кĕскелсе юлнă платйисене, шăши хÿри пек çивĕчĕсене вĕлтĕртеттерсе, 

çуйхашса чупса иртрĕç Славик умĕнчен – тăрна ушкăнĕ пек.  

– Кил-ха кунта, Славик, – мĕн кăтартатăп!.. – чĕнчĕ Эльвира.  

Славик кăпчанкă тĕми умне кукленнĕ хĕр патне пычĕ.  

Эльвира темшĕн вăтанкаласа йăл кулать.  

– Кур-ха...  

Унта кайăк йăви иккен. Йăвинче – тин çăмартаран тухнă пысăк 

чăмăр хырăмлă, cap сăмсаллă виçĕ чĕпĕ. Çурăмĕсенче кăмăскаланнă 

çимĕç çинчи пек кăвакрах сайра мамăк пур. Чĕпĕсем пуçĕсене 

çĕклемесĕр пашкаса выртаççĕ.  

– Мĕн пулнă вĕсене? 

– Хĕрачасем, ав, темле хурт çитернĕ.  

– Вилмеççĕ-и капла?  

– Чăш-ш! – хăрах аллипе Славик çăварне, тепĕр аллипе йăвана 

курăкпа хупласа хучĕ хĕр, – Георги килет... Ăна ан кăтарт. Илемсĕр халь 

вĕсем... Вăл кулма тытăнать. 

Славике пуринчен ытларах чĕпĕсене кăтартнă чух хĕр епле 

çуталса-кăмăлланса кайни, ун пичĕ-куçĕ епле хĕм сапни тĕлĕнтерчĕ. 

Паçăрхи Эльвирăран каллех паллама çук илемлĕ урăх хĕр пулса тăчĕ.  

«Хăйĕн шухăш-туйăмне кура мĕнле çав териех улшăнма пултарать 

çын?» – шухăшларĕ Славик куçне чарса хĕре сăнанă май.  

Эльвира, кукленнĕскер, ăна хирĕç выляса çеç сĕкем пек тăвакан 

така евĕр йăлкăшса пăхса илчĕ.  

– Куçна хуп, çăварна кар, – терĕ вăл ачашшăн, аллине хыçалалла 

тытса.  

Славик хăй мĕн тунине шухăшласа илме те ĕлкĕреймерĕ – çăварне 

пĕрлĕхен пĕрчи кĕрсе выртнине чĕлхипе сисрĕ.  

– Атя, Георгирен таратпăр! – терĕ Эльвира сасартăк, пуçне 

чарусăррăн ывăтса илсе.  

– Атя...  

Хĕр Славике аллинчен ярса илчĕ те йывăçсем хушшипе туртса 

кайрĕ.  ‹…› 

Славик сукмакпа ерипен утса аннă чух хăвасем хушшинчи тăп-тăрă 

пĕве кĕперĕ çине пăхрĕ те тап! чарăнса тăчĕ... Пĕлĕт айĕнчен хĕвел тухсан, 

тĕнче çуталса каять. Халĕ вара хĕвел пăхнă тĕнчерех тепĕр çутăрах хĕвел 

пăхса ячĕ темелле: юмахри сарă кун çĕршывĕ урăлса кайрĕ...  

Ун умĕнче – шывран тухнă чăн-чăн вутăш-хĕр хăйĕн ылтăн çÿçĕ 

ăшĕнче, хăйĕн вăрăм çÿçĕ çинче ларать. Çутă сăнĕ – хĕвеле хирĕç тытнă 

таса панулми пек, витĕр пăхсан, вăрри курăнса каяс пек. Кăвак куç 

шăрçи çине ылтăн сехет йĕппи пек хĕвел хĕмĕ пырса ларнă та – енчен 

енне çаврăнкаласа тăрать.  

Ун çине пăхсан, тĕнче çаврăнса, вăхăт пăсăлса кайнă пек туйăнчĕ 

ачана.  

Эльвира кĕпе çума тунă кĕпер çине алли-урипе майлашнă та, тутине 

хĕстернĕ çÿç йĕппи вĕçĕнче хĕвел хĕмне фокусник пек вылятса, каçăрларах 

ларса, çÿç турать. Кăпăшка çÿç ăшне путнăскер, вăл кăшт çил вĕрсенех 

вĕçсе çĕкленес пек туйăнать. Шывра – унăн кутăнла ÿкнĕ мĕлки.  

Чунĕпе пăлханса кайнă арçын ача пĕрле килнĕ хĕр çине халь 

тÿррĕн пăхма хăяймарĕ. Хĕрĕн шыва кутăнла ÿкнĕ мĕлки кĕтмен çĕртен 

вăтантарса, ун юнне вутпа хыптарса ячĕ.  

Пĕрле килнĕ Славик сасартăках улшăннине асăрханă хĕр хăй енне 

ача тепре çаврăнса пăхасса чăтăмсăррăн кĕтрĕ. Славик вара аптрасах ÿкрĕ.  

– Ан пăх ман çине çапла! – терĕ вăл сасартăк, хĕр енне кÿренĕçлĕн 

çурăмĕпе çаврăнса ларса. 

Эльвира кулса ячĕ.  

– Славик... Итле-ха... Сан çине пăхнă май, эсĕ питĕ кулăшла пулса 

каятăн. Кÿр-ха, тепре пăхам, – ачана хулпуççинчен тытса хăй енне 

çавăрма хăтланчĕ хĕр.  

– Кай, – çÿç шăршиллĕ çемçе алла сирчĕ Славик.  

– Эс халь юмахри пек, – терĕ Эльвира, кулкаласа. – Сĕт кÿллине 

кайса янă ача кĕмĕл такана çинче ылтăн панулмипе выляса ларать, тет, 

тавралăха йĕри-тавра çутатать, тет. Çав ача пек эс халь. Темле ахаль çын 

пек мар.  

Хĕр кулма чарăнчĕ те пĕр хушă шăпăртах ларчĕ.  

– Славик, юрласа кăтарт-ха мĕн те пулин, – терĕ вăл самайран 

пачах урăх кăмăлпа.  

– Эс кулатăн, – юнтарнă сасăпа тавăрчĕ ача, ун енне çаврăнмасăрах.  

– Кулмастăп. Пĕрре те илтмен-çке-ха эп сан сассуна.  

Славик ĕненмесĕр çаврăнса пăхрĕ те, хĕр чăнласах ыйтнине кура, 

парта хушшинчи ача пек ура çине тăчĕ. Унăн çырă куç шăрçи – пропеллер 

курăнми çаврăннинчен пулнă евĕр – чĕрĕ тĕспе вылярĕ. Питне çеçке пек 

хĕрлĕ тĕс тухрĕ, сарăлса пырса, пĕтĕм сăн-питне, хăлхине хыпса илчĕ.  

Арçын ача, шурă пурçăн кĕпи аркине хура шăлавар айне 

чикнĕскер, тавăрнă çаннине кăштах çĕклерĕ, чĕн пиçиххине 

тÿрлеткелерĕ, юсанса тăрса, Эльвира çине пăхса илчĕ те юрласа ячĕ:  

Эй, эп савнă, юратнă куçсем, –  

Сĕм кăваклăхра ик хура çăлтăр.  

Хама хам мăшкăллас тесе  

Юррăмпа сире çутрăм-ши йăлтăр?  

Славикĕн çамрăк сасси – музыка ăсталăхне вĕреннипе тасалса 

уçăлнăскер – хĕре пурнăç кулленлĕхĕнчен ĕмĕтленме çеç майĕ пур 

тасалăхпа, пысăк чунлисен сăваплă туйăмĕсемпе тулнă тĕнчене илсе тухрĕ. 

Ăмсанса сăнарĕ вăл çав тĕнчене çывăх ачана. Пăхма – ытти ачасем пекех 

вăл. Тен, куçĕ хăватлăрах пуль – хăлат пăхнă пек. Юрланă чух – 

вунтăваттăри ача пек мар, ÿссе çитнĕ йĕкĕт пек, юмахсенчи çамрăк принц 

пек курăнать. Сасси те, хусканавĕсем те ахаль чухнехи пек именчĕк те 

çыхланăçлă мар – ирĕклĕ, хăюллă. Çĕр çинче халĕ вăл пурне те сирсе 

ывăтрĕ те юрăпа кăна тăрса юлчĕ тейĕн. Сăнĕпе çуталса илемленчĕ. Çак 

пурнăçран уйрăлса, пачах урăх тĕнчене вĕçсе кайрĕ. Вăл ĕнтĕ кунти 

çынсене сăмах хушасса та ĕненме хĕн. Çĕр çинче вăл хăйне тивĕç юлташ 

тупайманнипе кăна, ăна шыраса, йăнăшпа, ахаль çын çумнех килсе лекнĕ...  

Куçне илмесĕр сăнаса ларчĕ Эльвира арçын ачана. Çиелтен пăхма – 

хĕр чунĕ ыратнă пек, хурланнă пек курăнчĕ. Славик çаплах юрларĕ:  

Анчах, савнă куçсем, кăн-кăвак  

Тавракурăмăра çыннăмсемшĕн  

Кăтартма илсе тухрăм та ак, –  

Кăвакран вĕсем кулчĕç темшен.  

– Çитет! – ура çине сиксе тăчĕ Эльвира.  

Вăл пушмакĕсене йăтрĕ те çÿçне тирпейлесе пĕтермесĕрех чупса 

кайрĕ. Унăн аллинчи пулă çунатти пек хĕрлĕллĕ-пурçăнлă витĕр 

курăнакан тутăр вĕлкĕшсе пычĕ. Тутăрне аллинчен çил тăпăлтарса илсе 

вĕçтерсе кайрĕ, хĕр ăна çитсе тытрĕ те улăх тăрăх, хăлха çакки курăкĕн 

пуçĕсене вĕçтерсе, тылла-пуççи çинчи йăвасенчен текерлĕксене 

шуйхатса кăларса, поселок еннелле талкăшрĕ.  

Славик хăй ăçта тăнă çав вырăнах çерем çине ларчĕ.  

Мĕншĕн тарчĕ-ха Эльвира? Мĕн килĕшмерĕ ăна? Хĕр ăсне 

тавçăрса илме мар, хăйĕн чĕринче мĕн пулса иртнине те ăнланмарĕ вăл, 

улăх леш енчи сăрт-хир урлă курăнакан хулан хăшпĕр çурчĕсемпе 

телемачта çинелле ним тĕлсĕр пăхрĕ. Ларсан-ларсан, чунĕ пĕрре 

хурланса, тепре сăлтавсăрах хăпартланса килнĕ пек пулчĕ, ыратупа 

ылмашрĕ. Эрлĕкпе телей вучĕ чĕрене вĕрин пăчăртарĕ.  

Çĕнĕ туйăмсен тĕнчи валли алăк уçăлчĕ ун чĕринче. Çав тĕнчере 

куллен курнă япаласем те яланхи пек мар. Канăç та пăлхав, савăнăç та 

хуйхă, телей те асап – пĕртăван кунта. Чи хаклă та чи шелсĕр çын пур 

кунта: телейлĕ тăвĕ е халичченхи ырлăх туйăмне те туртса илĕ, хитрелетĕ е 

илемсĕре хăварĕ, хавхалану кÿрĕ е чи таса ĕмĕтĕн çунаттине те хуçĕ...  

Тĕнче улшăнчĕ паян... Вăл иккен – савăк та хурлă, ырă та шелсĕр...  

Кулленхи япаласенчех çĕнĕ тĕссем выляма тытăнчĕç. Илтĕнмен 

сасăсем янра пуçларĕç. Çак çĕнĕлĕхсемпе çамрăк пуç ÿсĕрĕлсе кайрĕ. 

Вăрахчен вырăнтан тапранмасăр ларчĕ Славик. ‹…› 

* * * 

Темиçе кун тĕлĕкри пек пурăнчĕ Славик. Хăйĕнче те нумай 

çĕнĕлĕх асăрхарĕ. 

Канăçсăр шухăшсемпе çĕр варринчех сике-сике тăма та, кунĕпе 

хырăм выçнине туймасăр пÿлĕмре ларма та, аллине клавишсем çине 

хунипех пĕр нота тĕкĕнсе пăхмасăр, ĕмĕтсемпе тĕлĕрсе, шухăшсăрлăхра 

çÿреме те пултарать ĕнтĕ вăл. 

Килтен вăл сайра тухкаларĕ. Кĕнеке тытрĕ – ăна вулаймасăрах 

пăрахрĕ, сĕрме купăсне тытрĕ – хĕлĕхне сĕртĕнсе пăхмасăрах каялла хучĕ. 

Чунĕ ун чăтăмсăррăн такама кĕтрĕ. Пÿлĕме халь-халь питĕ кирлĕ çын 

килсе кĕрессĕн туйăнчĕ. Анчах тем чухлĕ кĕтсен те, никам та килмерĕ.  

Стена витĕр куршĕсен алăк сасси илтĕнмессерен вăл шарт! сиксе 

пуçне çĕклерĕ, кăкăрĕнчи сывлăшне чарса итлесе тăчĕ. Унта хăш чĕлхепе 

калаçнине те уйăрма хĕн. Йăвинчен хăратса кăларнă курак пек 

шапăлтатса çĕкленнĕ кулла та кĕвĕллĕн кусса кайна çинçе сасса кăна 

ăнланмалла: вĕсене хаваслă.  

Чун ыратса, кÿтсе тăрать. Кăшт лăпланнă пек пулсанах çĕнĕрен 

вĕрĕлтерет çав ыратăва е алла-аллăн пыракан пĕр-пĕр мăшăр кантăкран 

вĕлтлетни, е каçхине çывăх кĕтесре икĕ мĕлке çыпçăнса тăни, е тата çĕр 

варринче кÿршĕ алăкне такам хăйи-хăйми силлени.  

Эльвирăна курсанах арçын ача чĕри пăлхавлăн ăшăнса сикрĕ. 

Славик хирĕç килекен хĕртен хăй сисмесĕрех аяккалла пăрăнчĕ. Чунĕ 

вара кашнинчех – хăйĕн кăмăлне хуçнăшăн, мĕн тăвас тенине тума 

чарнăшăн – хирĕçсе турткаланчĕ.  

Чирлĕ çын пек çÿрерĕ Славик.  

Пĕр каçхине вăл киле таврăнса зала кĕчĕ те – шартах сикрĕ.  

Залра Эльвира йăл кулкаласа ларать. Славик амăшĕ ăна валли 

диван çине вырăн сарать. Эльвира килне пĕчченех юлнă-мĕн те – пĕччен 

çывăрма хăрать-мĕн. Çавăнпа çĕр каçма кунта килнĕ.  

Славикпе Эльвирăн вырăнĕсем хире-хирĕçех пулчĕç: Славик – 

кăмака çумĕнчи кравать çинче, Эльвира – диван çинче. Сарра Архиповна 

хăй, Славике музыкăпа ĕçлеме чăрмантарас мар тесе, тахçантанпах 

малти пÿлĕмре çывăрать, мĕншĕн тесен Славик час-часах çĕрне-çур 

çĕрне пăхмасăрах вырăн çинчен сиксе тăрса е фортепьяно 

тăнкăртаттарать е сĕрме купăс нăйкăштарать. Кÿршĕсене музыка 

чăрмантарасран зал стенисене те кĕççе хурса çапнă.  

Славик çын пуррипе фортепьяно умне лармасăрах çывăрма кĕрсе 

выртрĕ.  

Хĕрĕн тумтирĕ те, сехечĕ те хăйпе пĕрлех пулнă пек, вăл çав 

япаласемпех çуралнă пек, çавсенчен пĕрне илсенех вăл урăх çын пулса 

тăрас пек туйăнать. «Мĕн пур-ши ун çумĕнче çав териех 

канăçсăрлантараканни, чуна пăлхатаканни?» – шухăшларĕ Славик, хĕр 

çине вăрттăн пăха-пăха илсе. Унăн хĕрте мĕнле те пулин кăлтăк тупас 

килчĕ. Çавна тупсан, вăл ăна тиркесе тăкĕччĕ, текех чунне пăлхатмĕччĕ... 

Лăпланĕччĕ... Çутта сÿнтерсен, Славик тĕттĕмре чĕнтĕрлĕ аркăллă шурă 

сорочка вĕççĕн мĕлтлетнĕ кĕлеткене лайăхах сăнаса юлчĕ. Хĕр Славике 

хирĕç пăхса выртрĕ. Тĕттĕмре Славик те хĕр çине хăюллăрах пăхрĕ, анчах 

темĕн чухлĕ пăхсан та унăн пĕр кăлтăкне те тупаймарĕ. Ытти çынсенче 

часах асăрхаканччĕ вăл çавна.  

Тĕттĕмре хĕр çинелле тинкернĕ куç хăш вăхăтра хупăннине те 

астумасть Славик. Çывăрса кайсан, вăл тĕлĕк курчĕ. Пĕр Эльвира пек хĕр, 

анчах вăл мар, темле балерина евĕрлĕскер, ун умĕнче йăл кулса тăрать. 

Ытарми хитрескер, кăштах юратаканскер. Славик патне килнĕ вăл. Славик 

ăна, çăмăлскерне, йăтать те хăй тавра çавăрать, ыталать... Чĕринче – вĕçĕмсĕр 

телей туйăмĕ. Ку хĕр – Славик ĕмĕр шырани. Анчах ун халех Славикрен 

уйрăлса каймалла, çавăнпа та чĕрене ырату тулнă. «Çук, ямастăп эп сана 

ниçта та», – тет Славик. Çак вăхăтра сасартăк тăн килсе кĕрет: «Ку чăн мар-

çке, ку – тĕлĕкре...» Анчах пĕрре те тĕлĕкри пек мар, чăн пекех. Мĕншĕн 

тесен телейĕ çав тери пысăк... Çухатас марччĕ ăна. Тĕлĕкрен хамăр тĕнчене 

илсе тухасчĕ. «Мĕн пулĕ унпа пĕрлех вăранса кайсан?..»  

Çак шухăшпа Славик çăмăл кĕлеткене хăй çумне хытă пăчăртаса 

тытрĕ те куçне вăйпа уçса ячĕ, кравать çине тăрса ларчĕ. 

...Унпа пĕр харăсах диван çинчен Эльвира çĕкленчĕ... Кăвак çутă 

ÿкнĕ пÿлĕмре куçне чарса Славик çине пăхрĕ.  

– Славик, – терĕ вăл шиклĕ сасăпа. – Кам пăрăнса кайрĕ, ара, сан 

çумран, шурă кĕпеллĕскер?  

– Мĕнле? – терĕ Славик. Ăна хăйне те, чăн та, темле шурă кĕлетке 

вĕлтлетнĕ пек курăнчĕ. Хĕр çапла ыйтнă хыççăн вăл халь çÿçенсе кайрĕ. 

Кравать çинчен анчĕ те хăвăртрах çутă çутса ячĕ. Пÿлĕмре уткаласа 

çаврăнчĕ, кравать айне, гардероб хыçне пăхрĕ.  

Алăк та, чÿречесем те питĕрнипех. Славикĕн çÿçĕ те чăшăлах 

тапранчĕ.  

– Çук никам та...  

– Чăнах, чăнах! – çавнах çирĕплетрĕ хĕр, хăрах алли çине 

çĕкленнĕскер, тепĕр аллипе кăкăрĕ тĕлне çитти тытса. – Шап-шур 

кĕпеллĕ, сарă çÿçлĕ... Таçта кайса кĕчĕ...  

– Хĕрччĕ-и?  

– Каччă пулмалла, çап-çамрăк, хитрескер.  

– Суятăн эс, – чăнласах хăрама пуçларĕ Славик.  

– Суя сана. Ак халь сана курнă пекех куртăм... Таçта ман паталла 

килнĕ пек туйăнчĕ...  

Славик ним калама та аптрарĕ.  

– Ы-ый, çывăрма та хăратăп ĕнтĕ халь, çутта ан сÿнтер-ха, – терĕ хĕр.  

Вара çутă тул çутăлса киличченех çунчĕ. «Эпĕ ĕнтĕ йĕрĕхсене, 

шыврисене те вутăш-хĕрсене ĕненме тытăнтăм-ши?» – шухăшларĕ 

Славик, хăйĕн çанçурăмĕ сăрăлтатнинчен те хăраса. Хĕрĕн те çакăн пек 

шухăшсемех пулчĕç пулас.  

Эльвира та, Славик те халь çывăрса каяймарĕç. Иккĕш те куç 

хупсанах çÿçене-çÿçене илчĕç, вара, хире-хирĕç выртнăскерсем, куç 

хупанкисене уçса, пĕр-пĕрин шиклĕ куçĕсемпе тĕл пулчĕç. Кăшт 

ыйхăланă Славик ним именмесĕрех пăхрĕ çав куçран. Хăй куçĕ хĕрĕн 

куçĕпе тĕл пулсанах унăн чунĕнчи шик ирĕлсе çухалчĕ, ун вырăнне çав 

тери телейлĕ туйăм йышăна пуçларĕ. Хĕр куçĕнчен хăй çапла кушак 

куçĕнчен пăхнă пек ним именмесĕр лăпкăн пăхма пултарнишĕн, вăл çапла 

пăхнине хĕр те тÿлеккĕн йышăннишĕн телейлĕ пулчĕ вăл. Çав тери çывăх, 

çав тери хаклă туйрĕ Славик халь çак хĕре. Хăйне те хĕршĕн çавăн пекех 

хаклă, çывăх шутларĕ. Чĕре çемçе те ырă, кăштах эрлĕклĕ, анчах пĕр 

асапсăр туйăмпа тулчĕ. Çывăрса кайсан, Славик тĕлĕкĕнче çак пÿлĕмех, 

пÿлĕмри диванах, диван çинчи хĕрех, унăн куçнех тата хăйне, хĕре хирĕç 

кравать çинче выртаканскерне, курчĕ. Çапла выртнă май краватьпе диван 

юнашарах çывхарса ларчĕç пек, вăл хĕре аллинчен тытрĕ пек, хĕр çакна 

йăлтах кăмăллăн йышăнчĕ пек... ‹…› 

...Улăха такам качака путекки килсе вĕренленĕ. Путеке пĕр хаваслă 

йытă çури пырса çулăхнă. Йытă çури вĕрентен шăлĕпе çыртса туртать те 

путек умĕнче сиккелесе тăрать. Тарăхса çитнĕ путек ун çине сиксе ÿкет, 

йытти тарнă пек пулать те, путек çиме тытăнсан, çĕнĕреи вĕрентен пырса 

туртать.  

Çак кулăшла вăйăра йытă çурине чунтанах шеллерĕ Славик. Вăл 

хăйне те халь çав йытă çури вырăнĕнче туйрĕ. Тем хăтланса та – уншăн 

вилме хатĕр пулса та – çавăраймĕ ĕнтĕ йытă çури качака чунне хăй енне.  

Арçын ачан канăçсăр шухăшсемпе хĕрнĕ пуçĕ ыратрĕ. Куçĕ –умра 

ăшă шевли вылянă пек – ылмаш кăтартрĕ.  

Çурăм хыçĕнче, ыраш ăшĕнче, путене и-ив! тесе кăкăрне сывлăш 

туртса илет те авăтма пуçлать, пĕр канмасăр ултă хутчен авăтнă хыççăн 

кăшт чарăнса тăхтать. Славик ура çине тăрсан, вăл юррине вăта çĕртенех 

татрĕ те, çунаттисемпе вĕреме кĕнĕ шыв пек лăпăр-лăпăр-р! тутарса, ана 

варринелле вĕçсе ÿкрĕ.  

Славик, вар хушшине анса, йĕри-тавра чулсем хуркаланă 

çăлкуçĕнчен сивĕ шыв ывăçласа ĕçрĕ, çырана хăпарса, ыраш ани хĕррипе 

поселокалла утрĕ.  

Пĕве хĕрринче виç-тăват çулсенчи хĕрача, аллисемпе çапса, 

сиккелесе, «атте» те «атте» тесе çухăрса, çыранта чупкалать. Сиксе 

чĕтрекен ачана çамрăк хĕрарам ниепле те «путмасть вăл» тесе 

ăнлантарса ÿкĕте кĕртеймест. Хĕвелпе хĕртĕнекен çамрăксем те, çакна 

кура, пуçĕсене тăратнă. Эльвира çумĕнчен шыва кĕмелли пĕчĕк тăвăр 

труссиклĕ йĕкĕт çĕкленчĕ. Ку – Георги пулчĕ... Вăл, аллисене пилĕк çине 

тытса, автан пек каçăрăлса уткалать хĕр умĕнче...  

Славик хăйне кĕтмен çĕртен сăлтавсăрах кÿрентернĕ çын 

вырăнĕнче туйма тытăнчĕ.  

Эсĕ куçпа пăхма именсе тăратăн... Сана ăнран янă япалара ним 

тĕлĕнтерекенни те çук иккен çынсемшĕн. Пăхма юраманни те, 

иментерекенни те, упрама кирли те çук... Сана пăлхатакан «илем» 

вĕсемшĕн – магазинта куллен кирлĕ япала çумне хушса панă тавар кăна...  

Хĕрĕ сисмест-ши çакна?  

«Пĕр-пĕринче мĕн пурри – çутçанталăк пархатарĕ. Этемсем 

хушшинче пулакан хутшăнусем – çутçанталăкăн кулленхи ĕçĕ-хĕлĕ», – 

çапла тавăрать Славике икĕ çамрăк пĕр-пĕринпе ирĕклĕ тыткалани.  

...Каç еннелле вĕсем, алла-аллăн тытăнса, улăх тăрăх утса кайрĕç.  

Çапла... Эс «илем» тесе ят панă япала – санăн мар. Чунĕ-чĕрипе, 

йăл куллипе, тунсăхлăн пăхакан куçĕпе, кăпăшка çÿçĕпе те кĕлеткипе – 

пĕтĕмпех, пĕтĕмпех такамăн...  

Сасартăк – кăвак хуппи уçăлса кайнă пек пулчĕ пуçра та, чĕрере 

те... Вĕри шухăшсемпе пиçсе кайнă пуç мими те, çунтаракан туйăмсемпе 

ыратса ывăннă чĕре те лăпланнă пек пулчĕç.  

Арçын ача аллине сĕрме купăс тытрĕ.  

Чĕринчи мĕнпур асапа кăтартса парасшăн пулчĕ Славик сĕрме 

купăспа. Темиçе кун асапланса та ăшран хĕлĕх çине тухман туйăмсем, халĕ 

сасартăк çирĕп йĕркене пăхăнса, кĕвĕллĕн янраса, нота хучĕсем тăрăх чупса 

кайрĕç. Страница хыççăн страница çав кĕвĕсемпе тулса купаланчĕ.  

Тулхăрсах ĕçлерĕ Славик... Хăйĕн чунне ыраттарнăшăн тавăрма 

шутларĕ тейĕн. Тасалăхпа, чун пуянлăхĕпе, илемлĕхĕпе тавăрĕ вăл. 

Илемлĕх тĕнчине кĕрсе кайса, чунĕпе çавăнта пурăнса, çынсене те 

çавăнта туртса, вăл хăй те илем пулса тăрĕ. Çапла хуравлĕ вăл – чуна 

ырату кÿрекенсене, телее туртса илекенсене, çынна ним вырăнне 

хумасăр, унран пăрăнса утакансене... ‹…› 

Славик çырса пĕтерчĕ. Ку фортепьянăпа пĕрле сĕрме купăспа 

каламалли пьеса пулса тăнине курчĕ.  

Чунĕ те ун сасартăках лăпланчĕ, канăçнă пек пулчĕ. Эльвирăпа Георги 

кÿнĕ ырату та çак кĕвĕ çумĕнче ниме тăман пĕчĕк япала пек çеç туйăнчĕ.  

Çапах та хăйне вăл халь чирлĕ туйрĕ. Ку чир мĕнрен килнине çеç 

тавçăрма та шутламарĕ.  

Арçын ача яланхи пекех амăшĕ вĕретсе лартнă чейникрен хура 

кофе ярса ĕçрĕ те хăй мĕн çырнине малтан пуçласа вĕçне çити каласа 

пăхма тытăнчĕ. Аллисене клавишсем çине хучĕ. Пÿрнисем, инструмента 

тĕрĕслемелле, клавишсем тăрăх варринчен ик еннелле чупса кайрĕç те 

каялла килсе варринче чарăнчĕç... Вара тĕнчене çуралнă çĕнĕ музыка шыв 

пек шарласа пÿлĕме тулчĕ те ирхи кăвак çутă çапнă тавралăха уçă кантăк 

витĕр юхса тухрĕ, çамрăк садран тĕтреллĕ, карăш сассиллĕ улăха анчĕ, 

вăраннă шăпчăк юррипе тулнă вăрманалла саланчĕ. ‹…›   

Янаххине икĕ ывăç тупанĕпе тĕкĕлесе, чĕркуççи çине чавсаланса, 

куçне илмесĕр Славике сăнаса ларчĕ Эльвира.  

Мĕнле туйăмсем вăраннă-ши çав ача чĕринче? Кам валли çуралнă-

ши çынна тухатса хуракан çак кĕвĕ? Питĕ çывăх-çке вăл Эльвирăн 

малтанхи куççуль тумламĕпе...  

Чуна тĕпĕнченех хускатать музыка. Чи хаклă, чи вăрттăн чун 

хĕлĕхĕсене пырса сĕртĕнет, хыптарать те çунтарать. Хĕвеллĕ тÿлек 

çутçанталăка сасартăк вăркăнса кĕнĕ тăвăлра мăнаçлăн асапланать таса 

чун сасси. Çынах тума пултарнă-ши вара çакăн пек илемлĕ япалана? Тума 

пултараймасть-çке çын алли, калăпăр, чĕрĕ чечек. Хăех шăтса тухать вăл. 

Çак кĕвĕ те хăех пулнă та хăех хĕлĕхсем çине пырса ларнă-тăр. Пулать-

çке-ха çакăн пек: никам тĕкĕнмесĕрех сĕрме купăс хĕлĕхĕсем – пÿлĕмре 

хытăрах калаçсан, сасă тусан – янра-янра каяççĕ. Çак сĕрме купăс 

шăратакан музыка та ача каланипе мар, тавралăхра хĕлĕхсем çеç сисмелле 

сасăпа юрлакан япаласенчен янăраса пулать пуль. Хĕлĕхсем Эльвиран 

асапланакан чĕри сапаланă сасăсăр ырату хумĕсем тивнипе чĕтренсе 

янăраççĕ пуль.  

Пĕтĕмпе хăй ăшне туртса кĕчĕ кĕвĕ Эльвирăна, пĕтĕм сисĕм-

туйăмне, ÿт-пĕвне тыткăнларĕ, вĕсене мĕнпур асапĕпе те ырлăхĕпе çунма 

ирĕк пачĕ.  

Эльвира хăйĕн хуйхипе телейне парăнса, куçне хупрĕ те ăна, урăх 

нихçан та уçас çук пек, мĕнпур вăйран хĕстерчĕ. Куç хупанкисем 

хушшинчен икĕ кĕмĕл çип хĕсĕнсе тухрĕ, варринелле туртăнса 

чăмăртанчĕ, пит тăрăх чупса кайрĕ, çунăхса тĕлкĕшекен тута хĕррине 

лексе çатăрах чĕпĕтрĕ.  

Музыка сасартăк чарăнчĕ.  

Йăлтах çутăлса кайнă тул çутинче Славик чÿречене хирĕçех хĕр, 

шурă çинче юн тумламĕ пек пăт-пăт тĕрĕллĕ платье тăхăннăскер, 

ларнине курчĕ.  

Арçын ача сĕрме купăсне хучĕ те кантăк витĕр сада сиксе анчĕ. 

Асăрханса пускаласа, питне çулçăсемпе çапăнтарса, хĕр умне тухса тăчĕ. 

Хĕр куçне уçмасăрах сак умĕнчи тусан çине куççульне тумлатрĕ. 

Пархатарлăн йышăнса çăта-çăта илчĕ ăна çамрăк садри тип тăпра.  

Хĕр çине пĕрре пăхсах паçăр тарăхнисем йăлтах манăçа тухрĕç. 

Пĕрре пăхсах каçарчĕ Славик ăна... Тĕлĕнмелле: хальхинче вăл Эльвира 

умĕнче хăйне малтанхи пек çыхланчăк та, канăçсăр та туймарĕ. Çăмăл та 

ирĕклĕ пулчĕç халь унăн кăмăлĕ те, хусканăвĕсем те. Хăюллăн, тÿррĕн 

пăхрĕ вăл. Эльвира нихçанхинчен те хитререх, килĕшÿллĕрех курăнчĕ ăна.  

Çапла... Вăл – хитре. Куна пурте кураççĕ. Анчах унра тата ĕмĕрех 

упрама кирли пур. Çук, Георги нихçан та кураймĕ çавна Эльвирăра...  

 Эльвирăна хĕрхенсе йăпатас килсе кайрĕ Славикĕн. Хăйне халь 

вăл Эльвирăран та аслăрах пек туйрĕ. ‹…› 

Тепĕр кунне Эльвирăсем хăна-вĕрле пуçтарчĕç. Хăйсен залне 

йăлтах сĕтел-пукан йышăннăран ташлама вĕсем Славиксен залне пыма 

калаçса татăлчĕç. Кунта çаврăнкалама ирĕк пулни кăна мар, 

фортепьянăпа музыканчĕ те пурри ытларах килĕшнĕ вĕсене.  

Кăнтăрла тĕлне ятарласа тытнă икĕ «Волгăпа» Георгипе Эльвира 

тата тăванĕсем ЗАГСран таврăнчĕç.  

Малти машинăран хĕрпе каччă тухрĕç. Каччи çĕнĕ хура костюм 

тăхăннă, чăлт шурă кĕпе çинчен мăйне галстук çыхнă. Хĕрĕ ятарласа çак 

чаплă кун валли çĕлетнĕ платйипе. Пуç çинчен, хулпуççисене витсе, 

çурăм хыçнелле анать витĕр курăнакан пурçăн фата-пĕркенчĕк.  

Шур лĕпĕш çунаттипе пĕр тăрăхран каснă пек платье, пилĕк 

тĕлĕнчен сарăлса, аркисенче лĕпĕш çунатти пекех хытса тăрать. Вăл, чăнах 

та, платье мар, хĕр учĕ çинче кĕçĕр лĕпĕш çунатти шăтса ларнă тейĕн. 

Хĕрĕн хурлăн курăнакан сăнĕ витĕр шалтан телей çути хĕрелсе тухать.  

...Нихçан та çапла чуна ыраттаралла аякра курăнманччĕ вăл 

Славикшĕн...  

Тĕнче илемĕччĕ вăл. Пурте пăхма пултаратчĕç ун çине, – ун енне 

туртăнма, ун çинчен ĕмĕтленме, ăна куçпа та пулин ĕмĕтленсе савма... 

Вăл, пур çынна та пĕрешкелех тивĕç çутçанталăкран хăйĕн илемне илсе, 

ăна пĕр çын аллипе пачĕ. Унăн ĕнтĕ хуçи пур. Никам ăмсанса пăхнине те 

йышăнмĕ вăл текех. Вăл ĕнтĕ – хăйшĕн те уншăн... 

Ним ĕç те çук халь вĕсен çумĕнче Славикĕн... Славик – çук уншăн 

çĕр çинче... Чĕрсе пăрахрĕ вăл Славике çут тĕнчерен.  

 Славик, темле чĕнсен те, каймарĕ кÿршĕсем патне. Вăл Эльвира 

хăй килсе чĕнессе кĕтрĕ. Анчах çĕнçыншăн Славиксĕрех пÿрт ăшăннă, 

куç тулнă, кăмăл çитнĕ. Вăл асăрхамарĕ те кам та пулин çуккине. Кÿршĕ 

пÿлĕмри шăв-шавран «йÿçĕ» те «йÿçĕ» тесе кăшкăрнă сăмах çеç уççăн 

илтĕнчĕ Славиксем патне. ‹…›  

1975. 

Изĕдлĕ хйшеа вйлав 

1. Ю. Скворцовăн «Сурăм хĕрĕ» кĕнекине Интернет уçлăхĕнче çак 

веб-адреспа вулама пулать: http://elbib.nbchr.ru/lib_files/0/kchl_0_000120 

3.pdf  

2. Ю. Скворцовăн «Çул юлташĕ» кĕнекине Интернет уçлăхĕнче 

çак веб-адреспа вулама пулать: http://elbib.nbchr.ru/lib_files/0/kchl_0_0000 

267.pdf 

3. Ю. Скворцовăн «Хĕрлĕ мăкăнь» кĕнекине Интернет уçлăхĕнче 

çак веб-адреспа вулама пулать: http://elbib.nbchr.ru/lib_files/0/kchl_0_000 

0300.pdf  

Ĕçсеепе ыйийсее 

 Вĕреннине аса илетпĕр  
Маларах вуласа паллашнă «Амаçури анне», «Пушмак йĕрĕ» калавсене, «Хĕрлĕ 

мăкăнь» повеçе «Славик» калавпа тема, сăнар, шухăш, сюжет тĕлĕшĕнчен мĕн 

çыхăнтарса, мĕн уйăрса тăрать? 

 Вуланине сÿтсе яватпăр 
1. Ю. Скворцовпа Г. Айхи хушшинчи пултарулăхри çыхăнăва мĕнле тĕслĕхсемпе 

çирĕплетсе пама пултаратăр? 

2. «Пĕчĕк çын» сăнарĕ тенине мĕнле ăнлантарса параятăр? Тĕслĕхсемпе çирĕплетĕр. 

3. Юрий Скворцов çыравçăн илемлĕх ăсталăхне мĕнле хаклама пулать? Унăн тĕп 

паллисене асăнăр.    

 Пултарулăх ĕçне тăватпăр 
Илсе панă çутçанталăк пулăмĕсем урлă çын кăмăлĕн тĕрлĕ тăрăмĕсене, кăмăл-

туйăмне сăнарлăр. Тĕслĕхрен, ăшă хĕвел – ыр кăмăллăх, лăпкăлăх, савăнăç; çеçке 

ларнă çĕмĕрт – сăпайлă çамрăк хĕр.    

Хăмăш шавлавĕ – …                                                  Инçетри хура вăрман – … 

Катăлнă уйăх – …                                                       Сивĕ тумлам – … 

Кĕрлесе юхакан çурхи шыв – …                              Мăрьери çил ÿлевĕ – … 

 Астăвăма тĕрĕслетпĕр 
«Хăй пурăннă вăхăтра Ю. Скворцовăн çак хайлавсем пичетленсе тухнă: «Уках 

хуранĕ» … (?) повеçсем, «Пушмак йĕрĕ» … (?) калавсем. Вĕсене вулакансем 

мухтасан та критиксем йăлт тиркесе пĕтернĕ».  

֍ Итлеме, курма сĕнетпĕр 
Юрий Скворцовăн «Сурăм хĕрĕ» повеçĕ (аудиоитлев). Интернет уçлăхĕнчи веб-

адресĕ: http://elbib.nbchr.ru/lib_files/0/aukn_0_0000027.mp3 

 Сочинени теми 

Юрий Скворцовăн «Славик» калавĕнчи кăмăл-туйăм ыйтăвĕ.  

 Проект  
Юрий Скворцов хайлавĕсен философиллĕ туртăмĕ (уйрăм çын тĕпчевĕ). 

 

 

 

 

Ваçлей ИГНАТЬЕВ (1934-2014) 

 

Кĕсде кижгзафи спзавди 

1934 çулхи авăн уйăхĕн 2-мĕшĕ – Чăваш Республикинчи Патăрьел 

районĕн Каншел ялĕнче çуралнă.  

1955 çул – «Пĕчĕк акăшсен ташши» ятлă пĕрремĕш калавĕ «Ялав» 

журналта пичетленсе тухнă.                           

1956 çул –  Чăваш патшалăх педагогика институтне пĕтернĕ. 

1956-1958 çулсем – çар хĕсметĕнче тăнă.  

1958-1965 çулсем – Чăваш кĕнеке издательствин редакторĕнче 

ĕçленĕ.  

1965-1967 çулсем – «Ялав» журнал редакцийĕнче вăй хунă. 

1967 çул – СССР писателĕсен союзне кĕнĕ. 

1978-1984 çулсем – «Тăван Атăл» журнал редакцийĕнче ĕçленĕ. 

1986-1997 çулсем – Чăваш кĕнеке издательствин тĕп редакторĕ пулнă. 

1991 çул – Чăваш Республикин тава тивĕçлĕ культура ĕçченĕ ята 

тивĕçнĕ. 

2014 çулхи юпа уйăхĕн 26-мĕшĕ – Шупашкар хулинче вилнĕ. 

Ăслăлăх анинчен 

 «Прозаикăн алли çирĕпленнĕ вăхăт – 1950-1965 çулсем. Ку яхăнта 

тĕп вырăна вăрçăран çĕнтерÿпе таврăннă паттăрсен, тылра хăйсен 

характерне хĕрÿ ĕçпе пиçĕхтернĕ çынсен морологĕсем ум илеççĕ. 

Хайлавсенче чун тасишĕн, кăмăл чыслăхĕшĕн, чыс-сăвапшăн хыпăнасси 

мала тухать. Игнатьев геройĕсем сапайлă та ырă, ăшă та тарават 

персонажсем. Писатель вĕçренех этем чĕрин аслăлăхне, чун тÿрĕлĕхне тĕпе 

кăларать. Хăй пултарулăхне тупас тĕлĕшрен уншăн А. Артемьевпа, Ю. 

Скворцовпа çуммăн пĕр халлăн ĕçлени пĕлтерĕшлĕ пулнă» (Г.И. Федоров, 

филологи ăслăлăхĕсен докторĕ). 

Лииезаийза пĕлĕвĕн ыйиăвĕсее 

Ваçлей Игнетьев (Игнетьев Василий Герасимович) чăваш 

литературине хăйĕн «Пĕчĕк акăшсен ташши» (1955) калавĕпе вăркăнса 

кĕнĕ. Çыравçăн пĕрремĕш калавĕ те, каярах пичетленсе тухнă «Шăпчăк 

катинче» (1957), «Ăçта-ши эсĕ, манăн юрату» (1957), «Пĕчĕк 

çулçÿревçĕ» (1960), «Каçхи юр» (1964), «Маттур иккен ман аппа» (1966), 

«Канăçсăрсем» (1966), «Иккĕмĕш тĕлпулу» (1970) кĕнекисене кĕнĕ 

хайлавĕсем те çыннăн чи ачаш туйăмĕсене пĕлнипе, çепĕç ăшă 

туйăмлăхпа (лиризмпа) тата тарăн психологизмпа уйрăлса тăраççĕ. 

Ахальтен мар пуль чăваш тĕпчевçисемпе критикĕсем ун пирки хÿхем 

юрату юрăçи, XX-мĕш ĕмĕрĕн иккĕмĕш çурринчи чăваш литературин 

лирикăллă стилĕн чи пултаруллă ăсти тесе калаççĕ. Унран та ытларах, 

вăл «ăшăту» тапхăрĕнчи пурнăç çине романтик, лирик куçĕпе пăхакан, 

çак курăма хăйсен пултарулахĕнче палăртакан чăваш çыравçисенчен 

пĕри пулса тăнă. Çак тĕлĕшрен унпа пĕр ретре А. Артемьева, Ю. 

Скворцова, Х. Уяра асăнни вырăнлă пулать. 

Асăннă çыравçăсем пекех В. Игнатьев вăхăт ыйтнине пăхмасăр хăй 

хайлавĕсен сăнарĕсене пурлăх-ырлăх паракан ĕç юхăмĕнче мар, тăван 

кил, тăван ен, çутçанталăк ытамĕнче сăнарлать. Çавăнпах пулĕ нумай 

чухне çыравçăн калавĕсем сăнрăн (ытларах ку вăл çамрăк çын)        

çутçанталăк таврашĕнче пулса иртекен чун уçăвĕ пек вуланаççĕ. Вĕсенче 

тĕп сăнар – композитор хăйĕн пĕрремĕш юратăвне аса илни тата 

пĕрремĕш хут çынна ĕненменнипе пырса çапăнни («Шăпчăк катинче»), 

пурнăçра йăнăшнă та суд умне тăнă çын ÿкĕнĕвĕ («Пурнăç пуçламăшĕ»), 

çамрăк çын хăйĕн вăрманта Чайковский кĕввине илтсе çуралнă 

пĕрремĕш юратăвĕ пирки каласа пани тата çакă унра кĕвĕçĕ 

пултарулăхне çуратни («Пĕчĕк акăшсен ташши») мала тухать.  

Чăнласах та çыравçăн сăнарĕсем вĕсем – пархатар туйăмлă та 

çивĕч кăмăллă, тÿрĕ те ултавсăр, хăйне хăй тиркевлĕ йышăнакан тата уçă 

кăмăллă çынсем. Çав вăхăтрах ытларах чухне вĕсем пурте пĕччен е 

пĕчченлĕхре асапланакан çынсем. Çакăн сăлтавне хăш-пĕр чухне тĕп 

сăнарсен профессийĕпе ăнлантарма пулать: пултарулăх çыннисем – 

кĕвĕçĕсем, çыравçăсем, ÿнерçĕсем – ыттисенчен пăрăнарах тăма 

кăмăллаççĕ, мĕншĕн тесен çакă вĕсене хайлав çырма, юрă кĕвĕллеме 

кирлĕ.  

В. Игнатьев хайлавĕсенче малти вырăна пирĕн вăхăтри кăмăл-сипет 

ыйтăвĕсем тухаççĕ. Уншăн «чун тасалăхĕ, шухăш тасалăхĕ»  хавхалану 

çăлкуçĕ пулса тăнă. Пĕтĕм калавĕсем унăн шăпах çакнашкал çул-йĕрпе 

çырăннă («Пĕчĕк акăшсен ташши», «Пĕркенчĕк», «Чăрăшкассине 

килсен», «Ыйхă вĕçнĕ каçсем», «Маттур иккен ман аппа» тата ыт.те). 

Çавăнпах пулĕ вĕсем паянхи куншăн та кивелмен, хускатнă ыйтăвĕсем те 

çивĕч. Акă, сăмахран, «Пĕркенчĕк» калавра юратупа уйрăлу, телейпе 

çухату ыратăвĕ, çамрăклăхпа иртсе кайнă кунсен хирĕç-тăрăвĕ пирки 

сăмах хускатнă. Калаври тĕп сăнарăн Ксения Гавриловнан шăпине çамрăк 

Ирочкăн шăпипе хирĕç тăратнă. Автор вăрçă вăхăтĕнчи (Ксения 

Гавриловнапа унăн юратнă Кирукĕ) тата вăрçă хыççăнхи (Ирочкăпа унăн 

савнă каччи) ăрусен хушшинче илемлĕ параллель тăвать. Вăл савнийĕсем 

вăрçăра вилнĕ хыççăн та вĕсене асра тытакан тата хăйсен юрату тупине 

манман хĕрарăмсем çине хавхаланса пăхать. Çавăнпа та Ксения 

Гавриловнан лăпкă пилĕ кунта тарăн философиллĕ пĕлтерĕшлĕ пулса 

тăрать – çамрăксен телейĕнче пурнăçăн малалла тăсăлмалла.  

Г.И. Федоров тĕпчевçĕ асăрханă тăрăх, В. Игнатьев новелла-

калавĕсен кăтартуллă уйрăмлăхĕ çыравçăн «пĕтĕм халăхăн мар, уйрăм 

çын шăпине ăнланса илес», «сюжета темĕнле тĕлĕнтермĕш ĕç-пуçран 

пуçлас», «пăтрашуллă ĕçе уçса парас» ăнтăлăвĕ пулса тăрать. 

Прозаикшăн кĕтмен çĕртен пулса иртекен ĕçсем питĕ пĕлтерĕшлĕ. Унран 

та ытларах унăн хайлавĕнчи сăнарсем ĕнерхи куна таврăнса ăна паянхи 

кунпа танлаштараççĕ. Çапла майпа вара вĕсем ыранхи куншăн 

пĕлтерĕшлĕ паллăсем шыраççĕ («Вăл таврăнайнă пулсан»).    

В. Игнатьевăн пур хайлавĕ те чун уççиллĕ. Чун уççи сăнара хăйĕн 

çывăх юлташĕпе калаçма, тепĕр чух ют çын умĕнче уçăлма кирлине, хăш 

чух вара сăнар хăй умĕнче хăй явап тытма тивĕçлине çыравçă яланах 

лайăх туять, кăтартать. Пĕтĕмĕшле каласан Игнатьев хайлавĕсенчи 

сăнарсем вĕсем – чун уççипе пурăнакан, сывлакан çынсем. Сăнарсене 

çакнăн евĕр сăнарлас мел çыравçăн пĕтĕм пултарулăхĕ витĕр тухать. 

Çакăнпа пĕрлех Игнатьев пултарулăхĕшĕн кăтартуллă тепĕр 

пулăма палăртса хăвармалла. Çыравçăн хайлавĕсем яланах тенĕ пек 

нумай пăнчăпа (…) вĕçленеççĕ. Нумай пăнчă вара кунта пачах та чарăну 

палли мар. Ку вăл сăнар философ евĕр шухăшлама вĕреннин, хăйĕн чун 

аталанăвне чарăнми çĕнетсе пурăннин кăтартăвĕ, палли. Çакăн пекех 

поэтика туртăмне Н. Мартынов, Л. Агаков, А. Артемьев хайлавĕсенче 

тăтăшах курма пулать. Вĕсен вара нумай пăнчă хайлав вĕçĕнче çеç мар, 

текст тăршшĕпех тĕл пулать.                  

 Лииезаийза иежзийĕ 

Лирикăлла проза тесе лироэпикăлла жанрăн тĕсне, лирикăлла 

поэзипе эпосăн темĕнле «шăранчăкне», калаççĕ. Ку вăл вăйсăрланнă 

фабулăпа, çĕкленÿллĕ туйăмлă чĕлхе йĕркипеле, авторăн «эпĕ» тенийĕ 

тата унăн чун уççийĕ (исповедь) пысăк вырăнлă пулнипе палăракан 

проза. Лирикăри пекех кунта авторăн шухăшĕсемпе туйăмĕсем мала 

тухаççĕ. Анчах та лирикăлла прозăра çыравçă хăйĕн кăмăл-сипет тĕнчине 

уçса пама лирика мелĕсемпе пĕрлех эпикăлла калу йĕркин пĕтĕм 

пуянлăхĕпе те усă курать. Çавăнпа та кунта эпикăшăн тивĕçлĕ ĕç-пуç 

аталанăвĕпе нумай сийлĕх пулса иртнине туйăм шайĕнче хакланипе 

пĕрлешсе каять. Çитменнине сюжетри пулăмсемпе ĕçсенчен ытларах 

вĕсемпе çыхăннă туйăмсем тата шухăшлавсем пирки каласа кăтартаççĕ 

çакнашкал прозăра. Çакна пула вара лирикăлла прозăра сăнарăн шалти 

тĕнчи тунă ĕçсем урлă мар, сисĕм-туйăм, кăмăл тăрăмĕ, пурнăçри уйрăм 

лару-тăрăва мĕнле чăтса ирттерни урлă уçăлса каять.  

1960-мĕш çулсенчи чăваш литературинче лирикăлла проза чи паллă 

пулăм пулса тăнă. Çакнашкал хайлавсенче харпăр хăй кăмăлĕ калав-

повеçĕн илемлĕ тĕнчин никĕсĕ пулса тăрать. Лирикăлла прозăн жанр 

тĕсĕсем шутне çыру, дневник, автобиографи, çул-çÿрĕв, эссе кĕреççĕ. Çак 

жанрпа тухăçлă ĕçленĕ авторсем хушшинче вырăс тата франци 

çыравçисене И. Бунинпа А. де Сент-Экзюперине палăртма пулать.         

Илеелĕ хайлав вйлавĕ 

ПĔЧĔК АКӐШСЕН ТАШШИ 

Калав (сыпăк) 

 

 Унӑн умӗнче ҫӗнӗ тӗнче уҫӑлнӑ – музыка тӗнчи. Унӑн чӗринче 

ҫӗнӗ туйӑм ҫуралнӑ – музыка туйӑмӗ.  

Вӑл ҫамрӑк-ха, ҫирӗм икӗ ҫулта ҫеҫ. Хӑмӑр куҫӗсем тунсăхлӑрах 

пӑхаҫҫӗ. Хӑйне яланах лӑпкӑ та кӑшт именчӗклӗ тытнинче ҫын кӑмӑлне 

тӳрех ҫемҫетекен, ӑна хӑй енне туртакан вӑрттӑн вӑй пурри палӑрса 

тӑрать. Сӑн-пичӗ ҫине пӑхсан, ку ҫамрӑк ҫын нихҫан та ҫӑмӑлттайла 

шухӑшлама пултарайманнине тӳрех туятӑн.  

Унпа эпӗ пӗлтӗр паллашнӑччӗ. Экзамен тытакан пӳлӗм алӑкӗ 

умӗнче эпир тӑваттӑн тӑраттӑмӑр. Шалта рояль сасси илтӗнет – 

профессор пирӗн умран кӗнӗ хӗрачана тӗрӗслет. Эпир хамӑр черет 

ҫитессе кӗтетпӗр. 

– Эсир ӑҫтан килнӗ? – ыйтрӑм эпӗ хампа юнашар тăракан çамрăк 

ҫынтан. 

– Чӑваш республикинчен.  

– Музыка училищи пӗтернӗ пуль?  

– Ҫук... Пединститут...  

– Пединститут? Мӗнле-ха апла? – тӗлӗнтӗм эпӗ.  

Вӑл кулса илчӗ. 

– Ҫаплах... 

Ҫак вӑхӑтра пӳлӗмрен хӗрача тухрӗ те, профессор патне манпа 

калаҫакан юлташ кӗчӗ. Пӗр сехете яхӑн пулчӗ вӑл унта, профессор 

пединститут хыҫҫӑн консерваторие килсе лекнӗ ҫынна уйрӑмах хытӑ 

тӗрӗслерӗ пулас. Юлашкинчен ҫамрӑк ҫын коридора тухрӗ. 

– Ну, мӗнле? – чупса пытӑмӑр эпир ун патне. 

– Аван терӗҫ. 

Эпир унпа пӗр группӑнах лекрӗмӗр, хамӑра экзаменсем тыттарнӑ 

профессор патӗнчех вӗрентӗмӗр. Вӑл мӗнпур чун хавалне хурса ӗҫлерӗ, 

музыка унӑн пурнӑҫӗ пулса тӑчӗ. Те хӑй ӗҫне ытла та юратнӑран, те унпа 

кӑна та мар – пӗлместӗп, анчах ҫак студент пуринчен те ытларах кӑмӑла 

кайрӗ. Малтанхи кунсенчех манӑн ӑна хамӑн ҫывӑх юлташ тӑвас 

килетчӗ, халӗ эпир акӑ – уйрӑлми туссем... 

Иртнӗ вырсарникун унпа консерваторинчи пӗр класа иккӗн çеҫ 

кӗрсе лартӑмӑр. Вӑл ҫапла каларӗ: «Паян ман пуҫра ҫӗнӗ кӗвӗсем 

ҫуралчӗҫ». Унтан рояль умне ларчӗ те тӳрех Чайковскин «Пӗчӗк 

акӑшсен ташшине» калама пуҫларӗ. Эпӗ ӑна самантрах чартӑм.  

– Итле-ха, тусӑм, мӗнле йӑла вӑл санӑн: эсӗ, рояль умне ларсан, 

кирек хӑҫан та малтан «Пӗчӗк акӑшсен ташшине» каласа илетӗн...  

Юлташӑм, ҫакӑ ахаль ыйтурах темле хӑрамалла япала курнӑ пек, 

ман ҫине чӑр! пӑхса илчӗ, унӑн сӑнӗ сасартӑк улшӑннине те аванах 

сисрӗм... Вӑл ним калама та пӗлмерӗ. 

– Мӗн те пулин аса килмерӗ пулӗ те? – ыйтрӑм эпӗ асӑрханса.  

Вӑл, ман ҫнне пӑхмасӑр, рояль умне ҫаврӑнса ларчӗ те каллех хӑй 

юратнӑ кӗввине – «Пӗчӗк акӑшсен ташшине» ерипен калама пуҫларӗ. 

Унӑн куҫӗсем халь ялкӑшса, ҫунса тӑчӗҫ, малтан шуралса кайнӑ пичӗ 

хӗрлӗ тӗспе витӗнчӗ... Пӳлӗмре нимӗн те юлмарӗ пек, ӑна пӗр аслӑ 

Чайковский хӑйӗн мӗнпур пуянлӑхӗпе, ҫепӗҫлӗхӗпе тултарса тӑчӗ. Ҫапах 

та эпӗ лайӑх пӗлтӗм: ман юлташ, тӗрӗссипе, «Пӗчӗк акӑшсен ташшнне» 

каламасть, вӑл пачах та урӑх кӗвӗ вылять. Ҫак кӗвӗ халлӗхе никама та 

паллӑ мар – вӑл ҫамрӑк ҫын чӗринче ҫеҫ янӑраса тӑрать. Эпӗ йӑнӑшман 

иккен: вӑл кӗвӗ – унӑн юратӑвӗ, унӑн пурнӑҫӗ пулнӑ...  

Ҫак кун ун чӗрин вӗри таппи, ун кӑмӑл-туйӑмӗн таса ҫамрӑклӑхӗ 

пушшех те уҫҫӑнрах палӑрчӗ. Ку ҫеҫ те мар, ҫак каҫ эпӗ малтанхи 

юратун хӑвачĕ, вӑл хӑварнӑ йӗрӗн вилӗмсӗрлӗхӗ мӗнле пулнине татах та 

тарӑнрах ӑнланса илтĕм. 

Вӑл мана акӑ мӗн каласа пачӗ. 

– Шăпах пилӗк ҫул каялла, июль пуҫламӑшӗнче, эпир – атте, пичче 

тата эпӗ – вӑрмана тухса кайрӑмӑр. Пичче авланнӑччӗ ӗнтӗ, уйрăлса 

тухма шутларӗ – ҫурт лартмалла. Хирти ӗҫсем пуҫланиччен атте ҫав 

пӳртлӗх пĕренесем касса хатӗрлес терӗ.  

Хуравай вӑрманӗ пиртен ытла инҫех мар. Каҫа ҫитсе выртмалла 

тухнӑскерсем, унта эпир хӗвел анас умӗн пырса кӗтӗмӗр, пӗр тарӑн ҫырма 

урлӑ каҫса, лесник ҫурчӗ патне ҫитсе чарӑнтӑмӑр. Уҫӑ чӳречерен илемлӗ 

музыка янӑраса тухать тата сарлака ҫурӑмне тул еннелле туса пӗр ҫын 

ларни курӑнать. Вӑл, урапа сассине илтсе, пирӗн ҫине ҫаврӑнса пӑхрӗ. 

– А-а, Елизар – хавассӑн кӑшкӑрчӗ вӑл. – Салам, салам!.. Чим-ха, 

тӑхта, эпӗ хамах тухам... – Лесник ҫавӑнтах чӳрече умӗнчен ҫухалчӗ – 

пысӑк хапха уҫӑлса та кайрӗ.  

– Давай, давай, кӗртер лашана! – хыпаланса каларӗ лесник, унтан пире 

алӑ парса тухрӗ: малтан аттене, ун хыҫҫӑн пиччене, юлашкинчен – мана. 

– Ку та санӑн-и-ха? – ыйтрӗ вӑл, ман ҫине кӑтартса.  

– Манăн. Вӑталӑххи ӗнтӗ...  

– Э-эй, апла сан авлантармаллисем татах та пур иккен-ха! – куҫ 

хӗссе илчӗ лесник. – Тепӗр ҫул каллех пӗрене касма килмелле!..  

– Тепӗр ҫулах мар пуль-ха та... Малтан институт пӗтерес пулать, 

кайран вара, ерипен, авлантарасси ҫинчен те шутлама пулӗ. 

– Институтра вӗренет-им-ха?  

– Ҫук, кӑҫал ҫеҫ вуннӑ пӗтерчӗ...  

– Аван, аван, – ман ҫине ӑшшӑн пӑхса каларӗ лесник, унтан каллех 

хыпаланса ӳкрӗ. – Давай, давай, кӗртсе тӑварар! – тесе, вӑл лава хӑех 

картишне кӗртсе ячӗ.  

Лашана апат парса, эпир пӳрте кӗтӗмӗр. Пӳлӗмре таса, типтерлӗ. 

Картун таврашӗ кун пек пулакан марччӗ, кунта вара пӗр-пӗр служащи 

пурӑнать, тейӗн. Чӳречесене илемлӗ чӗнтӗр карнӑ, урайӗ йӑлтӑртатса ҫеҫ 

тӑрать – сӑрланӑ. Стена ҫумӗнче кӗленче алӑклӑ икӗ пысӑк шкап, кӗтесре 

«Родина» приемник кӗрлесе ларатъ. Пуринчен ытла мана пӗр япала 

ннтереслентерсе пӑрахрӗ, вăл – пианино. «Ниушлӗ лесник музыкӑна та 

пӗлет? Пианинӑпа та калать ши вара?» – тӗлӗнсе шутларăм эпӗ. анчах 

хам нимӗн те шарламарӑм.  

– Вырнаҫӑр, вырнаҫӑр, – сӗнчӗ лесник пире, хӑй каллех тухса кайрĕ.  

Лесник – ман аттен ҫывӑх юлташӗ. Пӗр-пӗринпе вӗсем салтакра 

туслашнӑ, вӑрҫа та пӗрлех ҫапӑҫса ирттернӗ. Вал пирӗн пата пӗр-икӗ хут 

кӗрсе тухннне те астӑватӑп-ха эпӗ, аттепе пӗрле ÿкерттернӗ карточкисем 

те пур. Хӑй вăл халӗ те гимнастеркӑпах ҫӳрет, атӑпа, хулӑн пуставран 

ҫӗлетнӗ галифепе. Ҫан-ҫурамӗ ун тачка та сарлака, сайрала пуҫланӑ ҫӳҫӗ 

ҫӑт выртать. ‹…› 

Картун пӳрчӗ пысӑках мар тӑваткӑл уҫланкӑ варринче вырнаҫнӑ. 

Йӗри-таврах – ҫӑра вӑрман. Уҫланкӑн сылтӑм енче пӗрене тӑрӑхӗсем, 

вутӑ шаршанӗсем купаланса тӑраҫҫӗ. Вӗрлӗк карта тытнӑ пахча ҫумӗнче 

пӗлтӗрхи утӑ капанӗн юлашки чалӑшса ларать, унтах пӗр хӗрлӗ ӗнепе 

пушмак пӑру кавлесе тӑраҫҫӗ. Уҫланкӑн ҫурҫӗр енче – тарӑн ҫырма, 

Хӑйӑрлӑ ҫырми теҫҫӗ иккен ӑна. 

Тулта кӑшт уҫӑлкаласа ҫӳренӗ хыҫҫӑн эпӗ каллех пӳрте кӗтӗм. 

Сӗтел хушшинче ӗнтӗ самаях шавлӑ калаҫу пуҫланса кайнӑ. Лесник 

хӑйӗн вӑрманти пурнӑҫӗ ҫинчен каласа парать, атте – колхозри ӗҫсем 

ҫинчен... Лесник вăрҫӑччен комбайнер пулнӑ, анчах вӑрҫӑ хыҫҫан МТС-а 

кайман, леснике килсе кӗнӗ. Халӗ вӑл ак тепрер ҫултан МТС-ах 

каймалла пуль тесе калаҫать... 

Мана, уҫӑ чӳрече патӗнче лараканскере, сасартӑк вӑрманта мотор 

сасси илтӗннӗ пек пулчӗ. Кӑшт тӑрсан, картун умне чӑнах та мотоцикл 

кӗрлеттерсе тухнине куртӑм. Рульне пӗр вунпилӗк ҫулхи ача тытнӑ, 

хыҫалта вырӑсла тумланнӑ ҫамрӑк хӗр ларать. 

– Ак, ҫитрӗҫ хайхисем! – терӗ лесник, чӳрече патне пырса. – 

Хӗрачи вӑл ман консерваторире вӗренет-ха, виҫӗ курс пӗтерчӗ.  

Эпӗ тинех ӑнланса илтӗм: пианинӑпа хӗрача вылять иккен... Хам 

та пĕлместӗп – мӗншӗн, анчах вӑл пӳрте кӗрессине хумханса кӗтрӗм эпӗ, 

ӑна ман хӑвӑртрах курас килчӗ... 

Лесник хӗрӗ сӗтел хушшинче палламан ҫынсем ларнинчен ним 

чухлӗ те тӗлӗнмерӗ пулас, кӗрсенех пире хӑвӑрт кӑна сывлӑх сунчӗ те 

тепӗр пӳлӗме кӗрсе кайрӗ. Эпӗ унӑн ҫинҫе пилӗкӗпе кӑтра ҫӳҫне ҫеҫ 

курса юлма ӗлкӗртӗм. 

– Ну, мӗн ялта? – ыйтрӗ ашшӗ.  

– Нимех те! – ответлерӗ хӗр шалта, унтан каллех пӳлӗмрен тухрӗ. – 

Анне килте ҫук-им? – ыйтрӗ вӑл ашшӗнчен. Пирӗн ҫине пӑхса илчӗ. Унӑн 

куҫӗсемпе ман куҫсем ӑнсӑртран кӑна тӗл пулсан, эпӗ темшӗн именсе, 

айккинелле пӑхрӑм... Хӗрача каллех тула тухса кайрӗ. Тепӗр самантранах 

ӑна эпӗ, хулӑ татки тытнӑскерне, утӑ капанӗ ҫумӗнче тӑракан ӗнесем 

патӗнче куртӑм, вӗсене вӑл картишнелле хӑваласа килчӗ...  

Амӑшӗ килнӗ ҫӗре лесник хӗрӗ килти пур ӗҫсене те туса пӗтерчӗ 

ӗнтӗ: ӗнине сурӗ, сысна ҫурисене, вӗсемпе пӗчӗк ача пек калаҫа-калаҫа, 

апат ҫитерчӗ, пахчаран сухан та касса кӗчӗ. Яшкине те пире хӑех антарса 

пачӗ, ман ума ыттисеннинчен илемлӗрех кӑвак хӗрриллӗ турилккепе 

лартнӑ пек туйӑнчӗ. 

– Пӗрле ларса ҫи, – каларӗ ӑна ку вӑхӑтра ӗҫрен таврӑнма ӗлкӗрнӗ 

амӑшӗ. 

– Ман ҫиес килмест! – терӗ те хӗр, пӳлӗме кӗрсе ҫухалчӗ...  

Апат хыҫҫӑн аттесем пӳртре татах калаҫса ларчӗҫ. Чылай вӑхӑт 

ҫитнӗччӗ ӗнтӗ, юлашкинчен атте ура ҫине тӑчӗ.  

– Ну, выртма та вӑхӑт пуль, ӑҫта вырнаҫтаран пире? – терӗ вӑл, 

лесник ҫине пӑхса. – Аслӑк ҫинче май пур-и унта?  

– Ма аслӑк ҫинче? Пӳртрех выртма пулать.  

– Э-эй, халь пӳртре выртса тӑрӑн-и вара!  

– Аслӑк ҫинче те начар мар-ха та... халь кӑна ҫӗнӗ утӑ типӗтсе 

хӑпартнӑччӗ... – Лесник пулӗм енне пӑхрӗ. – Лида, хӑнасене вырӑн 

майлаштарса пар-ха эс унта, – хушрӗ вăл хӗрне.  

– Юрать! – илтӗнчӗ шалта.  

Тепӗр самантран эпир аслӑк ҫине хӑпарса та выртрӑмӑр, Хӗрача 

пире шурӑ простыньсем сарса панӑ, икӗ ҫӳхе утиял хунӑ...  

– Ак епле кунта-а, – текелесе, аттепе пичче таса вырӑн ҫине кӗрсе 

выртрӗҫ те харлаттара та пуҫларӗҫ. Эпӗ нумайччен куҫа хупмасӑр выртрӑм. 

Лупас ҫинчи ҫӗнӗ утӑ шӑрши сӑмсана ыррӑн кӑтӑкларӗ, хускалкаланӑ май 

чӑштӑр-чӑштӑр туса ванчӗ... Паҫӑртанпах эпӗ пуҫ тӑрринче темскер 

сӑрлатнӑ сасӑ итлесе выртрӑм, кашта ҫинче шурӑ япаласем ҫакӑнса тӑнине 

асӑрхарӑм. Мӗн-ха, – тесе выртнӑ ҫӗртен тӑрса лартӑм та тӗттӗмелле 

тинкерсе пӑхрӑм: шурӑ япаласем мунчала ҫыххисем пулнӑ иккен, 

сӑрлатаканни – тӗкӗлтура йӑви. Леш вӗҫӗнче чӑхсем ларса тухнӑ... 

Сасартӑк вăрманта, инҫех те мар, темле кайӑк салхуллӑн кӑшкӑра 

пуҫларӗ, кашта ҫинчи чӑхсем, шартах сиксе, кӑтӑкласа илчӗҫ... Эпӗ вара, 

аттепе пиччене вӑратас мар тесе, ерипен атӑ тӑхӑнса ятӑм та чикмек 

тӑрӑх ҫӗре антӑм, карташ варрине тухса тӑтӑм.  

Вăрманта ҫемҫе те ӑшӑ каҫ тӑрать. Лапсӑркка кӗлеткеллӗ каҫ 

тӗттӗмӗ лупас тӑррисенче упаленсе ҫӳрет пек, мӗнпур хуралтӑсене хӑйӗн 

темле асамлӑ кӗлеткипе ҫупӑрласа илнӗн туйӑнать. Шӑп. Хушӑран кӑна 

картари ӗнесем канлӗн мăшлатса яраҫҫӗ тата пирӗн лаша, кӑмпӑрт-

кӑмпӑрт тутарса, утӑ ҫиме пуҫлать.  

Сасартӑк картиш варрипе шап-шурӑ япала ҫӑмха пек кусса иртрӗ те 

йӑпӑрт! ҫеҫ ҫенӗх алӑкӗ умне хӑпарса ларчӗ – кушак ҫури иккен: ачашшăн 

мяуклатса илчӗ... Эпӗ вара, темшӗн ача пек хӗпӗртесе кайса, хам тӗллӗн 

хам кулса илтӗм те, кӗҫналӑка ерипен уҫса, картун умне тухса лартӑм. 

Лупас айӗнче, ҫунаттисемпе шап-шап тутарса, автан авӑтса ячӗ.  

Чылайччен ҫывӑраймарӑм эпӗ вӑл каҫ. Ҫак асамлӑн туйӑнакан 

тавралӑхра манӑн чӗрем кас-кас ҫӗкленсе, кас-кас канӑҫсӑр тапрӗ. Куçсем 

кӑтрашка тӑрӑллӑ вӑрман ҫине, ҫырма хӗррипе хӑпаракан шурӑ тӗтре ҫине 

хӗпӗртесе пӑхрӗҫ, хӑлхасем, вӑрманти кашни сас-чӗвве хӑйне майлӑ илтсе, 

ман умра каллех юмахри евӗрлӗ тӗнче ҫуратрӗҫ... Юлашкинчен, хӗвелтухӑҫ 

енӗ шурала пуҫланине туйса, эпӗ кӗҫналӑкран малтанхи пекех асӑрханса 

кӗтӗм те аслӑк ҫине хӑпарса выртрӑм. Ыйхӑ тӗлӗшпе хайхи кайӑк каллех 

салхуллӑн кӑшкӑрнине илтрӗм, аякра – йытӑ вӗрнӗ пек туйӑнчӗ... Тӗтреллӗ, 

чӗлтӗртетсе ҫеҫ тӑракан ӑсра кӗтмен ҫӗртен лесникпе унӑн арӑмӗ, вĕсен 

хӗрӗпе ачи тухса тăчӗҫ... Анчах самантрах лесникӗ те, арӑмӗ те, 

мотоциклпа ҫÿрекен ҫамрӑк ачи те ман умран пӗрин хыҫҫӑн тепри таҫта 

сирӗлсе кайса ҫухалчӗҫ те, вӗсен вырӑнне лесник хӗрӗ хӑй пӗччен ҫеҫ 

йышӑнса илчӗ. Вӑл ман пата ҫывхарнӑҫем ҫывхара пуҫларӗ, пит-куҫӗ 

юмахри пике пит-куҫӗ пек ҫуталса, илемленсе пычӗ... Анчах ман ума 

ҫитсен вӑл кӑшт ҫеҫ тӑчӗ те сывлӑшра хумханкаласа-чӗтренсе илсе, таҫта 

кайса çухалчӗ... Эпӗ шарт сикрӗм. йӗркеллӗ ҫывӑрса кайичченех тӗлӗкпе 

аташа пуҫланӑ иккен...  

Тепӗр кун ирхине ирех вӑрмана тухса кайрӑмӑр. Лесник хӑш 

йывӑҫсене касмаллине кӑтартса тухрӗ, эпир ӗҫе пикентӗмӗр. Тӗттӗмленес 

чухне, пӳртре лампа ҫутма та, ӗҫ тума та май ҫук вӑхӑтра, картуна 

ҫитрӗмӗр. Эпӗ ҫул ҫинче хавхаланса та, ҫав вӑхӑтрах канӑҫсӑрланса та 

утрӑм. Мӗншӗн хавхаланнине хам аван пӗлеттӗм, мӗншӗн канӑҫсӑрланнине 

– пӗлместӗп...  

Пӳртре пианино калани илтӗнчӗ, анчах эпир кӗрсен, лесник хӗрӗ 

темшӗн калама чарӑнчӗ. Кайран эпӗ, ҫывӑрма выртиччен кăштах кӗнеке 

вулас тесе, сӗтел патне лартӑм, вăл вара ман пата пырса тӑчӗ.  

– Мӗн вулатӑр? – ыйтрӗ вӑл, кӗнеке ҫине пӑхса.  

– Симонов пьесисем, – терӗм эпӗ. 

– Пирӗн Симонов ҫукчӗ-ҫке... Килтенех илсе килнӗ-и эсир?  

– Эпӗ сирӗн кӗнекесем пуррине пӗлмен, – шкап енне пӑхса 

каларӑм эпӗ. – Сирӗн, ав, пысӑк библиотека иккен...  

Лида чӗнмерӗ. 

– Вӗренме ӑҫта каяс тетӗр-ха? – кӑшт тӑрсан ыйтрӗ вӑл.  

«Ман ҫинчен ашшӗнчен ыйтса пӗлнӗ пулас, вӑтам шкул. 

пӗтернине те пӗлет», – шутларӑм, хам ҫавӑншӑн хӗпӗртерӗм те...  

– Пединститута каясшӑн-ха та... 

– О-о, педагог пулатӑр апла! – мухтаса каларӗ вӑл. – Ман шутпа, 

чи лайӑх професси. 

– Камшӑн мӗнле вӗт... Мана, ак, консерватори нумай хут 

кӑмӑллӑрах та... Талантне тур паман...  

Лида кулса илчӗ.  

– Ничего, ничего, – терӗ вӑл ашшӗ пекех, – ун вырӑнне эсир лайӑх 

педагог пулатӑр...  

Ку – пирӗн паллашу пулчӗ. Ҫывӑрма выртсан та эпӗ ун ҫинчен 

кӑна шухӑшласа выртрӑм, ӑсра, сисмесӗрех, хамӑр калаҫӑва тепӗр хут 

кала пуҫланӑ:  

– Мӗн вулатӑр?  

– Симонов пьесисем...  

– Пирӗн Симонов ҫукчӗ-ҫке... Килтенех илсе килнӗ-и эсир? – ыйтать 

вӑл. Куҫӗсем хӑйӗн ӑшшӑн пӑхаҫҫӗ... – Ничего, ничего, ун вырӑнне эсир 

лайӑх педагог пулатӑр, – тет, кӑшт ҫеҫ кулса. Ҫавӑн чухне ун 

питҫӑмартисенче икӗ путӑк палӑрать, куҫхаршийӗсем ачашшӑн 

хускалкаласа илеҫҫӗ... Мӗнле-ха ҫав таранчченех илемлӗ ҫынсем пур 

тӗнчере? Мӗнле килсе кӗнӗ-ха вӑл ҫак вӑрман варрине?.. Тен, ку пĕтӗмпех 

тӗлӗк? Сӑмахран, картунта вӑл пулман пулсан, кунта, пачах та урӑхла 

пулатчӗ вӗт... 

Мана, ҫак шухӑша аса илсен, сасартӑк питӗ кичем пек пулса кайрӗ, 

пӗр кӗске самантра тӗнче пуш-пушӑ та сиввӗн курӑнса илчӗ. Чӑнах та, 

Лида пулман пулсан, кунта халь мӗнле пулатчӗ-ши?  

Эпӗ выртнӑ ҫӗртен тӑрса лартӑм та чылайчченех тӗттӗмелле 

тинкертӗм... 

...Ҫак каҫран пуҫласа, Лида манпа тӑтӑшах калаҫатчӗ, хӑй яланах 

уҫӑ кӑмӑллӑ та хаваслӑччӗ. Каҫхине эпӗ пӗчченех пӗрене ҫине тухса 

лараттӑм, анчах хамӑр, тепле майпа, яланах виҫҫӗн пулаттӑмӑр: эпӗ, 

Лида тата Лидӑн шӑллӗ. Вӑл шӑллӗне питӗ вӑрҫтарма юрататчӗ. Лешӗ, 

хӑйне ҫамрӑклах мӑн ҫын пек тыткалама тӑрӑшаканскер, уншӑн вара тем 

пекех ҫиленетчӗ. Лида ахӑлтатса кулатчӗ. «Эх, эси-ир!» – тетчӗ вӑл, 

пирӗн ҫине пӑхса. Ҫакӑ мана кӳрентеретчӗ, тарӑхтаратчӗ: ҫук, Лида ман 

ҫине те хӑйӗн шӑллӗ ҫине пӑхнӑ пек ҫеҫ пӑхать... Эпӗ ним тума пӗлмесӗр 

лараттӑм, хама хам курайми пуласси патнех ҫитеттӗм. Лида вара, те 

ҫавна асӑрхаса, те унпа та мар, сасартӑк лӑпла- натчӗ те манпа калаҫма 

пуҫлатчӗ. Эпӗ мӗнле кӗнекесем вулани çинчен, мӗнпе ытларах 

интересленни ҫинчен ыйтса пӗлетчӗ вăл, анчах хам унпа калаҫма та 

вӑтанаттӑм, сӑмахсем темле, ҫыхӑнусӑр тухатчӗҫ... 

Пӗррехинче эпир унпа иккӗн ҫеҫ лартӑмӑр. Тӳпе тӑрӑ та кӑвакчӗ, 

вӗтӗ ҫӑлтӑрсем мӗлт-мӗлт туса йӑлкӑшатчӗҫ, вӑрман тӑрринчен уйӑх 

ҫӗкленетчӗ. Картун таврашӗнчи хыр пӗренисем ҫав ҫутӑпа темле, ирӗлнӗ 

пек, ҫемҫен йӑлтӑртатса выртатчӗҫ.  

Лида ман ҫумарах куҫса ларчӗ, унӑн хулӗ ман хул ҫумне кӑшт ҫеҫ 

сӗртӗнсе илнине туйрӑм... Ним сӑмах тупса калаҫма та пӗлеймерӗм. Вӑл 

ман ҫине кулса пӑхнӑн туйӑнчӗ, анчах хам пӑхма хӑяймарӑм.  

– Эсир темшӗн калаҫма юратсах каймастӑр? – терӗ Лида. – Хӑвӑр 

педагог пуласшӑн, анчах калаҫмастӑр...  

Эпӗ ҫакна хирӗҫ тӑруках ним чӗнме те пӗлмерӗм, кӑшт тӑрсан кӑна 

ҫапла каласа ятӑм.  

– Мӗн ҫинчен калаҫас-ха ман сирӗнпе?..  

– Ак ӗнтӗ! Тем ҫинчен те калаҫма пулать вӗт-ха. Сӑмахран, 

кушаксем ҫинчен... – Лида хӑй сӑмахӗнчен хӑй кулса илчӗ те унтан ҫапла 

ӑнлантарса пачӗ. – Пирӗн хулара пӗр ҫамрӑк поэт пур, халь институтра 

кӑна вӗренет-ха, вӑл вара манпа чухне яланах кушаксем ҫинчен калаҫать... 

Эпӗ кулам пекки турӑм, анчах малалла мӗн калаҫмаллине ҫаплах 

шыраса тупаймарӑм...  

– Ҫук, ҫапах эсир калаҫма юратмастӑр, – терӗ вăл, ҫӗрелле пӑхса. 

Унтан сасартӑк ман еннелле ҫаврӑнчӗ.  

– Калӑр-ха, мӗн ҫинчен шухӑшлатӑр эсир? – ыйтрӗ вӑл.  

– Ним ҫинчен те...  

– Ун пек пулма пултараймасть! Ҫын, чӗнмесӗр тӑнӑ чухне, мӗн 

çинчен те пулин шухӑшлатех. 

– Мана апла вӑл шутран кӑларса пӑрахма тивет пуль; эпӗ халь ак, 

ним ҫинчен те шухӑшламастӑп.  

Лида чӗнмерӗ.  

Пирӗн ҫывӑхра пӗр ҫара ҫерҫи урлӑ-пирлӗ вӗҫкелесе ҫӳреме 

тытӑнчӗ, картишӗнче пусӑ тараси чӗриклетсе илчӗ. Картун умӗнчен, 

тикӗтлӗ кустӑрмисемпе лӑчӑртатса, икӗ вут лавӗ иртсе кайрӗ...  

– Ҫав йывӑҫсем мӗне аса илтереҫҫӗ? – сасартӑк ыйтрӗ Лида. 

– Хӑшӗсем?  

– Ав ҫав икӗ тополь, – пахча енне кӑтартрӗ вӑл. Эпӗ пахча вӗҫӗнче 

ӳсекен топольсем ҫине пӑхрӑм та кăртах сикнӗ пек пултӑм. Пӗр йывӑҫӗ 

лутрарах, тепри, ун ҫумӗнчи, лутра йывӑҫӗ ҫине кукӑрӑлсарах ӳснӗ, 

тӑррисем пӗрлешнӗ пекех тӑраҫҫӗ...  

– Ну, мӗне аса илтереҫҫӗ?  

Хам мӗн шутланине каласшӑнчӗ эпӗ, анчах ҫавӑнтах, темшӗн 

иккӗленсе, именсе кайрӑм. 

– Пĕлместӗп, – тесе ҫеҫ хутӑм вара.  

– Мана вӗсем яланах пӗр карчӑкпа старике аса илтереҫҫӗ... Карчӑкӗ 

тем каланӑ та, старикӗ, хӑлхи илтмен пирки, пуҫне карчӑкӗ патнелле 

пӗкнӗ... Питӗ шеллетӗп эп старикне!..  

«Суятӑн!» – каласшӑнчӗ эпӗ, анчах калама пултараймарӑм. Тепӗр ҫын 

ман вырӑнта пулсан, Лидӑна халь мӗн калассине те аванах туйса тӑраттӑм, 

анчах хам ҫав «тепӗр ҫын» вырӑнӗнче пулма ниепле те пултараймарӑм... 

Юнашар ларнӑранпа пӗрремӗш хут Лида ҫине пуҫа ҫӗклесе пӑхрӑм. Вӑл 

темшӗн салхуллӑ пек туйӑнса кайрӗ, ҫаплах ҫав икӗ тополь ҫинелле пӑхса 

ларчӗ... Ăҫтан килсе ӳснӗ вӗсем кунта, кам лартнӑ вӗсене? 

– Лида, килӗр-ха кунта! – илтӗнчӗ шӑп ҫак вӑхӑтра картун енчен. 

Лесник иккен: пуҫне чӳречерен кӑларнӑ та пире хӑй патне чӗнет.  

– Юрлаттарасшӑн ӗнтӗ, – кулса каларӗ Лида. Ĕҫрен пушансан вӑл 

вара манран яланах юрлама ыйтать...  

Эпӗ ура ҫине тӑтӑм. Лида та тӑрса кӗпине аллисемпе якаткаласа 

илчӗ. Унтан, темшӗн ман ҫине питӗ хавассӑн пӑхса, ҫапла ыйтрӗ:  

– Сире хӑш композитор ытларах кӑмӑла каять?  

– Эпӗ «Кӗтӳҫ» юрра юрататӑп...  

– Воробьевӑнне-и?  

– Ҫавна... «Кӗтӳҫ ларать сӑрт ҫинче»... 

Эпир пӳрте кӗтӗмӗр.  

– Юрласа памалла-и-ха?  

– Кӑмӑл тусамччӗ. Хӑнасем те ак итлесе пӑхасшӑн, – Лида ҫине 

каҫару ыйтнӑ пек пӑхрӗ лесник.  

Лида пианино патне пычӗ.  

– Кӗтӳҫ ҫинчен юрлатӑп, – терӗ вӑл, ман ҫине пӑхса, унтан пукан 

ҫине ларчӗ. Тепӗр самантранах пӳртре илемлӗ, ҫӑмӑл юрӑ янӑраса та кайрӗ.  

Кӗтӳҫ ларать сӑрт ҫинче те,  

Кӗтӳҫ ларать сӑрт ҫинче,  

Хӗвел ҫутти айӗнче.  

Кӗтӳҫ калать шӑхличне,  

Шӑрантарать юррине.  

Мана, вӑл юрланине итлесе тӑнӑ май, ҫав тери пысӑк хаваслӑх ярса 

илчӗ. Юрӑ вӗҫленсен, эпӗ сисмесӗрех ҫапла каласа хутӑм:  

– Тата юрлӑр-ха мӗн те пулсан!.. 

– Мӗн юрлас-ши? – ыйтрӗ Лида кулса.  

– Лешне... Антонида юррине юрла-ха эс, – ыйтрӗ лесник.  

– Мӗнех, юрлӑпӑр... Анчах вӑл кун пек хаваслах мар ӗнтӗ, – терӗ 

Лида, каллех ман ҫине пӑхса. Унтан пукан ҫинче тӳрленерех ларчӗ те 

пӗр кӗске самант таҫта айккинелле пӑхса тӑчӗ...  

...Черченке пӳрнесем, клавишсем тӑрӑх чупса, салхуллӑ та ачаш 

сасӑсем кӑларчӗҫ, пӳртре сасартӑк юрӑ пуҫланчӗ.  

Не о том скорблю, подруженьки,  

Я горюю не о том,  

Что мне жалко доли девичьей,  

Что оставлю отчий дом...  

Эпӗ Лида ҫинчен пӗр самант та куҫа илеймерӗм. Пичӗ ун ҫав 

вӑхӑтра салхуллӑраххӑн курӑнатчӗ, куҫхаршийӗсем кӑшт ҫеҫ сисӗнмелле 

ачашшӑн хускалкаласа илетчӗҫ. Хама ун чухне мӗнле туйнине эпӗ... 

каласа пама пултараймастӑп, анчах унӑн чун-чӗререн шӑранса тухакан 

ҫепӗҫ те уҫӑ сасси халӗ те ман асӑмрах янӑраса тӑрать... Малтанхи 

куплетне юрласа пӗтерсен, вӑл пӗр сыпӑк пианинӑпа каларӗ, унтан 

каллех юрлама пуҫларӗ.  

Нас постигло лютое горе.  

Убила черная судьба:  

Были враги у нас,  

Взяли отца сейчас...  

Пианино умӗнче таҫтан вӗҫсе аннӑ акӑш пекех ларатчӗ вăл, тии ҫеҫ 

ҫуралса сарӑлнӑ мӑкӑнь ҫеҫки пек, ҫамрӑк та тасаччӗ... Пӗчӗк пӳрнисем 

клавишсем тӑрӑх хӑвӑрт чупатчӗҫ, куҫӗсем ҫаплах салхуллӑраххӑн 

пӑхатчӗҫ... Ҫав вӑхӑтра манӑн ӑна, хыттӑн-хыттӑн ыталаса илсе, унӑн 

аллисене, пӗчӗк пӳрнисене, питне хӗрӳллӗн-хӗрӳллӗн чуптӑвас килчӗ... 

Кӑкӑрта манӑн чӗрем тытса чармалла мар тапатчӗ... Эпӗ текех ун умӗнче 

чӑтса тӑма пултараймарӑм, мана тӗлӗкри пек туйӑнса кайрӗ... Хам мӗн 

тунине хам пӗлмесӗр, эпӗ алӑк еннелле утрӑм. Алӑка хупсанах юрӑ 

чарӑннине илтрӗм, вара, темрен хӑраса кайса, вӑрман еннелле виркӗнтӗм... 

Йӗри-тавра сӗм тӗттӗм пулса кайрӗ, чӗрене темскер хыттӑн пӑчӑртаса илчӗ... 

...Каялла килнӗ ҫӗре пӳртре ҫутӑ ҫукчӗ. Асӑрханса чӳречесем 

умӗнчен иртрӗм. Лида пӳлӗмӗнче чӗнтӗрлӗ карри витӗр шурӑ мӗлке 

курӑнса кайнӑ пек туйӑнчӗ – тепӗр хут пӑхма хӑяймарӑм. Ҫук, мана 

туйӑнчӗ кӑна пулмалла... 

– Ăҫта ҫӳретӗн эс? – пӑшӑлтатса ыйтрӗ пичче. Атте сӑмсипе 

кичеммӗн шӑхӑрттарса ҫывăратчӗ.  

– Ниҫта та, – терӗм те хӑвӑртрах ҫыварнӑ пек тума тӑрӑшрӑм. 

Пичче чӗнмерӗ. Анчах выртсан-выртсан тӑрса ларчӗ, шӑрпӑкпа пирус 

хыпаласа тупрӗ. 

– Туртмастӑн-и? – каллех пӑшӑлтатса ыйтрӗ вӑл.  

«Пушар кӑларатӑн ак!» – каласшӑнчӗ эп, анчах чӗнмерӗм. Пичче, 

шӑрпӑк чӗртсе, хӑй тӗллӗн шӑппӑн кулса илчӗ...  

Тепӗр кун ирех вӑрмана тухса кайрӑмӑр. Каҫхине килсен, апат 

ҫирӗмӗр те, тӳрех аслӑк ҫине хӑпарса выртрӑм. Лида унчченхи пекех 

ҫӑмӑл ҫӳретчӗ, ҫавӑ ман чӗрере пушшех те тарӑху ҫӗклерӗ... Анчах иртнӗ 

каҫ та сахал ҫывӑрнипе тата кунӗпех ӗҫлесе ывӑннӑскер, эпӗ выртсанах 

ҫывӑрса кайнӑ... 

Ирхине мана темскер хыттӑн шатӑртатни вӑратса ячӗ. Вăрманта – 

аслатиллӗ ҫумӑр ҫӑвать... Аттепе пичче аслӑк хӗрринче табак туртса лараҫҫӗ. 

Апат ҫисен эпӗ «Новый мир» журнал илтӗм те картун ҫурчӗ умне 

тухса лартӑм. Ҫумӑр ҫаплах чашлаттарса ҫӑвать, аслати кӑна хуллентерех 

кӗмсӗртетет. Пӳрт карнизӗ айӗнче типӗ, ҫумӑр пӗрре те тивмест. Эпӗ, 

хӑмаран тунӑ сак ҫине ларса, журнал вулама тытӑнтӑм.  

Ăнлани-ӑнланмиех виҫ-тӑватӑ страница вуланӑччӗ – кӗҫналӑк 

уҫӑлнине илтрĕм. Куҫа хам темшӗн ҫаплах кӗнеке ҫинчен илмерӗм.  

– Мӗн вулатӑр? – илтрӗм эпӗ Лида сассине ҫумрах. Унӑн пӗчӗк 

урисемпе плащ аркине куртӑм.  

– «Новый мир», – терӗм, журнал листисене уҫкаласа.  

Лида чӗнмерӗ. Эпӗ ҫаплах страницӑсене уҫкаларӑм.  

– Мӗнле-ха эсир, мана вырӑн та сӗнместӗр? – ыйтрӗ вӑл 

юлашкинчен. – Е эпӗ кансӗрлетӗп-и?  

Эпӗ сак хӗрринерех куҫса лартӑм.  

Вăл, плащ аркисеие пуҫтарса, ман ҫумма ларчӗ.  

Сасартӑк вăрманта хӗвел ҫутатса ячӗ. Сывлӑшра чӗр-кӗмӗл пек 

тумламсем йӑлтӑртатрӗҫ, аслати аякра кӗмсӗртетрӗ...  

– Акӑ ҫумӑр та иртсе кайрӗ, – хавассӑн каларӗ Лида.  

Эпӗ те хама хаваслӑ туйса кайрӑм, ешӗл вӑрман ҫине, хӗвел 

ҫуттинче ҫаплах йӑлтӑртатакан шултра тумламсем ҫине хӗпӗртесе 

пӑхрӑм, вӑрманта кайӑксем чӗвӗлтете пуҫларӗҫ...  

Дож-дик, дож-дик,  

Дож-дик, дож-дик! –  

юрласа илчӗ Лида. 

Унтан сасартӑк ман енне ҫаврӑнчӗ.  

– Атя ҫырла татма каятпӑр! – терӗ вӑл, куҫӗсене ҫиҫтерсе.  

– Пирӗн ӗҫе каймалла пулать пуль...  

– Эп сире инҫете илсе каймастӑп! Ҫывӑхрах пӗр вырӑн пур, хăмла 

ҫырли хуть те витрипех тат!..  

– Кайса килер апла...  

Лида пӳрте кӗрсе кайрӗ те самантрах пӗчӗк кунтӑк йӑтса тухрӗ. 

Вара эпир вӑрманалла кӗрсе кайрӑмӑр. Ҫулпа пӗр икҫӗр метр пек утсан, 

Лида айккинелле пӑрӑнчӗ. Часах, чӗркуҫҫи таран йӗп-йӗпе пулса, пӗр 

пӗчӗк уҫланкӑна тухрӑмӑр.  

– Ак, ҫитрӗмӗр те! – терӗ Лида, ман енне ҫаврӑнса. – Куна 

«Кантрашка хӑртни» теҫҫӗ, ӗлӗк ҫаран валли юри хӑварнӑ, тет... Пӑхӑр, 

мӗн чухлӗ ҫырла! – кӑтартрӗ вӑл вӗлтӗренлӗ-хутӑшлӑ ҫырла аврисем ҫине.  

– Анчах, тем, ҫырлисене курмастӑп-ха эп... 

– Чим-ха, кӑшт шаларах кӗрер!..  

Вăл, йӗпенесрен хӑрамасӑрах, ҫырла аврисем ӑшне кӗрсе кайрӗ, ун 

хыҫҫӑн эпӗ те асӑрханса кӗтӗм. Ҫырли, эпӗ каланӑ пекех, питӗ сахал пулчӗ.  

– Татса пӗтернӗ! – терӗ Лида, ҫырласене пӗрерӗн-пӗрерӗн кунтака 

ярса. Эпӗ алӑсене темиҫе хут та вӗлтӗренпе вӗтелеттерсе пӗтертӗм, 

вӗсем, вӗри шывпа пӗҫертнӗ пекех, сӑрӑлтата пуҫларӗҫ. Эпир часах 

каялла тухрӑмӑр. 

– И-их! – терӗ Лида, хӑйӗн пилӗк таран лачкам йӗпеннӗ ҫӳхе плащ 

аркине пӳрне вӗҫӗсемпе шӑлса, унтан ман ҫине пӑхрӗ те ача пек кулса ячӗ.  

– Ăҫта шыва анса кайнӑ эсир?!  

– Хӑвӑр ӑҫта анса кайнӑ-ха?  

Вӑл тата хытӑраххӑн кулса ячӗ.  

– Ну-и, ҫирӗмӗр те ҫырла-а!..  

– Тӑраничченех...  

– Ан ҫиленӗр ӗнтӗ, эп сире хам татнине паратӑп, – вӑл кунтӑкне 

чалӑштарса кӑтартрӗ. – Ав мӗн чухлӗ татнӑ эп! Акӑ, илӗр.  

Эпӗ илесшӗн пулмарӑм.  

– Тытӑр, атту ҫиленетӗп!  

Эпӗ вара алла ун енне тӑсрӑм. Лида сасартӑках хытса тӑчӗ.  

– Мӗн туса хунӑ эсир? – хӑраса ыйтрӗ вӑл. Ясмӑк пек хӑпаланса 

тухнӑ алла пӳрнипе сӑтӑркаласа пӑхрӗ. – Ыратать-и?  

– Ҫук...  

– Суятӑр!  

– Эпӗ нихҫан та суйса курман.  

– Каллех суятӑр!  

– Мӗншӗн? 

– Мӗншӗн тесен – суятӑр! – ҫаплах ҫиҫсе каларӗ вӑл. Унӑн пичӗ 

ҫинче ҫутӑ тумламсем йӑлтӑртатса тӑратчӗҫ, йӗпеннӗ ҫӳҫӗн пӗр пайӑрки 

косынка айӗнчен ҫамки ҫинелле шуса аннӑччӗ... Вӑл ман ҫине пӗр самант 

темле пысӑк япала калас пек пӑхса тӑчӗ, унтан кӗтмен ҫӗртен ҫапла ыйтрӗ:  

– Калӑр-ха, мӗншӗн эсир Глинкӑна ҫавӑн пекех юратмастӑр?  

– Мӗн пирки?.. 

– Виҫӗмкун каҫ ӑна итлесшӗн те пулмарӑр-ҫке... 

Манӑн пит сасартӑк пӗҫерсе кайнине туйрӑм эп, анчах хам 

самантрах ҫапла ответлесе хутӑм:  

– Ҫук, эпӗ Глинкӑна юрататӑп, анчах эсир... начар юрларӑр! 

Ҫавӑнпа тухса кайрӑм та...  

– Чӑнах-и? – ман сӑмахсенчен тӗлӗнсе, куҫхаршийӗсене хӑпартса 

илчӗ Лида. 

– Ҫапла...  

– Анчах ман ҫинчен консерваторири профессорсем пачах та 

урӑхла шутлаҫҫӗ-ҫке? 

– Пӗлместӗп, анчах ман кӑмӑла каймарӗ...  

Хам темшӗн ҫапла калаҫнине хам та пӗлмерӗм эп, мана аван мар 

туйӑнса кайрӗ. Лида ҫине пӑхрӑм та, унӑн пичӗ ҫинче ҫӑмӑл кулӑ 

пытанса тӑнине асӑрхарӑм, куҫӗсем те ҫавӑн пекех вӑрттӑн кулса 

пӑхатчӗҫ... Эпӗ вара ҫапла каларӑм:  

– Эсир ан ҫиленӗр, Лида, анчах эп хак пани сирӗншӗн ниме те 

тӑмасть вӗт. Ун вырӑнне эп сирĕнтен... пӗр япала ыйтасшӑнччӗ...  

– Мӗнле япала?  

– Эсир мана пианинӑпа калама пӗр-пӗр юрӑ вӗрентмӗр-ши?  

– Пианинӑпа? – тӗлӗнсе каларӗ вӑл. – Анчах эсир нотӑсем 

пӗлместӗр-ҫке-ха?  

– Эсир нотӑсӑрах вӗрентӗр...  

Лида пуҫне сулкаласа илчӗ:  

– Темӗн, пултарайӑп-ши эп?..  

– Эсир тытӑнса пӑхӑр-ха...  

– Мӗнех, тытӑнса пӑхар. Ӗҫлеме халех каймастӑр вӗт-ха?  

– Тавралӑх типмесӗр каймастпӑр пуль.  

– Апла пулсан, васкар...  

Эпир картун еннелле утрӑмӑр. Пӳрте кӗрсен, Лида урӑх тумтир 

тӑхӑнса тухрӗ те пианино умне ларчӗ.  

– Мӗн вӗрентес-ха ман сире? – ыйтрӗ вăл, пианино виттине уҫса. – 

Вальссем ытла та йывӑр пуль ӗнтӗ...  

– Эсир ҫӑмӑлраххине вӗрентӗр.  

Вӑл пӳрнисемпе клавишсем тӑрӑх сӑтӑркаласа илчӗ.  

– Тен, Чайковскирен мӗн те пулин... «Пӗчӗк акӑшсен ташшине» 

пӗлетӗр-и? 

– Пĕлетӗп, радиопа час-часах итленӗ.  

– Апла, ҫавна тытӑнса пӑхар. Малтан хам каласа паратӑп, эсир 

лайӑх итлесе тӑрӑр.  

Вăл пианино калама тытӑнчӗ. Эпӗ унӑн аллисем ҫине куҫ 

сиктермесӗр пӑхрӑм.  

– Халь сыпӑкӑн-сыпӑкӑн вӗренӗпӗр, Пӑхса тӑрӑр, калатӑп. – Вӑл 

пӗр сыпӑк каларӗ. – Лайӑхрах пӑхӑр, тепӗр хут калатӑп... Ну, халь эсир 

ларӑр... Аван, аван... Кунта, ак, тӗрӗс пусмастӑр. Пӑхса ларӑр-ха, – вăл 

ура ҫинчех тепӗр хут кӑтартса пачӗ. Хулпуҫҫи ҫумне унӑн тӑп-тӑп 

кӑкӑрӗсем перӗннине туйрӑм... – Ну, тепӗр хут калӑр-ха!  

Эпӗ тӗрӗсех каласа патӑм.  

– Аван! Малалла кайӑпӑр, – вӑл каллех ура ҫинченех каласа пачӗ.  

Хам та тӗлӗнетӗп, анчах ҫав кӗвве ун чухне эпӗ самаях, хӑвӑрт 

тӗшмӗртсе ҫитернӗччӗ.  

– Сирӗн сасӑ туйӑмӗ аван аталаннӑ! – терӗ Лида. – Тен, эсир 

юрлама та пултаратӑр?  

– Ҫу-ук! — терӗм эпӗ кулса.  

Манӑн сасӑ, чӑнах та, начарах марччӗ, эпӗ шкулта вӗреннӗ чухне 

те вечерсенче час-часах юрлаттӑм, анчах ун ҫинчен, темшӗн, Лидӑна 

каламарӑм.  

– Эпӗ хам юрламастӑп, анчах музыкӑна питӗ юрататӑп! – терем ҫеҫ.  

Вӑрмана ҫав кун хаваслӑ туйӑмпа утрӑм. Хӑлхара кунӗпех пӗр 

илемлӗ кӗвӗ янӑраса тӑчӗ, хамӑн калама та ҫук ӗҫлес килет. Ҫурта пек 

тӳрӗ хырсем епле йӑванни ҫине хӗпӗртесе пӑхрӑм, йӑвантарнӑ хыр 

турачӗсене ҫивчӗ пуртӑпа ҫӑмӑллӑн касрӑм... 

– Тата икӗ кунтан киле каятпӑр, – терӗ атте. Манӑн чӗрем вара 

картах сиксе илчӗ... Каҫхине эпӗ пачах та ҫывӑраймарӑм. Аттепе пичче 

ҫывӑрса кайсан, аслӑк ҫинчен антӑм та вӑрманта мӗн ывӑничченех утса 

ҫӳрерӗм. Каҫхи шӑплӑхра шӗкӗсем кивелнӗ хыр пӗренисене шӑтӑр-

шӑтӑр тутарса ҫиетчӗҫ, ҫавӑн пекех манӑн чӗрене те йывӑр-йывӑр 

шухӑшсем асаплӑн кӑшларӗҫ.  

«Икӗ кун... Ун хыҫҫӑн мӗнле пулать вара, кайран мӗн пулать?» Ҫак 

ыйту ҫинче кӑна пулчӗ ман шухӑш, ҫав ыйту кӑна ман пуҫа канӑҫ 

памарӗ. Малалла мӗнле пулмаллине эпӗ пӗлмерӗм, Лидӑна хамӑн юрату 

ҫинчен калама пултарни пирки шухӑшлаймарӑм. Ку маншӑн 

ҫутҫанталӑкра пулма пултарайман япала пекех туйӑннӑ...  

...Тата икӗ кун пурӑнтӑмӑр вăрманта – икӗ кун асаплантӑм эпӗ. Хам 

Лида умне курӑнма та, унпа калаҫма та хӑраттӑм. Яланах хӗрелсе, 

айккинелле пӑхаттӑм, манӑн шухӑшсене вӑл ан систӗр, теттӗм. Ҫӗрле вара 

ман вырӑн – сӗм вӑрманччӗ, юлташӑм – чӗмсӗр тӗнчеччӗ... Никампа 

калаҫмасӑр ҫӳренипе тутасем типсе каятчӗҫ. Пуҫра темле шухӑш та 

пăтранать, хам шутпа – тем те тӑватӑп... Акӑ эпӗ кунта аякран Лида чӳречи 

ҫине пӑхса тӑратӑп, вӑл тухассине кӗтетӗп... Сасартӑк чӳрече умӗнче шурӑ 

мӗлке акӑш пек курӑнса каять. Эпӗ сисмесӗргх ун патнелле утма тытӑнатӑп, 

анчах шурӑ акӑш – каллех курӑнми пулать, Эпӗ пуҫа усатӑп... Анчах та 

мӗскер ку? Кам ерипен кӗҫналӑка уҫса пӳрт умне тухса тӑрать?.. Вӑл 

сасартӑк хӑвӑрт-хӑвӑрт ман еннелле утма тытӑнать, эпӗ – хирӗҫ ыткӑнатӑп...  

– Лида!.. – тетӗп эпӗ, унӑн умӗнче хытса тӑрса. Вӑл хӑвӑрт-хӑвӑрт 

сывлать, ман ҫине вӑтанса пӑхать. Эпӗ чӑтаймастӑп, ӑна хӗрӳллӗн 

ҫупӑрласа тытатӑп та, сӑмах чӗнме памасӑр, вутлӑ-ҫулӑмлӑ сӑмахсем 

калатӑп, ун аллисене, питне кӑвар пек тутасемпе чуптӑватӑп... Вӑл 

юлашкинчен ман ҫӑвара ачашшӑн аллипе хуплать. 

– Шӑплан! Нимӗн те ан кала! – тет вӑл йӑваш-йӑваш сасӑпа. – 

Нимӗн те ан кала, эпӗ сана унсӑр та ӑнланатӑп... Пӗлетӗп, йывӑр пулнӑ 

сана, йывӑр... Ытла та ҫамрӑк пулнипе эсӗ ху нихҫан та калайман 

пулӑттӑн, эпӗ ав – хамах тухрӑм!..  

– Лида!.. Лидочка!.. Эпӗ сана юрататӑп!.. Мӗнле пурӑнас ман 

сансӑрӑн?..  

...Анчах та Лида эп мӗнле ҫуннине нимӗн те пӗлмест... Вал халь ман 

ҫинчен пачах та шутламасӑр, тутлӑ ыйхӑпа ҫывӑрать. Эпӗ те ак варманта 

сывлӑм ашса пӗчченех ҫӳретӗп... Ҫӳресен-ҫӳресен ывӑнса ҫитетӗп те каллех 

аслӑк ҫине хӑпарса выртатӑп... Анчах выртсан та, тӑрсан та – пурпӗрех!..  

...Кайнӑ чухне эпӗ ун патӗнче юлашки хут «Пӗчӗк акӑшсен 

ташшине» каларӑм. Вӑл ман ҫумрах аллине пианино ҫине хурса тӑратчӗ 

эпӗ мӗнле каланине сӑнатчӗ...  

– Отлично! Эсир ӗлкӗрсе пыракан ученик! – терӗ вӑл, эп калама 

чарӑнсан. Аттесем лашана урама кӑларнӑччӗ ӗнтӗ, лесник вӗсемпе, 

сывпуллашса, хавассӑн калаҫатчӗ. 

Эпӗ Лида ҫине юлашки хут пӑхса илтӗм те тухма хатӗрлентӗм.  

– Ну, сывӑ пулӑр! – терӗ вӑл, яланхи пекех йӑвашшӑн кулса.  

– Сывӑ пулӑр! – терӗм эп куҫпа ҫеҫ. – Ĕмӗрлӗхех сывӑ пулӑр!..  

Вӑл ман ҫине сасартӑк темле чӑрр! пӑхса илчӗ, куҫсем шывлана’ 

пуҫланине асӑрхарӗ пулас... Эпӗ вара хӑвӑртрах алӑкран тухрӑм...  

 

Ман юлташ калама чарӑнчӗ, ерипен ура ҫине тӑчӗ те уҫӑ чӳрече 

патне пычӗ. Варкӑш ҫил чӳрече каррисене хускаткаларӗ, унӑн ҫӳҫ 

пӗрчисемпе вылярӗ... Тепӗр самантран вӑл, каллех хӑй вырӑнне вырнаҫса 

малалла кала пуҫларӗ.  

Ҫавӑн хыҫҫӑн килте мана пӗр вӑхӑт хушши нимӗн те 

интереслентермерӗ, пурнӑҫ пӗтӗмпех тӗлӗк пек туйӑнатчӗ... Пӗр эрне 

никампа чӗнмесӗр ҫӳренӗ пирки манӑн сасӑ йӑлтах пӗтсе ларнӑччӗ, сӑн-

сӑпат – чирленӗ чухнехи майлӑччӗ... Мӗн ҫинчен шухӑшланӑ эп ун чухне – 

ӑна халь астумастӑп, анчах малалла текех чӑтса пурӑнма пултараймарӑм, 

пӗр кунхине велосипед ҫине лартӑм та картун енне тухса веҫтертĕм. Лида 

эпӗ пырас умӗн шӑп пӗр кун малтан килӗнчен тухса кайнӑ... Тепӗр кунне 

вара эпӗ те, чӑматан йӑтса, аслӑ ҫул ҫине тухрӑм... ‹…› 

1955. 

Ĕçсеепе ыйийсее 

 Вуланине сÿтсе яватпăр 
1. В. Игнатьевăн илемлĕх мелне чăваш литературинчи мĕнле çыравçăсен мелĕпе пĕр 

рете лартма пулать? Ăна мĕнле палăртма пулать?   

2. Игнатьев хайлавĕсен сăнарĕсене пĕтĕмĕшле мĕнле хак пама пултаратăр? 

Тĕслĕхсем илсе парăр. 

3. Çыравçăн хайлавĕсенчи нумай пăнчăлăх (…) мĕне пĕлтерет?  

4. «Лирикăлла проза» тенине ăслăлăхра мĕнле ăнлантарса параççĕ? 

֍ Итлеме, курма сĕнетпĕр 
Ваçлей Игнатьевăн «Пĕчĕк акăшсен ташши» калавĕ (аудиоитлев). Интернет 

уçлăхĕнчи веб-адресĕ: http://elbib.nbchr.ru/lib_files/0/aukn_0_0000021.mp3 

 Сочинени теми 
«Пĕчĕк акăшсен ташши» калаври кĕвĕ-юрă пĕлтерĕшĕ.  

 Проект  

Ваçлей Игнатьев калавĕсенчи илемлĕ деталь пĕлтерĕшĕ (ушкăнла тĕпчев). 

  Литература хайлавĕн чĕлхи 
«Пĕчĕк акăшсен ташши» калавра вырăс сăмахĕсемпе усă курнă сыпăксене тупса 

палăртăр. Çыравçă вĕсемпе мĕншĕн усă курнин сăлтавне ăнлантарма тăрăшăр. Май 

пур çĕрте вĕсене чăваш сăмахĕпе улăштарса пăхăр – шухăш тĕлĕшенчен мĕн те 

пулин улшăнчĕ-и?     

ĂШĂ ТУЙĂМЛĂХ – ПОЭЗИН ТĔП ШУХĂШĔ 

Ăслăлăх анинчен 

«Лирика хайлавĕ вăл – çыннăн шалти пăшăрханăвĕн, чун-чĕм 

пурнăçĕн ÿкерчĕкĕ. Вулакан сăвăпа паллашса тепĕр çыннăн кăмăлне, шалти 

вăрттăн хусканăвĕсене лайăхрах туйма-ăнланма, ăна шеллеме вĕренет, 

хăйĕн утăмĕсене кăмăл-сипет виçисемпе танлаштарса тĕрĕс хак пама 

пултарать. Çавăнпа та паянхи кун – çĕр чăмăрĕ, курайманлăхпа тулса 

çитнĕскер, кĕç-вĕç сирпĕнсе каяс пек чĕтренсе тăнă вăхăтра – лирика патне 

таврăнни, вулакана сăвă тĕнчин вăрттăнлăхĕсене уçса пама тăрăшни 

уйрăмах пĕлтерĕшлĕ» (Н.Г. Ильина, филологи ăслăлăхĕсен кандидачĕ).  

«Чăваш литературине паян ку е леш енчен тивĕçлĕ пирĕн çамрăк 

поэзи кăтартма пултарĕччĕ. Ĕненетĕп, енчен те куçару йывăрлăхĕ пулман 

пулсан, Уралпа Атăлçи тăрăхĕнче кăна мар, пĕтĕм Раççей шайĕнче те чăваш 

сăвăçисен сасси вăйлăрах янрама пултаратчĕ… Алексей Аттил, Любовь 

Мартьянова, Вениамин Пегиль, Петр Яковлев, Николай Исмуков, Афалек 

Эттепе – ку вăл пĕтĕмпех хальлĕхе, шел пулин те, чăваш вулаканĕсене çеç 

паллă ятсем. Анчах та пирĕн поэзин – чаплă йăласем, историн чи йывăр 

тапхăрĕсенче те вăл малашлăха шаннине сыхласа хăварма, халăхăн 

тĕнчетуйăмĕн идеалĕсене, этем чунĕн чи таса туртăмĕсене кăтартма 

пултарнă» (А.П. Хусанкай, филологи ăслăлăхĕсен кандидачĕ).  

Лииезаийза пĕлĕвĕн ыйиăвĕсее 

XX-мĕш ĕмĕрĕн 50-80-мĕш çулĕсем Раççей халăхĕсен, çав шутра 

чăвашсен, литературинче пахалăх ÿсĕмĕн тапхăрĕ пулса тăнă. Шăпах çак 

вăхăтра çĕнĕ ятсем çуралнă, хăйсем пирки пĕрремĕш хут 1960-мĕш 

çулсенче пĕлтернĕ сăвăçсемпе прозаиксем вăй илсе çунат сарнă. 

Литература хайлавĕсен жанрĕ, теми, илемлĕ пултарулăхри меслетлĕх 

чылай сарăлнă. Лирикăра сăнарсен системи, сăвă çырас хатĕрсем, вĕсен 

тĕсĕсен тематики туйăнмаллах аталаннă. 

1970-мĕш çулсенчи çĕнĕ чăваш поэзийĕн пуçламăшĕ тесе (кунта А. 

Хусанкай литература тĕпчевçи каланисемпе килĕшмесĕр тăма çук) П. 

Эйзин, А. Аттил тата В. Тимаков сăввисем кĕнĕ «Виçĕ хĕлĕх» (1971) 

ятлă кĕнеке пичетленсе тухнине каламалла. Вăл çапла çырать: «Çак виçĕ 

авторта эпир поэзи ăсталăхĕн хăш-пĕр çĕнĕ мелĕсене пурнăçа кĕртнине 

куратпăр. Чăваш пурнăçĕн тулаш енĕсенчен пăрăннине, чи малтанах 

сăвăç ĕçĕ чăваш тĕлĕнтермĕшне «сутса яма тăратнинче» мар пулнине 

ăнланса илнине. Сăвă тытăмне социаллă, идеологилле пĕлтерĕшпе 

тултарассинчен пăрăннине. Пачах та тĕллев пулса тăман, анчах авторсем 

чăн ÿнер шайне туртăннине кăтартакан илемлĕх мелĕсемпе хатĕрĕсене 

çĕнетнине. Уççăн та тÿррĕн калани, курăмлă сăнарлăх, сăвă кĕвĕлĕхĕн 

чăнлăхĕ вĕсене суя хавхалануран, пушă чĕнÿсенчен пăрăнма тата тĕрлĕ 

çулсемпе çĕнĕ илемлĕх каçалăкне «тухма» май туса панă». 

Çак вăхăтра пултарулăх çулĕ çине тухса лирикăра пысăк 

çитĕнÿсем тунă чăваш çыравçисенчен пĕри чăнласах та Петĕр Эйзин 

(Димитриев Петр Егорович, 1943) пулса тăнă. Вăл ыттисем каламасăр 

тăни пирки калама хăйнă кăна мар, хăйĕн илемлĕ чĕлхине сăмах ÿнерĕн 

чи çÿлти шайне хăпартма пултарнă. Ун пултарулăхĕн тĕп паллисем 

хушшинче çакă курăнать: 1) илемлĕх тĕнчине уçса паракан уйрăмлăхсем 

– шухăша символпа палăртни тата ирĕклĕ сăвă тĕсĕ – верлибр; 2) 

поэзийĕн тĕп кĕвви – «тĕнчене йышăнманни». Сăвăç шучĕпе сăвăра 

сăнар та (ÿкерчĕк), музыка та (кĕвĕ) пулмалла. Хăй пултарулăхĕнче вăл 

шăпах çакна пăхăнса тăрать. Шурă сăвă çырма та вăл традициллĕ сăвă 

виçине алла илсен çеç пуçланă.  

Петĕр Эйзин пултарулăхĕнче «юр пĕрчи», «çил-тăман», 

«çуркунне», «ака уйăхĕ», «тумлам», «пăр» сăнар-символсем пĕлтерĕшлĕ. 

Çак символсен тарăн пĕлтерĕшне ăнланас тесен вĕсене вăхăт (уйрăмах 

XX-мĕш ĕмĕрĕн 50-мĕш çулĕсен вĕçĕ – 60-мĕш çулĕсен пуçламăшĕ) 

анлăшĕнче пăхса тухмалла. Çапла, çак çулсенче поэзи уйрăмах пысăк 

ÿсĕмсем тăвать. Çакăн сăлтавĕ тÿррĕнех маларах каланă «ăшăту» 

тапхăрĕпе çыхăннă. Анчах ирĕклĕх «сывлашĕ» нумайлăха пыман. 

Самана нишлĕхĕпе тискерлĕхĕ çынсене амантнă, вĕсенчен хăшĕ-пĕрне 

хăйĕн намăс туйăмĕпе этеплĕхне хирĕç кайма хистенĕ. Çав вăхăтри 

çакнашкал лару-тăру П. Эйзин пултарулăхĕнче тарăн йĕр хăварнă. Çакă 

уйрăмах унăн «Кăвайт» (1962), «Аркану» (1963), «Хура чĕрнисемпе…» 

(1963), «Чăнлăх шыратăр-и, суеçсем...» (1969), «Эп çĕтнĕ…» (1966) 

сăввисенче курăнать.  

Цензурăран иртме тата вулакансем патне шăтарса тухма сăвăçăн 

хăйĕн питлевлĕ шухăшĕсене уйрăмах пытарма тивнĕ. Çакна тума ăна 

тĕрлĕ илемлĕх мелĕсем пулăшаççĕ. Вĕсем, пĕр енчен, пултарулăх 

чĕлхине кăткăслатаççĕ, тепĕр енчен вара, вулакана хайлавăн пытарăнчăк 

пĕлтерĕшне туйса илме пулăшаççĕ. Çакна тума кунта тăтăш усă куракан 

символсем, аллегорисемпе метафорасем юрăхлă: юр, çулçă, кăвайт, çил-

тăман, пĕлĕт, уйăх, тÿпе, хĕвел, çуркунне, сивĕ тата ыт.те. Çапла ниме те 

пĕлтермен сăмах çаврăнăшĕ урлă Эйзин пысăк хуйха, ыратăва е 

шанчăкпа философиллĕ шухăшлава палăртать.                

1991-мĕш çулта Эйзинăн «Юлашки çил-тăман» ятлă сăвăсен, 

поэмăсен тата тĕрленчĕксен кĕнеки пичетленсе тухнă. Çакăн хыççăн 

нумай вăхăт хушши вăл «чĕмсĕр» пурăннă. Сайра хутра çеç унăн 

маларах çырнă сăввисем журналсенче пичетленнĕ. Сăвăçăн çакнашкал 

«чĕмсĕрлĕхĕ» хăйĕн пурнăç сăлтавĕсемпе çеç мар, çĕршыври социаллă-

политика улшăнăвĕсемпе те çыхăннă. Çавăнпа кĕнеке ячĕ те кунта 

символла пĕлтерĕшлĕ пулса тăрать.     

П. Эйзин сăввисем пурнăçăн кашни самантне хаклама вĕрентеççĕ. 

Унăн лирика сăнарĕ пурнăçра темле йывăр килсен те çынлăха 

çухатмалла мар – çын сăпатне çухатас марччĕ – текен шухăша 

аталантарать. Çакнашкал уйрăмлăхпа трагедиллĕ тĕнче туйăмĕ П. Эйзин 

пултарулăхне тата Л. Мартьяновапа П. Яккусен хайлавĕсене пĕр рете 

лартса тĕпчеме май парать.  

Любовь Мартьянова (Мартьянова Любовь Васильевна, 1950) 

лирики чĕрене çывăх, нумай енлĕ, ăна паласа илме çăмăл. Телейсĕр 

юрату тата пĕчченлĕх теми вара кунта уйрăм вырăн йышăнать. Сăвăсен 

романтикăллă хĕр сăнарĕн юратăвне сирсе янă, анчах вăл çакна мăнаç 

туйăмпа, хăйне мĕскĕнлетмесĕр чăтса ирттерет. Çакăн пирки сăвăç 

йĕркесем хушшинче кăна мар, тÿртен те калать – «Каяс текен – кайтăр, / 

Чĕнмес каялла» («Каяс текен – кайтăр…», 1987). Л. Мартьянован лирика 

сăнарĕ лăпкă, сăпай, чăн чăваш хĕрарăмĕ евĕр чунĕнче çил-тăман 

шавласан та хăйне алра тытма тăрăшать. Анчах та ку çиелти сий çеç, 

шалтан вара вăл – ачаш та хăвăрт аманакан чун.    

Любовь Мартьянова 1970-мĕш çулсен пуçламăшĕнче çыра пуçланă. 

1982-мĕш çулта унăн «Эп чĕртнĕ вучах» ятлă сăвăсен пĕрремĕш кĕнеки 

пичетленсе тухнă, каярах – «Шурă юр юрри» (1985) сăвăсен пуххи. 

Мартьянова поэзийĕнче «сăмах» малти вырăна тухать: йышăнман пуш 

сăмах; ăнланман сăмах; сивĕ сăмах; йÿçĕ сăмах; каласа пĕтереймен сăмах 

тата ыт.те. Çакăнпа пĕрлех унăн пĕрремĕш сăввисемех хăйсен кĕвĕлĕхĕпе 

палăрса тăнă, çавăнпа та питĕ хăвăрт юрă пулса халăхра сарăлнă («Ан 

макрăр, хĕрсем…» (1978), «Чечек акрăм та…» (1980), «Шурă юр юрри» 

(1985), «Хура тутăр хурлăн ÿкрĕ урайне…» (1985) тата ыт.те).  

Çак юрăсенче сăвăçăн нумай хайлавĕсенчи пекех тĕп мотив 

тĕнчене ăнланса çитерейменни пулса тăрать. Тĕнче тени вара кунта 

юрату пулăмĕ – арçын. Çавăнпа та Л. Мартьянова пултарулăхĕнче 

«лирикăллă сăнар – юратнă çын» е «хĕрарăм – арçын» хирĕç тăруллă 

çыхăну вăйлă палăрать. Сăвăсенче унăн тăтăшах ывăнчăк сасси, хăйпе 

хăй шалта кĕрешнипе халтан кайни илтĕнет. Лирика сăнарĕ хăйĕн кашни 

утăмне тĕрĕслет, кашни сăмахне шухăшлать, сăнать тата кĕске ăса 

вĕрентекен пĕтĕмлетÿсем тăвать. Анчах та çак ăса вĕрентни сăвăçăн П. 

Эйзинпа П. Яккусенни пекех хăй çинелле çаврăннă, çавăнпа та вăл 

йăлăхтармасть, вулакансене тарăхтармасть.  

Любовь Мартьянова пултарулăхĕн хĕрÿ тапхăрĕ XX-мĕш ĕмĕр 

вĕçĕ çине килнĕ. Шăпах çак çулсенче унăн «Шуçăмпа çĕнĕ кун 

пуçланать...» (1989), «Илтрĕм юрă, куртăм кулă» (1991), «Çавраçил 

варринче манăн кун...» (1993), «Юлсан – юлать...» (2000) ярăмсем кун 

çути кураççĕ. «Йышăнман сăмахсем» (1991) сăвăсен кĕнеки вара 

юратупа философи лирикин классикăлла тĕслĕхĕ пулса тăрать. Хăйĕн 

сăввисенче вăл вăхăт тата хăй пирки шухăша каять. Çавăнпа та унăн 

лирика сăнарĕ те хăй чĕринче ачалăхран хаклă сăнсене упрать, пурнăçăн 

кашни самантне хаклать.      

Петĕр Яккусен (Яковлев Петр Яковлевич, 1950-2021) 

пултарулăхĕн пуçламăш тапхăрĕнче гражданла-философиллĕ сăвăсем 

пысăк вырăн йышăнаççĕ. Лирика сăнарĕ вилнĕ паттăрсене тав сăмахĕ 

калать, вăл эпир çĕр çинче утса çÿрессишĕн тата сывлассишĕн пуçĕсене 

хунисене яланах асра тытать: 

ХУШАМАЧĔ 

ЯЧĔ 

АШШĔ ЯЧĔ 

Урăх ним те сыхланса юлман. 

Урăх ним те сыхланса юлман-ши? 

Нихăçан ан тухтăр манăçа: 

Такам çынĕ пурнăç панă маншăн, 

Маншăн утнă вутлă анăçа. 

                        («Йывăçсем те хурлăн пуç таяççĕ…», 1981).    

Çавăнпа пуль тĕнче хуйхи лирика сăнарĕн чĕринче хăй вырăнне 

тупать, вăл тĕнчере пулса иртекен ĕç-пуçсемшĕн пăшăрхăнать («Пĕр çын 

хуйхи…», 1981), кашни ир тÿпе хĕвел тухнипе çеç хĕрелтĕр тесе 

ĕмĕтленет («Тÿпе хĕвелпе çеç хĕрелтĕр…», 1981).     

Петĕр Яккусеншĕн пултарулăхри хавхалану çăлкуçĕ юрату пулса 

тăрать. Шăпах çак туйăма халалласа вăл хăйĕн «Малтанхи юрату» 

(1984), «Пуш чуччу» (1985), «Ăсатмастăн ирсерен» (1981) сăввисене 

çырнă. Лирикăлла сăнар-романтикшăн юрату çын ушкăнĕнчен 

пытанмалли мел пулса тăрать. Çав вăхăтрах юрату туйăмĕ кунта шалти 

ирĕклĕхпе пĕр рете çĕкленет.  

Сăвăç пултарулăхĕнче тĕп кĕвĕ пĕчченлĕх пулса тăрать. Вăл унăн 

икĕ тĕрлĕ: хăй ирĕкĕпе суйланă пĕчченлĕх тата ирĕксĕр пĕчченлĕх. 

Пĕчченлĕх тени лирика сăнарĕшĕн кулленхи пурнăçран пытанмалли мел. 

Малтанхи тапхăрти сăвăсенче вăл çавăн пекех тĕнчене тата сăнара хăйне 

çак тĕнчере ăнланса илме пулăшать. Кăшт каярах вара – пĕчченлĕх 

сăнаршăн япăх пулăм. Пултарулăхăн юлашки тапхăрĕнчи пĕчченлĕхе 

кăмăл-сипет пулăмĕ пек хаклама пулать. Çак вăхăтри лирика сăнарĕ 

обществăн хаклавĕсемпе тата ĕмĕчĕсемпе шайлашса тăмасть. Вăл çак 

обществăн пуласлăхне курмасть, мĕншĕн тесен ăрусен хушшинчи çыхăну 

талнă. «Мĕнле пурăнмалла?» ыйту çине хурав шыракан П. Яккусен 

лирики пурнăçпа вилĕм, çутçанталăк, юрату, туслăх, этем шăпи пирки 

тарăннăн шухăшлакан П. Эйзин, Л. Мартьянова лирикипе тÿр килет.                  

XX-мĕш ĕмĕр вĕçĕнче П. Яккусен питех те нумай пичетленнĕ. Кунта 

унăн «Тăм тăвайкки вăййисем» (1985), «Уй варринче» (1987), «Юман 

чĕлхи» (1990), «Çавра кÿлĕ» (1993) кĕнекисене асăнни вырăнлă. Çак 

тапхăрта уншăн, çĕршывра пысăк улшăнусем пулса иртнине шута илсен,  

паянхи кун теми те ют пулман, анчах ытти нумай сăвăçсемпе танлаштарсан 

вăл хăй лирикине публицистика стильне кĕртмен («Вĕтелсех пыратпăр, 

вĕтелсе...» (1988); «Раççейре кашни ÿсĕмĕн хăй тĕрĕслевĕ...» (1992), «Ĕмĕр 

такăнчĕ те – чикеленчĕ» ярăм (1996) тата ыт.те).  

Сăвăçăн хайлавĕсем темине кура тĕрлĕ ушкăнсене пĕрлешеççĕ. 

Сăмахран, «Ĕмĕр такăнчĕ те – чикеленчĕ» ярăмри сăвăсем гражданла, 

философиллĕ тата юрату лирики шутне кĕреççĕ. Çакă сăвăç çын 

ыратăвне чĕре патне çывăха илнипе те çыхăннă. Пĕтĕм пултарулăхне 

илсен вара кунта çутçанталăк, юрату, философи лирикин паллисем вăйлă 

пулни курăнать. Шăпах çакнашкал хайлавсем шутĕнче унăн «Чунпа чун 

хушшинчи ырăлăх» (1990), «Чĕкеç пулса çуркуннене чĕнетĕп» (1991), 

«Çут тĕнчен таса тунсăхĕ» (1993), «Сарă кайăк пекех кăмăлăм» (1994) 

ярăмĕсене асăнмалла.       

Петĕр Çăлкуçăн (Кузьмин Петр Николаевич, 1952-2010) 

литературăри пултарулăхĕ 1965 çулта пичетленсе тухнă «Çĕкленчĕ 

партизан отрячĕ» ятлă пĕрремĕш сăвăран пуçланнă. Сăвăçăн поэзине 

пĕтĕмĕшле ăнланма çăмăл та нумай тĕслĕ тесе хаклама юрать. Уйрăмах 

унăн ачасем валли çырнă сăввисем палăрса тăраççĕ. Кунти кашни сăвви, 

кашни сăмахĕ – ÿкерчĕк евĕр, кăсăк вăйă пек. Сăнарĕсем те пуринпе те 

кăсăкланакан тата кулма юратакан, çын хыççăн кайман тата нумай пĕлме 

тăрăшакан ачасем. Вĕсен çĕр ыйту: мĕншĕн хур пĕр ура çинче тăрать, 

мĕншĕн автан ир çинче пĕчĕк ачасене вăратмасть, мĕншĕн кăмпан шлепки 

пур тата ыт.те. Шăпах çак ыйтусем çине хурав парать те сăвăç хăйĕн 

сăввисенче («Хур аçи»). 

П. Çăлкуçăн ача-пăча поэзийĕнче çутçанталăк теми уйрăмах 

пĕлтерĕшлĕ. Тавралăха юратни унăн кашни сăввинче, кашни йĕркинче 

курăнать. Çавăнпа та сăвăçăн автансемпе чĕпĕсем кил хушшинче чупса çеç 

çÿремеççĕ – вĕсем ташлаççĕ. Чĕкеçсем те çурт çийĕн ахаль вĕçмеççĕ – вĕсем 

чĕпĕсен ташшипе киленеççĕ. П. Çăлкуçăн чĕрчунсем пирки калакан 

сăввисене йăл кулмасăр вулама йывăр, мĕншĕн тесен вĕсене вăл питех те 

сăнарлă ÿкерме пĕлет. Акă, унăн автанĕ патша тесе мухтанать, кушак аçи 

кăвак пушмакпа урам тăрăх уçăлса çÿрет, кашкăр вара усал йытаран мар, 

пĕчĕк мулкач çуринчен хăрать.  

Çакăнпа пĕрлех Петĕр Çăлкуç пысăк патриот, унăн сăнарĕсем хăйсен 

Тăван çĕршывне, чĕлхине, культурине юратаççĕ. Сăвăçăн çынсем çеç мар, 

чĕрчунсем те çĕршыва хÿтелеме хатĕр. Уйрăмах П. Çăлкуç тăван чăваш 

чĕлхине юратни палăрать. Ак, тĕслĕхрен, «Чăвашла» сăвăра çерçи чăваш 

юрри юрлать, лаша чăваш кĕввипе ташша ярать, автан чăвашла вулать, 

пĕчĕк йыт çурин те чăвашла калаçма тата вулама вĕренес килет:       

 

Ак ку мĕнле япала. 

Ташлать лаша чăвашла, 

Чăвашла вулать автан, 

Илтĕнет сасси таÇтан? 

Чăвашла Çырать Арлан, 

Чăвашлах кашлать юман, 

Вĕсенчен юлмасть ÇерÇи, 

Тăван ялăн юрăÇи. 

Улайкка та чăвашла 

Вĕренесшĕн пулмалла: 

Букварь хунă хăй умне, 

Выляткалать чĕлхине. 

 

 «Чĕлхем» сăввинче вара тăван чĕлхене сăвăç аннепе танлаштарать. 

Анне пире пурнăç парнеленĕ пекех тăван чĕлхене те парнелет. Мĕн пур 

чĕрĕ чун анне чĕлхипе çеç вăйлă, чаплă, хисеплĕ пулма пултарни пирки 

калать сăвăç:  

Тăван чĕлхем! Тăван аннем-чĕлхем 

Хĕвел те эсĕ. Çĕр чăмăр çаврăнни, 

Кашни çынна вăй паракан хĕлхем, 

Хăватлăн, аслăн, чаплăн пурăнни. 

Петĕр Çăлкуç поэзийĕн вăйлă енĕсенчен пĕри философиллĕ 

лирика пулса тăрать. Çакнашкал сăвăсенче сăнар пурнăç пĕлтерĕшне 

шырать, усалпа кĕрешет. Çакна уйрăмах «Тăхăр уйăх» лирикăлла-

философиллĕ поэмăра курма пулать. Ку вăл çĕнĕ пурнăç амаланнин, 

ырăпа усал керешĕвĕн историйĕ. Ăна 1987 çулта чăваш поэзийĕн чи 

лайăх хайлавĕ тесе йышăннă.      

Лииезаийза иежзийĕ 

Литература хайлавĕнче унăн тĕп шухăшне тата çыравçă 

пултарулăхĕн хăйне евĕрлĕхне кура тĕрлĕ илемлĕх мелĕсемпе усă кураççĕ.  

Метафора тесе икĕ япала е пулăм пĕрешкел пулнипе пĕрин ятне 

теприн çине куçарса куçăмлă пĕлтерĕшпе калакан сăмах е сăмах 

çаврăнăшне калаççĕ. Метафора литературăра чи анлă сарăлнă илемлĕ 

троп шутланать. Вăл çĕнĕ япалана ĕнтĕ паллă япалапа танлаштарни, 

шайлаштарни тата вĕсен пĕрешкел палăрăмне палăртни урлă çуралать. 

Тĕслĕхрен, тилĕ «чĕр чун» – тилĕ «чее çын».   

Унăн тĕсĕсем питех те нумай, вĕсен шутĕнче: метоними, эпитет, 

танлаштару, сăпатлантару, гипербола, сарказм, тăрăхлав, шÿт, гротеск, 

сăмах вăййи (каламбур) тата ыт.те.   

Метоними тесе икĕ япала пĕр-пĕринпе тачă çыханнине пула 

пĕрин ятне теприн çине куçарнине калаççĕ. Илемлĕ тропăн çак тĕсĕнче 

пĕр сăмаха япалан (пуламăн) ку е леш çыхăнăвне кура тепĕр сăмахпа 

улăштарни мала тухать. Çав вăхăтрах улăштаракан сăмаха куçăмлă 

пĕлтерĕшпе усă курмалла. Сăмахран, кĕреке «пÿртри чыслă вырăн» – 

кĕреке «сĕтел çинчи апат-çимĕç». Метонимине метафорăпа 

пăтраштармалла мар, мĕншĕн тесен метоними никĕсĕнче сăмаха 

«юнашар тăнине» (тулли вырăнне пайне е кутăнла усă курнине) кура 

улăштарни выртать, метафорăра вара – «пĕрешкел пулнине» пăхса.    

Эпитет вăл – япала ятне ăнлантаракан илемлĕ пĕлтерĕш. Вăл 

сăмахăн каланă чухнехи илемлĕхне тата уçăмлăхне палăртать. 

Литература теорийĕнче эпитета пĕр евĕр хаклани çук. Пĕрисем ăна 

чĕлхен сăнарлăхпа уçăмлăх мелĕсен шутне кĕртеççĕ, теприсем ăна, 

чĕлхен сăнарлăхпа илемлĕх мелĕ тесе шутланă хушăрах, поэзин хăй 

тĕллĕн çÿрекен сăнарлав меслечĕ теççĕ. Пĕрисем эпитета поэзи чĕлхин 

палли кăна теççĕ, теприсем ăна прозăра та тупаççĕ. 

Танлаштару тесе икĕ япалана е лару-тăрăва сăнарлăх тĕлĕшĕнчен 

шайлаштаракан стиль мелне калаççĕ. Вăл çырса паракан япаласене е 

пулăмсене теприсемпе мĕнле те пулин кăтартусене шута илсе 

танлаштарни çинче тытăнса тăрать. Танлаштару анлă сарăлнă илемлĕх 

мелĕ, литература хайлавĕнче ăна çырса кăтартнин сăнарлăхне тата 

уçăмлăхне тарăнлатма усă кураççĕ. Ытларах чухне танлаштару виçĕ 

тивĕçлĕ пайран тăрать: пĕрремĕшĕ – япала е пулăм хăй, иккĕмĕшĕ – 

танлаштаракан япала, виççĕмĕшĕ – танлаштаракан япаласемшĕн 

пĕрешкел темĕнле паллă.  

Сăпатлантару тесе чунсăр япаласене чунлă пек туса кăтартнине 

калаççĕ. Тĕслĕхрен, çумăр çăвать, хĕвел пăхать, çил вĕрет.   

Гипербола вăл – каланă шухăша тата сăнарлăха вăйлатас тĕллевпе 

усă куракан виçесĕр ӳстерсе кăтартас мел. Тĕслĕхрен, кун пирки пин хут 

каланă, сĕтел çинчи апат-çимĕç çур çула çитет. Гипербола нумай чухне 

ытти илемлĕ троп мелĕсемпе пĕр çыхăра тĕл пулать: гиперболăлла 

танлаштару, гиперболăлла матафора тата ыт.те. Тĕслĕхрен, хумсем сăрт 

евĕр çĕкленчĕç. Сăнар характерне е лару-тăрăва сăнарласси çавăн пекех 

гиперболăла пулма пултарать.     

Гротеск тесе литература хайлавĕнчи акăш-макăш ӳстерсе, 

улăштарса сăнламалли меле калаççĕ. Ку вăл фантастикăллине, хирĕçлине 

чăн пурнăçрипе çыхăнтарса тăракан илемлĕх хатĕрĕ. Уйрăмах тăрăхлав 

тĕллевĕпе усă кураççĕ. Гротескра пĕр-пĕринпе çыхăнса тăма пултарайман 

япаласем çыхăнаççĕ: трагедилли тата камитли, чапли тата киревсĕрри, 

кулăшли тата тискерри. Гротеск камит хатĕрĕ пулнине пăхмасăрах 

ытларах трагедиллĕ пĕлтерĕшлĕ. Вăл яланах йышăннă виçерен пăрăннине, 

ÿстерсе кăтартнине тата юри карикатура тунине палăртать.  

Илеелĕ хайлав вйлавĕ 

                                  Петĕр Яккусен 

* * * 

Мӗскер курма эп килнӗ ҫӗр питне,  

Мӗскер курма атте-анне кун панӑ, 

Шӑла тивен ҫӑлкуҫӗн шерпетне  

Ĕҫсе ӳсейнӗ, ҫирӗп ҫунатланнӑ?  

 

Ытти пиншер чӑваш ачи пекех  

Вылянӑ, кулнӑ, макӑрнӑ та пулӗ, –  

Анчах ӑнланнӑ мӗн пӗчӗкренех: 

Кашни ҫӑлкуҫӗн урӑхрах симпылĕ,  

Кашни чечекӗн урӑх сӑн-сӑпат,  

Кашни тӑрин юрри те хӑйне майлӑ. 

Пурнатӑп халь те ҫакӑ чӑнлӑхпа,  

Ҫак чӑнлӑхран ӑҫта тарса каяйӑн?  

 

Пуриншӗн те ҫак пурӑнӑҫ – телей,  

Пурин те пӗр асаплӑ шухӑш пур-тӑр:  

Ҫунсан та – ҫунтӑр тӳпере хӗвел, 

Ҫусан та – пуля мар – ӑш ҫумӑр ҫутӑр. 

                                                     1991. 

 

                                                                          Любовь Мартьянова 

Эс шутлатăн пулас… 

 

Эс шутлатăн пулас: 

«Эп кайсан – тĕнче пушанать, 

Çĕр чарăнать çаврăнма, 

Пурнăç хăрать, 

Вăхăт тăрать...» 

  

Çук, эсĕ кайсан, 

Эсĕ манран пăрăнсан, 

Тĕнче улшăнмасть, 

Сывлăш чакмасть. 

Эп кăна пулмастăп, 

Ĕмĕлкем – юлать... 

                          1989. 

                                                                   Петĕр Эйзин 

* * * 

Чӗвӗл кӑна чӗкеҫ пулнӑ пулсан,  

сирӗн пӳртӗр ҫумне йӑва тӑвӑттӑм.  

Чӗвӗл кӑна чӗкеҫ пулаймарӑм,  

сирӗнпеле пӗрле пурнаймарӑм. 

 

Чӗвӗл кӑна чӗкеҫ пулнӑ пулсан,  

сирӗн пӳртӗр ҫине ларса юрлӑттӑм.  

Чӗвӗл кӑна чӗкеҫ пулаймарӑм,  

сире савӑнтарса юрлаймарӑм. 

                                                1976. 

                                        Петĕр Çăлкуç 

ТĂХĂР УЙĂХ 

Поэма (сыпăк) 

 

Умсăмах 

Пурнăç сыпăкĕ – Тăхăр уйăх!  

Çутçанталăкăн пысăк парни,  

Тăхăр савăнăç, тăхăр хуйăх,  

Çутă тунсăх та юратулăх,  

Пуласси умĕнче пуç тайни.  

 

Ĕмĕр вăрăмĕш тĕрлĕ ĕмĕт  

Çуралать çак кĕске вăхăтра:  

Ылтăн тĕшĕллĕ ырлăх хĕмĕ,  

Кĕмĕл сасăллă çемĕ сĕмĕ  

Çуталма тытăнас пек умра.  

 

Сиввĕн тулхăрĕ ĕмĕр анăç,  

Çĕнĕ чун килнине ăнланса, – 

Хĕрĕм-ывăлăм – манăн канăç,  

Хĕрĕм-ывăлăм – манăн шанăç,  

Тĕнчене вăл ярать аслатса.  

 

Пурнăç куçăмĕ шутсăр кăсăк,  

Хăратмасть чунăма вăл кĕски, – 

Хĕрĕм-ывăлăм – манăн тăсăм,  

Хĕрĕм-ывăлăм – манăн ăсăм,  

Çут малашлăхăн çутă çеçки.  

 

Пурнăç тытăмĕ – вĕçсĕр çаврăм –  

Çын килни, таврăнни е вилни,  

Улăп евĕр тăрать Хĕрарăм,  

Унăн чĕрĕлĕх вăйĕ тарăн,  

Вăл кунçул пиллекен Çĕр çынни.  

 

Пĕрремĕш савăнăç 

 Кăшкăрса çуралатпăр, – пĕлетпĕр,  

Пурпĕр тем çутатать чунăма, 

Юрласа çуралмастпăр-ши эпĕр,  

Çуралмастпăр-ши, тус, юрлама? 

Çут тĕнче йăлтăрать cap хĕвеллĕн,  

Çут тĕнче хĕпĕртÿллĕн кулать:  

Пур ырри, лайăххи тĕвĕленнĕ  

Çĕр çине килекен çынпала.  

 

Çурални – вăл хăех ăраскаллăх,  

Нимĕнпе танлашми чăн кĕтрет.  

Пурнăçра ялкăшса курăнмалăх 

Кашниннех пирĕн çитнĕ черет.  

 

Ытларах, ытларах çутă лектĕр  

Çĕр çине килекен Çынсене.  

Пурнăçа кунсерен илемлетĕр,  

Илемлетĕр татах чунсене.  

 

Пĕрремĕш хуйăх 

Çĕр çине килекен çын-ача!  

Ятăн эс шухăша Çăлкуçа.  

Мĕн кĕтет-ши сана Çĕр çинче?  

Лăпкă мар, лăпкă мар-çке тĕнче.  

 

Çунатланчĕç ав ракетăсем,  

Кайăк пек вĕçмелле-им вĕсен?  

Кирлĕ мар ку пачах, кирлĕ мар,  

Çунатсем ан кăтартчăр типшар.  

Вĕсене кайăках парнелер,  

Вĕçтĕр вăл тÿпере чип-чипер.  

 

Иккĕмĕш савăнăç 

Чунтан-вартан «атте-анне» теме  

Шăпи яланлăх пÿрнĕ этеме, 

Кайран хăйне çак сăмаха илтме,  

Çĕн пепкесем телейлĕн ÿстерме.  

Çак аслă, вĕçĕмсĕр çыхăнăва 

Татаймĕ нимĕнле масар-çăва.  

Иккĕмĕш хуйăх 

Çын тăшманĕ – Хура,  

Мĕлке пек курăнать:  

Вупăр пек вăл кăра –  

Шав çутта сăхланать.  

 

Тăрана пĕлменскер 

Вылятать сăннине,  

Тек хывасшăн кĕпер  

Сарă Кун Çĕршывне.  

 

Чĕрене шуйхатса,  

Инкекпе тĕтĕрет,  

Хурана шуратсах 

Пĕтĕм пурнăç иртет...  

 

Виççĕмĕш савăнăç 

Пуçласа пусăмланă утăм –  

Ăнтăлма чĕнекен чăн туртăм –  

Харпăр хăйĕн вăйне шанни,  

Çĕнĕ утăм тума çунни.  

 

Малашра илĕртÿллĕ пурнăç,  

Киленме тем тĕрли те пур ĕç,  

Пур майсем вĕренме, курма,  

Ăстăн шайĕн хакне туйма.  

 

Пулĕ ăнăçлă çак пуçламăш:  

Ывăлне пехиллерĕ амăш 

Пурнăçра хăй çулне тупма,  

Ăраскал кайăкне тытма.   

 

Виççĕмĕш хуйăх 

Пур-ха, пур хăшпĕрин чĕринче 

Ыррине кăшлакан «чĕр шуйттан». 

Эп пĕлесшĕн чунтан: Çĕр çинче  

Çак-и пирĕн чи латсăр тăшман?  

 

Çук, вăл мар. Путсĕртен путсĕрри – 

«Шуйттанне» куç пекех упрани.  

Пур-ши тетĕп кунтан сĕмсĕрри,  

Каласамччĕ мана, Çĕр çынни? 

 

Тăваттăмĕш савăнăçпа 

Тăваттăмĕш хуйăх 

Çулăмлă вăхăт – хĕрĕх пĕрремĕш,  

Çунăклă çĕрлĕ хĕрĕх пĕрремĕш,  

Пăрнăçлă, пăрлă хĕрĕх пĕрремĕш,  

Вилĕмлĕ, виртлĕ хĕрĕх пĕрремĕш 

                Çул! 

  

Пурнăç хакне хăрушшăн вĕлермĕш,  

Ирĕк ире хавассăн вĕçлемĕш,  

Сар хĕвеле хаяррăн сÿнтермĕш,  

Çут тĕнчене хĕрÿллĕн пĕтермĕш  

                 Çул!  

 

                    * * * 

Халĕ кунçулăмăр пирĕн – савăк,  

Мирлĕн, хаваслăн пурнать ман халăх,  

Çутă малаш йăлтăрать умĕнче:  

Пулĕ ялан ăраскаллă тĕнче 

Ĕмĕр пурне те ыр кăтартмалăх.  

 

Пиллĕкмĕш савăнăç 

Çынпа пĕр тан картатăп пурнăçа.  

Кашнийĕ тыттăрчĕ çакна асра 

Хĕвеллĕн çиçекен пуласлăхра.  

 

Пĕлетĕп: хăватланĕ Çĕр таппи,  

Пулсассăн Çын чĕррисенчен чĕрри,         

Пулсассăн Çын пĕр вĕçĕм ун чĕри.  

 

Пиллĕкмĕш хуйăх 

Тÿрккесленсе тиркетĕр Ырана.  

Кив пурнăçпах уксахласа утатăр. 

Унчченхиллех хавшак лава туртатăр,  

Пĕрмай, пĕрмай перетĕр кутăна. 

 

Çапах тăратăр чыссăр хуралта:  

Ыранлăха никам ан каçтăр тетĕр,  

Суккăрлăха пула çакна пĕлместĕр –  

Мĕнпур тĕнче тахçантанпах унта.  

 

Улттăмĕш савăнăç 

Пурнăçăм, пурнăç – вĕçсĕр çаврăнăç,  

Мала тĕллевлĕн туртни,  

Йăлкăшĕ ĕмĕр тепĕр савăнăç,  

Вăл, тусăмсем, юратни.  

 

Çурăлĕ лантăш, кайăк талпăнĕ,  

Тăванлашса хĕвелпе,  

Ÿсĕнĕ уçăм, ырлăх акăнĕ  

Çак чун пахалăхĕпе.  

 

Тĕттĕмлĕх анĕ, пурнăç такăнĕ  

Çынсем мансан юратма...  

Сÿнĕ хĕвел те, Çĕр те чарăнĕ  

Кун пиллесе çаврăнма.  

 

Пурнăçăм, пурнăç – вĕçсĕр çаврăнăç,  

Мала тĕллевлĕн туртни.  

Йăлкăштăр ĕмĕр аслă савăнăç –  

Телей пиллесе юратни.  

 

Улттăмĕш хуйăх 

Çитеймен çунатсăр ĕмĕт,  

Тĕревпе тĕкмен тĕллев,  

Ăнтăлусăр иртнĕ ĕмĕр –  

Тĕлĕкри суя телей.  

 

Кам ăна ăнланĕ, туйĕ  

Тутлăн савăшнă чухне: 

Вĕçсĕр пек çут пурнăç уйĕ,  

Уямастăн ун хакне.  

 

Ахальтен алттарнă пуссăн 

Симпылне ĕçме май çук.  

Пурнăçри пуш-пушă пусăм 

Кăтартмасть нихçан та çул. 

Çиччĕмĕш савăнăç 

Пирĕнпе тăванли – ăнтăлу, –  

Ĕмĕрне те эпир чакман.  

Çĕрĕм-шывăм! Эп – сан ывăлу.  

Ку – чи пысăк телейĕм ман.  

 

Çитĕнетпĕр патвар туйралла,  

Çĕкленесшĕн пĕлĕтелле.  

Çĕнĕ ГЭСи е БАМ хывмалла:  

Çитмелле, тумалла – тĕллев.  

 

Укăлча умĕнчи йăмраран 

Пуçласа чикĕсем таран  

Эп пĕлетĕп аван: эсĕ ман,  

Чĕрере ĕмĕр-ĕмĕр пурнан.  

 

Пирĕнпе тăванли – ăнтăлу!  

Хĕвелпе те эпир, тен, тан. 

Çĕрĕм-шывăм! Эп сан ывăлу,  

Ку – чи пысăк телейĕм ман.  

 

Çиччĕмĕш хуйăх 

Мул тĕрекĕ, хуçи – Шурă çурт.  

Çийĕ — шурă, ăшчикĕ – хура.  

Инкекпе тан ăнлав – хура-шур –  

Пĕр килет пек ăна пурнăçра.  

 

Иккĕлле тĕс тĕрлен икĕпит!  

Тÿнтерьен – тĕрĕсмарлăх кăна:  

Алхасать хăрушла атом-вирт,  

Эп куратăп Хиросимăна.  

 

Мăн «кăмпан» хăрушла кĕмĕркки 

Хупăрласшăн паян та Çĕре.  

Курăнать тăнăç кун ĕмĕлки, – 

Упрама йыхăрать вăл мире.  

 

Саккăрмĕш савăнăç 

Эпир çуралнă пурăнма.  

Ку шухăш тахçанах, тен, паллă.  

Çапах та хатĕр калама  

Ăна пин хут та вăй-хаваллăн.  

 

Эпир çуралнă пурăнма,  

Кунçул тавра çавăрăнатпăр.  

Кашни çак аслă çаврăма 

Хастар ĕçпе капăрлататпăр.  

 

Эпир çуралнă пурăнма, –  

Ку – Çĕр пилленĕ чи тĕп парăм.  

Татса çак пысăк парăма,  

Чунра чечек акма шутларăм.  

 

Саккăрмĕш хуйăх 

Кĕркунне. Чăнах та, çитрĕ-шим? 

Çÿл тÿпе сивлеккĕн ăмăрланчĕ. 

Илĕртÿллĕ пурăнăç тăршшин 

Юлашки, тен, йăлкăшать саманчĕ.  

 

Çаврăнать-ха, çаврăнать-ха – кур,  

Çывхарсах пырать пек пурнăç каçĕ,  

Шуххăнрах çăвать шап-шурă юр,  

Ĕмĕр юписем иртсе каяççĕ.  

 

Çаврăнса пăхатпăр каялла:  

Пур-и эсĕ акнă тĕшшĕн хакĕ,  

Вăл парать-и вăрлăх кунçула  

Е пулать-и пурăнăç тăкакĕ?  

 

Пушă вырăн çеç юлсан хыçра,  

Ĕçлемен пулсассăн ыранхишĕн,  

Сан çуту çунмасть-тĕк тухăçра 

Пурнăçу сан иртнĕ пурнассишĕн.  

 

Тăххăрмĕш савăнăç 

Пурнăç, пурнăç, илемлĕ те ырă, 

Çут пуласлăх сапать ăшшине: 

Хатĕрленĕ пуриншĕн те вырăн  

Çынсене юратса Çĕр анне.  

 

Ĕмĕрсем телейпе тĕвĕленĕç 

Нихăçан арканми пĕрлĕхпе.  

Çак сăвапла, таса тĕллеве çеç  

Йышанатпăр эпир чунсемпе.  

 

Ÿлĕмрен мĕнпур халăх хисеплĕн 

Парĕ пирĕн Çĕре çĕнĕ ят.  

«Сарă кун планети», тен, вăл тесшĕн?  

Чăнласах çакăн пек туйăнать.  

 

Тăххăрмĕш хуйăх 

Кукăр та макăр çыннăн çул-йĕрĕ,  

Вĕçĕм чупать унталла-кунталла, –  

Эс пĕлтерсемччĕ, тăвăллă Çĕрĕм,  

Мĕншĕн юнать мул тĕнчийĕ, кала?  

 

Тимлĕн сăнатăп ирĕн те каçăн  

Вутлă хĕлхем вылятан тĕнчене,  

Хывĕ-и пурнăç ĕмĕрлĕх каçă 

Танлăх кÿрен çут пуласлăх енне?  

 

Пурнăç – телей, пулсассăн пуласлăх,  

Ĕмĕр сÿнми йăлкăшсассăн çути,  

Пулĕç ĕçсемĕр çăкăр пек аслă,  

Янрĕ чан пек савнă халăх утти.  

 

Тĕттĕмеллех йыхăрсассăн кай-анăç,  

Сарă хĕвел тухмасси палăрсан,  

Сусăр вăрман пек шаннă-тăк шанăç 

Хурлăх çеç кÿрĕ малашсăр Паян.  

 

Акă вăл, тусăм, чи пысăк трагеди:  

Çĕр хăшпĕриншĕн ахаль çаврăнни,  

Халăх чунне хăртса куçкĕретĕн 

Пусмăр айне лапчăтса хăварни...  

 

                     * * * 

Пурнăç никĕсĕ – Тăхăр уйăх:  

Сар хĕвел еннелле ăнтăлни,  

Тĕнчене таврăнма туртăнни, 

Çĕнĕ вырăн! Йăлтах вăл урах, 

Ан пулинччĕ хура та тутăх.  

 

Пурнăç сыпăкĕ – Тăхăр уйăх –  

Çутçанталăкăн аслă парни,  

Çĕр-анне ĕмĕр-ĕмĕр пÿрни,  

Çутă тунсăх та юратулăх,  

Тăхăр савăнăç, тăхăр хуйăх… 

                                         1990. 

 

Изĕдлĕ хйшеа вйлав 

1. П. Яккусен «Çĕн уйăх çути» сăвăсен кĕнекине Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0000825.pdf 

2. Л. Мартьянован «Шурă юр юрри» сăвăсен кĕнекине Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0000237.pdf  

Ĕçсеепе ыйийсее 

 Вуланине сÿтсе яватпăр 
1. XX-мĕш ĕмĕрĕн иккĕмĕш çурринчи чăваш поэзине мĕнле хак пама пулать? 

Мĕншĕн? 

2. Петĕр Эйзин сăвăçăн лирикă уйрăмлăхне мĕнле паллăсем кăтартăççĕ? Сăвăç 

пултарулăхĕнче сăнар-символсем мĕнле вырăн йышăнаççĕ? 

3. Любовь Мартьянова сăввисенче мĕнле тема мала тухать? Ун хайлавĕсен лирика 

сăнарне ÿкерсе парăр.     

4. Петĕр Яккусен пултарулăхĕнче мĕнле тĕп кĕвĕне уйăрма пулать? Унăн тĕп 

темисене палăртăр. 

5. Петĕр Çăлкуçăн ачасем валли çырнă сăввисене мĕнле хаклама пулать? Сăвăсен 

тĕп темисене тата сăнарĕсене палăртăр.       

 Çивĕч ыйтусемпе ăнлавсен кăшăлĕ 

Темине кура лирикăна çапла пайлама пулать: 

- юрату лирики; 

- философиллĕ лирика; 

- гражданла лирика; 

- çут çанталăк лирики; 

- медитативлă (медитаци) лирика (ĕмĕр-ĕмĕрхи ыйтусем пирки шухăшлани, сăвăç 

пурнăçпа вилĕм, çут çанталăк, юрату, туслăх пирки шухăшласа хумханни). 

 Вулама сĕнетпĕр 
Петĕр Яккусен: пурнăçĕпе пултарулăхĕн саманчĕсем: критика статйисем, 

калаçусемпе интервьюсем / ум сăмах çыраканĕ тата яваплă редактор В.В. 

Никифорова. Шупашкар: ЧПГĂИ, 2020. 207 с. 

֍ Итлеме, курма сĕнетпĕр 
1. Александр Галкин, Юрий Айташ, Юрий Сементер, Петĕр Ялкир, Петĕр 

Эйзин сăввисем (аудиоитлев). Интернет уçлăхĕнчи веб-адресĕ: 

http://elbib.nbchr.ru/lib_files/0/aukn_0_0000098.mp3 

2. Любовь Мартьянова сăввисем (аудиоитлев). Интернет уçлăхĕнчи веб-адресĕ: 

http://elbib.nbchr.ru/lib_files/0/aukn_0_0000080.mp3 

3. Петĕр Çăлкуç сăввисем (аудиоитлев). Интернет уçлăхĕнчи веб-адресĕ: 

http://elbib.nbchr.ru/lib_files/0/aukn_0_0000077.mp3 

4. Вениамин Тимаков сăввисем (аудиоитлев). Интернет уçлăхĕнчи веб-адресĕ: 

http://elbib.nbchr.ru/lib_files/0/aukn_0_0000036.mp3 

 Литература тĕпчевĕнчи пĕрремĕш утăм 
Хăвăр кăмăллакан пĕр-пĕр сăвă-поэмăна е кĕнекере панă хайлава илсе лирика 

тишкерĕвĕ тăвăр. Тишкерĕве пĕчĕк тĕпчев статьи пек хатĕрлĕр.  

 Проект  

Чăваш поэзийĕнчи «ăшăту» («оттепель») тапхăрĕн витĕмĕ (Алексей Аттил, Петĕр 

Эйзин, Петĕр Яккусен) (уйрăм çын тĕпчевĕ). 

 Пăхмасăр вĕренетпĕр 

Петĕр Эйзинăн «Чӗвӗл кӑна чӗкеҫ пулнӑ пулсан» сăвви. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 
 

128 

 

ÇЫРАВÇĂН ИЛЕМЛĔХ ШЫРАВĔСЕМ ТАТА  

ЖАНРПА СТИЛЬ ТУПСĂМĔ 

 

Анатолий ЕМЕЛЬЯНОВ 

 (1932-2000) 

 

Кĕсде кижгзафи спзавди 

1932 çулхи кăрлач уйăхĕн 10-мĕшĕ – Чăваш Республикин Вăрнар 

районĕнчи Мăнъял Хапăс ялĕнче çуралнă.  

1947 – ялти çичĕ класлă шкула пĕтернĕ. 

1950 - Вăрнарти ветеринари техникумĕнчен вĕренсе тухнă. 

1957 çул – «Ялав», «Тăван Атăл» журналсенче пĕрремĕш 

очеркĕсемпе калавĕсем пичетленнĕ.  

1958-1959 çулсем – Вăрнар районĕн ВЛКСМ комитечĕн секретарĕ 

пулнă.  

1959 çул – Мускаври «Молодая гвардия» издательствăра 

пĕрремĕш очерксен кĕнеки пичетленсе тухнă. 

1963 çул – Ленинград (Санкт-Петербург) хулинчи Аслă парти 

шкулĕн журналистика факультетне пĕтернĕ.  

1965-1972 çулсем – Вăрнар районĕн КПСС комитечĕн пĕрремĕш 

секретарĕ пулнă.  

1966 çул – СССР çыравçисен союзне кĕнĕ. 

1972-1973 çулсем – Чăваш АССРĕн культура министрĕ пулса ĕçленĕ.  

1975 çул – Мускаври А.М. Горький ячĕллĕ литература 

институтĕнчен вĕренсе тухнă.  

1975 çул – «Шăнкăрав курăкĕ» повеçшĕн Чăваш комсомолĕн 

Çеçпĕл Мишши ячĕллĕ премине илме тивĕçнĕ. 

1978-1986 çулсем – Чăваш писателĕсен союзĕн правлени 

председателĕ пулнă. 

1990 çул – Чăваш халăх çыравçи ята тата К.В. Иванов ячĕллĕ 

патшалăх премине илнĕ. 

2000 çулхи чÿк уйăхĕн 23-мĕшĕ – Шупашкар хулинче вилнĕ. 

Асиăвăе 

2005 çулта «Çĕнтерÿ çулĕ» Вăрнар районĕн хаçачĕ А. Емельянов 

ячĕллĕ журналистсен премине йĕркеленĕ. 

А. Емельяновăн тăван Мăнъял Хапăс ялĕнчи урама çыравçă ятне панă. 

Ăслăлăх анинчен 

«Анчах В.Я. Канюков критик Емельянова пуçлăха, ертÿçе 

пархатарсăр (сивлек) геройсем еннех «сулса янăшăн» вăрçать. Мĕне 

пĕлтерет-ши çакă мĕнпурĕ? Публицистика анинче А. Емельянов çĕнĕлле 

ĕçлеме пуçланине пулĕ. Чăваш литературинче пуçлăхсен чун пурнăçне 

кăтартас тĕллеве прозаик никамран малтан пурнăçла пуçларĕ, вĕсен 

психологийĕнче ырри те, усалли те пурри çинчен хăюллăн каларĕ. Вăл 

çырнисенче ял, район, пĕчĕк поселоксемпе хуласен пурнăçĕ туллин чĕрĕлсе 

тăчĕ, çав пурнăçа писатель кантăкран пăхса мар, çын хушшинче пурăнса 

сăнарларĕ» (Г.И. Федоров, филологи ăслăлăхĕсен докторĕ). 

«А. Емельянов Чăваш халăх писателĕн пултарулăхĕ темăпа жанр 

тĕлĕшĕнчен нумай енлĕ. Унăн публицистикăлла хайлавĕсем паянхи кунăн 

çивĕч ыйтăвĕсене çутатаççĕ, автора чи малтанах халăх хушшинчи, 

политикăри тата кулленхи пурнăçри улшăнусем пăшăрхантараççĕ. Çыравçă 

хайлавĕсем халăхăн культура шайне ÿстерес темăна çĕклеççĕ, вĕсем 

вулакана пĕтĕм этемлĕхе юратса хисеплеме вĕрентеççĕ. А. Емельянов 

хăйĕн хайлавĕсенче пирĕн обществăра пулса иртекен ял-хуçалăх, социаллă, 

психологилле пулăмсене тарăнлатать. Вăл халăх пурнăçĕн тарăн сийĕсене 

тата тĕрлĕ сăнарсен психологилле енĕсене кăтартать. Прозаик хайлавĕсем 

вĕсем – халăхăн иртнĕ кунне мар, паянхи сăнарсемпе вăхата кăтартакан 

тĕнче. Çыравçăн пĕтĕм хайлавĕсем витĕр халăх, уйрăм çын, хăш-пĕрисене 

чăнласах та телейлĕ пулма мĕн кансĕрлени пирки шухăшлани тухать. Унăн 

хайлавĕсенче публицистикăлăх лирикăлла стильпе пĕтĕçсе тăрать» (Т.Н. 

Емельянова, филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Анатолий Емельянов (Емельянов Анатолий Викторович) хӑйĕн 

литературӑри тивӗҫлӗ вырӑнне хӑвӑрт шыраса тупнӑ. XX-мĕш ĕмĕрти 

пĕтĕм чӑваш çыравçисем пекех ялта ҫуралса ӳснӗскер, вӑл хресчен, ял 

çыннин нушине ачаран лайӑх пӗлсе ÿснӗ, çĕр ĕçне çывăх пулнă. 

Çавăнпах пулĕ ялти шкула пӗтерсен ветеринари техникумне вӗренме 

кӗнӗ, темиҫе ҫул хушши хӑй суйласа илнӗ специальноҫпа та ӗҫленӗ. 

Анчах унăн пурнӑҫ çулĕ урăхларах пулнă иккен, тем вăхăтран вăл 

партипе комсомол ӗҫне хастаррăн кĕрсе кайнă. Пурнăçăн çакăн пек 

çаврăнăвĕ вара унăн литературăри пултарулăхĕ çине те витĕм кÿнĕ. 

А. Емельянов хайлавĕсенче халăхăн историллĕ иртнĕ кунне мар, 

хальхи саманана тата пирĕн вăхăтри çынсене сăнарланă. Унăн пĕтĕм 

хайлавĕсем витĕр халăх, этем пирки, хăшĕ-пĕрисене чăннипех телейлĕ 

пулма мĕн кансĕрлени çинчен шухăшлани витĕрсе тухать. Çыравçăн 

хайлавĕсенче публицистикăлла туртăм лирикăлла тата философилле 

стильпе пĕрлешсе каять. Çавăнпа пĕрлех Емельянов хайлавĕсенче 

автобиографилĕх пысăк вырăн йышăнать. Район тата республика 

шайĕнчи тĕрлĕ яваплă ĕç вырăнĕсенче (ВЛКСМ райкомĕн секретарĕ, 

ЧАССРĕн культура министрĕ, чăваш писателĕсен правленийĕн 

председателĕ тата ыт.те) ĕçлени ăна хăйĕн хайлавĕсенче вулакана «ют 

пурнăç хăнăхĕвĕпе» мар, хăй аван пĕлнĕ влаçра тăракан çынсен пурнăçĕпе 

паллаштарма май панă. Шăпах çак пĕлÿ çыравçăна вăхăтăн нумай енлĕхне 

ăнланса илме тата хайлаври вăхăтпа уçлăха (пространство) ĕçри ыйтусене 

татса парас шая лартма юраманнине кăтартма пулăшнă. А. Емельянов 

хăйĕн хайлавĕсенче эпитетсемпе тата метафорăсемпе, ытарлă сăмахпа 

(аллегорипе) тата лейтмотивпа анлă усă курать.  

Çыравçă пултарулăх çулĕ çине 1957 çулта «Ялав» тата «Тăван 

Атăл» журналсенче пичетленнĕ пĕрремĕш очерк-калавĕсемпе тухнă. 

1960-мĕш çулсенче вара вăл тÿрех темиçе кĕнеке пичетлесе кăларнă: 

«Канăçсăр çуркунне» (1960), «Кăвайт çутисем» (1964), «Çавал сарăлсан» 

(1966), «Катăлнă уйăх» (1968). Пĕрремĕш хайлавĕсенченех Емельянов 

хăйне романтикăпа психологиллĕ калав ăсти пек кăтартнă. Унăн 

калавĕсенче, очеркĕсемпе новеллисенче ял çыннисен кăтартуллă 

сăнарĕсене калăпланă. 

1980-1990-мĕш çулсенче Анатолий Емельянов çынпа пурнăçри 

лару-тăру хушшинчи çыхăну темине, обществăри хутшăнусем çынна 

аталанма мĕнле пулăшнин ыйтăвне хускатать, çавăн пекех кăмăл-сипет 

ыйтăвĕсене те çĕклет. Çакă пĕтĕмпех вара хайлавсенчи сюжетăн 

динамикăллă аталанăвĕ çине витĕм кÿрет. Çакна, сăмахран, унăн «Хура 

кăрăç» тата «Ят» повеçĕсенче курма пулать.  

Хăйĕн хайлавĕсенче çыравçă вăхăт ăнлавăн темиçе тĕсне 

кăтартать. Пĕрремĕшĕ – «кулленхи» вăхăт, тĕслĕхрен, Çемен Крыслов 

(«Хура кăрăç») тата Федот Михатайкин («Чапшăн пурăнмастпăр») 

сăнарсем шăпах çак вăхăтра пурăнаççĕ. Иккĕмĕшĕ – «историллĕ» вăхăт, 

кунта çĕршывпа общество сăнарĕ калăпланать. Çак икĕ вăхăт пĕр-

пĕринпе тачă çыхăнса тăраççĕ те сăнарсем валли тепĕр хутлăх 

йĕркелеççĕ. Хайлавсенчи çак уйрăмлăх чи малтанах А. Емельянова «ял 

прози» текен пулăмпа çывăхлатать.  

Чăнласах та, çыравçăн харпăр хăй ыйтăвĕ обществăлла ыйтусемпе 

пĕрлешсе каять, çакă вара камăл-сипет темине мала кăларать. Тĕрлĕ 

лару-тăрура харпăр хăй тата обществăлла ыйтусем пĕр-пĕрне 

пуянлатаççĕ. Акă, сăмахран, Модест Мухтанкинăн («Ят») çиелтен 

пăхсан çемьере пурте лайăх, анчах вăл хăйĕн тĕнчинче пурăнать. Унăн 

этеплĕх тĕнчи ансăр, çак тĕлĕшрен вăл «Хура кăрăçри» Çемене тата 

«Шăнкăрав курăкĕнчи» Генка-Графа çывăх. Крысловсен çемйи 

çителĕклĕ пурнăçпа пурăнать, анчах çак çителĕклĕх Çемен арăмне 

савăнтармасть. Вăл тем хăрушшине кĕтсе пурăнать. Çемен хăй те 

канăçсăрланать, анчах унăн канăçсăрлăхĕ мул, пуянлăх пухассипе 

çыхăннă. Çакă вара ăна киревсĕр çын пек сăнарлать.  

А. Емельянов пултарулăхĕнче илемлĕх публицистикăлăхпа тачă 

çыхăнса тăрать. Пултарулăх çулĕн пуçламăшĕнчех вăл социаллă çыннăн 

чун-кăмăл аталанăвне уçса пама кăна мар, тĕнчене философилле ăнланса 

илме тăрăшнă. Акă, «Çавал сарăлсан» романри хирĕç-тăру, сăнарсене 

калăпласси 1960-мĕш çулсенчи литературăшăн питĕ курăмлă тата ĕç 

юхăмне кăтартакан пĕтĕм проза пекех уйрăм енсене пăхăнса тăрать: вăл 

социаллă, сăнарлакан хирĕç-тăрусем хăй вăхăчĕшĕн çивĕч тата актуаллă. 

Çав вăхăтрах ытти хайлавсенчен роман çыравçă колхоз ертÿçисен ĕçри 

мелне хурланипе, çемьери, халăх хушшинчи тивĕçсĕр лару-тăрусемпе 

хутшăнусене тĕрĕс хак панипе уйрăлса тăрать. Çак тĕллевпе автор чее, 

ĕçлĕ тата çитĕнÿсем туса пыракан Трофим Прыгунов председатель 

сăнарне ÿкерет. Пĕр енчен вăл питех те пултаруллă çын, тепрĕр енчен 

вара – хăй колхозне çĕнĕ çитĕнÿсем патне ертсе пынă чух иккĕленÿллĕ 

мелсемпе усă курать, çакă тунă ĕçсемпе ÿсĕмсене хут çинче пысăклатса 

кăтартни патне илсе çитерет. 

А. Емельяновăн илемлĕ стилĕ, кунта çĕклекен ыйтусене 

философиллĕ публицистика мелĕпе тишкересси мала тухнине 

палăртмалла, темиçе пĕлтерĕшлĕ сăлтав витĕмĕпе йĕркеленнĕ: вăхăт 

ыйтни, çыравçăн илемлĕх идеалĕсем, пĕтĕм чăваш литературин илемлĕ 

хăнăхăвĕ. Çакăнпа пĕрлех унăн хăйĕн пурнăç тата ĕç опытне те шута 

илмелле, мĕншĕн тесен вĕсем сăнарсен системи, тĕп шухăш, хирĕç-тăру, 

çĕклекен ыйтусем, хайлав теми çине тÿрĕ мар витĕм кÿнĕ. Çавăнпах 

Емельянов хайлавĕсенче тĕп сăнар агроном, выльăх тухтăрĕ, райком 

секретарĕ, парти обкомĕнче ĕçлекен пулса тăрать. Çак сăлтавах унăн 

сăнарĕсене чĕрĕлĕх те кĕртет. 

А. Емельянов пултарулăхра çĕнĕ, сăнарсен хăйне евĕрлĕ тĕсĕсене 

калăплама пултарнă, вĕсене автор кулленхи хирĕçÿсемпе ятлаçусенчен 

сыхламасть. Унăн хайлавĕсенче сăнарсен тарăн шалти монологĕ, хăйне 

хăй тишкерни пĕлтерĕшлĕ. Çапла майпа çыравçă вулакана 

пăлхантаракан сăнарăн вăрттăн дневникне («Шăнкăрав курăкĕ»), 

сăнарсен хушшинчи «психологиллĕ хирĕç-тăрăва» («Çулталăкра вун 

виçĕ уйăх») тата тарăн философиллĕ пĕтĕмлетÿсем йĕркелет. 

XX-мĕш ĕмĕрĕн иккĕмĕш çурринчи Анатолий Емельянов 

пултарулăхĕн витĕмĕпе чăваш илемлĕ публицистика прозинче унăн тарăн 

философиллĕ сийĕ аталаннă. Ĕнтĕ кун пек хайлавра тĕнчене, сăнар 

характерне тĕпчесси кулленхипе (ытларах ял тата ял хуçалăхĕн çак 

самантри ыйтăвĕсем) ĕмĕрхин хирĕç-тăрăвĕнче пулса иртет. Философиллĕ 

публицистика прозин тĕп сăнарĕ – ял ĕçченĕ, илемлĕ тĕпчев материалĕ 

вара ĕç, çĕр, çутçанталăк, çĕр ĕçченĕн кăмăл-сипет идеалĕсем çине çак ял 

ĕçченĕ мĕнле пăхни пулса тăрать («Чапшăн пурăнмастпăр»). 

Лииезаийза иежзийĕ 

Илемлĕ публицистика жанрĕ тесе публицистикăпа литературăна 

çыхăнтарса тăракан жанра калаççĕ. Вăл политикăпа экономикăн тата 

ыттин чи кирлĕ те çивĕч ыйтăвĕсене илемлĕ тишкерÿ никĕсĕнче çутатать. 

Ку вăл пурнăçа сăнарлани мар, ун пирки шухăшлани, анчах кунта яланах 

малти вырăнта этем тăрать. Публицистикăран çак жанр политикăлла 

туртăм, çивĕчлĕх, пысăк пĕлтерĕшлĕх, логикăпа рационализмла тĕпчев 

йĕркине илнĕ, илемлĕ литературăран вара – сăнар йĕркипе стиль 

уйрăмлăхне. Çапла вара илемлĕ публицистика тексчĕ вăл – 

публицистикăлла тата сăнарлă хатĕрсем пĕр-пĕрне пуянлатнипе пулнă 

тулли пĕрлĕх. Кунта çакă пĕлтерĕшлĕ: 

1. Илемлĕ публицистика жанрĕнче тĕрлĕ шайри социаллă 

çыхăнусем палăраççĕ: «çын – çын» тата «çын – эп хам» сайра, тăтăшрах 

«çын – социаллă ушкăн» тата «çын – социум» (патшалăх, наци тата ыт.те). 

2. Илемлĕ публицистика жанрĕсем чăн пурнăçа, ăслăлăхпа ÿнере, 

культурăпа социологине кăмăл-туйăм тата ăс-тăн тишкерĕвĕсен 

çыхăнăвĕнче  сăнласа кăтартаççĕ. 

3. Илемлĕ публицистика тексчĕсен хăйсен стиль уйрăмлăхĕсем 

пур. Вĕсен хушшинче: 1) чĕлхе тулашĕнчи (çивĕчлĕх, васкавлăх, 

тапхăрлăх тата автор мĕн калани патне хăй кăмăлне уççăн кăтартни); 2) 

публицистика тĕлĕшĕнчен (информацилĕхпе витĕмлĕх тивĕçĕсен 

(функци) пĕрлĕхĕ). Информацилĕх тивĕçне текстри документлăх тата 

объективлăх пурнăçлать. Витĕмлĕх тивĕçĕ хаклавлăхпа, хĕрÿлĕхпе, 

уçăмлăхпа тата тавлашулăхпа çыхăннă. 

Илемлĕ публицистика жанрĕн тĕсĕсем шутĕнче очерк 

(публицистикăла, сюжетлă, портретла, çул-çÿрев очеркĕ, тĕрленчĕк), 

эссе, фельетон, памфлет уйрăмах вăйлă аталаннă. 

Илеелĕ хайлав вйлавĕ 

ХУРА КĂРӐҪ  

Повесть (сыпăк) 

 

I  

Пĕр кунтах икӗ инкек сиксе тухрӗ Семен Ильич Крысловсен. 

Кĕҫӗн ывӑлӗ Коля кӑнтӑрла ҫитичченех машинипе кӗрлеттерсе ҫитрӗ те, 

вут тухнӑ пек хыпаланса, картишне чупса кӗчӗ.  

Мотор сассине илтсе пулас, амӑшӗ ҫенӗк картлашки ҫине тухса 

тӑнӑ. Яланхи пекех кӑптӑр-каптӑр тумтир тӑхӑнса янӑ вӑл, хура юбки 

пӗҫернӗ ҫӗрулмипе вараланнӑ.  

– Апай, тырӑ миххисем ҫухалнине пӗлнӗ, – пӑшӑлтатрӗ ывӑлӗ 

амӑшӗ ҫумне пӗшкӗнсе.  

– Ак тата... Ак тата, –пӑшӑрханса ӳкрӗ Урине инке.  

– Миххисене ҫунтарас, шӑрши-марши ан пултӑр. Лара ҫиелтен 

кивӗ тырӑ сапалас. Кĕлет уҫҫи ӑҫта? – вӗтеленет ывӑлĕ.  

– Пӳртрех... Çиччас эп... Çиччас. Ухтарма килмеҫҫӗ пулӗ те?.. – 

амӑшӗн пичӗ пир пек шурса кайрӗ.  

– Кам пӗлет? – Коля кĕлетелле васкарӗ. Тӳрех ҫӗнӗ тырӑ шӑрши 

ҫапрӗ сӑмсана. Каҫхине кӗрхи тулла хуп пӗрмене силленӗччӗ. Юнашар 

пӳлмере кивӗ ыраш кӑна, вӑл ӑна витрепе ӑса-ӑса ҫав тулӑ ҫине 

чашлаттарчӗ. Туп халь, шыра. Тусан шӑрши ҫеҫ ҫапать сӑмсана. 

Амӑшӗ кӑштӑртатса кӗчӗ: 

– Ытла чӗрӳне ан шуйхат. Ялта машинӑпа ҫӳрекен эс анчах-и? – 

терӗ вӑл, ывӑлне ыйтуллӑн сӑнаса. Сасси пӑшӑрханса тухрӗ хӑйӗн. 

– Эп яланах юлашкинчен тиесе ҫитнине пурте пӗлеҫҫӗ. Якур вӑл 

ҫур ҫĕрчченех вырать. Ҫур хедер кастарать те – вырать. Миххисем ӑҫта?  

– Маччара, утӑ айне чикрĕм.  

– Ҫунтар халех! – хушрӗ ывӑлĕ. 

– Ара, кам шыратӑр унта? Михӗ вӑл– михӗ, халь пурне те 

патшалӑх кӑларать.  

– Колхоз ятне ҫырман-и?  

– Лайӑхах пӑхрӑм: ҫырман. Шур хут пек таса.  

– Ан хӗрхен миххисене. Эх, – ывӑлӗ, кулянсахаштах сывларĕ, – 

аттене итлесех тĕрмене ҫакланап.  

– Ан калаҫ кирлӗ мара... Колхозӑнне эс ҫеҫ-и вӑрлакан? Пирӗн 

ҫĕрӗ-шывĕ ҫавӑнта, – амӑшӗ халтӑрланма тӑрӑшать пулин те, сӑнӗнче 

аптраса ӳкни палӑрать. – Эп мачча ҫине хӑпарса тепре лайӑхрах 

пытарам-ха, –тесе кӗлетрен тухса каять.  

Коля кивӗ ыраша ҫулӑкпа тикӗслет, вара тин пӳрте кӗрет.  

– Мачча тӗпнех чикрӗм. Утти унта... тӳперенех. Ан кулян, Коля, 

милици те тупас ҫук.  

– Каятӑп, апай. Хулана пӑрахса каятӑп. Аттен куҫне пичче те 

тӑрантараймарӗ, эпӗ те тӑрантарас ҫук, – мӗскӗнленсе ӳкнӗ питне кӗпе 

ҫаннипе сӑтӑрчĕ Коля.  

– Ан калаҫ-ха кирлӗ мара... Аҫу та сирĕншӗнех пурнать, – 

лӑплантарма тӑрӑшать амӑшӗ. –Тен, ху та сӑлтавсӑрах сехӗрлентӗн пулӗ-ха.  

Тен, чӑнласах та ахаль ҫеҫ хӑрать Коля? Хальтерех ҫеҫ, комбайн 

тыррине складсем патне тиесе ҫитсессӗн, ӑна Степан Степанович 

кладовщик тытса чарчӗ. (Ялта Куб-кубатура тесе чӗнеҫҫӗ ӑна).  

– Ҫӗркаҫ чи юлашкинчен эс килнӗ-и? 

– Эп... пулĕ-и?  

– Бункерти тырӑ санӑн-и?  

– Паян такам пушатман пулсассӑн... Манӑнах пуль.  

– Никама та асӑрхамарӑн-и?  

– Ҫук. Сана шырарӑм эпӗ. Кӑшкӑртӑм, кӑшкӑртӑм... Накладнойне 

алă пустармаллаччӗ. Ме-ха, тыт.  

– Эп киле кайнӑччӗ те, – ҫапах хӑй хутне илчӗ. – Темскер пулнӑ-и? – 

шофер хӑй хӗрелнине туйрĕ.  

– Патшалӑха яма утмӑл михӗ тултарса лартнӑччĕ. Ирхине ирех 

ҫитрӗм – аллӑ улттӑ ҫеҫ. Е вӑрланӑ, е хам йӑнӑшнӑ. Пӗлместӗп... 

Пӗлместӗп, – хӑй вара шӑтарасла тинкерет.  

Ухмаха пеме пултарать Степан Степанович, утмӑлалла ҫывхарать 

те, лӗпки питӗрӗнсе пӗтнӗ. Кӳпшеке те тӑваткал питлӗ вӑл, хĕвелпе 

сарӑхнӑ куҫхарши айĕнчен сап-сарӑ куҫӗ чеен пӑхать.  

Ҫапла, аванмарланчӗ Коля, тиесе пынӑ тулла хӑвӑртрах силлесе 

килне вӗҫтерчӗ. Хӑй ытла та выҫӑ куҫланнине туйрӗ-ха. Каҫхине, никам 

та ҫуккипе усӑ курса, тӑватӑ михӗне кузова хӑпартса пӑрахрӗ. Унччен 

кузов тӗпне те хӑваркаласа илсе пынӑ. Шӑпӑрпа шӑлса пухатӑн та, икӗ-

виҫӗ витре пулкалать тырри. Ашшӗпӗтермест-и: тӑватӑ сысна, вӗсене 

ҫитерме апат кирлĕ. Тӑваттӑшӗ те каска пек, пĕр ама. Паян ашшӗ, 

вунтӑватӑ ҫӑвӑр тиесе, Ҫӗмӗрле пасарне карлаттарчӗ. Машини хӑйсен 

ҫӗнӗ, ещĕклӗ, хĕп-хĕрлĕ «Москвич». Тӗрӗссипе каласассӑн, ҫавӑншӑн ҫеҫ 

яла юлчӗ те Коля, ҫавӑншӑн ҫеҫ тыррине те вӑрларӗ. Ашшӗ пӗтерет: 

«Москвич» хакне кӑлармалла. Килте машина пурри паха, лар та кирек 

ӑҫтавӗҫтер. Хакӗ пур та, укҫапа пурӗпӗрех ларса чупаймастӑн. 

Коля килӗнчен каллех хире вӗҫтерчӗ. Кабина алӑкӗнчен пуҫне 

кӑларса пычӗ вӑл, ҫапах анкӑ-минкӗ шухӑшран уҫӑ ҫил те хӑтараймарӗ. 

Тӑватӑ михĕ темех мар колхозшӑн, Степан Степанович хӑех машини-

машинипе кĕртет пулӗ, хӗл каҫма икшер сысна пусать, патшалăха та 

ӳстерсе парать. Хӑй лӳппер те, арӑмӗ читлӗхе хупнӑ кӑсӑя пекех 

ҫивӗчскер, хӑйĕнчен нумай ҫул ҫамрӑкскер. Ҫав тытса пырать кил-

картишне. Юрӗ. Тата кам курнӑ Коля тырӑ вӑрласа кӗнине? Тытман вӑрӑ 

– вӑрӑ мар. Никам та курман. Никам та.  

Иккĕмӗш хут тиесе пынӑ чух лӑплансах ҫитнӗччӗ вӑл. 

Механизациленӗ йĕтем хӗрсех ӗҫлет, ҫӳлти хутра аллакан машинӑсем 

кӗрлени илтӗнет, шӑтӑк-ҫурӑксенчен тусан явӑнса тухать. Кӗрсе тӑнӑ 

автомашинӑсене тимĕр подъемник ҫĕклет, уҫнӑ бортран тырӑ бункера 

юхать. Пулчӗ те. Тырӑ пушатма ҫӑмӑл халь.  

Коля Крыслов тырӑ пушатса хире кайма тапранатчӗ ҫеҫ, таҫтан 

муртан сиксе тухнӑ колхоз председателе Федор Кузьмич Каштанов 

аллипе сулса чарчĕ. Шофер чĕри тӳрех картлатса сикме пуҫларӗ, вӑл 

хӑйне пĕр сӑлтавсӑрах никам та чарас ҫуккине ӑнланчӗ. Кӳпшеке питлĕ 

Степан Степанович сутнӑ. Йытӑ пуҫĕ, кӳпсе кайман такана хырӑм! 

Шатра пит!  

Колхоз председателӗ Федор Кузьмич яланхи йӑлипе шӑлаварне 

икӗ аллипе туртса хӑпартрӗ (ҫинҫе сутаналлӑ-и вӑл е ҫакӑ илме те 

тавҫӑраймасть?), сайра шӑлӗ витӗр чăртлаттарса сурчӗ (ҫичӗ ҫул ҫеҫ 

шкула ҫӳренӗ, культурӑна ӑнлансах пӗтереймест), кабина алӑкне уҫса 

хӑпарса ларчӗ.  

– Аҫу,ӑҫта? 

Сывлӑх сунас вырӑнне ав мӗн пирки ыйтать.  

– Пасара кайрӗ.  

– Аннӳ ӑҫта?  

– Чирлӗ.  

– Аҫу ӑна хӑйӗн ҫӑткӑнлӑх чирӗпе чирлеттерчӗ, –терĕте 

председатель шофера шӑтарасла тинкерчӗ. 

Пĕр сӑмах та шарламарĕ Коля. Тата мĕн калӑн чӑрсӑр пуҫлӑха?  

– Тапран. Каяр, – хушать вăл. 

– Хире-и? 

– Ҫук. Аннӳне ҫитсе курар.  

Коля сисрĕ: Федор Кузьмич ытахальтен пымасть вĕсем патне. 

Ытти чухне вунӑ ҫулта пӗрре кĕрсе тухнӑ-и? Ҫук, пӗрре пынине те 

астумасть Коля. Пухусенче-ларусенче мухтанкалать председатель: ялта 

кашни ҫын мӗн шухӑшпа пурӑннине пӗлетӗп, текелет. Хӑй ҫирӗм ҫул 

ӗҫленипе вĕҫкӗнленмест-и? –Шофер хӑй ӑшӗнче курайманлӑх туйӑмӗ 

хӑмлӑ пек пӑштӑ-пӑштӑ хӑпарнине туять. 

Ял варринчи тырӑ кӗлечӗсем, машина гаражӗсем хыҫа тӑрса 

юлаҫҫӗ, урам Анаткаса илсе анать. Кивӗ пӗве ял урамне сарса ярать. 

Пĕве вӗҫӗнчен сылтӑмалла пӑрӑнмалла. Ҫулӗ сарлака, курӑклӑ, ку ӗретре 

мӗн пурӗ те пилӗк кил ҫеҫ.  

Коля Крысловсем пӗве хыҫĕнче пурӑнаҫҫӗ. Вĕсен килĕпе вӗҫленет 

те урам. Умӗнчи ҫырмара та, вӗсенчен аяларахри ҫырмара та карта тытса 

ҫавӑрнӑ вӑрман. Пысӑках мар вӑл, пĕр икӗ гектар енне пулать-и? Ялта 

ӑна Крыслов Швейцарийӗ теҫҫӗ. Семен Ильич та мар, ун ашшĕ, Коля 

аслашшĕ Илья Семенч лартнӑ ӑна. Выльӑхсем ҫӗмӗресрен карта тытса 

ҫавӑрнӑ. Карти-шурӗ тӑкак кӑтартать ӗнтӗ, анчах Семен Ильич унпа хӑй 

вӑрманӗ пек усӑ курать: кунта ҫулла сутӑн илнӗ тӑватӑ-пилĕк пӑру ҫӳрет, 

йывӑҫсене суйласа касма пултарать. Ҫӗнӗрен лартать.  

– Ялта пӗр сирӗншӗн ҫеҫ Ҫӗпӗр, ыттисемшӗн хир тункати, – тет 

Федор Кузьмич машина ӑшӗнчен тухса. Каллех шăлаварне туртса 

хӑпартать вӑл, вӑтанмасӑрах чӗн пиҫиххине туртса хытарать, сайра шӑлӗ 

витĕр чӑртлаттарса сурать, урӑх пĕр сӑмах каламасӑр хапха алӑкне уҫать.  

Амӑшӗ каллех ҫенӗк картлашки ҫинче тӑрать, халь выльӑхсем 

пӑхма тӑхӑнакан лӑпӑр-лалӑр тумне улӑштарнӑ, хулсӑр кĕпе тӑхӑннӑ. 

Кĕпи сирень пек кӑвак, чӗркуҫҫи таран аркӑллӑ. Лавккана кайма тухнӑ-

ши? Тулĕк уринче килте ҫӳремелли тапочка. Хальхинче тутӑрне те 

ҫыхман, ҫивĕтленӗ ҫӳҫне хӗр пек ҫурӑм хыҫне янӑ.  

– Салам, Ириша, – тет председатель ал парса. 

– Салам, Федя, салам, – амӑшӗ йӑл кулса кĕтсе илет хӑнана.  

Коля аптраса пӑхса тӑрать. Амӑшне «Ириша» тенине пӗрремӗш 

хут илтет вӑл. Ялта ӑна Урине инке-и е кĕҫӗнреххисем Урине аппа тесе 

чӗнетчӗҫ. Тата килте амӑшĕ пĕрре кулнине курман, халь, ав, ҫӑварне 

хупма пĕлмест. «Федя» тет тата.  

– Кĕр, кĕр, Федя, пӳрте кӗр, – хӑй малтан хӑпарса каять вӑл, ҫенĕк 

алӑкне яри уҫать. Колхоз председателĕ яш каччӑ пек карлӑкран тытса 

икшер картлашка урлӑ улӑхать, тӗттӗм ҫенӗкре ҫухалать.  

Коля аптраса тӑрать: те ытахальтен килчĕ председатель, те Степан 

Степанович элекĕпе перс е ҫитрӗ. Тен, ӗҫе тухманшӑн ятласшӑн-и 

амӑшне? Анчах, ашшӗ каланӑ пек, «колхозра ҫирӗм ҫичӗ ҫул тар юхтарса 

ӗҫленӗ, стаж ҫитет, халь маччана сурса выртсассӑн та пенси параҫҫӗ. 

Чире пер ҫеҫ». Кӗмелле-и пӳрте, кӗрес ҫук-и – ҫак ыйтӑва та татаймасть 

Коля, урисене ҫĕр ҫумне калӑпласа лартнӑ, тейӗн. Председательпе амӑшӗ 

нумаях та тӑмаҫҫӗ г.ӳртре, каялла тухаҫҫӗ.  

– Ҫынсен пекех, – тет Федор Кузьмич. – Эп сирӗн пӳрте-ҫурта 

хаклӑ сӗтел-пуканпа тултарса лартнӑ пуль тесеттĕм. 

– Ей, Федя, ҫын тем те калаҫӗ. Ҫын чӗлхи вӑл… 

– Сысна вити кӑтартмастӑн-и?  

– Ҫемен мухтаннине илтрӗн пуль-ха.  

– Илтрĕм, – хӑй каллех шӑл витӗр чартлаттарса сурать. Аҫтан 

тухать ун сӗлеки? Е апат ҫиме те вӑхӑт ҫуккӑ-и унӑн? Выҫӑ ҫӳрет-ши?  

– Кур, ара, кур, – текелесе, амӑшӗ сысна вити патне ертсе каять. 

Коля ӑнланать халь: председатель вите курма килнӗ. Ашшĕ унта ултӑ 

пӳлĕм картланӑ, сыснасене тухса кĕме тесе, тӗрлӗ шӑтӑк шӑтарнӑ. 

Ҫурасен пӗр шӑтӑк, пӗчӗкскер; пысӑкланнисем валли пысӑкрах шӑтӑк. 

Мӑннисен – хӑйсен. Пӗрисене апат панӑ чух теприсем кӗреймеҫҫӗ. Акӑ 



 
 

137 

 

халь уҫса пӑрахнӑ алӑкран сыснасем нӑрӑклатни илтӗнет. Федор 

Кузьмич шала кӗмесĕрех пĕр хушӑ алӑкран пӑхса тӑрать.  

– Интереслӗ шухӑшласа кӑларнӑ... Вӑйлӑ, – текелет вӑл, анчах 

сӑнӗ-питĕнче питех тӗлӗнни те палӑрмасть. 

– Пырать, пӑхма ҫӑмӑлрах, – килӗшет амӑшӗ,  

– Тутӑ усратӑн сыснасене.  

– Вылъӑха ҫитерме усраҫҫӗ пуль? 

– Мӗн ҫитерен вара, Ириша?  

– Ан култар-ха, Федя. Сысна мӗн ҫинине пӗлместӗн-и? Е куҫранах 

кулас терӗн-и? – амӑшӗн пичӗ хӗрелсе каять, малтанхи савӑнӑҫӗ таҫта 

ҫухалать. Анчах ку туйӑмӗ пӗчĕк пӗлӗт айне лекнӗ хӗвел пек ҫеҫ, амӑшӗ 

каллех савӑнӑҫлӑ, йӑл-йӑл кулать, икӗ пит ҫӑмарти те пӑч путнӑ. 

– Кӗлете уҫса кӑтартмӑн-и? – сасартӑк ыйтать председатель.  

Амӑшĕпӗр хушӑ аптраса тӑрать. Унтан:  

–Кӗлет курман-и эс, Федя? – тесе, татах куланҫи тăвать. 

– Курнӑ пуль те, сирӗнне курас килет.  

– Кӑтарт, анне, кӑпарт, – хутшӑнать Коля.  

– Питӗрмен, кӗтӗр.  

Крысловсен кӗлечӗ патмар, Коля аслашшех ӑна пӳрт пӗренисенчен 

пураланӑ. Ҫӳллӗшĕ те пур, тӑватӑ картлашка тӑрӑх улӑхмалла. 

Халь Коля йӑлтах аптраса ӳкет, вӑл шурса кайнӑ пулас, пичӗ 

сасартӑк шӑнса кайнине те туять. Федор Кузьмич кĕлет алӑкне уҫса 

ярать, йытӑ пек, илтӗнмелле нӑш-нӑш! тутарса шӑршлать, вара тин шала 

кӗрсе ҫухалать.  

– Эс ухтарма килмерӗн пулӗ те, Федя, – сӑмах хушать аптраса ӳкнӗ 

амӑшӗ. Лешӗ нимĕн те шарламасть, тепӗртакран пӗр ывӑҫ тырӑ ывӑҫласа 

тухать. Амӑшӗ патне пырать вӑл, ывҫине сарса кӑтартать:  

– Ачусене таса чӗреллĕ ӳстереймерӗн эс, Ириша. Эх-ха-хай! Ху та 

Семен Ильичран иртеймерĕн. 

– Колхозникӑн тырӑ та пулмалла мар-и? – хутшӑнать Коля.  

Председатель ун сӑмаххине илтмĕше перет.  

– Астӑватӑн-и, Ириша, Унтри арӑмĕ йĕтем ҫинчен пӗр пӗчӗк сумка 

тырӑ илсе кӗнине? Пӗтӗмпе те тӑватӑ кило ҫеҫ пулнӑ унӑн. Виҫĕ ҫул 

тӗрмере ларса таврӑнчĕ. Астӑватӑн-и? – ыйтать председатель лӑпкӑ саспа.  

– Эс мана хупас тетӗн-и? – амӑшӗ каллех мӗскӗннӗн туртӑнса кулать.  

– Ҫук, Ириша. Колхоз халь кӗлмĕç мар. Тӑватӑ михĕшӗн ҫукка 

юлас ҫук. Тырри те хӑвӑртах юлтӑр. Тулĕк Семен Ильича тӑватӑ михӗ 

мар, тӑватӑ машина вӑрласассӑн та ҫитмест, – председатель тыррине ҫӗре 

сапать, ывӑҫипе ывӑҫне ҫапса алне тасатать. – Эх, Ириша, Ириша, – тесе, 

амӑшне ҫурӑмран лӑпкать. –Атя, Коля, – чӗнет вăл, унтан салтак пек 

вăртах ҫаврӑнса хапха патне утать.  

Кабинӑна кӗрсе ларсассӑн та иккĕшĕпĕр сӑмах та чӗнмеҫҫӗ. Вӑрра 

тытаканĕн савăнмалла пек те... 

«Ятлатӑрччӗ, вӑрҫтӑрччӗ пĕрех хут», – шухӑшлать Коля. Вӑл 

пӗтĕмпех аванмарланса хытса ларнӑ. Намӑс ӑна, хӑтьхалех ҫӗр тӗпне 

анса кай.  

Петр Лукичсем патне ҫитсессӗн, председатель машинӑна 

чартарать. Кунта платниксем мунча пуралаҫҫӗ. Петр Лукичпа кӑҫалхи 

ҫурнунне ҫеҫ ҫартан таврӑннӑ Юркка та пур кунта. Юркки пилӗк таран 

ҫарамасланнӑ, ҫан-ҫурӑмӗ ытлашши хӗртнĕ кирпӗч пек ҫунса ларнӑ.  

–Эс те тух, – чӗнчӗ вӑл Кольӑна.  

Колхоз председателӗ ҫынсем умӗнче намӑслантарасран шикленчӗ 

вӑл, ҫавӑнпа аванмарланнипех тухрӗ.  

– Юра, – терӗ Федор Кузьмич. – Машина йышӑн. Атту Коля икӗ 

эрне ӗҫрен кӑлар тесе тархаслатъ. Мӗншӗн ҫынна пуҫҫаптарас?  

– Халех-и? – шалтах тӗлӗнчӗ пилӗкӗ таран ҫарамасланнӑ Юра. 

– Халех йышӑн та комбайнсем патне тырӑ турттарма кай.  

– Чӑнласах-и, Коля? Машини те ҫĕнӗ-ҫке, мӗншӗн пӑрахан? – 

ӗненмерӗ Юра.  

– Хулана каятӑп. Зажигани уҫҫи кабинӑрах, –терӗ те Коля ҫаврӑнса 

утрӗ. Урисем сиксе чӗтренине туйрӗ вӑл, мунча пуралакан платниксем 

ан сисчӗр, ан пӗлччĕр тесе, хӑвӑртрах та хӑвӑртрах утма пикенчӗ. Анчах 

урисем хӑйӗн мар, хӑйӗн мар ҫав, хӑйӗн мар. Ури вырӑнне вӑрланӑ тырра 

тултарса хунӑн туйӑнчӗ ӑна.  

IV 

Урине инке Кольӑна шифоньертан кӗпе хыҫҫӑн кӗпе илсе парать. 

Ывӑлӗ ӑна тирпейлĕн хутлатать, чӑматана майласа хуратъ. Вырӑнта мар 

амӑшӗн чӗри. Малтан ывӑлӗ тухса кайнӑшӑн савӑннӑ пек те пулчĕ вӑл. 

Ара, ытла та пытарма ҫук-ҫке: пуҫ ҫаврашки те Федор Кузьмичӑнни пек 

иккӗ, пӳрнисем те пысӑк та тачка. Куҫӗ хӑйӗн ӗнтӗ: утмӑлтурат чечекӗ 

пекех кӑн-кӑвак. Ҫав куҫ ҫеҫ пусарать амӑшӗн чӗрине. Тухса каять те 

вӑхӑтлӑха хӑть куҫран ҫухалать тесе савӑннӑччĕ амӑшӗ, халь ӳкӗнсе 

хурланать. Камшӑн пурӑнас унӑн? Кама кӗтес? Кама апат пӗҫерсе 

ҫитерес? Хӗрӗх пиллӗкре вӑл, халь вара ватӑ карчӑк пек тӑр-пӗччен юлас-

и? Ҫемен вӑл, пӗр тухса кайсассӑн, ҫуршар уйӑх киле ҫакланмасть. ‹…›  

 Хĕвеле те капланнӑ ҫӑра сӑрӑ пӗлӗт ҫӑтать, кун ҫути пӗтнӗнех 

туйӑнать Уринене... Кĕпи аркине ҫӗклесех куҫҫульпе йӗпеннӗ питне-

куҫне шӑлать вӑл, унтан каллех карташне кĕрет. Каллех чи хаклӑ 

япалана ҫухатнӑ пек пӗлӗт ҫӑтнӑ хӗвеле тинкерет, тепĕр хут куҫне 

шӑлать... Такам пур пек килте. Ҫемен ҫитрӗ-ши?  

Ҫенĕк картлашки ҫинче вӗсенчен виҫӗ кил урлӑ пурӑнакан Ульяна 

кинемей ларать. Сылтӑм аллинче – пĕчĕк алюмини бидон. Сӗт-и, турӑх-

и, тепĕр чухне уйран та парса ярать Урине хĕрхенсе. Ĕне усрама вӑйӗ ҫук 

карчӑкӑн. Ие чӑмланӑранпа кӑвак юн тымарĕсемпе тулса ларнӑ хура ӳтлӗ 

сулахай алли начар ӗҫлет ун, сулахай урине сӗтӗрсе утать.  

– Пӳрте кӗрсе пӑхрӑм: никам та ҫук. Алӑкки уҫах та, инҫе кайман 

пуль, терем.  

– Анкартине ҫеҫ тухнӑччӗ. Леш вĕҫнех ҫитрĕм те...  

– Сывӑ ҫын ӗҫсĕр ларать-и?  

– Кӗр-ха эс пӳрте. Ирхи сӗт йӳҫӗхмерӗ-ши? Эп нӳхрепе анам. 

Бидонна кӳр, – Урине кинемейрен бидонне илсе шӑршласа пӑхрӗ: 

«Лайӑх ҫунӑ-ши? Вӗриленӗ пулас, таса».  

Вăл тухнӑ чух та Ульяна кинеми ҫенӗк картлашки ҫинчех ларать: 

– Урине кин, теп, Урине кин, тем ачалана пуҫларӑм-ха эп. Иртнине 

ялан аса илетĕп. Ҫав Гитлер вӑрҫи хыҫҫӑн-ха вӑл, пӗрре тӑраниччен 

ҫӑкӑр ҫиес те, вара вилсен те юрать, теттĕм. Ҫӑкӑрӗ-тӑварӗ халь типсе 

каять. Ҫук, шывпа тӗксе антарас килмест, яка пырлансах пыратпӑр, яка 

пырлансах пыратпӑр. Вилес те килмест xаль… 

– Вилме пурте вилетпӗр те, вилӗме халех ма асӑнас? – ун ҫумне 

пырса ларчӗ Урине инке. Юлашки чун хавалне пухса, хӑй хуйхине 

пытарма тӑрӑшать вӑл. ‹…› 

– Вӑрҫӑ хыҫҫӑн терӗм-ха... Ун чух эп хам аннене ӑмсанаттӑм. Пӗр 

кут та пӗр пуҫ теттӗм... Анкартийӗ ҫынсен чухлех, ĕни пур, сысна усрать, 

сурӑхсем тенкел сарлакӑш. Кӗҫӗн кӗрӳ лесник, вутӑ тупса парать. Пурӑн 

та пурӑн, теттӗм. Тӑпри ҫӑмӑл пултӑр та... халь тин ӑнланап: этеме турӑ 

пĕччен пурӑнма хушман. Ари, хушман. Ак сан пата килсе чуна пусартӑм 

та, пурӑнас ыранччен. Каям-ха халь, – тесе, Ульяна кинемей ҫӗкленет, 

хапха алӑкӗ патне тӑратса хӑварнӑ туйи патне урине сӗтӗрсе утать. – 

Ари, тем каласшӑнччӗ тата... Тем каласшӑнччӗ. Ей, ват пуҫ. Ари, 

тавтапуҫ тесе каласшӑнччӗ сӗтшӗн. Вӑт, пурӑнап тетӗп те, хам ирхине 

мĕн ҫинине те маннӑ.  

– Сывал, кинеми. Сывлӑха пултӑр сӗчӗ.  

– Ари, хӑвӑн та сан сӗт ҫиекен вите тулли. Манмӑп ырӑ чунна, 

Урине кин, манмӑп. ‹…›  

«Крыслов вӑрманне» вырӑнӑн-вырӑнӑн вӗрлӗк, вырӑнӑн-вырӑнӑн 

шӗтернек картапа тытса ҫавӑрнӑ. Ҫурхи шывпа ишӗлекен ҫырма пулнӑ вӑл 

тахҫан. Крисла Илли ялйышран «парӑр мана ҫав ҫырмана, эп ишӗлнине 

чарса лартатӑп» тенӗ те, карта тытса ҫавӑрсах вӑрман ӗрчетме тапратнӑ. 

Хурӑнӗ те пур кунта, ҫӑка та, йӑмра та; карта хӗррипе пилеш лартса тухнӑ. 

Кивӗ пӗве хыҫӗпе ҫулмаллăх ҫул курӑкӗ пусса илнӗ сукмак ҫырмана анать, 

пӗчӗк алӑк патне илсе тухать. Ҫырма тӗпне темшӗн юлашки вӑхӑтра хӑях 

сырӑна пуҫларӗ. Ҫемен ҫулать те ӑна, пӗтеретӗп тесе шырлан хĕрне 

ҫӗмӗртсем те лартса тухрӗ, пӗтмест-ха. Ҫӗмӗрт шыва юратать имӗш.  

Сукмак анаталла илсе анать, ҫӑлкуҫ патне пырать. Ҫӑлкуҫне пура 

янӑ, ытлашши шывне юхса тухма валак лартнӑ. Ҫӑлкуҫӗнчен инҫех те 

мар – пысӑк юман валашка. Тултарсан – ҫирӗм витре кӗрет. Шывӗ унта 

пур-ха, пӗтмен, анчах ӑшӑнса кайнӑ. Урине ҫичӗ-сакӑр витре ӑсса ярать, 

пĕр хушӑ ҫӑл тӗпне тинкерет. Икӗ вырӑнтан палкаса тухать шыв, ҫав 

вырӑнти хӑйӑр шап-шурӑ. Хӑйӗн ӳпӗннӗ сӑнне курать вӑл шывра, унӑн 

куҫ лакӑмӗ пысӑкланса кайнӑн туйӑнать. Татах тем ырӑмарланать ӑшра; 

ывӑлĕ тухса кайнишӗн ҫуралнӑ тунсӑх ҫӑлкуҫӗ пек тапса тӑнӑн туйӑнать 

Урине инкене. Тӳсеймест тек кунта тӑма, хӑма тротуарпа каллех 

валашка патне тухать.  

Пӑрусем канма выртнӑ. Тӑваттӑн вӗсем. Пӗри, хура-шурӑ тӗсли, 

хӑйсен, иртнӗ ҫуркунне ҫуралнӑччӗ те, ертсе юлни тӑватӑ уйӑх ӗнтӗ. Вӑл 

ҫӳллӗ те ҫап-ҫутӑ ҫӑмлӑ, ӗне кӗлетки кӗрсех пырать. Ыттисем хӗрлӗ, ҫамрӑк-

ха, Ҫемен вӗсене ҫуркунне ҫынсенчен утмӑл пилӗк е ҫитмӗл тенкӗ тӳлесе 

илсе ячӗ. Пӗр ӗне сӗчӗ-ҫӑвӗпех усраяс ҫукчӗ, упӑшки Вӑрнарти типӗтнӗ сӗт 

заводӗнче ӗҫлекен пĕр жуликран икӗ михӗ типĕтнĕ сӗт туянса пачӗ. Шыв 

вӗретсе лӑкатӑн та, сӗт пекех пулса каять. Патшалӑхӗ халь темӗн те 

шухӑшласа кӑларать: сӗт типӗтеҫҫӗ те... Ҫынсемех ҫимеҫҫӗ пулӗ те, выльӑха 

пырать. Каҫсерен, чуна суймалӑх тесе, ик ҫӑпала тип сӗт те тепрер кило урпа 

ҫӑнӑхӗ ярса паркаланӑ. Сутӑн илнӗ пӑрушӗсем те ҫап-ҫутах халь. Ҫамрӑк 

выльӑх, пӗр йӑл илсен, перекен-ха, перекен. Ертнӗ пӑрушне амӑшӗпе кӗтӗве 

ямалла пуль. Халь выльӑхсем хӑмӑл ҫинче ҫӳреҫҫӗ, апачӗ тулӑх. Пӗр-пӗр 

ачана тара тытсах вӗрентме ярас. Амӑшӗ халь те юратать-ха ӑна, юратать, 

чӗчӗ пӑрушне ҫулланӑ пекех ҫулласа тӑрать. Ытти ют ӗнесене тӗктермех 

памӗ, хӑй кĕтӳ пуҫӗ пулса хастарланса ҫӳрет. 

Кӑвайт та ҫунса пӗтет пуль тесе, каллех килне васкарĕ Урине инке. 

Мĕн ирхине тӑватӑ сехетрен пуҫласа сӗм-ҫӗрлечченех тӑнк-тӑнк! утать 

вӑл. Ачисем ҫап-ҫут сӑнлӑ ҫын пулччӑр, улпут пек тумтирсемпе ҫӳреччӗр, 

улпут ҫиекен апата ҫиччĕр тесе тӑрӑшрӗ те вӑл, ҫав тӑрӑшу юна кӗрсе 

юлчӗ пуль. Хуп-хура кӗркуннеччен выльӑххисене тарӑхсах ҫитет, хулӑпа 

та тиверткелет. Ҫемен ертнӗ пӑрӑва пасара кайса сутать, вӑкӑрĕсене 

затотовка парать. Шӑнтсан, сыснине пусать, тепӗрне заготскота-и, е пусса 

ресторана сутать, – кил-хушши пушанкалать те, каллех темĕн ҫитмест 

пек, каллех выльӑх-чӗрлӗх кирлӗ ӑна. Ялта ĕне-сурӑх усраман ҫын та 

йышланчӗ халь, тӳрпилӗклене пуҫларӗ халӑх. Сӗт-ҫу, аш-пӑш ҫимесен, 



 
 

141 

 

масара кай та, шӑтӑк алтса хӑв ирӗкӳпех кӗрсе вырт... Ҫапла шухӑшлать 

Урине инке. ‹…› 

 

V 

Семен Ильич больницӑран хӗвел анас чух тин таврӑнчӗ. Ан тив, 

выльӑх тухтӑрне ҫеҫ вĕреннĕ пултӑр, хӑех тавҫӑрчӗ йӗтес шӑмми 

хуҫӑлнине. Выльӑх тухтӑрĕсене эскулап теҫҫӗ те, ӑна йышӑннӑ хирург – 

аш-какай комбинатӗнче ӗҫлекен мясник. Этем кӗлетки уншӑн ӑвӑс хӑми 

тĕшне те тӑмасть: кӑшт-кашт укол туса шӑнткаларӗ те пӑтасем ҫатлаттарса 

ячӗ. Сулахай алли-мĕнĕпех гипсласа хучӗ кайран. Вӑл больницӑна 

вырттараҫҫӗ тесе шухӑшланӑччӗ, гипсне вӗри ҫапакан лампӑсемпе кӑшт-

кашт типӗткелерӗҫ, унтан «килне кай», тесе хучӗ. Укол туса шӑнтни ҫул 

ҫинчех иртрĕ, пӑта ҫапнӑ вырӑнсем тӳсмелле мар ыратаҫҫӗ.  

Ҫула май халь ҫеҫ хӑй хапхине туса пĕтернĕ Лариван Васильевич 

Баранова пыма чӗнсе хӑварчӗ. Хура мунча ҫӗрсе кайнӑ. Пурине 

пураттарнӑ вӑл, чус-хӑмасем хатӗрленӗ, шифер туяннӑ. Пӗлтӗрех 

лартмаллаччĕ те, вӑхӑчӗ тупӑнмарӗ. Ҫуркунне пушахчӗ, тырӑ акакан ҫук 

тесе, бригадир макӑрчӗ-макӑрчӗ те, сеялка хыҫӗнче тӑрса ҫӳреме тиврӗ, 

каярахпа ҫӗрулмине те лартмалла пулчӗ. Пӗр ӑстрӑм ялтан яла кӑмака 

тума ҫӳрерӗ вӑл. Ишекре ӗҫлерӗ те, унта та кунта хĕрарӑмсем хӑнкӑла 

ӗрчени ҫинчен калаҫнӑччӗ. «Камӑн хӑнкӑла пуррине список тӑвӑр, 

пилӗкшер тенкӗ укҫа пухӑр, килсе пӗтерсе паратӑп», – тенӗччӗ вӑл. 

«Кӑмака та тӑватӑн, хӑнкӑла та пӗтеретĕн», – ахӑрнӑччӗ кил хуҫи. «Эп 

санэпидстанцире ҫур штатра тӑратӑп», – суеҫтернӗччӗ вӑл.  

Вӑрнарти хими заводӗнче хӑйпе пӗрле салтак пӑтти ҫинӗ Элӗк 

чӑвашӗ Яргутов Аркати ӗҫлет. Час-часах кӗрсе тухать ун патне Семен 

Ильич ҫур литр эрехпе. Кашиинчех хлорофос илсе кайнӑ. Урине урай 

сĕрнĕ чух пĕр витре шыва кашӑк хлорофос ярса ҫӑвать те, эрнипех 

пуртре пĕр шӑна та ҫук. Сысна витине, туалета сапкаланӑ. Ҫынсем ҫулла 

шӑна ҫисе ярать тесе нӑйкӑшаҫҫӗ, Семен Ильичӑн кил-ҫурт таврашӗнче 

те пĕр шӑна ҫук.  

Крысинсем патне ҫын та пымасть, шӑна та вӗҫсе кӗмест тесе 

куҫранах кулаҫҫӗ ялта. Кулччӑр. Виҫӗ литрлӑ банкӑри хлорофоса, сад 

сирпӗтмелли илчӗ те Ишеке вӗҫтерчӗ Семен Ильич. Каҫхине вӑл кӗсйине 

тӑватҫӗр тӑхӑрвунӑ тенкĕ укҫа чиксе таврӑнчӗ. Перекет кассине те хурас 

тесе шухӑшланӑччĕ те... Ку пӗрре шик! шӑхӑрса тупнӑ укҫана мунча 

тума ярас терӗ. Халь гипспа сахалтан та пĕр уйӑх кĕрĕк арки йӑваласа 

пурӑнмалла. Хӑй килтех пулать, ӗҫлеттерес платниксене. Инкек-

синкекӗн усси-сыппи ҫав пултӑр хӑть.  

Ҫак шухӑшпа ҫитсе кӗчĕ вӑл килне. Урине чухах лаҫран тухать.  

– Хуҫӑлнах-и? – ыйтрӗ вӑл, тӳрех упӑшкин мӑйран ҫакса янӑ 

аллине асӑрхаса.  

– Хуҫӑлнӑ. Инвалида тухрӑм, – Семен Ильич куланҫи турӗ. – 

Пиншак куртӑн-и? 

– Куртӑм. Ахалех тӑккаланнӑ эс. 

– Пальто илесшӗнччӗ те, сана юрӑхли тупаймарӑм, – тыттарчӗ 

Семен Ильич. – Шалпаррисем пур, тем чухлех. Хула майрисем валли 

ҫӗлесе тултарнӑ. Эс халь те хĕр кĕлеткинчен тухмастӑн та, – хушса хучĕ 

вӑл, арӑмне савӑнтарас тесе.  

– Кунпа та ӑҫта каяс ман?  

– Лавккана. Пиччӳ патне. Тĕрмере пурӑнмастӑн-ҫке эс.  

– Ку выльӑх-чӗрлӗх чĕр тӗрмех кӑтартать.  

– Халь ак хам килтех пурнап. Хӑрах ал сывах... Апат пӗҫертӗн-и?  

– Ҫӗрулми пӗҫертӗм те, нӳч-и, шаркку-и тӑвас, теттĕм. Пĕр чашӑк 

турӑх хӑвартӑм. Уйран та пур. Ĕне сурăм.  

Семен Ильич арӑмӗ самаях хĕрнине асӑрхарĕ-ха. Пичӗ шурса 

кайнӑ. Ҫынсем, ĕҫсессӗн, хӗрелеҫҫӗ, ку шурса пырать. Шӑв-шавӗ сахал 

мар пулнӑ вĕсен, Урине ĕҫке ернине ял та пӗлет ӗнтӗ. Коля ҫартан 

таврӑннӑранпа самаях йӗркене кӗчӗ пек. Анчах хальхинче шарлас 

темерӗ: хӑй те паян ӗҫнипе типшар курчӗ. Ху таса пулсан, ятлаҫ.  

– Пирĕн ветчина пӗтнӗ-и? – ыйтрӗ упӑшки.  

– Пур кӑштах. Тути ҫук ун, мунчала чӑмланӑ пек.  

– Тушонка пур-и?  

– Вӑл пур.  

– Пӗр банкине уҫса нӳчпе тӳ. Лариван Васильевича чĕнтӗм. Ыран 

мунча тума пуҫлас. Ҫӑмарта пĕҫер.  

Семен Ильич аш-пӑш хатӗрлеме ӑста. Ҫуркунне енне селитра шывӗ 

ярса лартнӑ каткаран сыснан икĕ пĕҫҫине кӑларать, хӗвел ҫине тухса ҫакса 

кушӑхтарать, унтан чустапа сӗрсе лаҫ маччине хӑпарса ҫакать. Мӑръене вӑл 

алӑклӑ, тӑрпаллӑ тунӑ. Тӑрпине хупса алӑкне уҫать, Урине выльӑх апачӗ 

пĕҫерет, тӗтĕм палкать ҫеҫ. Пĕр лавккара та тупса илейместĕн вӑл тунӑ пек 

окорока е ветчинана. Юлнӑ сысна ашӗпе пӑру ашне хутӑштарса кӑмакана 

лартать, хӑй нӑсӗпе пӗҫерет. Урине аш шӑммине ҫӑпалапа суйлать, Семен 

Ильич кӗленче банкӑсене тултарса питӗрет, унтан нӳхрепе антарать. 

Арӑмӗнчен: «Пӗтмен-и?» – тесе юри ыйтрӗ вӑл, пӗлтӗр парлантарса 

лартнисем те тӑрса юлнӑччĕ. Аш-пӑшран татӑках тӑмаҫҫӗ вӗсем.  

Семен Ильич, чӑлана кĕрсе, ещĕкрен икĕ кӗленче эрех кӑларать. 

Кусене вӑл хӑй илмен. Кӑмака туса пӗтерсессӗн, кашни хуҫах хӑналасшӑн.  

«Ман ыран урӑх хуҫа патне каймалла-и? Каймалла. Эс мана ӗҫтерсе 

мухмӑрлӑ тӑвасшӑн-и? Юрамасть. Ырӑ сунан пулсассӑн, пӗр ҫур литрне 

пар мана, ерҫсессӗн ӗҫӗп. Кӑмакине йӗрĕлче пек туса панӑ, типмесӗрех 

пăравус кӑмакинчен кая мар кӗрлесе туртать. Хӑрӑмне те виҫӗ ҫулта пӗрре 

ҫеҫ тасатмалла. Хӗрӗх ҫул хӑнк тумасӑр ларать. Пайтах асӑнӑр Семен 

Ильича!» – кашни килтех ҫак сӑмахсене калать вӑл кӑмака туса 

пӗтерсессӗн. Хӑшӗ ҫур литр, уҫӑрах кӑмӑллисем пӗрер литр та парса яраҫҫӗ. 

Ҫынсем тĕрлĕрен. Хӑшĕ-пӗри тархасла-тархаслах ĕҫтерет те, эрехне те 

парса ярать. Пысӑк михӗрен тунӑ кутамккине мастерокпа мӑлатук чиксе 

тухса каять вӑл килтен, пӑнкӑ-пӑнкӑ кӗленчесем тултарса таврӑнать. 

Машина туяннӑранпа хӑть ещӗкӗпех лартса таврӑн. Пахаччӗ те-ха ӑйӑрӗ, 

конструкторӗ Крыслов валлиех шухӑшласа кӑларнӑ темеллеччĕ те...  

Хапха алӑкӗ шалтлатрӗ. Коля килмерĕ-ши тесе, чӑлан чӳречинчен 

тинкерчӗ вӑл. Ай, Лариван персе те ҫитрӗ. Семен Ильич кӗленчисене 

йӑтсах тухрĕ: куртӑр еплерех хӑна пулассине.  

– Ай сан картишӗ! – терĕ Лариван. – Кунта – вӑрман хуҫалӑхӗ!  

– Пур... Пур. Мунча тума ҫитет.  

Хапха сассине илтсе, Урине инке те лаҫран тухрĕ. Вӑл упӑшкине 

Коля тухса кайни ҫинчен каласа парасшӑнччӗ. Малтан ĕлкĕреймерĕ, халь 

ҫын ҫитсе кӗчӗ.  

Лариван сарлака хул-ҫурӑмлӑ та тапчамскер, пичӗ виҫĕ кĕтеслӗ: 

сарлака ҫамкаллӑ та шӗвӗр янахлӑ. Сарӑ куҫӗ ҫамка айӗнчен ҫынна 

сӑнаса та чарлаттарса пăхать. Сӑмси вӑрӑм, тути мӑкрӑҫ. Ҫавӑншӑнах-и, 

тен, ялта ӑна «хир сысни», теҫҫĕ. Хӑй пӗлет-ши ҫав ята, пӗлмест-ши, – 

паллӑ мар, анчах намӑса-симӗсе уяманскер вӑл. Унӑн – «хӑйӗн бригада», 

темиҫе айвана тупнӑ та, пӳрт-ҫурт туса ҫӳрет ял-ялӗ тӑрӑх.  

– Сан хатӗр-и унта? – ыйтать Семен Ильич арӑмӗнчен, ӑна эрех 

кӗленчисем тыттарса. 

– Ҫӑмарта пиҫмен-ха. Нӳчне тӳрĕм.  

– Тю-тю! Тӑхта, Семен Ильич, малтан ӗҫне кӑтарт. Куҫна хуп та 

ҫӑла сик тенӗ пек пулса ан тухтӑр, – Лариван ҫӑвар тулли кулса ячӗ. – 

Вырӑнне кӑтарт тата.  

– Вырӑнӗ мĕн тума кирлĕ сана?  

– Строительствӑра малтан ҫĕр уйӑрса параҫҫӗ.  

– Кив мунча вырӑннех лартас, – Семен Ильич платника пахчана 

илсе тухрӗ.  

Витнӗ чусӗсем ҫӗрсе кайнӑ, ҫӗр ӑшне икӗ йÿнӗнех путса кӗнӗ 

мунча анкарти хӗрринче ларать. Пӗр енчен ӑна «Крыслов вӑрманӗ» 

хупӑрлать, тепӗр енчен – ватӑлса кайнӑ сад. Ватӑ улмуҫҫин пӗр пысӑк 

турачӗ мунча ҫинех анса выртнӑ. 

– Тю-тю! Ку мунчана Илья Семенович аслашшĕ лартнӑ пуль? – 

хытса тӑчӗ Лариван Васильч.  

– Ан калаҫ-ха кирлӗ мара. Атте ӑна вӑрҫӑччен пӗр ҫул маларах хӑй 

пураса хӑй тӑр-пӗччен хӑтларӗ, – тавӑрчӗ Семен Ильич. – Паянхи пек 

астӑватăп.  

– Старикки ӗҫлетчӗ-ха, – шухӑша кайса тӑчӗ Лариван. – Ку 

мунчине пӑсмалла-и?  

– Пӑсмалла.  

– Так... Так. Пури кил хушшинчех... Тӑхӑр йӳн. Никĕс пур-и?  

– Юман. Пӗр йӳнлӗх.  

– Тепӗр йӳн хутшӑнать. Никӗсне юпа ҫине лартмалла пуль?  

– Лартас. 

– Так... Так. Ҫенӗкне чусран ҫапмалла-и?  

– Верандӑллӑ тӑватпӑр, ҫенӗкне чуспа мар, шиферпа! ҫапатпӑр. Сирӗн 

чус савалас хуйхӑ пулмасть. Тӑрӑ – шифер, айне хума толь пур. Вӑхӑта ан 

ирттер. Атя, – Семен Ильич сывӑ хулӗпе Лариван Васильча ҫавӑтрӗ.  

– Пӗр кивӗ хура мунча пӑсиччен, ҫĕннине ыр ятшӑн та сӑвапшӑн 

туса парап, – пуҫарчӗ сӑмахне Лариван Васильч. Кил хуҫи ҫак сӑмахсен 

пӗлтерĕшне тӳрех шахвӑртрӗ: хак хӑпартасшӑн.  

«Эрех кӑмӑла ҫемҫетекен», – шухӑшларӗ вӑл, ҫавӑнпа платника 

хирӗҫ шӑл шурри те кӑтартма шухӑшламанччӗ, анчах тӳсеймерӗ: – Эп 

хам ӗмӗрте хура мунча мар, пин кӑмака пӑснӑ пуль. Ÿсĕретĕн-и унта, 

сӑмса шӑнкартатӑн-и – пĕр талӑк хуп-хура хӑрӑм тухать. Йӗтес шӑмми 

хуҫман пулсан, эсир ҫитнӗ ҫӗре пӑсса хураттӑм. Пӑсасси – тӑвасси мар.  

– Пӑсасси – тӑвасси мар. Тӗрӗс. Кӑмакана хам та пӑснӑ, ху 

астӑватӑн, хӗрӗх ҫул йӑсӑрлантарнӑ хура мунчана эсӗ те пӑсас темӗн, – 

тапах чарӑнса тӑчӗ Лариван. 

«Еккей, пуҫу-качку», – шухӑшларӗ Семен Ильич, саспа ҫапла 

хушса хучӗ: 

– Атя-ха, йӳҫӗ ӗҫсе, тутлӑ калаҫар.  

– Ҫӑкӑр-тӑвартан асли кам пур? Хапха туса пӗтернӗ чух пыр ярӑнать: 

неушлӗ, тетӗп, хамӑн вӑрӑм ҫӳҫлӗ арӑм кӗске ӑсӗпе ҫур литр илсе килме 

тавҫӑрать? Тавҫӑрать сана – ҫӑварна карсах тӑр, шӑна ҫеҫ вӗҫсе кӗрет, – 

Лариван каллех кӑлтӑртатса кулса ячӗ. Кулли ӗнтӗ савӑнӑҫне 

пытараканскер мар, пĕтӗм питне-куҫне тапса тухнӑ.  

Семен Ильичӑн лаҫҫи – шурӑ мунча ҫенӗкӗнче. Ашшӗ вилсессӗн, 

кунта куҫса килчӗ те тепĕр ҫулнех лартрӗ. Мунча пури пысӑкрах пулчӗ. 

Ик-виҫ сехет ҫунтар, пӗрре-иккӗ ҫапӑнан та, урайӗнче вара ӑшши лӗм те 

ҫук. Урана сивӗ ҫапать. Мунча-и вӑл? Кӑмакине пӑсрӗ. Халь кӗлет 

темелле-и ӑна? Арӑмӗ выльӑх апачӗ пӗҫерсен, тулта лартнӑ каткасене 

тултарать, кунтах ҫӑнӑх е комбикорм тыткалать. Лаҫҫи ĕнтӗ... Чус 

вырӑнне тултан та, шалтан та шиферпа ҫапнӑ ӑна, урай сарнӑ. Пӗртеп-

пĕр чӳречи гараж енне тухать. Кӑмаки те хӑйле евӗр, пысӑк: пӗр хуранне 

вучахри пек ҫакмалла тунӑ, тепӗрне, аякран хутмаллине, кӗртсе лартса 

тӑмпа шӑлса хунӑ. Пӗр харӑсах икӗ хуран лакӑртаттарма пулать. 

Тӑваткал сӗтел тата темиҫе пукан пур кунта.  

– Нӳчĕ сивĕнсе каять, – васкатрӗ Урине инке, – Ҫӑмарти пиҫрӗ. 

Хӑяр-помидор хурса панӑ. Ларӑр, – унӑн каллех Коля хулана тухса 

кайни ҫинчен калас килсе кайрĕ, сӑмаххи чӗлхе вӗҫнех ҫитет, кӑтӑкланӑ 

пек йӗкĕлтесех тӑрать. 

– Лар, лар, Лариван Васильч. 

– Ларас. Ятӑм та «лар» сӑмахран пуҫланать, Лариван – лариман, 

Курмила – куриман тесе витлетчĕҫ ĕлĕк.  

– Пурте хатӗр. Эп кайса ка–ам-ха, – терĕ Урине.  

– Пĕр черккине тытсах кай. Тулӑх ҫӑкӑру-тӑварушӑн тавтапуҫ, – 

хутшӑнчӗ Лариван.  

– Ĕҫӗр, ҫийӗр, – Урине инке тухса утрӗ.  

Иккӗшӗ те самаях хӗрчӗҫ вӗсем. Сыпнӑ Ларивана калаҫтарса 

тӑрантарма хӗн:  

– Алӑ кукри пыр еннелле, тенӗ те, ĕҫлерӗм, ӗҫлерĕм, ҫичӗ ача 

пырӗшӗн те, ҫичӗ ача тумӗшӗн юхрӗ манӑн тар. Хамӑн пыр та тутла 

юратать, хамӑн чун та шукӑльшӑн... Пырӗ ҫын патӗнче, ҫын апачӗпе 

тӑранчӗ, куҫ шукӑль ҫынсен тумне курса ҫураҫрӗ. Фуфайка ҫирен 

хывӑнмарӗ, кирзӑ атӑ ураран тухмарĕ. Кушак ҫемҫе вырӑна юратать, 

пулӑ тӑрӑ шыва юратать, этем лайӑхрах пурнасшӑн ҫунать. Ҫунтӑм-

ҫунтӑм лайӑх пурнӑҫ тӑвасшӑн, ӗмӗтӗм ĕмӗлке пек ҫеҫ пулчӗ, хам 

утсассӑн хампа пӗрлех пычӗ те, хӗвелсӗр кунсенче вӑл та курӑнмарӗ, – 

шӑпланчӗ те, ҫӑмарта шуратма пикенчӗ.  

– Сан патра кӑмака туса панӑранпа пулман. Хӑвӑр урамсем вӑйлӑ 

пурӑнать теҫҫĕ, – Семен Ильич тепӗр кĕленчине пуҫласа чĕрккесене 

тултарчӗ. Хӑйне валли вӑл кашнинчех сахалтарах ярса партать, ячӗшĕн 

сыпкаласа илет. 

– Эй, ҫын ҫӑварӗ – акатуй, вӑл тем те кĕрлĕ, шавĕ пур та чӑнлӑхӗ 

ҫук, – ҫийӗнчех тавӑрса хучӗ Лариван.  

Сыпнӑ эрех унӑн пырне уҫса ячӗ, черккине сӑмах чӗнмесӗрех 

ӳпĕнтерчӗ. Семен Ильич ӑна сӑнаса, пӑхкаласа ларчӗ. Лариван унран пӗр 

вунпилӗк ҫул ҫамрӑк, анчах сӑнӗ-пуҫӗпе чылай ватӑ пек курӑнать. Вӑл 

салтака кайнине те, таврăннине те, авланнине те лайӑх астӑвать. Шӑвать-

ҫке вӑхӑт, шӑвать... Сисмесӗрех ватӑлатпӑр.  

Пӗр хушӑ шӑпланчĕҫ. Иккӗшĕ те пулас калаҫу тӗшшине кӑларасса 

кӗтеҫҫӗ. Иккӗшӗ те ҫын ӗҫне туса чӑрсӑрланнӑ, анчах сӑмах-юмах тӗп юхӑма 

кӗмерӗ-ха. Ҫӑмарта шуратнӑ Лариван мӑкрӑҫ тутине карчӗ, ҫӑмартине 

ҫӑварне тĕксе кӗртрĕ. Ăна чӑмласа пӗтернӗ-пӗтерменех калаҫу пуҫарчӗ:  

– Кайри ӑс мала ӳксен, пит ӑслӑ пулӑттӑм. Мана хаклӑ илет, теҫҫĕ. 

Мĕн хаклă? Ялта кунсерен вунпилӗк тенкӗне ӳкермесен, тумтир ҫӗтнӗ хака 

саплаймасть. Шахтерсем, ав, сменӑра вӑтӑршар тенкĕ ӳкереҫҫĕ. Ҫичӗ сехет 

ĕҫлет те вӑл – ирĕклӗ. Эп куракпа пӗрле тӑрса хĕвел анса ларсан ӗҫ вӗҫлетӗп. 

Вунтӑватӑ е вунултӑ сехет пуртӑпа кӳплеттер-ха эс. Шахтер ӗҫĕнчен ҫӑмӑл-

и? Тю-тю! Ҫын куҫĕнчи ҫӳппе пӑхмастӑп эп, хам куҫран тахҫанах пӗрене 

кӑларнӑ. Намӑссӑр тесе ан кала, хӑюсӑр ҫын выҫса вилнĕ, теҫҫĕ те, кунне 

вунпилӗк тенкĕ лармасан, пурттӑм тутӑхса вырттӑр, сава катӑлтӑр, пӑчкӑм 

хуҫӑлтӑр. Ялти ӗҫ – ҫывӑхри ӗҫ, патшалӑх ĕҫне кĕрĕшес пулсан, эпӗ те 

шахтер, – Лариван каллех кӑмӑллӑн кӑлтӑртатса кулса ячӗ, сӗтел ҫине ӳкнӗ 

пӗвне ҫĕклесе тӳрленчӗ. Ҫамка айĕнчи сарӑ куҫ чеен ялтӑртатать, вӑл мӑкрӑҫ 

тутине уҫса хунӑ, лашанни пек вӑрӑм шӑлĕсем сап-сарӑ.  

«Шӑлне те тасатайман философ, – шухӑшлать Семен Ильич. – Вӑн 

еплерех калаҫма вӗренсе кайнӑ вӑл, ют ҫĕршыв министерствинче ĕҫлеме 

ҫеҫ яр. Анчах мана та купӑста ӑшӗнчен тупман: ҫыннах улталаттарман-

ха Крысловсем».  

– Тырӑ акрӑм-ха эп кӑҫал. Ирхине, куракпа пӗрлех тӑрса утап хире, 

кун каҫиччен сахалтан та пилӗк тонна тырӑ пушататӑн сеялкӑсене, каҫхи 

смена сакӑр сехетре килет... Кӑмака тунинчен виҫӗ хут ытларах 

ывӑнатӑн панкраллӑ хир тӑрӑх сиксе ҫӳресе. Ну, тетӗп, кунне вунӑ тенке 

ӳкетех. Вунӑ кун акрӑм. Ман ӗҫе колхоз хĕрӗх виҫӗ тенке хакланӑ, – вӑт 

сана шахтер! Тусанĕ ай-яй унта...  

– Колхоз вӑл – бесплатхоз, кунта коммунизм тӑвасшӑн ӗҫлетпӗр. 

Коммунизмне ӑна эс те, эпӗ те курас ҫук, ман социализмрах ҫичĕ ачана 

коммунизм валли ҫын тумалла, – пӳлсе хучӗ Лариван.  

«Вӑт сӑмса шывӗ! – шухӑшлать Семен Ильич, – пысӑк сӑмахсене 

асӑнать, тупӑннӑ политик, тула тухакан вырӑна шӑлса тасатма 

вĕренеймен хир сысни! Бесплат эрехе ӗҫсен, бесплат апата ҫитерсессĕн, 

эпир пурте коммунизмшӑн. Тӑхта, тутӑхнӑ пӑта, ҫапса лартам-ха эп сана 

хӑв вырӑнна»! Саспа: 

– Пӗлӗт хӑлӑпне ҫулса тытасшӑн халь платниксем. Хӑлӑпӗ катара, 

ҫĕкленме пусми ҫук. Прохор Степанӑч пӳртне тӑрласа патӑр эсир: кунне 

вунпӗр тенкӗ ҫеҫ лекнӗ. Назар Моисеевăн чӑн чул ҫуртне тӑрларӑр, 

кунне вуникĕ тенкĕ ҫеҫ лекнĕ. Ял пĕлет кун пирки.  

– Прухвур вӑл – урӑх статья! Ман кум вӑл, кум! Эп унӑн кӗҫӗн-

ывӑлне йӑтнӑ. Курка-сӑраран хӑварман, автан пуссассӑн та шӳрпине пĕрле 

ҫинӗ. Хамӑн пӳрт никĕсне янӑ чух виҫӗ кун песплатнӑ ĕҫлерӗ, пӳрт 

хӑпартнӑ чух кӗтес купаларӗ. Тю-тю! Пӳрт кӗтесӗ купалама халь кунне 

утмӑл тенкӗ тӳлеҫҫӗ. Эс ӑна ҫав хака хӑпартса ҫитертӗн. Маҫтӑр! Эп маҫтӑр 

мар-и? Пирӗн, тӑватӑ платникӑн, эс пĕр кунта ӗҫлесе илнине илмелле мар-

и? – Лариван сиксе тӑрса сылтӑм аллипе кӑкӑрне шаплаттарчӗ. – Совеç ҫук 

сирĕн, Крысловсен, – тесе лак ларчӗ, сарӑ куҫӗсене ялтӑртаттарса Семен 

Ильича тинкерчӗ. Тӳсеймерĕ: – Эс техникум пĕтернӗ, хуш тепĕр ҫын 

тӳпине: миҫе тенкӗ тухать унта? – сӑмахне вӗҫленӗ Лариван сӗтел ҫине кӑн-

кан! пӑхкаларӗ. Черкки пушах, хуҫи тултарса паман.  

Семен Ильич ҫилленсех кайрӗ: киле килсех, унӑн ҫӑкӑр-тӑварне ҫисе, 

унӑн эрехне ӗҫсе, куҫранах темӗн те калать. Унӑн ӑна ҫак самантрах хӑваласа 

кӑларса ярас килчӗ. Анчах тырпул пухса кĕнĕ вӑхӑтра туп-ха платник!  

– Пӳрт вӑл – пӳрт, мунча вӑл – мунча. Кунран тӳлесен, ҫур уйӑх та 

ӗҫлӗр. Халӑх хакне тӳлеп сире: икҫӗр аллӑ тенкĕ те, ӗҫ пĕтсессӗн, 

шӑварап, – тесе хучӗ.  

– Тю-тю! Мунчу вӑл сан – ҫур пӳрт. Кирпӗч ҫурт тӑррине тума пин 

ҫурӑ куҫ хупса параҫҫӗ те, эс икҫĕр аллăпа мӑшкӑлласшӑн, – Лариван хӑй 

ытлашши хӗрнине сисрĕ, анчах чараймарĕ чӗлхине.  

– Икҫĕр ҫитмӗл! 

– Ăсли ӑсласа иличчен ухмаххи персе ярать, теҫҫӗ те, сана эп 

ухмах тесшӗн мар. Сан пек чее ялта та ҫук. Перекет кассинче сан хӗрĕх 

пин выртать теҫҫĕ те, пирĕншӗн ҫур пинне хӗрхенетӗн-и? – Лариван 

каллех сиксе тӑчӗ. 

– Ҫын укҫине ан ӑмсан. Тĕп суккӑр пулнӑ, тет.  

– Пилĕкҫӗр тенкĕ – халӑх хакӗ. Пире те пӑшӑрхануллӑ пулмасть, 

эсĕ те камӑлсӑр ан юл. Тӑватӑ хут апат ҫитерен, ҫапла ал ҫапар. Ĕҫлеме 

эпир ӳркенмен, ҫын килне пуҫӑн кӗнӗ те кутӑн тухнӑ. Ҫураҫсан ӗҫнӗ, мӑк 

ҫине хӑпартсан ӗҫнĕ; шыв сыппа ларать, сӑра чейникӗ яланах турпас 

купи ҫинче тарласа ларнӑ. Сан патра та ҫапла пултӑр, – Лариван сĕтел 

урлӑ алне тӑсса пачĕ. Семен Ильич унӑн алне сирсе ячĕ. 

– Виҫҫӗр тенкӗ.  

– Хыт кукар эс, Семен Ильич. Вуникӗ пуртӑ пĕр ҫӗрте выртнӑ, 

вуникӗ кӗнчелеҫҫи – выртман. Хӗрарӑм мар эп, аллӑ тенкине кататӑп. 

Уйран уй ана пултӑр, ялтан ял пĕлӗш пултӑр. Пӗр-пӗрне курмасӑр 

пурнас ҫук, кирлӗ кунта катӑк пуртӑ та кирлӗ, черккене тултар, – 

Лариван лак! ҫеҫ ларчӗ.  

– Виҫҫӗр аллӑ, – Семен Ильич эрех кӗленчине ҫулса илчӗ те 

чӗркуҫҫи ҫине лартрĕ.  

– Тю-тю! – Лариван Васильч каллех ҫӗкленчӗ, сĕтел хушшинчен 

тухрӗ. – Паян ӗҫнӗшӗн сана эп ыран пĕр литр эрех килсе паратӑп, сан пек 

хыт кукарпа урӑх пĕр сӑмах калаҫмастӑп. Хӑв ҫынран шӑйӑрасшӑн, 

ҫынна бесплат ӗҫлеттересшӗн, – Лариван пӑтана ҫакнӑ карттусне илчӗ.  

– Тӑватҫӗр. Все! Ни пĕр пус мала, ни пĕр пус кая, – тесе Семен 

Ильич та ҫĕкленчӗ.  

Лариван лутӑрканса пӗтнӗ ула карттусне тепĕр хут пăтана ҫакрӗ, 

кӑлтӑртатса кулса ячĕ.  

– Капла та йӳнӗ те, юрӗ, ялти ӗҫ, – унтан хытса ларнӑ алне тӑсса 

пачĕ: – Ме, тыт.  

Каллех сĕтел хушшине вырнаҫрӗ вăл, тултарса панă черккине тытрĕ:  

– Эс калашле, халь йӳҫӗ ӗҫсе тутлӑ калаҫар-ха, – тесе, черккене 

ӳпӗнтерчӗ, сивӗннӗ нӳче пӗр кашӑк ӑсса хыпрӗ, ӑна сысна пек чаплаттарса 

ҫӑтса ячĕ. – Пахалӑхшӑн эс ан пӑшӑрхан, хам сӑнаса тӑратӑп, хам ертсе 

пыратӑп. Чус-хӑма пӑсмӑпӑр, пӑтуна вӑрламӑпӑр. Эпир патшалӑхӑнне е 

колхоз ӗҫне тунӑ чух пушӑ алпа таврӑнмастпӑр. Кунта секрет-вӑрттӑнлӑх 

ҫук, тӗнчере пур платник та вӑрлать. Ман алла пӗлетӗн эс, пуҫна ҫавӑрса, 

таврана тинкерсе шухӑшла: ман пекки миҫе тупатӑн? Тю-тю! Пуруна 

куртӑм санне, ху пураланӑ, конешнӑ. Каҫар мана, эс ӑна аллупа мар, урупа 

пураланӑ. Паратӑп тӳрлетсе, мӑксӑр хӑпартмалла туса паратӑп. Тулӗк... 

Тулӗк, – Лариван Васильевич сасне пĕчĕклетрӗ, тутине мӑкӑртрӗ, – 

ыттисене виҫҫӗр аллӑпа ҫураҫнӑ тетпӗр, аллӑ тенкине мана хама паратӑн. 

Эп пур хуҫапа та ҫавӑн пек ҫураҫнӑ. Прораб-ҫке эп! – сиксе тӑрса кӑкӑрне 

ҫатлаттарчӗ вӑл.  

Унтан лаках ларчӗ. Семен Ильич, ӳсӗртерех пулсассӑн та, 

шахвӑртса илчӗ: шӑши хӑех таппа кӗрет. Илтнӗ-ха вӑл Лариван 

ҫавнашкал хӑтланать тĕнине. Ялта сӑмах пытанса выртмасть:  

– Ун пек ҫураҫатпӑр. Кам илет укҫине – мана пурпĕрех. 

Лариван Семен Ильича ыталаса илсе чуптурĕ. Вӗсем эрехне 

йӑлтах ӗҫсе ячӗҫ, пӗр-пӗринчен уйрӑлаймасӑр анрарӗҫ, пĕрне-пӗри 

ыталаса чуптурӗҫ. Аран-аран хуҫаран уйрӑлса кайнӑ хӑна Семен Ильич 

хапхинчен тухсассӑнах юрласа ячӗ:  

Хура шывсем юхать, ай, шавласа,  

Сар хӑмӑшӗ юлать тайӑлса.  

Эпир урампала, ай, пынӑ чух,  

Пӗтӗм халӑх юлать ӑмсанса, –  

хулӑн сассипе мӗкӗрчӗ вӑл. «Крыслов вӑрманĕнчи» кураксем вӑранса 

унпа ятлаҫса илчӗҫ. 

1979-1980. 

Изĕдлĕ хйшеа вйлав 

1. А. Емельяновăн «Çавал сарăлсан» романне Интернет уçлăхĕнче 

çак веб-адреспа вулама пулать: http://chuvash.org/lib/haylav/5159.html 

 



 
 

149 

 

Ĕçсеепе ыйийсее 

 Вуланине сÿтсе яватпăр 

1. А. Емельянов пултарулăхне чăваш литература тĕпчевçисем мĕнле хаклаççĕ?  

2. Çыравçăн пурнăçĕнчи лару-тăрусемпе пулăмсем унăн пултарулăхĕ çине мĕнле 

витĕм кÿнĕ?  

3. А. Емельянов «ял прзин» ăсти пулнине мĕнле тĕслĕхсемпе çирĕплетсе пама 

пулать? 

4. Çыравçăн философиллĕ туртăмĕ мĕнле хайлавсенче уйрăмах вăйлă палăрăнать? 

5. Анатолий Емельянов хайлавĕсенче мĕнле тема мала тухать? 

 Çивĕч ыйтусемпе ăнлавсен кăшăлĕ 

Публицистика (халăх пурнăçĕн çивĕч ыйтавĕсемпе пулăмĕсене халалланă 

хайлавсен тĕсĕ); 

илемлĕ литература (искусствăн пĕр тĕсĕ, сăмахпа усă курса калăпланă, 

шухăшласа кăларни çинче никĕсленекен текстсем); 

илемлĕ публицистика (публицистикăпа илемлĕ литература мелĕсене 

пĕрлештерекен пултарулăх стилĕ). 

 Литература тĕпчевĕнчи пĕрремĕш утăм 

«Чăваш литературинчи очерк ăстисем» темăпа доклад хатĕрлĕр. 

 Сочинени теми 

Çăткăнлăх – çын пурнăçĕпе чунне аркатакан пулăм (А. Емельяновăн «Хура кăрăç» 

повеçĕ тăрăх). 

 Проект  

XX ĕмĕр вĕçĕнчи чăваш литературинче публицистика витĕмĕ вăйланни (Анатолий 

Емельянов, Василий Алендей, Лаврентий Таллеров, Денис Гордеев) (ушкăнла 

тĕпчев). 

 

 

                              

   Т                                           ЮХМА Мишши (1936) 

 

Кĕсде кижгзафи спзавди 

1936 çулхи ака уйăхĕн 10-мĕшĕ – Чăваш Республикинчи Чкалов 

(халĕ Патăрьел) районĕн Сăкăт ялĕнче çуралнă. 

1944 çул – Сăкăт ялĕн çичĕ класлă шкулне вĕренме кĕнĕ.  

1947 çул – «Хĕрлĕ ялав» колхоз хаçатĕнче пĕрремĕш хайлавĕсем 

пичетленнĕ. 

1951 çул – Патăрьел вăтам шкулĕн 8-мĕш класне вĕренме куçнă. 

1952 çул – Патăрьел районĕн «Авангард» хаçатĕнче пĕрремĕш 

сăввисемпе статйисем пичетленнĕ.   

1954-1961 çулсем – И.Я. Яковлев ячĕллĕ Чăваш патшалăх 

педагогика институтне куçăн мар майпа вĕренсе пĕтернĕ. 

1955 çул – «Ялав» журналта пĕрремĕш хут «Чăхпа Кашта» юптару 

пичетленнĕ.  

1959 çул – Чăваш АССРĕн Краеведени музейĕнче ăслăлăх ĕçченĕ 

пулса ĕçле пуçланă.  

1961 çул – Шупашкар хулинчи 6-мĕш шкулта ĕçлеме тытăннă. 

1962 çул –  «Оксана» ятлă пĕрремĕш кĕнеки пичетленсе тухнă. 

1964 çул – СССР çыравçисен союзне кĕнĕ. 

1965 çул – Чăваш патшалăх кĕнеке издательствинче редактор 

пулса ĕçле пуçланă.  

1966 çул – «Мускав çулĕ» историллĕ роман кун çути курнă. 

1974 çул – «Юхма» псевдонимне официаллă хушамат пек 

çыртарттарнă. 

1978 çул – сăвăсен ярăмĕшĕн «Волга» журналăн çулсерен паракан 

литература премине тивĕçнĕ.   

1979 çул – «Советская литература» журналта «Хĕвел тĕрри» калав 

ултă чĕлхепе (акăлчан, француз, нимĕç, испан, поляк тата вырăс 

чĕлхисемпе) пичетленсе тухнă. 

1980 çул – «Волжские были» калавсен ярăмĕшĕн «Советская 

женщина» журналăн çулсерен паракан литература премине тивĕçнĕ. 

1981 çул – «Çамрăк кашкăр Шурçамка» повесть «Спутник» 

журналта çичĕ чĕлхепе (акăлчан, француз, нимĕç, испан, венгр, чех тата 

вырăс чĕлхисемпе) пичетленнĕ. 

1982 çул – Чăваш АССРĕн тава тивĕçлĕ культура ĕçченĕ хисеплĕ 

ята илнĕ. 

1989 çул – Пĕтĕм чăвашсен обществăпа культура центрĕн (ЧОКЦ) 

правлени председательне суйланнă. 

1993 çул – Чăваш халăх çыравçи хисеплĕ ята тивĕçнĕ.  

1994 çул – Кузебай Герд ячĕллĕ удмурт халăх премине илнĕ.  

1998 çул – «Тĕрĕк тĕнчи умĕнчи тивĕçсемшĕн» ятлă Турци 

çĕршывĕн премине тивĕçнĕ. 

2000 – К. Симонов ячĕллĕ Пĕтĕм тĕнчери литература премине панă. 

2002 çул – Пĕтĕм тĕнчери ача-пăча çыравçисен конгресĕн Г.-Х. 

Андерсен ячĕллĕ преми-дипломне илнĕ.  

2005 çул – Н. Янкас ячĕллĕ чăваш литература премине тивĕçнĕ.  

2006 çул – культурăпа наука аталанăвне вăй хунишĕн, 

пултарулăхри тата обществăлла ĕçсемшĕн «Чăваш Республики умĕнчи 

тивĕçсемшĕн» орден  парса хисепленĕ. 

Асиăвăе 

Патăрьел районĕнчи çыравçăн тăван Сăкăт ялĕн çĕнĕ урамне 1996 

çулта Юхма Мишши ятне панă. 

Вăрмар районĕнчи Çĕнĕ Кинчер ялĕн тĕп шкулĕ М.Н. Юхма ячĕпе 

хисепленсе тăрать.  

Ăслăлăх анинчен 

«Суяна, икĕпитлĕхе, кĕвĕçÿлĕхе, сутăнчăклăха питленĕ май Юхма 

çак çитменлĕхсене çынра паттăрлăх çухалнипе çыхăнтарать. Усал туни 

патне унăн хĕрхенÿ çук. Шăпах çак хĕрхенÿсĕрлĕх урлă вăл мĕн тери 

çынсене юратнине, тăван халăхăн çынлăх идеалĕсене пăханса тăнине 

хаклама пулать» (Г.Н. Волков, педагогика ăслăлăхĕсен докторĕ). 

«―Кӑвак ҫӗмрен‖ – чӑваш литературинчи чи курӑмлӑ, чи талантлӑ 

произведенисенчен пӗри. Ӑна чӑнласах та ӑста алӑпа тата чӑваш халӑхне 

юратакан ҫын чун-чӗрипе ҫырнӑ. Укаслу сӑнарӗ пирӗн литературӑра 

ӗмӗр-ӗмӗр пурӑнасса шанатӑп эпӗ. Унпа пӗрле ҫак романри ытти 

геройсем те – Аванкай мучи те, Кӗлсулттан кинемей те, Ишмук та, 

Аҫтӑрхан та – вилӗмсӗррисен ӗретне кӗреҫҫӗ. Юхма Мишшин «Кӑвак 

ҫӗмрен» романӗ яланах пирӗн юратнӑ произведени пулӗ» (Александр 

Артемьев, Чăваш халăх çыравçи).  

Лииезаийза пĕлĕвĕн ыйиăвĕсее 

Юхма Мишшин (Ильин Михаил Николаевич) пĕтĕм пултарулăхне 

тăван халăха, ун культурине, йăли-йĕркине, историне, фольклорне 

иксĕлми юратни витĕрсе тăрать. Çыравçăн чăваш халăх сăмахлăхне 

пухас тата сыхласа хăварас ĕçри тÿпи питĕ пысăк. Акă, «Элпи 

чечекĕсем» (1969) кĕнеке пĕтĕмпех чăвашсен юмах-халапĕсенчен, 

авалхи юррисенчен, йăли-йĕркисенчен тăрать. Хăйĕн пултарулăхĕнче 

вăл паянхи вулакан патне чăвашсен авалхи мифĕсене, халапĕсене, 

юмахĕсене илсе çитерме, çапла майпа иртнипе паянхи, мăн асаттесемпе 

вĕсен мăнукĕсем хушшинче кĕпер хывма пултарнă. 

Юхма Мишшин пултарулăхри кăмăллакан темăпа стиль палăрăмĕ 

1960-мĕш çулсенчех йĕркеленнĕ. Çак çулсенче вăл наци колоритне тата 

наци характерĕн уйрăмлăхĕсене шыраса хăйĕн хайлавĕсене халăх 

сăмахлăхĕнчи сăнарсене, халап-юмахсене, халăх юррисене кĕрте 

пуçланă. Çакна «Элпи чечекĕсем» кĕнекере те, «Кăвак çĕмрен» (1971) 

романра та курма пулать.  

«Кăвак çĕмрене» автор хăй историллĕ роман тесе палăртнă. 

Чăнласах та кунта историри чăн çынсен сăнарĕсем (Пугачев, Зарубин, 

Белобородов, Тутимĕр тата ыт.те), истори факчĕсене, докуменчĕсемпе 

паллă ĕçĕсене асăнни пур. Çапах та ăна пĕр енлĕ çирĕплетсе историллĕ 

хайлав теме çук.  

«Кăвак çĕмрен» романра Юхма Мишши чăвашсен нацилле 

тĕнчекурăмĕн пĕртен-пĕр макетне калăплать. Хайлавăн кашни пайĕн 

пуçламăшĕнче халăх юрринчен, ваттисен сăмахĕсенчен, авалхи 

халапсенчен, ĕненÿсенчен илнĕ эпиграф тăрать. Вĕсем хайлавăн нацилле 

шухăшне анлăлатма тата калу йĕркин аталанăвĕнче уйрăм пĕлтерĕшлĕ 

шухăша палăртма кирлĕ. Çапла, сăмахран, романри халăх юррисен 

йĕркисем тĕп сăнарăн Укаслу шăпинчи синкерлĕ самантсене вăйлатать. 

Чăваш тĕнчекурăмне ăнланса илес тĕлĕшрен вара чăваш халăх ĕненĕвĕ 

пĕлтерĕшлĕ. Автор чăваш туррисем (Киремет, Пÿлĕхçĕ, Пихампар тата 

ыт.те) пирки, çак турăсене чÿк туни пирки тĕплĕн каласа парать. Кунсăр 

пуçне вăл кăвак çĕмрен тата кăвак юман сăнарĕсене ÿкерет. Чăвашсем 

ĕненнĕ тăрăх вĕсем тасалăх, мухтав тата паттăрлăх палли (кăвак çĕмрен), 

«Чăваш патшалăхĕн авалхи палли» (кăвак юман) пулса тăраççĕ.  

«Кăвак çĕмрен» роман сюжечĕ пĕтĕмпех пĕтĕм хайлавăн мифла 

пуплев кĕвĕлĕхне вăйлатакан тĕрлĕ халап-юмахсенчен, халăх 

юррисенчен, ĕненÿсенчен, каласа панисенчен тăрать. Унран та ытларах 

çыравçă хăйĕн сăнарне Укаслăва халапри çар пуçĕ-хĕрпе Илтилетпе 

танлаштарать, çавăнпа та хайлаври сăнар Укаслу сюжет аталанăвĕнче 

авалхи халапри хĕр шăпине пурăнса ирттерет. Романри паттăрсем 

(Илтилет, Пайтула) пирки калакан халапсем урлă çыравçă çак паттăрсене 

çуратнă халăхăн харсăрлăхне кăтартать. Çавăнпа пĕрлех вĕсем хайлавра 

чăваш халахĕн çирĕп тата ирĕклĕхе юратакан чунне уçса пама кирлĕ.  

Пултарулăх çулĕн пуçламăшĕнчех çыравçăна чапа кăларнă 

хайлавсем шутĕнче «Çăлтăрсем чĕнеççĕ» (1965), «Мускав çулĕ» (1966), 

«Виççĕмĕш симфони» (1965) повеçсене палăртмалла. Çапла, «Мускав 

çулĕ» повеçре автор историре пулнă ĕçсене (Мускавран поляксене 

хăваласа кăларни) тата çынсене (Минин, Пожарский тата ыт.) сăнарлать. 

Кунта халăхсен хушшинчи туслăха çирĕплетес тата нацин харпăр 

ăнланăвне çĕклес ĕçри пĕлтерĕшлĕ ыйтусене çĕкленĕ. Ку вăл XVII 

ĕмĕрте пулса иртнĕ ĕç-пуçа чăваш литературинче ÿкерсе пама тăрăшнă 

пĕрремĕш хайлав. 

1980-1990-мĕш çулсенче те Юхма питех те тухăçлă ĕçленĕ. Кунта 

«Вилĕмсĕрлĕх» тетралогине кĕнĕ «Еткер» (1986), «Термен» (1990), 

«Анне çăкăрĕ» (1991) романсене уйăрни вырăнлă. Çавăн пекех унăн 

чăваш халăхне çутта кăларнă И.Я. Яковлевăн пурнăçĕпе ĕçĕсене 

çутатакан «Атте пахчи» (1992) тата М. Вахитов тутар революционерĕн 

ĕç-хĕлĕ пирки çырнă «Кункăш – вилĕмсĕр кайăк» (1986) романĕсене 

асăнмалла. Юхма Мишши хăйĕн хайлавĕсенче тăван халăхăн иртнĕ 

кунне мухтава кăларма тăрăшать. Çакна уйрăмах «Авалхи чăвашсем» 

(1996), «Авалхи чăваш туррисемпе паттăрĕсем» (1996) кĕнекесенче 

курма пулать.  

Юхма Мишшин пултарулăхĕ XX-мĕш ĕмĕрти илемлĕ ăна миф 

тарăннăн кĕрсе вырнаçнине çирĕплетет. Çапах та унăн фольклорпа миф 

никĕсĕнчен тухса калăпланă хайлавсем пуррине те асăнмалла. Ытти 

çыравçăсем пекех Юхма повесть-калавсенче хăй вăхăчĕшĕн çивĕч 

ыйтусене те çĕкленĕ. Кунта, сăмахран, «Вăрман кĕнеки» (1978), «Вăшăр-

вăштăр çил вĕрет» (1977) повеçсене асăнма пулать. Чăваш 

литературинче çутçанталăка сыхлас тема уйрăм вырăнта тăрать. Çĕр 

ĕçĕпе пурăнакан чăвашшăн çакă питех те çывăх. Юхма Мишши 

пултарулăхĕнче çутçанталăка сыхлас темăна халалланă хайлавсем шутне 

«Илĕртÿллĕ инçет» (1997), «Шурçамка» (1976), «Кампуркка» (1986) 

повеçсем кĕреççĕ. 

Юлашки çулсенче çыравçă ытларах чăваш историне мифсемпе 

халăх сăмахлăхĕ урлă тишкерекен хайлавсемпе ĕçлет. Вăл «Хуркайăк 

çулĕ» ятлă романсен ярăмне çырать. Паянхи куна унăн «Хĕвел хапхи», 

«Юрăçăпа патша» (2002), «Ылттăнту – тăван кил» (2001), «Аттил-

патша» (2003), «Купрат патша» (2003), «Атăл шывĕ юха тăрать» (2004) 

хайлавĕсем пичетленсе тухнă. 

Лииезаийза иежзийĕ 

Миф тенине ăнланас тесен çак сăмаха мĕнле пĕлтерĕшпе усă 

курнине шута илмелле. Тĕслĕхрен, авалхи (архаизмла) мифсем пирки 

калаçнă чух паттăрсемпе пăхаттирсем, турăсемпе тытăçакан улăпсем 

тата тĕнче арăш-пирĕшрен (хаосран) пулса кайни пирки, çавăн пекех 

авалхи çынсем пĕлÿ çитмен пирки ăслăлăх шайĕнче ăнлантарса пама 

пултарайман япаласемпе пулăмсем çинчен каламасăр иртме çук. Сĕм 

авалхи тĕнчере архаизмла миф этем пурнăçĕ пуçланса кайнă чухнехи 

обществă ăнĕн синонимĕ пулса тăнă. Çак тапхăршăн объектпа субъект, 

çутçанталăкпа социаллă пурнăç, рационализмпа иррационализм 

хушшинчи чикĕ çук. Çавăнпа та миф вăл – туйăм шайĕнчи сăнар тата 

курăм, хăйне евĕрлĕ тĕнче туйăмĕ, пачах та тĕнчене ăнланни мар. Сĕм 

авалхи миф ăн кăна мар, хăйĕн йăли-йĕркиллĕ, пурнăçа, нумай ăрусен ĕç-

хĕлне ăнсăр пĕтĕмлетÿ тăвакан культура пулнине манма юрамасть. 

Авалхи мифсен тĕп пĕлтерĕшĕ вĕсем тĕнчепе çын, çутçанталăкпа халăх, 

халăхпа уйрăм çын хушшинчи çураçтаруллă çыханăва йĕркелеме 

тăрăшни пулса тăрать. Çавпла майпа вăл этем пурнăçĕнчи килĕшĕве 

йĕркелет. Польша этнографĕ Б.К. Малиновский палăртнă тăрăх, миф вăл 

– илемĕ пултарулăх е ăс-тăн вылявĕ мар, сĕм авалхи çыннăн пурнăçра 

чăннипех мĕн тумаллине кăтартни. 

Çÿлерех мĕн каланине пĕтемлетсен мифла ăнăн темиçе 

пĕлтерĕшлĕ уйрăмлăхне кăтартма пулать. Мифра çын тата обществă 

хăйне тавралăхран уйăрса тăмасть, мĕншĕн тесен çутçанталăк тата çын 

кунта уйрăлми пĕрлешсе кайнă. Мифра пурте чĕрĕ тата курăмлă, 

пĕтĕмлетÿллĕ ăнлавсем çук. Мифла ăн символсемпе ĕçлет, çавăнпа та 

кашни сăнар е паттăр мĕнле те пулин ăнлава е пулăма пĕлтерет. Миф 

паттăрĕсем сăнарлă тата çĕкленчĕк кăмăл-туйăмлă, тĕнче вара пĕлÿ урлă 

мар, ĕненÿ урлă çывăх, ăнлануллă. 

Миф йĕркелес йăла çын пуçĕнче кăна пурăнмасть, ăна тĕрлĕ 

хатĕрсемпе ирĕксĕрлесе йышăнтараççĕ. Хальхи мифăн темиçе çĕнĕ паллă 

çеç пур. Паянхи пурнăçа сăрхăнса кĕрсе вăл культурăн тĕрлĕ, анчах 

этемшĕн пĕлтерешлĕ пайĕсенче пурăнать. Вĕсен хушшинче тĕн, халăх 

пурнăçĕ, илемлĕ пултарулăх, политика. Унран та ытларах этем культури 

мифсăр пурăнмасть. Шăпах вăл унăн никĕсĕ, формипе пĕлтерĕшĕ пулса 

тăрать. Миф культурăра анлăн та, çавăн пекех ансăр та, метафора, 

символ, сюжет евĕр пурăнма пултарать. 

Илеелĕ хайлав вйлавĕ 

КĂВАК ÇĔМРЕН 

Повесть (сыпăк) 

 

Вăл пăхма арçын, чун-чĕрипе – 

арăслан, чăннипе вара хĕр пулнă. 

Авалхи легендăран. 

 Чăваш уявĕ – Акатуй 

Уйăхлă та каçĕ, çутă каç  

Телейĕме, ăçта çухатрăн? 

Авалхи юрăран. 

Çĕр пуриншĕн те амăшĕ. Пурте çĕртен пуçланнă, çĕртен çуралнă: 

сывлăшра вĕçекенсем те, шывра ишекенсем те, çĕр çинче çӳрекенсем те, 

шăвакансем те. Ахальтен мар ĕнтĕ чăвашсем çĕре яланах анне тесе 

хисеплеççĕ. 

Анчах тахçан ĕлĕк-авал çĕр-анне хăй пĕр-пĕчченех пулнă. Ун 

чухне йывăçсем те ӳсмен, çынсем те утса çӳремен, сывлăшра кайăксем 

те вĕçмен, шывра пулăсем те ишсе выляман. 

Çӳлти турă аялалла пăхмассерен кулянма тытăннă, çĕр çинче пуш-

пушă пулни, пурнăç вĕресе тăманни ăна тем тĕрлĕ те шухăшлаттарнă. 

Вара вăл çӳлтен, хăй керменĕнчен аялалла хăйĕн пĕр шăлне пăрахса панă 

та çĕре: «Мĕнпур чĕрĕ чуншăн амăшĕ пул. Çак парнеме хăвăн упăшку 

тесе йышăн, унран йышлă ача-пăча çурат», – тенĕ. Çӳлти турă хăй пуçне 

çакăн пек ырă шухăш пырса кĕнĕшĕн питĕ савăннă, керменне мĕн пур 

турăсене пуçтарнă та чаплă уяв туса ирттернĕ. 

Çĕр вара чăнах та хĕрĕх чĕрнеллĕ пулнă, ун кăкăрĕ çинче çавăнтан 

пуçласа пурнăç вĕресе тăма тытăннă: йывăç-курăк шăтса тухнă, тискер 

кайăксемпе вĕçенкайăксем пурăнма, хурт-кăпшанкăсем вĕçсе çӳреме 

тытăннă, пулăсем ĕрчесе кăйнă. Пуринчен те кайран çĕр-анне хăй кăкăрĕ 

çине çынсене йышăннă. Вĕсем те унăн ачисем, вĕсемшĕн те çĕр-аннен 

кăкăрĕ яланах ыратать. 

Çӳлти аслă турă вара çĕр-аннен чи юлашкинчен çуралнă ачисене 

питĕ юратса пăрахнă, мĕншĕн тесен вĕсем ыттисем пек пулман, вĕсем 

ăна, ашшĕне, хунă. Çӳлти турă çынсене апат-çимĕç тупма, каярахпа çĕр-

анне кăкăрĕ çине вăрлăх акса тырпул туса илме вĕрентнĕ. 

Çапла çынсем ака-суха тума вĕреннĕ, çĕр ĕçлесе урпа, ыраш, тулă, 

вир туса илме пуçланă. Акса пĕтерсен вара вĕсем Çӳлти турă пекех уява 

пуçтарăннă, акапуçĕ çĕр-аннене качча илнине, хăй вăрлăхне ăна панине 

чысласа ирттернĕ. Çав уява вĕсем акатуй тесе ят панă. 

Акатуйĕшĕн çĕр-анне питĕ савăнать. Çынсем акатуйне мĕн тери 

лайăх туса ирттереççĕ, çавăн чухлĕ вăйлăрах çĕр-анне кăкăрĕ çинче тырă-

пулă пулать, теççĕ.  

Кăçал та Килтеш акатуйĕ яланхи пекех хăйне евĕрлĕ вăйăпа 

пуçланчĕ. Ку вăйĕ – чӳлмек çĕмĕрни. 

Сарлака вăйă картине çавра вĕçлĕ патак йăтнă темиçе çын тухаççĕ. 

Кашнин умне пĕрер чӳлмек пуç хĕрлĕ çавăрса лартаççĕ, вара 

вылаканнисен куçне тутăрпа çыхаççĕ те вунă-вунпилĕк утăм каялла 

чакма хушаççĕ. 

– Халĕ пуçлама юрать ĕнтĕ, – пĕлтерчĕ вăйпуçĕ вылякансене.  

Ун сăмахне илтсессĕнех вылякансем хăйсен вырăнĕнче виçĕ 

хутчен çаврăнса илчĕç те туйисене çӳлелле çĕклесе чӳлмексем патнелле 

утрĕç. Кам та кам палăртнă тĕле тĕрĕс утса тухса хăй чӳлмекне çапса 

çĕмĕрет, çавă çак вăйăра çĕнтерекенни пулать...  

Кунтан инçех те мар – тепĕр вăйă карти. Унта кĕрешекенсем 

пуçтарăннă. Пилĕкĕсене сарлака ал шăллисем çыха-çыха янă паттăрсем упа 

утамĕсемпе хуллен, васкамасăр кĕрешме палăртнă çĕрелле утса тухаççĕ те 

ăмăрт ташши ташлама тытăнаççĕ. Ăмăрт – кĕрешӳçĕсен чи юратнă кайăкĕ. 

Ташă хыççăнах вара паттăрсем пĕр-пĕринпе кĕрешме тытăнаççĕ. 

Кĕрешекенсенчен леререх – ухăпа перекенсем, вĕсене чăвашсем 

тĕкĕрç теççĕ. Вĕсен аллинче ятарласа акатуй валли хатĕрленĕ пысăк ухă. 

Ку ухха ăна кашни çынах туртса тăсма пултараймасть. Çак ухăпа тĕллесе 

пеме чăн-чăн паттăр пулмалла.  

Тĕкĕрçсем патĕнче халăх нумай. Кунта ачасем те чупкаласа 

çӳреççĕ, арçынсем танлăн калаçкаласа тăраççĕ, вĕсенчен леререх – 

хĕрупраçсем, вĕсем кам çĕнтересси пирки тавлашаççĕ. 

Çапах та акатуйĕнче халăх пуринчен ытларах утсемпе ăмăртнă çĕре 

пуçтарăнать. Утсемпе ăмăртасси – чи юратнă вăйă тесесĕн те йăнăш пулмĕ. 

Укаслу акатуйне килсессĕнех Пинере шырама тытăнчĕ. Вăл акатуй 

пуçламăшне курасшăн пулчĕ пулĕ тесе, хĕр малтанласа чӳлмек 

çĕмĕрекенсем патне кайрĕ, анчах каччă унта курăнмарĕ. Вара вăл 

кĕрешекенсем патне пымасăрах тĕкĕрççем патне васкарĕ. Ара, Пинер 

ухăран пит ăста пеме пĕлет. Анчах вăл кунта та курăнмарĕ. 

«Ăçта кайса кĕнĕ-ха вăл? – пăлхана пуçларĕ Укаслу. – 

Акатуйĕнчех пулатăп терĕ-çке. Ара, вăл Савантерпе унăн йăхне намăса 

кăларасшăнччĕ-иç. Тем, Хусанкка парни çинчен те сăмахларĕ». 

Укаслу Пинер ăçта кайса кĕнине пĕлеймесĕр тĕкĕрçсем епле 

ăмăртнине пăхса тăчĕ. Сасартăк вăл хăйĕнчен инçех те мар юланутçăсем 

пуçтарăннине асăрхарĕ. Вĕсем ăмăртма хатĕрленеççĕ ĕнтĕ. Вĕсенчен 

пĕри, юр пек шурă ут-урхамахпа, вăл хĕре Пинер пекех туйăнчĕ. 

«Кам урхамахĕ пулчĕ-ха вара ку?» – шухăшларĕ хĕр. Вăл çав 

юланутçи Пинер пуласса асне те илмерĕ. Кăçал акатуйĕнче Савантер 

пурне те çĕнтерме ĕмĕтленнине килтешсем питĕ лайах пĕлеççĕ. Укаслу 

Савантер урхамахне курнăччĕ-ха, вăл унăн тимĕр-кăвак. Акă, шăпах та 

çав урхамахĕ кĕтесрен сиктерсе тухрĕ. Юланутçине хĕр тӳрех палласа 

илчĕ, Карлай ку. Ăна, лапчăк сăмсинченех пин çын хушшинче те тӳрех 

уйăрса илме пулать. Епле мăнаçлăн ларса пырать вăл! Ют çын учĕпе 

мар, хăй урхамахĕпе ăмăртăва хутшăнать тейĕн çав. 

«Эх пуян юлашки!» – тесе шухăшласа илчĕ Укаслу. Çав хушăра 

леш юр пек шурă урхамах çинчи юланутçă такама шыраса ун еннелле 

çаврăнса пăхрĕ. Ара, ку чăнах та Пинер пулчĕ-çке! 

– Пинер! – ытла хытах мар кăшкăрчĕ те хĕр юланутçăсен еннелле 

чупсах кайрĕ.  

«Ара, ку урхамаха ăçтан тупнă-ха вăл? – чупнă май пуçĕнче 

шухăш тăмалчĕ унăн. – Кам урхамахĕ-ши вăл? Чим, ара, ку леш 

Хусанкка утаман парни тени пулмарĕ-иш?»  

Укаслу Пинер патнех чупса çмтмерĕ. Вĕсене çынсем хупăрласа 

илчĕç, шавлани, кăшкăрашни илтĕнчĕ. Кусем ут-урхамах юратакансем 

ĕнтĕ, вĕсем ăмăртура кам çĕнтерессине халех пĕлме тăрăшаççĕ. 

Хĕр вĕсен сассине лайăх илтрĕ. 

– Савантер учĕ кăçал та мала тухатех, – терĕ пĕр сухаллă мăнтăр 

арçын хăй кӳршине. – Хăй урхамахне вăл çăвĕпех çак акатуя хатĕрлерĕ. 

– Çĕнтеретех пуль çав. Вăл хăй урхамахĕнчен иртсе каяканăн 

пуçне çапса шăтарма хатĕр те, – килĕшрĕ унпа кӳрши. 

– Анчах темĕскер мана çав мăчавар ачин учĕ те питĕ килĕшет-ха. 

Ăçтан кăна тупнă-тăр вăл ăна? 

– Ăçтан та пулин вăрласа килнĕ пулĕ. 

– Ахальтен мар пуль çав юлашки вăхăтра вăл ялта курăнмарĕ. 

– Хурахсемпе çыхăнса кайнă, теççĕ, ăна... Таçта çурçĕр енче 

хурахсем пит йышлăланса кайнă, тет. Теприсем тата çав хурахсен хăйсен 

патши те тупăннă теççĕ. 

– Ун çинчен эпĕ те илтнĕччĕ-ха. Пĕрисем ăна хурахсен патши мар, 

хресченсен патши теççĕ. Вăл пире, чăвашсене... 

Укаслу унăн юлашки сăмахĕсене илтеймерĕ. Халăх сасартăк пĕр 

еннелле кепĕр-р! турĕ. Хĕр вара часрах унталла васкарĕ те вĕр-çĕнĕ 

хитре халат тăхăннă Савантере асăрхарĕ. 

– Шурă ут-урхамах вăл ăмăртăва хутшăнма пултараймасть! – 

кăшкăрашрĕ пуян. – Вăл пирĕн ял лаши мар! Мăчавар юлашкине ăна 

кунтан хусах ямалла! 

– Этьсемри, ку вăл – манăн ут! – хирĕç кăшкăрса ячĕ Пинер, 

урхамахне аллипе ăмринчен ачашласа. – Эпĕ вара, хăвăрах пĕлетĕр, 

Килтешре çуралса ӳснĕ. Килтешсем мана тăван ялтан хуса яман-вĕт! 

– Хурахсемпе çыхланса кайнă вăл! Ку утне таçтан вăрласа килнĕ! – 

урса кайсах çухăрма тытăнчĕ Савантер.  

– Вăрлани иккенне мĕнпе ĕнентерсе паратăн вара? – терĕ ăна хăй 

тавлашас кăмăллă маррине палăртса каччă. – Вăрланă ут пулсан эппин, 

атя, ун хуçине туп... Ку – ман ут, çавăнпа эпĕ ăмăртăва хутшăнатăпах. 

– Çук, ăмăртăва хутшăнмастăн! – çилленнипе симĕсленсе кайсах 

çухăрашрĕ Савантер. 

– Хуса ярас ăна кунтан! Хуса ярас! – терĕç темиçен Савантер 

майлисем. 

Кусем – ял куштанĕсем, вĕсене Савантер ятарласа, хай майлă 

пулччăр тесе, ĕçтерсе илсе килнĕ. Анчах Килтеш çамрăкĕсем пĕри те 

вĕсен майлă пулмарĕç. Вĕсем Пинерĕн чаплă ут тупăннăшăн питĕ 

савăннă. Вăл Савантер утне кая хăварасса ĕненсе тăраççĕ. 

– Савантер тĕрĕс мар калать! – кăшкăрса ячĕç çамрăксем. 

– Пинер те хăй учĕпе ăмăртăва хутшăнма пултарать. 

Тавлашакансем патне туйи çине таянса ватă шурсухал тухрĕ. Ăна 

курсан пурте шăпланчĕç. Савантер те пулин ватă çын умĕнче 

кăшкăрашма хăяймарĕ. 

– Ачамсем, – терĕ старик, шăппăн туйи çине таянса, – 

тавлашмалли сăлтавĕ çукрах кунта. Чăн ĕнтĕ, эпир паян Пинер утне 

пĕрремĕш хут куртăмăр. Анчах куншăн эпир ăна ниепле те вăрă тесех 

айăплама пултараймастпăр. Тен, вăл ăна сутăн илнĕ пулĕ. Тен, ăна ку 

урхамахне пĕр-пĕр тусĕ парнеленĕ пулĕ. Тепĕр тесен Савантер те хăй 

урхамахне мĕн пĕчĕкрен хăй пăхса ӳстермен, ăна вăл виçĕмçул 

Пушкăртран илсе килнĕ. Эпир ăна ку утна ăçтан тупрăн тесе каламанччĕ-

çке-ха, – шурсухал кăшт канса тăчĕ, пурин çине те тимлĕн пăхса 

çаврăнчĕ те, сăмахне малалла тăсрĕ: – Кам ăмăртăва хутшăнас тет, çавă 

хутшăнтăр. Никама та чару пулма пултараймасть. Асаттесен-аттесен 

йăлине пăсар мар, этьсемри. 

Савантер пĕрре хĕрелсе, тепре симĕсленсе кайрĕ, анчах пурте 

хисеплекен шурсухала хирĕçлеме хăяймарĕ. Вăл ертсе килнĕ куштансем 

çын хыçĕнчен ун çине пăха-пăха илчĕç, пĕр-пĕр паллă парасса кĕтрĕç, 

анчах Савантер пуçне çĕрелле пĕкме тытăннине курсан вара алă сулчĕç 

те кашни хăй ĕçĕпе кайма васкарĕç. 

Ял çыннисем çапла Пинер хутне кĕни Укаслăва питĕ савăнтарчĕ. 

Хĕр Пинер ут-урхамахне юратсах пăрахрĕ, вăл паян ăмăртăва хутшăнса 

Савантере намăса хăварасса Укаслу чунтанах ĕненчĕ. 

Акă, сарлака уя ăмăртăва хутшăнма шутлакан юланутçăсем пурте 

тухрĕç. Вĕсем учĕсем çинче çуралнă пекех лараççĕ, тавраналла мăнаçлăн 

пăхаççĕ, сиккипе кайма паллă парасса кĕтеççĕ. Ун чухне вара утна мĕнле 

тытмаллине пĕл. Утна ирĕк пар: ку чăн-чăн ăмăрту иккенне, мала тухма 

тăрăшмалла иккенне вăл ăнланса илтĕр. Авал пуян чăвашсем ятарласа 

акатуй валли утсем тытнă, вĕсене мĕн пĕчĕкрен умĕнче ют лаша чупнине 

чăтмалла мар вĕрентнĕ тет. Тен, Савантер те хăй утне çапла вĕрентнĕ 

пулĕ, ун пек пулсан Пинере питĕ йывăр килет-ха, шухăш вĕлтлетсе илчĕ 

хĕр пуçĕнче. 

– Путсĕр Савантер, çав кирлĕ-ха сана! Халăха улталаймарăн! – хăй 

тĕллĕн пăшăлтатса илчĕ Укаслу, вара вăл епле сип-симĕсленсе кайнине 

курас тесе, пуян тăнă вырăналла пăхрĕ. Анчах Савантер унта çукчĕ. 

«Намăсран хăраса килнех пăрахса каяс темерĕ пуль те, – 

шухăшласа илчĕ хĕр. – Çук, пулма пултараймасть, капла часах 

парăнакан çын мар вăл». 

Укаслу пуян курăнмасть-и тесе унăн-кунăн пăхкаларĕ те асăрхах 

кайрĕ. Савантер унран сылтăмарах кайса тăнă та сулахай алсăр çынна 

хăлхинчен тем пăшăлтатса калать. Акă, лешĕ кулса ячĕ, унпа килĕшсе 

пуçне сулчĕ те халăх хушшинче çухалчĕ. 

– Тата темĕскер шухăшласа кăлармарĕç пуль те, – кулянма 

тытăнчĕ Укаслу. – Хунчарсенчен вĕсенчен темĕскер те кĕтме пулать. 

Çав вăхăтра ăмăрту ирттерекенĕн сасси илтĕнсе кайрĕ, вăл пурне 

те хатĕрленсе тăма хушрĕ.  

Укаслу та вара, пурин çинчен те манса, утсем епле йĕркеленсе 

тăнине сăнама тытăнчĕ. 

Акă ăмăрту пуçлама пурте хатĕр ĕнтĕ. 

Укаслу Пинер çине пăхрĕ. Каччă самаях пăлханать пулмалла, 

ыттисем пек йĕнерĕ çинче тăп лармасть, чĕлпĕрне турткалать, йĕри-

тавралла пăхкалать. 

– Лăплан! Лăплан часрах! – хăй тĕллĕн пăшăлтатрĕ хĕр, каччă ăна 

илтме пултарать пек. 

Параппан сасси илтĕнсе кайрĕ. 

Утсем харăссăн малалла хускалчĕç. Тимĕр-кăвак ут тӳрех мала 

тухрĕ. Эх, хитре те чупать-çке вăл! Çĕмрен пек вĕçсе пырать. 

Пинерĕн темĕскер ăнмарĕ-ха. Унăн утне тем килĕшмерĕ, вăл 

хыçалти урисем çине çĕкленчĕ те хыттăн кĕçенсе ячĕ. 

– Эх! – тесе кăшкăрса ячĕç темиçен, – эх, Пинер урхамахĕ 

кутăнлашма тытăнчĕ! 

Вĕсем паçăр кăна Пинер хутне кĕчĕç те халĕ вара ун учĕ çапла 

мыскара кăтартни хайхисене тĕлĕнтерсех ячĕ. 

Çав хушăра ытти утсем самаях инçете кайма ĕлкĕрчĕç ĕнтĕ. 

– Ку тем мар-ха, акă вăл пуринчен те иртсе кайĕ-ха, – ĕнентерме 

тытăнать ыттисене пĕр кăвак сухаллă арçын. – Хăшпĕр утсемпе кун 

пекки пулкалать çав... 

Пинер утне мăйĕнчен ыталаса илчĕ те ăна лăплантарма тăрăшрĕ: 

– Аряс, аряс! Шурут, аряс, аряс! 

– Чĕлпĕрне вĕçерт! Чĕлпĕрне вĕçерт! – ăс пама тытăнчĕç ăна 

хăшпĕрисем. – Вăл чĕлпĕрне вĕçертмесĕр чупма тытăнмасть пулĕ... 

Пинер вĕсĕм каланине итлерĕ пулас, сасартăк шурă ут такам 

кустарса янă кустăрма пек вырăнĕнчен хускалса кайрĕ. 

– Кайрĕ! Кайрĕ! – хаваслăн кăшкăрса ячĕç курма пынисем. – 

Часрах, часрах! – хавхалантарма тытăнчĕç ăна. – Аряс, аряс!..  

Этем тени хăйне евĕрлĕ чун-çке. Вăл яланах кама ăнăçмасть, çавна 

шеллеме тытăнать. Чăнах та, пурте Пинер учĕшĕн çунма тытăнчĕç. 

Акă чăнах та юр пек шурă ут ыттисене хуса çитме тытăнчĕ, тата 

тепĕртакран хăшпĕрисенчен иртсе кайрĕ ĕнтĕ... 

– Часрах! Часрах! Ăна татах та хавхалантарас пек кăшкăрашаççĕ 

ачасем. 

Укаслу хăй хусканăвĕпе Пинер утне чăрмантарасран хăранă пек 

сывлама та хăраса тăчĕ. Вăл куçĕпе пĕрре шурă ут çине, тепре тимĕр-

кăвак çине пăхрĕ. Акă ĕнтĕ Пинер учĕ тимĕр-кăвака хуса çитсе пырать... 

Эх, хуса çитеймерĕ çав. Лешĕ тата хытăрах чупа пуçларĕ, шурă ута 

хыçаларах та хыçаларах хăварса пычĕ. Çав самантра иккĕшĕ те сăрт 

хыçĕнче курма пынисен куçĕ умĕнчен çухалчĕç. 

Вăхăт çав тери час иртмерĕ. 

Сасартăк темĕскерле туйăм Укаслăва хыçалалла çаврăнтарса 

пăхтарчĕ. Хĕр леш хайхи хăрах алăллă çынна асăрхарĕ, вăл хăй умĕнчи 

кӳсе арçынна çине тăрсах тем ăнлантарать. Лешĕ унпа килĕшмест 

пулмалла. Хăрах алăлли кĕсйинчен пĕчĕк хутаç кăларчĕ те кӳсе арçынна 

кăтартрĕ, лешĕ вара унпа килĕшсе пуçне сулчĕ... 

Малалла мĕн пулнине Укаслу курса ĕлкĕрĕймерĕ. 

– Таврăнаççĕ! – кăшкăрса ячĕ пĕри. 

– Таврăнăççĕ! Таврăнаççĕ – шавлама тытăнчĕç пурте. Тусан 

çĕкленсе явăнать, сиккипе килекен юланутсене уйăрса илме кансĕрлет. 

– Кам малта? Кам малта? – кăшкăра-кăшкăра ыйтать пĕр старик 

çинçе сассипе. 

– Тимĕр-кăвакĕ малта! – терĕ ăна пĕри. 

Чăнах та тимĕр-кăвак ут малта пырать. Укаслу çакна курчĕ те хуйха 

ӳкрĕ. «Эх, Пинерĕн ĕçĕ ăнмарĕ! – терĕ вăл. – Мĕн тумалла-ха ĕнтĕ?» 

– Шурă учĕ мала тухать! – кăшкăрса ячĕ сасартăк пĕри савăнăçлăн. 

– Чăнах та мала тухать! 

– Часрах, часрах, Пинер! 

Акă хайхи юр пек шурă ут тимĕр-кăвака кая хăварма тытăнчĕ, 

хытăрах та хытăрах чупать вăл... 

Акă чупса çитмелли вырăн. Пурте харăссăн кăшкăрса ячĕç: 

– Пинер çĕнтерчĕ! Пинер мала тухрĕ! 

– Эх, ун учĕ çилхăван пекех чупрĕ! 

– Мухтав Пинере!.. 

Пурте мала тухнă юланутçа хупăрласа илчĕç. Укаслу темле 

тăрăшсан та Пинер патне çывăха та пыраймарĕ. Çĕнтерӳçе саламлама 

тухнă шурсухалсем те çынсем кăштах саланасса кĕтсе тăчĕç, Пинер 

патне пыраймарĕç... 

Çав вăхăтра Укаслăва хыçалтан темиçен пырса чышăнчĕç. Хĕр 

çаврăнса пăхрĕ те паçăр асăрханă кӳсе арçынпа хăрах алăллине курчĕ. 

Вĕсем Савантер патне чупса пычĕç. Хăрах алăлли кӳсе çине кăтартса 

пуяна тем каларĕ, лешĕ унпа килĕшсе пуçне сулчĕ, вара виççĕшĕ те, 

çынсене тĕрткелесе, çĕнтерӳçĕ патнелле сĕкĕнсе кĕме тытăнчĕç. 

– Килтешсем! – мĕн вăйĕ çитнĕ таран кăшкăрса ячĕ сасартăк 

Савантер. – Килтешсем, ан савăнăр-ха! Ан савăнăр! Намăс килсе хупларĕ 

пирĕн яла! Хăрушă намăс. 

Унăн усал сăмахĕсене илтсессĕн савăнса кăшкăрашакансем тӳрех 

шăпланчĕç. Пурте тĕлĕнсе Савантер енне çаврăнчĕç, вăл тата мĕн каласса 

кĕтрĕç. 

Савантер урăх нимĕн те чĕнмерĕ, çынсене тĕрткелесе çĕнтерӳçĕ 

патнелле пычĕ. Кӳсепе хăрах алăлли унран юлмарĕç. Çынсем, вĕсене çул 

парса, пăрăна-пăрăна тăчĕç. 

– Килтешсем, эсир мана итлемерĕр те халĕ пĕтĕм яла намăспа 

витрĕр! — кăшкăрса ячĕ пуян, Пинер умне тухса. – Эпĕ сире ку урхамах 

вăрланăскер терĕм. Акă, хуçи тупăнчĕ. – Вăл кӳсе арçынна аллинчен 

тытса хăй умне туртса кăларчĕ. 

Çакна илтсессĕн, халăх тĕлĕннипе ахлатса ячĕ, пурте шавлама 

тытăнчĕç. 

– Шăпланăр! – кăшкăрса ячĕ Савантер. – Атьăр-ха, ушкăнпах 

ыйтар унран тĕрĕссине калама. – Вара вăл кӳсе енне çаврăнчĕ: – Кала-ха, 

ырă çыннăмăр, чăнласах та çак урхамах сан уту-и? 

– Манăн! – терĕ лешĕ хĕрупраçăнни пек çинçе саспа. 

– Ăна сан патăнтан хăçан вăрласа кайнă? 

– Икĕ эрне каялла! Аслатиллĕ çумăр çунă каçхине...  

Анчах ăна Пинер сасси каласа пĕтерме памарĕ: 

– Суять вăл! Килтешсем, этьсемри, суять вăл!  

Халăх хушшинчен пĕрин сасси илтĕнчĕ:  

– Этьсемри, ара, ку Ачакассинчи кӳсе пулчĕ мар-и? Ара, унăн кун 

пек урхамах мар, ухсак кĕсре те ĕмĕрне те пулман. 

Ун сассине пуртех илтмерĕç пулĕ, куштансем кăшкăрашма тытăнчĕç: 

– Тытăр вăрра! Çапса пăрахас ăна халех! 

Пинер вĕсем çапла кăшкăрашнине илтрĕ те утне тӳрех кӳсе енне 

çавăрчĕ, вара, пĕтĕм вăйне пухса, пурте илтмелле кăшкăрчĕ: 

– Эй, кӳсе, çилхăван урхамах çине ларса курассу килчĕ-им! Юрĕ 

эппин, ку ут санăн пулчĕ-тĕк – ил ăна. 

Мăчавар ачи, утне малалла хускатса ун патнех пырса тăчĕ те 

чĕлпĕрне пăрахса пачĕ: 

– Тыт чĕлпĕре! Тыт лашуна! 

Вăл кӳсене тавлашса çĕнтерес çуккине, çавăнпа ку ут унăн 

маррине халăха хăйне кăтартмалли меслет шухăшласа тупрĕ. 

– Тыт, тыт, уту хăвăнах пулсан вăтанса ан тăр! – Пинер шухăшне 

ăнланса илсе сасă пачĕç çывăхра тăракан йĕкĕтсем. – Тыт, эсĕ ун хуçи вĕт!  

Кӳсе ĕç-пуç капла çаврăнса тухасса шута хуман пулмалла. Вăл 

çухалса кайнăн пĕрре Савантер çине, тепре хăрах алăлли çине пăха-пăха 

илчĕ. 

– Ил утна! – кăшкăрса тăкрĕ сиввĕн Савантер. – Ил! Сан уту вĕт вăл! 

Кӳсе малалла çур утăм ярса пусрĕ те Пинер утне чĕлпĕрĕнчен ярса 

тытма хăтланчĕ. Мĕн пуласса кĕтсе, çынсем сывлăш çавăрма хăраса 

тăчĕç. Енчен те урхамах кӳсе аллине тӳрех парăнать-тĕк вара Пинер 

пĕтет, вăл ку ут ун маррине ниепле те çирĕплетме пултараймасть, 

мĕншĕн тесен хăй çак мыскарана шухăшласа кăларчĕ. 

Юр пек шурă урхамах кӳсе хăйне тытма тăнине курсассăн пуçне 

силлесе илчĕ те çур утăм пек каялла чакрĕ. 

– Тыт, тыт часрах утна! – кăшт куларах кăшкăрчĕ Пинер. – Ну, 

вăтанса ан тăр! 

Кӳсе тата кăшт маларах утрĕ те хăюсăррăн утне чĕлпĕртен ярса 

тытрĕ. Анчах çакăн хыççăн мĕн пулса иртессине вăл шухăшламанччĕ те 

пулас. Пинер учĕ сасартăк чĕвен тăчĕ те вăрăммăн кĕçенсе ячĕ, унтан 

кĕтмен çĕртен усал ултавçа малти урипе пĕррех! кĕрĕслеттерчĕ, кӳсе 

чикăл-макăль туса тусанлă çĕр çине персе анчĕ. 

– Тытăр! Тытăр вăрра! – кăшкăрса ячĕ Савантер, анчах хăй Пинер 

учĕ патне пыма хăрарĕ. 

Пуяна никам та итлемерĕ, пурте тусан айĕнче упаленекен кӳсерен 

каçса кайсах кулчĕç. 

– Епле маттур хуçа! – кула-кула калаçрĕç йĕкĕтсем. – Эх, урхамахĕ 

те епле маттур! Хăй хуçине тӳрех палларĕ! 

Юр пек шап-шурă ут тата тепĕр хут вăрăммăн кĕçенсе ячĕ те чĕвен 

тăрса каялла чакса кайрĕ, тусан ăшĕнче выртакан кӳсе урлă сиксе каçрĕ 

те, Савантерпе унăн тусĕсене тусан айне туса, уçă хирелле тапса сикрĕ... 

 

Пушă хирте шурă хĕр çӳрет, вăл ĕнтĕ анăçалла сулăннă. Каçхи 

тӳпери шупка уйăха ытарлăн çапла калаççĕ чăвашсем. 

Кĕвенте çăлтăр çуллахи каçа пĕлĕт тӳпине ярса кивет. 

Çутăлма енне кайнă. Вăйă тин кăна саланнă пулсан та илĕм-тилĕм 

палăрма тытăннă та. 

Уйăх хĕвел тухасса кĕтет, юлашки вăйне пухса, савнийĕ пĕлĕте 

çĕклениччен тӳпере юласшăн. Вĕсем иккĕшĕ ĕлĕк-авалтанпах пĕр-пĕрне 

юратаççĕ, тет. Анчах усал вăйсем вĕсене уйăрнă, çаплипех пĕр-пĕрне курма 

памаççĕ. Хĕвелĕ тухнă çĕре уйăхĕ анать, уйăхĕ тухнă çĕре хĕвелĕ пытанать. 

Ырă вăйсен ирĕкĕ ниепле те усал вăйсен ирĕкне çĕнеймест çав-ха. 

Пӳрт умĕнчи каска пукан çинче хĕр ларать. Пиçнĕ панулми пек 

чăп-чăмăр, хĕп-хĕрлĕ питлĕ, хăмăр куçлă, ухă пĕкечи пек вăрăм 

куçхаршиллĕ, çӳхе туталлă. Шăнкăр-шăнкăр кĕмĕллĕ тухйи айĕнчен 

курăнакан хура каç пек хура çӳçсем ункăн-ункăн авăнаççĕ. 

Çине вăл пиркеллĕ хĕр кĕпи тăхăннă. Кĕпи хăрах пӳштерлĕ, 

пӳштерне хăмаçпа, тĕрĕпе, сылтăм енне тунă. Кĕпи умĕ çумне икĕ енне 

виçшер кĕтеслĕ хăмаç çыпăçтарнă пек хĕрлĕ пĕсехе тĕрленĕ, çĕвви тăрăх 

симĕспе янă, – çын пĕлми тĕрĕ тунă. Пӳштĕре çине чечек пуçĕ текен 

хитре тĕрĕ лартса тухнă. 

Тĕрĕ ӳкерме пĕлет пуль-çке çакă хĕр. Кашни тĕрри унăн – тĕнче 

илемлĕхĕ. 

Ку – Укаслу. 

Юратать çакăн пек каçа Укаслу. Çĕрĕпех, çутăличченех ларма 

хатĕр вăл хăйсен умĕнче, çакăн пек каçра. 

Пĕтем тавралăхпа, тăван ялĕпе, çуралса ӳснĕ çурчĕ-йĕрĕпе 

сывпуллашрĕ вăл паян. 

Кĕçĕр вăл кунта юлашки каç пулĕ. Ирпе ирех вăл Пинерпе пĕрле 

хресчен патши патне тухса каять. 

Вăл хăйĕн айккинелле тайăлса кайнă пӳртне куçларĕ. Çак пӳртре 

ĕнтĕ унăн ачалăхĕ иртнĕ. Çакăнта çуралнă вăл, ӳснĕ. Пĕрремĕш хут вăл 

кулнă, куççулĕ кăларса йĕнĕ. Ашшĕ-амăшĕ çĕре кĕнĕ. Вăл аслашшĕпе çеç 

тăрса юлнă. Кайран аслашшĕ те вилнĕ. 

Ун чухне Укаслу вуниккĕреччĕ. Сĕм тăлăха юлчĕ вăл. Кӳршĕ 

карчăкĕ, куçсăр-хăлхасăрскер, ăна хăйпе пĕрле ыйткаласа çӳреме илчĕ. 

Çур çул хушши вĕсем пĕр килтен тепĕр киле кĕрсе, ялтан-яла çӳресе, 

чиперех пурăнчĕç. Çав çурхи куна Укаслу лайăх астăвать-ха. Хĕвел 

çынсене ăшă, телей пехиллесе тӳперен йăл кулатчĕ. Кăнтăртан вĕрекен 

ăшă çил сăмахпа каласа кăтартма çук канăç илсе килетчĕ. Çул икĕ 

айккипе ӳсекен курăк, вĕсене саламланăн, пуçне таятчĕ. Укаслу, суккăр 

карчăка çавăтса, Хырла шывĕ хĕррине вырнаçнă пĕр яла çитрĕ. 

Хĕрринчи, кермен пек чаплă çурта пырса шаккарĕç вĕсем. Никам та 

вĕсене ним сас-хура та памарĕ. Укаслу тепре шаккарĕ. Сасартăк хайхи 

кĕçналăк уçăлса кайрĕ, картишĕнчен вĕсем çинелле пăру пек пысăк икĕ 

йытă сиксе тухрĕç. Пĕри тӳрех ним айăпсăр карчăк çине хаплатса сиксе 

ларчĕ, тепри тарма тăнă Укаслу хыççăн ыткăнчĕ. 

– А-а-а! А-н-не-е! – янраттарса кăшкăрса ячĕ хĕрача, çак çуртран 

аяккарах тарса ӳкме хăтланса. Ун хыççăн пыракан йытă хаяррăн 

хамлатса вĕрсе илчĕ, вăл кашкăр пек сике-сике чупать. Укаслу мĕн 

тумаллине те пĕлмерĕ. Йытă хуса çитсе халь-халь ĕнси çине сиксе 

ларассăн туйăнчĕ ăна. Акă ĕнтĕ вăл кăшкăрма та пăрахрĕ. Пĕр сăмах 

чĕнмесĕр чупрĕ, ăна тем тĕлĕнтермĕш пулас пек, вăл ăна инкекрен çăлас 

пек туйăнса кайрĕ. Анчах тĕлĕнтермĕшĕ васкамарĕ курăнать. Сасартăк 

хĕрача хăй шыв умне чупса тухнине курчĕ. Кӳлĕ. Айккинелле пăрăнма 

шухăшларĕ Укаслу, анчах май килмерĕ, йытă ăна ярса тытас пекех. Ним 

апла-капла шухăшласа та ĕлкĕреймерĕ хĕрача, хăй мĕн тунине 

ăнланаймасăрах шыва сике пачĕ. Ишме пĕлместчĕ вăл. 

Малтан вăл чул пек шыв тĕпнелле анса кайрĕ. Унтан вара 

тĕлĕнмелле вăй ăна çӳлелле тапса кăларчĕ. Вăл хăйне хуп-хура тĕнчерен 

çут тĕнчене сиксе тухнă пек туйрĕ. Тин кăна сĕм каçчĕ, кăнтăр кунĕ 

пулса тăчĕ. Шурă чатăр ăна ыталаса илчĕ. Кайран шурă чатăр сирĕлчĕ, 

вăл кăвар тĕслĕ хĕвеле асăрхарĕ. Таврара çав тери хитреччĕ, такам 

халиччен курман сăрсемпе çут тĕнчене сăрласа тухнă, тейĕн çав. Унăн 

кăшкăрас килсе кайрĕ... Çунат шăтса тухнăн туйăнчĕ... Вăл татах, татах 

кăшкăрчĕ. Анчах çав самантра шывпа чыхăнчĕ. Хĕвел тĕксĕмленчĕ. 

Хитре сăрăсем çухалчĕç. Халĕ унăн кăшкăрасси те килмерĕ ĕнтĕ... 

«Ара, кам касса татрĕ-ха ман çуната?» – шухăшлама ĕлкĕрчĕ вăл 

çапах та. Çунатсăр юлнăн туйăнчĕ ăна. Тĕксĕм тĕнче ыталаса илчĕ. Унăн 

хайхи каллех çунат пуррине туяс, çак тĕксĕм тĕнчерен тарас килсе кайрĕ. 

Каллех темĕнле вăй ăна çӳлелле тĕксе кăларчĕ... Анчах хальхинче вăл 

хĕвел те хитре маррине, тавралăхра та хитре сасăсем çуккине çеç 

асăрхарĕ. Унтан каллех ăна тĕксĕм тĕнче ыталаса илчĕ. Çапла виçĕ хут 

тĕнче çути ылмашрĕ... Сасартăк хайхискер хăйне çав тери çăмăл пулса 

кайнине туйрĕ, унăн çывăрас, çывăрас килчĕ, юлхав пусрĕ. Урăх вăл 

нимĕн те астумасть. 

Укаслу çыран хĕрринче тăна кĕчĕ. Ун тавра çынсем тăратчĕç. Ăна 

вара хăй çав тери çемçе çĕрте выртнăн туйăнчĕ. Çынсенчен пытанма 

тăрăшать пек. Лешсем ăна шыраççĕ, чĕнеççĕ. Анчах унăн ним сас та 

парас килмест. Унтан хайхи сассем çывхарса-çывхарсах пычĕç... Вара 

вăл çынсем мĕн калаçнине те ăнланса илчĕ. 

– Каллех çав куштан икĕ çынна тĕп турĕ! – терĕ пĕри. 

– Эй, аслă Турă! Хăçан ирсĕр çине пирĕн ылхана çитерĕн!  

Укаслу кăшт йăшăлтатрĕ. 

– Чим-ха, этьсемри, вăл чĕрĕ! – терĕ такам хаваслăн. 

– Йăшăлтатрĕ! Йăшăлтатрĕ! – терĕç темиçен. 

Темле палламан хĕрарăм ун пуçĕ умне ларнă та кĕлĕ вулать: 

– Çичĕ тинĕс леш енчен Ашапатман карчăк килнĕ... Эй, Шыври турă, 

çак хĕрача мар, кашкăр çури шыва ӳкнĕ, çак хĕрача мар, пысăк чул татăкĕ 

шыва ӳкнĕ... Эй, Шыври турă, сан куçу çак хĕрача çине мар, кашкăр çури 

çине пăхать, кашкăр çури сан канăçна татнă, чул татăкĕ шыва путнă... 

Пĕр арçын таçтан пысăк чул йăвалантарса килчĕ те шыва тĕксе ячĕ. 

– Ак çакă чул сан канăçна татнă, ак çакă чул çине сан çиллӳ ӳкнĕ, 

эй, шыв турри, – çаплах хăйне майăн кĕлĕ сăмахне каларĕ леш хĕрарăмĕ. 

– Ăçта эп? – терĕ Укаслу, çĕкленме хăтланса, анчах çĕкленеймерĕ, 

ӳкрĕ. Ăна питĕ кансĕрччĕ çăварĕнчен вара хăйĕн шыв кайрĕ. 

...Тепĕр кун ирпе сарлака хулпуççиллĕ хресчен хĕрачана уй 

хапхинчен кăларса Килтеш еннелле ăсатса ячĕ. Хăйпе пĕрле çӳрекен 

карчăка Укаслу текех курмарĕ. 

– Леш тĕнчере ун пурнăçĕ телейлĕ пулать, – терĕç çынсем карчăк 

пирки. 

Укаслу тăван ялне таврăнчĕ. Ăна вара ялăн тепĕр вĕçĕнче 

пурăнакан хурăн тăрри-хурăнташĕ хăй патне пурăнма илчĕ. Ял халăхне 

вăл хĕрачана пăхса ӳстерĕп, çын тăвăп, тесе сăмах пачĕ. 

Анчах авалхи турхан керменĕнче тертленсе пурăннă тепĕр хăрхăм 

тенин те пурнăçĕ Укаслуннинчен çăмăлрахчĕ пуль. Вунвиçĕ çулхискерĕн 

хĕрарăм ĕçне туса пурăнма лекрĕ: выльăх-чĕрлĕх пăхрĕ, кил хуçи 

ачисене пăхрĕ, хирте ĕçлерĕ. Каçсерен тата кӳршĕ ачисемпе пĕрле 

выртмана та каятчĕ. Арçын ача пекех утпа çӳреме вĕренчĕ вăл. 

Пĕррехинче Укаслу сăмахпа каласа кăтартма çук хăранăччĕ. Ун 

чухне вĕсем тăваттăнччĕ. Тăваттăш те – ача. Пысăккисем тухманччĕ ун 

чухне. Ире хирĕç сасартăк утсем кĕпĕр-р! пĕр çĕре пуçтарăнчĕç те хăраса 

ӳкнĕн хартлатма тытăнчĕç. 

– Кашкăрсем! – чухласа илчĕ пĕр арçын ача. Кашкăрсем вунна 

яхăнччĕ. Юртăпа вĕсем васкамасăр утсем патнелле çывхаратчĕç. 

Пуринчен те малта пысăк çамкаллă тем çӳллĕш кашкăр, ун икĕ айккипе, 

кăшт юларах, иккĕн, ыттисем – кайра.  

Укаслу хăранипе сиксе чĕтре пуçларĕ. Арçын ачасем пĕр-пĕрин 

çумне тĕршĕнчĕç. 

– Тен, ут утланса тарса ӳкĕпĕр, – терĕ тахăшĕ. Укаслун çавăнтах 

çывăхри ут çине сиксе ларса, мĕн пулсан пулать, тенĕн ял еннелле 

вĕçтерес килчĕ. 

Арçын ачасенчен пĕри, мăчавар ачи, уксах тă шăчă пек çин-

çешкескер, çапла кăшкăрчĕ: 

– Пĕр-пĕринчен ан уйрăлăр! Камăн анкар çук – вутпуççи тытăр! 

Ун аллинче – ухăччĕ. Çакскерĕн патвар сасси ачасене вăй илме 

пулăшрĕ. 

– Пăрах вутпуççине! – хушрĕ уксахскер Укаслăва. – Тыт укçăва, 

çĕмрен парса тăр мана! 

«Çак уксах ачана аталăхĕ – таврари паллă сунарçă – пăхса 

çитĕнтернĕ», – тенине илтсеччĕ Укаслу. Паллă чăваш килйышĕнче ачана 

çывăх тусĕсене – чаплă сунарçă, пулăç, çарçынни таврашне – параççĕ, 

лешсем вара ăна пăхса ӳстереççĕ, пĕчĕклех çар ĕçне, сунарçă ĕçне 

вĕрентеççĕ. Çакскерĕн аталăхĕ – чаплă сунарçă – ăна пĕчĕкренех упа 

тытма кайсан та хăйпе илсе çӳренĕ. Пĕррехинче вара вăл сунарта урине 

хуçнă та ĕмĕрлĕхех уксах пулса юлнă. Укаслу вăл çав териех хăюллă 

иккенне, ухăпа кашкăра хирĕç тухасса шутламанччĕ те. 

Кашкăрсем ачасемпе утсене пĕкĕ хунăн çавăрса илчĕç, ял енчен 

хĕстере пуçларĕç. Вăрман еннелле çеç чакма пулать. Уксах ача, уххипе 

çĕмренне хатĕр тытса, кашкăрсене хирĕç темиçе утăм турĕ. Утсем кĕçĕне-

кĕçĕне яраççĕ, чĕрнисемпе çĕре чаваççĕ. Укаслу уксах ачаран пĕр утăм та 

юлмарĕ. Ун хыççăнах, анкарĕсене хатĕр тытса, леш икĕ ача утрĕç. Сасартăк 

Укаслу хăйĕнчен хăй тĕлĕнсе кайрĕ: паçăр, пĕр вырăнта кашкăрсем кĕтсе 

тăнă чухне хăранипе сиксе чĕтретчĕ, шăлĕсем шак-шак шаккатчĕç, сасси 

тухмастчĕ. Халĕ, хăйсем кашкăрсене хирĕç утма пуçласан, чĕтреме 

пăрахрĕ, ăна хăй хăрамиех пулнă пек туйăнчĕ, вăл вшик! туса çĕмрен 

кашкăр еннелле вĕçсе каясса кĕтме тытăнчĕ. Кашкăрсем, ачасене асăрхаман 

пекех, утсем патнелле çывхарчĕç. Вĕсем ачасенчен сылтăмарахчĕ. 

– Тепĕр енчен кĕмеллеччĕ, – сасартăк хыпăнса ӳкрĕ уксах ача. 

Пурте чарăнса тăчĕç. 

– Уху-ху-ху-ху-у! – сасартăк мĕн вăйĕ çитнĕ таран кăшкăрса ячĕ 

уксах ача. 

Кашкăр амисенчен пĕри, кĕтӳ пуçлăхĕнчен сылтăмарах 

пыраканни, çак сасса илтсе, ачасем еннелле çаврăнчĕ те шухăша кайнăн 

вĕсем çинелле пăха пуçларĕ. Малти кашкăрĕ ним асăрхаман пек малалла 

чупрĕ. Ачасемшĕн пĕтĕм тĕнче шăпланса тăнăн туйăнчĕ. Пĕтĕм тĕнче 

ачасемпе кашкăрсем вăрçă пуçласса çеç кĕтет пек. 

– Уху-ху-ху-ху-у! – каллех кăшкăрса ячĕ уксах ача. Укаслу тем 

вшиклетнине илтрĕ. Çĕмрен! Чарăнса юлнă кашкăр ами чалт! çӳлелле 

сиксе ӳкрĕ те... йăванса кайрĕ, ĕсĕклесе йĕрсе янăн хартлатса илчĕ, 

сылтăм аякĕ хĕрлĕ юнпа пĕвенчĕ. Вăл шăлĕпе çĕмренĕн вĕçне 

каплаттарса ярса тытрĕ. 

Уксах ача аллине хыçалалла тăсрĕ, Укаслу ăна васкасах тепĕр 

çĕмрен тыттарчĕ. Аманнă кашкăр ами сасартăк ури çине çĕкленчĕ те 

йынăшса ячĕ. Ун сассине илтсе, малта пыракан кашкăрĕ чарăнчĕ. 

Ытти кашкăрсем унсăр малалла кайма хăяймарĕç. Çакăнпа усă 

курса, уксах ача уххине туртса карăнтарчĕ те çывăхри тепĕр кашкăра 

тĕллесе печĕ. Лешĕ, хĕнесе пĕтернĕ йытă çури пек, йынăша-йынăша 

айлăмалла шуса кайрĕ. 

Ертӳçи-кашкăр халĕ ĕнтĕ ĕçе хăй пикенме шутларĕ пулас. Çав 

темиçе пĕчĕк çын çури хăйсемшĕн мĕн тери хăруш инкек пулнине 

ăнланчĕ курăнать вăл: вĕсене хăваласа ямасăр утсене тапăнма юрамасть. 

Паçăр вăл урăхла шутланăччĕ: çав çын çурисене пĕр кашкăрĕ хăратса 

тăрсан та çитет пуль тенĕччĕ. Анчах вĕсенчен пĕрин аякранах çыртакан 

сăнăсем пур иккен. Çавăнпа ĕнтĕ кĕтӳ пуçлăхĕ хăй вĕсене пĕтерме 

шутларĕ. Çавăнтах, ун шухăшне ăнланнăн, кашкăрсем ачасене хупăрласа 

илчĕç, хыçалтан пырса тухнисем йăпшăна-йăпшăна çывхарма тытăнчĕç... 

Çапла, çавсен шăлĕ айне лексех вилмелле-шим вара? 

Укаслу каллех хăраса ӳкрĕ, чĕтре пуçларĕ. 

– Хыçалтан! Хыçалтан килеççĕ! – уксах ачана асăрхаттарма 

шухăшларĕ Укаслу. Анчах лешĕ хускалмарĕ те, куçне сиктермесĕр кĕтӳ 

пуçлăхĕ мĕн тунине сăнарĕ. 

Хыçри кашкăрсем çывхарнăçемĕн çывхарчĕç. Укаслу, вĕсем 

çинчен систерсе, тепре сăмах хушасшăнччĕ, çав вăхăтра вăл куç хĕррипе 

çакна курма ĕлкĕрчĕ: кĕтӳ пуçлăхĕ ним систермесĕр урисене пĕр çĕререх 

пухрĕ те ачасем çине сикрĕ, анчах çав хушăра çĕмрен вшиклетни 

илтĕнчĕ. Кашкăр, пуçĕнчен такам çапнăн, çĕре ӳкрĕ. Çĕмрен ăна 

мăйĕнчен тăрăннă. 

Тавралăхра хаяррăн улани илтĕнсе кайрĕ. 

– Çĕмрен! Часрах çĕмрен! – кăшкăрса ячĕ уксах ача. Укаслу ăна 

хатĕрлесе тытнă çĕмренне пачĕ. 

Çав хушăра хыçри кашкăрсенчен пĕри, леш кашкăрĕн сассине 

илтсе, ачасем еннелле сикрĕ. Арçын ачасенчен пĕри, сылтăм аллипе 

анкарне чăмăртаса тытса, кашкăра хирĕç çур утăм турĕ. Анчах ун анкарĕ 

тĕл лекмерĕ, хăй вара сулăнса кайрĕ. Кашкăр унăн сылтăм аллине 

каплаттарса ярса тытрĕ. Хайхискер çухăрса ячĕ. Çавăнтах тепĕр арçын 

ача анкарĕпе кашкăра сулахай кăкăрĕнчен çапрĕ, лешĕ вара малтанхи 

ачан аллине вĕçертрĕ те теприне уринчен хыпрĕ, анчах ун çăварĕ 

хупăнса та ĕлкĕреймерĕ. Анкар ăна чĕринченех лекнĕ иккен... 

Çак тискер çапăçу мĕнпе вĕçленнине Укаслу кураймарĕ, мĕншĕн 

тесен, уксах ача хăрушшăн кăшкăрса яни ăна шарт сиктерчĕ. 

– Уху-ху-ху-ху-у! 

Кашкăр кĕтĕвĕн пуçлăхĕ, çак сасса çеç кĕтнĕн, йывăррăн ури çине 

çĕкленчĕ, уласа ячĕ те... Вăйсăррăн çеç сикейрĕ вăл, сывлăшра чухнех 

ăна иккĕмĕш çĕмрен пырса çапрĕ те çĕре ӳкерчĕ. Укаслу ун сасси тепре 

илтĕнессе кĕтсе тăчĕ, анчах кашкăр хускалмарĕ те. 

Кĕтӳ пуçлăхĕ вилнĕ хыççăн ытти кашкăрсем тарса кайрĕç. Укаслу 

çавăнтах хыçалтан тапăннă кашкăр çыртнă ачасем патне ыткăнчĕ. 

Иккĕмĕшĕн суранĕ çукпа пĕрех, анчах пĕрремĕшне кашкăр аллинчен 

хытах çыртнă иккен: асав шăлĕн йĕрĕнчен юн шарласа юхать. Укаслу ун 

аллине тутăрĕпе çыхса ячĕ. Вара хайскер, уксах ачана чĕнес тесе, 

хыçалалла çаврăнса пăхрĕ. Лешĕ çĕрте ларать. 

– Мĕн пулчĕ сана? — ыйтрĕ хĕрача. Уксах ача чĕнмерĕ. – Ма 

чĕнместĕн тата? 

Вара тин асăрхарĕ Укаслу, унăн куçĕ хупă иккен. Вăл тăнран кайнă 

пекех: сăмах чĕнме те, хускалма та пултараймасть... Ара, мĕн пур 

çапăçăва вăл ертсе пычĕ. Вăл пулман пулсан... 

– Палларăм ăна эпĕ! – терĕ уксахскер майĕпен. – Палларăм. Хăрахкуç! 

Унран пур сунарçăсем те хăраççĕ. Çавă ĕнтĕ иртнĕ кĕркунне юнашар ялти 

сунарçа вĕлернĕ. Эпĕ ăна икĕ хӳтчен курнăччĕ, аталăхпа чухне... 

Çавăн чухне çеç Укаслу çак ача мĕншĕн хыçалтан тапăнса килекен 

кашкăрсем еннелле çаврăнманнине ăнланчĕ. Вăл çак кашкăрсенчен чи 

хăрушши хăшĕ иккенне тӳрех туйса илнĕ иккен. Унăн пĕтĕм чун хавалĕ 

çак кашкăрпа хире-хирĕç тăрса çапăçма хатĕрленнĕ, мĕншĕн тесен вăл 



 
 

168 

 

лайăх пĕлнĕ: Хăрахкуçа вĕлермесен, Хăрахкуç хăй вĕсене вĕлерет. Халĕ, 

Хăрахкуçа вĕлернĕ хыççăн, вăл лĕнчĕрех кайнă та чутах тăнсăр пулман. 

Çавăн хыççăн Укаслу çав ачапа питĕ туслашса кайрĕ. Унăн ячĕ 

Пинерччĕ. 

Пинерĕн хăюллăхĕ, тавçăруллăхĕ хĕрачана питĕ тĕлĕнтеретчĕ. Вăл 

унран хăпа та пĕлмерĕ. 

– Ухăпа пеме вĕрент-ха мана та, Пинер, – терĕ пĕррехинче Укаслу. 

– Юрĕ, – килĕшрĕ вăл. Хăй питĕ ăста пеме пĕлекенскер, Укаслăва 

та чăннипех самай лайăх пеме вĕрентрĕ. 

Укаслу çав каçхине кашкăрсемпе çапăçнине час-часах аса илетчĕ. 

Акă, хыçалтан кашкăр тапăнать, пĕр ача ăна хирĕç анкарпа тухать, анчах 

тĕл çапаймасть. «Мĕнле-ха тĕл çапаймарĕ вăл? – тетчĕ Укаслу. – Анкар 

çĕмрен мар, ăна алăра тытан, ăçталла çапас тетĕн, унталла çапан». 

Аптăранă тенĕ пек Укаслу, аслашшĕн анкарне тытса пăхрĕ, çук, тĕл 

çапма çăмăлах мар иккен. Вара Укаслу Пинерпе калаçса пăхрĕ.  

– Аталăх калатчĕ, – ăнлантарчĕ Пинер, – анкар тытнă çыннăн куçĕ 

тĕкĕрçĕнни пекех çивчĕ, алли вăйлă, чĕри паттăр пулмалла, тетчĕ. 

Вара вăл хĕрачана анкара епле тытмаллине кăтартрĕ:  

– Куратăн-и, Укаслу, – терĕ, – сан çине çӳлтен тапăнаççĕ пулсан, 

анкара çапла икĕ меслетпе тытма пулать: пуç пӳрне çӳлте, ун чухне 

пӳрнесен вăйĕ пулни кирлĕ, е кача пӳрне анкар питлĕхĕ çинче, ун чухне 

алă сулăмĕ вăйлă пулни кирлĕ.  

Укаслу ун çине тĕлĕнсе пăхрĕ: 

– Манăн та сан пекех анкар тытма вĕренесчĕ, – терĕ вăл. 

– Вĕрентĕп, – сăмах пачĕ Пинер. Ун чухнех вăл Укаслăва 

кăмăллатчĕ, вăл каланине итлетчĕ. Халĕ Укаслушăн пĕтĕм тĕнчипе те 

унран лайăх çын çук. Уксахлать пулсассăн та.  

Тепĕр ача, леш хайхи, кашкăр туллани... Ун аллине Укаслу хăй 

тутăрĕпе çыхса янăччĕ. Лайăхскерччĕ. Кайран куштансемпе çыхланса 

кайрĕ çав... 

Арçын ачасемпе пĕрле выртмана çӳрени ним тĕлли-паллисĕр 

пулмарĕ Укаслушăн. Вăл арçын ачасенчен кая мар хĕç тытма вĕренчĕ. 

Хурăнташĕсем патĕнче пурăннă чухне йывăр ĕç ĕçлени ӳт-пӳне, алли-

урине вăй-хал пачĕ, пиçĕхтерчĕ. 

«Эй-тур мĕн чухлĕ вăхăт иртрĕ ĕнтĕ эпĕ выртмана пăрахнăранпа, – 

шухăшларĕ Укаслу. – Кайран вара мана каларĕç: эсĕ халь пысăк ĕнтĕ, 

арçын ачасемпе пĕрле çӳреме намăс, терĕç. Ахăртнех, çапла пулмалла та 

пуль çав. Пӳлĕхçĕ кашнине мĕн кирлине пĕлсе парать – пĕрне арçын 

тăвать, теприне – хĕрупраç». 

Сасартăк вăл аслашшĕн вилес умĕнхи сăмахне аса илчĕ: «Эсĕ те 

пулин ывăл мар-çке... Кам тавăрĕ пирĕншĕн?.. Кам? Кам? Ылхан çав 

Хунчар йăхне! Пĕтĕм йăхне! Ылхан! Эй, аслă турă, эй, пурне те куракан 

Танкăр, эсĕ пурне те илтетĕн, пурне те пĕлетĕн, çитер çав ирсĕр йăх 

пуçне ман ылхана!» 

«Эс те пулин ывăл мар-çке...» – шухăша кайрĕ Укаслу. Аслашшĕн 

çак сăмахĕсене вăл час-часах аса илет. Ĕлĕкрех, арçын ачасемпе 

выртмана çӳренĕ чухне, вĕсемпе пĕрле юланутпа ăмăртса чуптарнă 

чухне вăл çак сăмахсене аса илетчĕ те хăйне арçын ача пекех туятчĕ. 

Темиçе хутчен те вăл ӳссе çитсен Хунчарсене епле тавăрнине хăй куçĕпе 

хăй курнăнах пулнăччĕ. Çулсем иртрĕç. Аслашшĕ сăмахне аса илетчĕ те 

Укаслу хăйне хăй çапла калатчĕ: «Вĕсенчен хăшне те пулин вĕлерсен 

кайран мĕн тăвăп-ха эпĕ? Ăçта тарса кайăп? Ăçта пурăнăп? Вăрă-хурах 

пулса-и?» Çапла шухăшласа пăхатчĕ те тавăруçă пулмашкăн хĕрупраçа 

питĕ йывăррине ăнланса илетчĕ. 

Кайран, хурăнташĕ патĕнчен хăй килне пурăнма килсессĕн, пĕр-

пĕччен чухне те аслашшĕн сăмахне яланах аса илетчĕ. Каярахпа манăçнă 

пек те пулнăччĕ, анчах, акă, çав Укапи карчăк килсе кайнăранпа каллех 

аса илекен пулчĕ. Пинерпе Киремет карти патĕнче тĕл пулнă хыççăн çеç 

вăл хăйĕнче вăй пур пек туя пуçларĕ, аслашшĕн сăмахне урăхларах 

ăнланупа аса илме тытăнчĕ. 

«Турă пулăшĕ-ха, – шухăшларĕ вăл, – Пинерпе иксĕмĕр кунта 

пĕрле таврăнăпăр та Хунчар йăхне пĕтĕмпех тавăрăпăр». 

Юлашки каç ĕнтĕ. Часах вĕсем патька-патша патĕнче пулаççĕ. 

Паян вăл Кĕлсулттан кинемейпе те сывпуллашрĕ. Кăшт вăтанарах 

çапла каларĕ: 

– Эпĕ ĕнтĕ сан патна, кинемей, текех килсе çӳреймĕп. Сан ĕнӳ валли 

хĕл каçмалăх утă пулчĕ, – терĕ. – Усалпа ан асăн, Кĕлсулттан кинемей. 

– Ма апла калаçан? – мăкăртатрĕ карчăк. – Ырăпа асăнăп. Эпле эпĕ 

сана хăçан та пулин усал суннă-и? Çук-иç. Усалпа асăннă пулсан эсĕ те 

утă çулма килмен пулăттăн. – Карчамас сасси кăшт ăшшăнрах илтĕнчĕ. – 

Эсĕ, хĕрĕм, манса ан кай мана. Килкелесех тăр. Енчен те пĕччен пурăнма 

йывăр пулсан, ман пата кил. Пĕрле пурăнăпăр. Эпĕ сана кӳрентермĕп. 

Эпĕ хӳтĕленине пĕлсен, сана çынсем те кӳрентерме хăрĕç. Ăнлантăн-и? 

«Ырă çын-çке çак карчамас, – хăй ăшĕнче шухăшласа илчĕ Укаслу. 

– Çынсем çурăм хыçĕнче ун çинчен тем те калаçаççĕ. Тĕрĕссипе вăл 

маншăн ялти çынсенчен пуринчен те лайăхрах. Пинера шутламасан ĕнтĕ. 

Çак шухăша пуç тавра турĕ те Укаслу пӳртне кĕме шухăшларĕ. 

Сасартăк кӳршĕре ура сасси илтĕнчĕ. Укаслу сасă илтĕннĕ еннеле пăхрĕ, 

анчах никама та кураймарĕ. «Ара, Пинер те килсе çитмелле ĕнтĕ, – 

шухăшласа илчĕ вăл. – Тем инкек сиксе тухмасан юрĕччĕ тата». Çав 

вăхăтра сасартăк ун патне тĕттĕмрен иккĕн сиксе тухрĕç. Ăна тимĕр пек 

хытă аллисемпе çатăрласа тытрĕç. 

– Ах, ярăр! – кăшкăра пуçларĕ хĕр хăйне çав çынсем мĕншĕн çапла 

çатăрласа тытнине ăнлансах та çитеймесĕр. – Ярăр, тенĕ сире! 

Анчах çав тимĕр пек алăсемех ун çăварне темĕнле йĕпе пусма татăкĕ 

пĕтĕрсе чикрĕç те ăна тăкăрлăкпа юханшыв еннелле сĕтĕрсе кайрĕç. 

Пинер хăй урхамахне йĕнерлерĕ те, çул çине мĕн кирлине илсе, 

хуллен ашшĕ анкарти хыçĕпе Турикас еннелле тухрĕ. Учĕ унăн вĕçĕмсĕр 

малалла васкарĕ, вăл ăна ытлашши сасă ан пултăр тесе, май çитнĕ таран 

чарса пыма тăрăшрĕ. Турикаса çитес умĕн мăчавар ачи сасартăк хăй 

еннелле утсем сиккипе килнине илтсех кайрĕ. 

«Савантер хыçран хăвалаттармасть пулĕ те?» – шухăш пырса кĕчĕ 

Пинер пуçне, вара вăл утне сулахайра ӳсекен йăмрасен хӳттинелле пăрчĕ. 

Кунта ăна никам та кураймасть. Часах иккĕн Турикасран тăкăрлăка 

сиктерсе тухрĕç. Уйăх çути самаях çутă, çавăнпа Пинер вĕсенчен пĕрин, 

малта пыраканнин, учĕ çине такама хунине лайăхах курчĕ. 

– Тӳрех шыварманĕ тĕлнелле тухар! – кăшкăрса каларĕ малта 

пыраканни хăй юлташне. 

«Мĕн пулса иртет-ха кунта? – тĕлĕнсе шухăшларĕ каччă. – Пĕр-пĕр 

хĕре вăрласа каяççĕ пулать-и?» 

Вăл ут çине çавăрса çапни çын пулнине асăрхама ĕлкĕрчĕ. Мĕскĕнĕн 

пуçĕ Пинер енчеччĕ, унăн çӳçĕ вара элем пек сапаланса кайнă. Каччă чĕри 

сасартăк тем усала сиссе сиксе тапма тытăнчĕ. Ырра-и, усала-и ку – вăл ăна 

пĕлеймерĕ-ха. Усал çынсем иртсе кайсанах Пинер, хăйне хăй те ăнлансах 

пĕтереймесĕр, часрах утне Укаслу çурчĕ еннелле васкатрĕ. 

Кунта тĕлĕнмелле шăплăх тăрать. Пинер утне çурт умĕнче хăварчĕ 

те, вĕрлĕк хапха урлă сиксе каçса, часрах пӳрт алăкне уçма тăчĕ. Алăк 

уçăлмарĕ, ăна шалтан питĕрнĕ. Каччă шаккаса пăхрĕ, анчах ăна никам та 

сас паракан пулмарĕ. Вăл вара алăка пур вăйĕпе пырса тĕкрĕ те хыттăн 

кăшкăрса ячĕ: 

– Укаслу! 

Ăна хирĕç никам та чĕнекен пулмарĕ. 

Пинер халь ĕнтĕ хăйĕн чĕри сиксе тапма тытăнни ахаль 

пулманнине ăнланса илчĕ: тем тесен те леш усалсем Укаслăва вăрласа 

каякансем пулчĕç пулмалла. Çапла шухăшларĕ те вăл учĕ патне чупса 

тухрĕ. Пĕшкĕнсе пăхрĕ те ку тухья иккенне асăрхарĕ. Пинер ăна тӳрех 

палласа илчĕ: ку – Укаслу тухьи. 

Халь ĕнтĕ нимĕн иккĕленсе тăмалли те çук, кунта мĕнле тискер ĕç 

пулса иртни паллă. Пинер вара учĕ патне чупса пычĕ те ăна сиксе 

утланчĕ. Çилхăван ут çăвăнтах Савантерĕн нумаях пулмасть татса кайнă 

çывăхри шыварманĕ патнелле тапса сикрĕ.  

Пинер инкеке лекнĕ Укаслăва çăлас тенисĕр пуçне урăх нимĕн те 

шухăшлама пĕлеймерĕ. Хĕре кам вăрласа кайни те, мĕншĕн шыварманĕ 

еннелле илсе кайни те ăна халĕ пĕрре те интереслентермерĕ. 

Хăйĕн ашшĕ Укаслăва Шыврине парне пама шухăшланине 

Шăхаль кĕçĕр каçпа кăна пĕлчĕ. Нимĕн тума аптранипе вара вăл тӳрех 

Карлай тусĕ патне чупса кайрĕ. 

– Пирĕн ăна епле пулсан та çăлмаллах! – хĕрӳленсе ăнлантарма 

тытăнчĕ вăл тусне. – Вăл çапла вилес-тĕк эпĕ те çĕр çинче текех 

пурăнассăм çук! 

– Пит çăлассу килсен, атя, кай, çăл! – ик аллине ик еннелле ярса 

нимĕн пулман пекех каларĕ Карлай. Вăл çапла хăш-пĕр чухне 

ухмахланма юратать вара. 

– Эп пĕччен çăлаймастăп ăна, – хурлăхлăн каларĕ Шăхаль. – 

Карлай, пулăшсам мана Укаслăва çăлма. 

– Хе, мĕншĕн ман ку ĕçе хутшăнмалла. Кайран сан аçу вара Укаслу 

вырăнне мана хама пĕве кутне пăрахтăр тесе-и? Çук, ку ĕçре эпĕ сана 

пулăшма пултараймастăп, – каллех ик аллине ик еннелле сарчĕ Карлай. 

Вăл хальхинче чăнласах та хăй ку ĕçе хутшăнасшăн маррине 

каларĕ пек. 

– Эс çапла паян ик аллуна ик еннелле сарса тăма пултараймастăн! – 

сасартăк кăшкăрса ячĕ Шăхаль. – Ăнлантăн-и? Паян, тен, ман пĕтĕм пурнăç 

улшăнма пултарать пулĕ. Укаслу вилсессĕн эпĕ те унпа пĕрле çĕре кĕретĕп!  

– Ха, эсĕ çĕре кĕрес терĕн пулсан вара эпĕ сана та чарса тăмастăп, – 

паçăрхи пекех калаçрĕ Карлай, вара хуллен путмар çине кайса ларчĕ.  

Ыйтнипе кăна нимĕн те ĕç тухманнине хальхинче вара Шăхаль 

питĕ лайăх ăнланчĕ. 

– Ак çакă пулăшаймасть-и мана? – терĕ вара вăл, кĕсйинчен туп-

тулли укçа тултарнă пĕчĕк енчĕк туртса кăларса. – Ак епле янăраççĕ унти 

теттесем! Таçта çитиех илтĕнеççĕ. – Савантер ачи енчĕкне пĕрре-иккĕ 

çӳлелле ывăта-ывăта илчĕ. 

Карлай куçĕ хайхи вут пек çунма тытăнчĕ. Вăл ури çине сиксе тăчĕ 

те укçа енчĕкĕнчен куçне пăраймасăр: 

– Юрĕ, сана юратнипе кăна ку ĕçе хутшăнатăп ĕнтĕ, мĕн тесессĕн 

те эпир санпа чи çывăх туссем, – терĕ. 

– Тĕрĕс. Эппин ку сана кирлĕ ĕçре пулăшаканĕ пултăр, тыт, акă! – 

терĕ те Шăхаль тусĕ тенĕскере укçа енчĕкне ывăтса пачĕ. 

Карлай самантрах урăх çын пулса тăчĕ. Вăл укçа енчĕкне ик 

аллипе çатăрласа тытрĕ те часрах хĕвĕнчи кĕсйине чиксе хучĕ. 

– Чи малтан пирĕн икĕ маттур ут-урхамах йĕнерлес пулать, – терĕ 

вăл çавăнтах. – Унтан халех шухăшла: Укаслăва çăлнă хыççăн эпир ăçта 

тарса кайма пултаратпăр. Пĕр вăхăта сирĕн унпа никам курман-илтмен 

çĕрте пытанса пурăнмалла пулать. Паллах, халĕ ĕнтĕ вăл сан арăму çеç 

мар, уру тупанне те çуллама хатĕр пулать. Чĕр вилĕмрен çăлакан çынна 

та юратмасассăн вара... 

Пинер урхамахне çӳллĕ хăва тĕммисем хушшине хăварчĕ те, 

йăпшăнса, çырма хĕрринелле кайрĕ. Вăл шăп та лăп Савантер çыннисем 

çĕнĕ пĕве пĕвелесе лартнă çĕре пырса тухрĕ. 

Арман патĕнче – пилĕк-ултă çын. Пинер вĕсен патне çывăхах шуса 

пычĕ те уйăх çутинче курах кайрĕ: çыран хĕрринче çыхса пăрахнă хĕр 

выртать. Ахăртнех, вăл тăнран кайнă пулас, хускалмасть те. 

«Мĕн тума шухăшлаççĕ-ха унпа! – ним ăнлансах та пĕтереймерĕ 

Пинер. – Вăрласа кайнă тесессĕн – каччи-тĕрĕшĕ курăнмасть. Чим, мĕн 

калаçнине итлесе пăхам-ха». 

Пĕве енчен калаçни илтĕнчĕ: 

– Ку ĕçе часрах пĕтермелле! Хĕвелпе пĕрле армана хута ярас! 

Шыври те хăйĕн пулас арăмне кĕтсе халтан кайрĕ пуль... 

Пинер Савантер сассине уйăрса илчĕ. Сасартăк вăл ун сăмахĕсен 

пĕлтерĕшне ăнланса илчĕ. Апла, Укаслу каччи Шыври иккен! Ăна шыва 

путарса вĕлерме хатĕрленеççĕ! Мăчавар ачин чĕри ыратса кайрĕ, вăл 

чутах ахлатса илмерĕ, юрать-ха хăйне вăхăтра тытса чарма ĕлкĕрчĕ. 

Савнине çăлас тесессĕн – унăн чăтăмлă пулма пĕлмелле. 

Пинер арман патнерех хырăмпа шуса пычĕ те пилĕкĕ хушшине 

хĕстернĕ анкарне сылтăм аллине тытрĕ, тискерсем çине кĕтмен çĕртен 

тапăнмалли самант кĕтме тытăнчĕ. 

– Пĕр-иккĕшĕ те пулин ун патĕнчен пăрăнччăрахччĕ! – кĕлĕ каланă 

пек хăй тĕллĕн мăкăртатса илчĕ вăл. – Пĕр-иккĕшĕ те пулин армана 

кĕччĕрччĕ! Эх, самантлăха çеç ăна пĕччен хăварасчĕ вĕсен! 

– Вăл тăна кĕме тытăнчĕ! – илтех кайрĕ Пинер усалсенчен пĕрин 

сассине. – Атьăр, халех ăна пĕве варрине илсе каяр. Савантер, ĕçе 

тытăнма вăхăт. 

Сарлака хул-çурăмлă кĕреш пек этем хĕре ыталаса илчĕ те пĕве 

еннелле кайма тăчĕ. «Эх, – терĕ Пинер. – Халех тапăнмалла пулать ĕнтĕ! 

Юрĕ, юн тăкăнтăрах эппин!» Вăл вырăнĕнчен сиксе тăма хатĕрччĕ, çав 

вăхăтра тепри калаçни илтĕнсе кайрĕ: 

– Чим-ха, кĕлĕ вуламан вĕт эпир. Кĕлĕ вуличчен пĕве çине кĕме 

юрамасть. Ăна кунтах хăварăр, – терĕ те вăл пуяна: – Савантер, йăлана 

пăсма юрамасть... 

– Апла пулсан атьăр часрах кĕлĕ вулăр, – хушрĕ пуян. Атьăр, ăна 

сыхлама хурал хăварар. 

– Хурал мĕн тума кирлĕ? – тĕлĕнчĕ лешĕ. – Кунта хăйăпа шырасан 

та урăх никама та тупаяс çук. 

– Пурпĕрех хурал кирлĕ, – хăйĕннех печĕ Савантер. – Тем пулас 

пур. Акă, эс юл кунта, – хушрĕ вăл тăрнаккай тарçине. – Асту, хĕре 

çухатсан пуçна касăп. 

Тăрнаккай тарçăсăр пуçне пурте кĕлтума пĕве çине кĕчĕç те арман 

мĕлки хыçĕнче çухалчĕç. 

«Пӳлĕхçĕ ман майлă пулчĕ иккен, – тесе шухăшларĕ хăй ăшĕнче 

Пинер. – Укаслăва çăлас тесе Пӳлĕхçĕ те тăрăшать иккен». Каччă хуллен 

Укаслу выртакан çĕрелле шуса пыма тытăнчĕ. Вăл ун хуралçине 

систермесĕр тапăнса анкар аврипе çапса ӳкерме шухăшларĕ. Савнине 

учĕ патне çитиччен йăтса кайса кăна ĕлкĕресчĕ, унта вара ăна никам та 

хуса çитес çук. 

Анчах çав самантра Пинер кĕтмен-шухăшламан ĕç пулса иртрĕ. 

Сасартăк арман енчен хуралçă çине такам арăслан пек сиксе ӳкрĕ те ăна 

çапса ӳкерчĕ, унтан хĕре ыталаса илсе, тĕмсем хыçне кĕрсе кайса çухалчĕ, 

ахăртнех хĕре çăлаканĕ пĕччен пулман пулас, ăна юлташĕ кĕтсе тăнă ĕнтĕ. 

«Камсем пулчĕç-ши кусем?» – шухăш вĕлтлетсе иртрĕ Пинер 

пуçĕнче. Вара вăл вĕсене хăваласа çитсе Укаслăва çăлнăшăн тав тума 

шутларĕ. Шăп та лăп çав вăхăтра пуçне тепĕр шухăш пырса çапрĕ: «Тен, 

кусем те ырă çынсем мар пуль...» Пинер учĕ патне чупса пычĕ те тӳрех 

сиксе утланчĕ. Маттур урхамаха саламат кирлĕ мар, вăл хуçи шухăшне 

ăнланнăн сиккипе каякан юланутсем хыççăн ыткăнчĕ. 

Каччă утне хăваларĕ те хăваларĕ. Хусанкка утамана хăйне çакăн 

пек маттур урхамах парнеленĕшĕн чун-чĕринчен тав турĕ... 

Укаслу сасартăк тăна кĕчĕ. Ăна вилĕмрен çăлнă çынсен учĕсем ун 

чухне аслă хирпе çурçĕрелле сиктерсе пыратчĕç. Вăл чылай хушă тăнсăр 

пулса выртнине, хăйне пĕве патнелле илсе пынине, шыва пăрахас 

текенсен калаçуне, унтан хăйне теприсем тытса илнине, пĕрре те 

астумасть, ăна вĕçĕ-хĕррисĕр çапла таçта çити вăрласа каяççĕ пек. 

Юланутçăсем хĕр тăна кĕнине асăрхамарĕç пулас. Çавăнпа усă 

курса, вăл пуçне кăшт çĕклерĕ те хăйне çапла кӳрентерекен кам пулнине 

пăхса илес терĕ, унтан, юланутçа палласа илчĕ те, – хăранипе халтан 

кайса, лĕнчĕрех пулса ӳкрĕ. Ăна вăрласа каяканни Карлай, чунсăр-

чĕресĕр этем, Хунчарсен ури тупанне çуласа пурăнакан куштан. 

Тахçан-тахçан Карлай питĕ маттур та кăмăллă ачаччĕ. Пĕрле вĕсем 

выртмана çӳретчĕç. Пĕрне-пĕри юмах каласа паратчĕç, пĕрле юмăç 

пăхатчĕç, ĕмĕтленетчĕç. Пĕрле чĕр вилĕмрен çăлăнса юлчĕç. Чăннипе 

каласан иккĕшне те вĕсене Пинер, уксах та çивĕч куçлă, кăшт 

вăтанчăкрах ача çăлчĕ... Анчах та ку тахçанах пулнă ĕнтĕ. Унтанпа 

Карлай улшăннă, куштан юнĕ куштан юнех пуль çав. 

Чăн ĕнтĕ, выртмара кашкăрсемпе çапăçнă хыççăн вĕсем виççĕш – 

Пинер, Карлай тата Укаслу – час-часах тĕл пулатчĕç, туслă та пурăнатчĕç 

теме юрать. Анчах Укаслу çакна лайăх ăнланатчĕ: ун чухне икĕ ачи те 

ăна, хĕрачана çилентерес мар тесе, пĕр-пĕрне чăтса пурăнатчĕç. Анчах 

Укаслу хăй ытларах Пинер еннелле туртăнчĕ. Карлай ăна юрас тесе темĕн 

те туса пăхрĕ. Пыра-киле тата кашни тĕл пулмассерен Пинер çинчен тем 

тĕрлĕ усал сăмах калама тытăнчĕ. Çапла Укаслăва Пинертен сивĕтесшĕн 

пулчĕ ĕнтĕ вăл. Анчах, мĕн чухлĕ Пинер çинчен усалтарах каларĕ, Укаслу 

ытларах уксах ача еннелле туртăнчĕ. Кайран тата Пинер Укаслăва анкар 

тытма та, ухăпа пеме те вĕрентрĕ.  

Ухăпа пеме вĕреннĕ чухне Пинерпе Укаслу пушшех те туслашса 

кайрĕç. Çакна асăрхаса, Карлай вара Укаслуран та, Пинертен те пăрăнса 

çӳреме тытăнчĕ. 

Тепĕр икĕ çултан Карлай ялти куштан ачисен çулпуçĕ пекки пулса 

тăчĕ. Тем тĕрлĕ те алхасатчĕç вĕсем, такама та кӳрентеретчĕç. Килтешри 

çĕрме пуян ачи Шăхаль майлă пулса вăл хăйсене чĕр вилĕмрен çăлнă 

Пинере те сахал мар хăртнă. Хĕрсем пурте унран, Карлайран, хăраççĕ. 

Ун çинчен питĕ усал ят çӳрет. Çав Карлай ĕнтĕ хăй пек куштансене 

пухнă та кӳршĕ ялтан хĕр вăрласа килнĕ, лешĕ вара вăл мăшкăлланине 

чăтаймасăр çакăнса вилнĕ, тет. 

Сиккипе-сиккипе хир-хир урлă икĕ ут чĕвĕнет. «Сиккипе-сиккипе 

ут чĕвĕнет, чĕвен тăрса пăхса юл, чĕвен тăрса пăхса юл, çын хуйхине 

курса юл», – тенĕ пĕр авалхи чăваш юрăçи. 

Ик юланут хир-хир урлă таçта васкать. Пĕрре пĕр учĕ мала тухать, 

тепре тепĕр учĕ мала каять. Пĕрин учĕ çине хĕре ӳпне вырттарнă. Акă 

ĕнтĕ çак учĕ тепринчен каярах юла пуçларĕ, юлашкинчен лешĕн хыçне 

кăна тăчĕ. 

– Халĕ ытлашши васкамасан та юрать, Карлай, – илтех кайрĕ 

Укаслу иккĕмĕш юланутçă сассине. – Хыçран хăвалакансем çук. 

– Çутăличчен Кĕтне хĕрне çитетпĕр. Унтан вара кукамайсем те 

инçе мар. 

Сассинченех палларĕ Укаслу. Ку – Шăхаль. Ним айăпсăр нараста 

чунлă хĕрĕн чĕри туртăнса-пăчăртанса илчĕ. Читлĕхри кайăк пек пĕтĕм ӳт-

пĕвĕ çĕкленчĕ. Пичĕ тăрăх шăпăртатса куççулĕ юхса анчĕ. Вăл хăйне çав 

тискер чунлă курайман тăшман арăмĕ тума вăрласа кайнине ăнланса илчĕ. 

«Мĕн тăвас? Мĕн тăвас? Ăçта çăлăнăç! Ăçта пулăшу! Камран 

хĕрхенӳ кĕтес?» Çичĕ ют! Мĕн усал турĕ сире Укаслу? Мĕншĕн эсир 

тискер кайăк пек сĕм çĕрле ăна вăрласа каятăр! Мĕншĕн? Мĕншĕн? 

Каласамччĕ, уй-хир! Каласамччĕ, ирĕкри сывлăш! 

Çук, никам та чĕнмест. Çук, никам та шарламасть. Никам та, 

нимĕн те ăраскалсăр хĕре шеллемест. Никам та ăна тискерлĕхрен, хур 

пулассинчен хăтармасть. 

Хурăн ӳсет-ӳсет пысăк пулать,  

Çулçине хурт çиет – хур пулать.  

Сар хĕр ӳсет-ӳсет, пысăк пулать,  

Тăшман алне лекет – хур пулать, –  

тенĕ авалхи пĕр юрăра. Укаслу çинчен каланă пекех-çке кунта. Ах-тур-

ту-у-ур, мĕн тери усал-çке тĕнче! Мĕн тери усал-çке çынсем! Кашкăр 

пек, тискер кайăк пек... 

Икĕ тискер чунлă çын çеç ним пулман пекех, учĕсене пит 

васкатмасăр, калаçса пыраççĕ. 

– Утă уйăхĕ кăна та халĕ. Туй-çăнăхта вăхăчĕ мар тесе кукамай 

ятламĕ-ши? – шикленнĕн ыйтрĕ юлташĕнчен Шăхаль. 

– Ваттисен мĕн ĕç ĕнтĕ тата! Ятлаçин! Чарăнĕ! Пирĕн ĕç – хĕрĕ 

пултăр, – кĕçенсе кулса ячĕ Карлай. – Хĕрĕ пултăр та сăри пултăр. Эсĕ 

вара ĕç йĕркеллĕ иртнĕшĕн мана тав тума ан ман, Шăхаль. Илтрĕн-и? 

Шăхаль учĕ малтан-мала каять. Васкать курăнать пусмăрçă, чунĕ 

вырăнта мар пулмалла. 

Укаслу епле пулсан та ним кĕрешӳсĕр парăнас мар тесе шу-

хăшларĕ. Вăл хăйне туртса çыхнă кантраран хăтăлас тесе тем те туса 

пăхрĕ. Анчах пĕр аллине те пушатаймарĕ. Çакна курса вара хайхи 

çăварне пĕтĕрсе чикнĕ çĕтĕк татăкне чĕлхипе тĕксе кăларма тăрăшрĕ. 

Анчах куна тума та май пулмарĕ. Юрать-ха, кĕтмен япала пулăшрĕ. 

Укаслăва усалсем йĕнер урлă хунăччĕ. Учĕ чупмассерен хĕр пуçĕ лаша 

ăмрине çĕклене-çĕклене çапăнчĕ. Çакă пулăшрĕ те. Çăварĕнче унăн тем 

пушаннă пек пулчĕ. Халĕ ĕнтĕ чĕлхине те хускатма пулать. Чылай хушă 

тертленнĕ хыççăн хĕр çăварне персе чикнĕ çĕтĕке тĕксе кăларчĕ-

кăларчех. Вара хайхискер тӳрех кăшкăрса ячĕ: 

– Пулăшăр! Пулăшăр! Пине-ер! 

Карлай хăй пуçне тăхăнса янă калпак пеккине ярса тытрĕ те хĕр 

çăварне унпала хупласа хучĕ. Утсем каллех сиккипе кайрĕç.  

Укаслу пуçĕ вăйсăррăн ут купарчи çине ӳкрĕ, йĕнер тăхине 

çапăнчĕ. Хĕр пуçĕнче каллех темĕскер шавлама тытăнчĕ. Сасартăк вăл 

таçта хыçал енче хăйсем патнелле хăвăрт çывхарса килекен урхамах ури 

сассине илтрĕ. 

– Пинер мар-ши ку? – терĕ вăл. 

Хыçалтан сиктерсе пыракан юланут вĕсен патнелле çиçĕм пек 

хăвăрт çывхарчĕ. Укаслу мĕн пулнине те сиссе юлаймарĕ, хыçалтан 

хăвалакан ут самантрах каярах юлнă Карлай учĕпе танлашрĕ. Шăхаль 

юлташне пулăшма тесе, утне çавăрса та ĕлкĕреймерĕ. Карлай, чукмар 

пек алă тăнлавран çапнипе, йĕнер çинчен шуса анчĕ. 

Хĕре çыхса хунă вĕренсем çивчĕ çĕçĕ каснипе çавăнтах татăлчĕç. 

Хĕр вĕренрен пушансанах ут купарчи çинче тытăнса тăраймарĕ, шуса 

анчĕ, анчах çав чукмар алăсемех ăна çĕре ӳкме памарĕç, йăтса илчĕç те 

хăй учĕ çине лартрĕç. 

– Укаслу, ан хăра. Эпĕ сана çăлма килтĕм! – вĕриленсе кайнă 

тутипе пăшăлтатрĕ çак çын. 

Ку Пинер пулчĕ. 

– Карлайĕ чылайлăха чĕмсĕрленчĕ, Шăхалĕ хăваласа çитеймĕ, – 

пăшăлтатрĕ вăл. – Хăваласа çитсессĕн те пĕччен хирĕç тăма хăяймĕ. 

Пыратăн-и? Тӳрех Атăл енне вĕçĕпĕр! Унта çăлăнăç та, телей те тупăпăр...  

Пинер учĕ хыçалалла çаврăнчĕ те тапса сикрĕ. Анчах ку вăхăта 

Шăхаль те таркăнсем патне чылаях çывхарма пуçланăччĕ çав. 

– Тараймăр! – чăрсăррăн, шăл витĕр кăшкăрчĕ вăл. Пинер те, 

Укаслу та, вĕсен маттур учĕ те ун сассине илтеймерĕç.  

Кăлăхах илтеймерĕç çав. Тен, хăшĕ те пулин çаврăнса пăхнă 

пулсан, Шăхаль йĕнерĕ çинчен уххине çĕклесе илнине, укçунчен
2
 

çĕмренне туртса кăларнине курнă пулĕччĕ.  

Кăлăхах пăхмарĕç çав вĕсем. Пур вăйĕпе туртса ыткăнтарса янă 

çĕмрен, шăхăрса, малти мĕлкесем енне вĕçрĕ. 

– Вĕшик! – турĕ вăл, çавăнтах малти юланутçăна сулахай хул 

лапатки айĕнчен тăрăнса ларчĕ. 

– Укаслу-у! – вăрăммăн ахлатса, кăшкăрса ячĕ Пинер. Унтан унăн 

сасси тăруках чарăнчĕ, çавăнтах вăл лаплатса çĕре персе анчĕ. 

Шелсĕр ухă йĕппи! Ахальтен каламан çав эсĕ çынна çеç мар, 

Эсреле те хăвăн тискер юррупа хăратнă, тесе. Мĕншĕн ырă çыннăн 

пурнăçне тĕп турăн-ха эсĕ! Мĕншĕн кăшт, темиçе вершук кăна 

сулахаярах иртсе каймарăн эсĕ!  

Эх, шелсĕрскер! Чунсăр çав, чĕресĕр çав эсĕ! Шеллеме те, 

шухăшлама та пĕлместĕн. 

Ик шур тутăр пĕр вĕçрен, 

Хачă касрĕ, уйăрчĕ. 

Эпир иккĕн пит татуччĕ, 

Тискер тăшман уйăрчĕ, – тенĕ юрăра. 

Укаслупа Пинер пурнăçĕнче те çак юрăри пекех пулса иртрĕ ĕнтĕ. 
                                                 
2
 Укçу – çĕмрен валли ятарласа çеленĕ хутаç. 

...Юлташĕн ӳтне çĕклесе илме тăнă Укаслу хăйне хăвалакан ут 

çывăхрах хăртлатнине илтрĕ. Куç аяккипе вăл шăлне йĕрсе пăрахнă 

Шăхале курчĕ. Кăвак хуппи пек хăвăрт шухăш вĕтлетсе иртрĕ унăн 

пуçĕнче. Хускалми выртакан йĕкĕт ӳтне çĕре хучĕ те вăл васкавлăн ун 

анкарне тытрĕ. 

«Вилсессĕн те вилем, тăшман аллине чĕрĕлле çакланам мар», – 

шухăшларĕ вăл... 

1963-1974 çç. 

Изĕдлĕ хйшеа вйлав 

1. Ю. Мишшин «Кĕмĕл кĕпер» романне Интернет уçлăхĕнче çак 

веб-адреспа вулама пулать: http://chuvash.org/lib/haylav/82.html 

2. Ю. Мишшин «Купрат патша» романне Интернет уçлăхĕнче çак 

веб-адреспа вулама пулать: http://chuvash.org/lib/haylav/25.html 

3. Ю. Мишшин «Атăл шывĕ юха тăрать» романне Интернет 

уçлăхĕнче çак веб-адреспа вулама пулать:  http://chuvash.org/lib/haylav/18 

30.html 

Ĕçсеепе ыйийсее 

 Вуланине сÿтсе яватпăр 

1. Чăваш халăх сăмахлăхĕ Юхма Мишши пултарулăхĕнче мĕнле вырăн йышăнать? 

2. Çыравçăшăн мĕнле тема тĕп пулса тăнă? Мĕншĕн? Тĕслĕхсем илсе парăр.  

3. Юхма Мишшин историлле романĕсен хăйне евĕрлĕхне мĕнле палăртма пулать?  

4. Паянхи ăслăлăхра миф ăнлава мĕнле ăнлантараççĕ? 

 Вулама сĕнетпĕр 

1. Петрова Р.Н. Юхма Мишши – чӑваш халӑхӗн сумлӑ ывӑлӗ: пултарулӑхӗ тата 

пурнӑҫӗ. – Шупашкар: ВОКЦ, 2005. – 300 с. 

2. Юхма Мишши – пирӗн юратнӑ писатель: чӑваш халӑх писателӗ Юхма Мишши 

пултарулӑхӗ ҫинчен шкул ачисем ҫырнӑ тӗпчевсем / Дмитриева Лариса Семеновна 

пухса хатӗрленӗ. – Шупашкар: Аттил, 2014. – 44 с. 

 Сочинени теми 

Укаслу – чăваш хĕр-паттăрĕ (М. Юхман «Кăвак çĕмрен» повеçĕ тăрăх) 

 Проект  

Юхма Мишши прозинче сăнарланнă чăваш халăх историйĕ (ушкăнла тĕпчев). 

 Литература хайлавĕн чĕлхи 

«Кăвак çĕмрен» повеçри сăнарсен ячĕсене тупса çырса илĕр. Вĕсен пĕлтерĕшне 

ăнлантарма тăрăшăр.  

                           Николай ТЕРЕНТЬЕВ  (1925-2014) 

  

Кĕсде кижгзафи спзавди 

1925 çулхи ака уйăхĕн 17-мĕшĕ – Чăваш Республикинчи Канаш 

районĕн Кăшнаруй ялĕнче çуралнă. 

1941 çул – колхозра счетовод тата кĕçĕн классенче вĕрентекен 

пулса ĕçленĕ.  

1942-1947 çулсем – Мускаври А.В. Луначарский ячĕллĕ театр 

искусствисен институчĕ çумĕнчи чăваш студинче вĕреннĕ.  

1947-1951 çулсем – К.В. Иванов ячĕллĕ Чăваш патшалăх академи 

драма театрĕнче актер пулса ĕçленĕ. 

1951 çул – «Сирень аллейи» ятлă пĕрремĕш пĕр актлă пьесине çырнă. 

1953 çул – И.Я. Яковлев ячĕллĕ Чăваш патшалăх педагогика 

институтне вĕренсе пĕтернĕ. 

1953-1958 çулсем – К.В. Иванов ячĕллĕ Чăваш патшалăх академи 

драма театрĕнче литература пайĕн заведующийĕ пулнă. 

1958 çул – И.Я. Яковлев ячĕллĕ Чăваш патшалăх педагогика 

институтĕнчи аспирантурăна пĕтернĕ, П. Осипов драматургине тĕпченĕ. 

1958 çул – СССР çыравçисен союзне кĕнĕ. 

1968 çул – Мускаври А.М. Горький ячĕллĕ литература институчĕ 

çумĕнчи Аслă литература курсĕсене пĕтернĕ.    

1968 çул – Чăваш Республикин искусствăсен тава тивĕçлĕ ĕçченĕ 

ята панă. 

1970 çул – Чăваш Республикин К. Иванов ячĕллĕ патшалăх 

премийĕн лауреачĕ пулса тăнă.  

1971 çул – П. Осипов ячĕллĕ чăваш профессионаллă çыравçисен 

союзĕн премийĕн тата К.С. Станиславский ячĕллĕ РСФСР патшалăх 

премийĕн лауреачĕсем пулса тăнă.  

1976 çул – РСФСРăн тава тивĕçлĕ культура ĕçченĕ ята илнĕ.  

1980 çул – Чăваш халăх çыравçи ята илнĕ. 

2014 çулхи ака уйăхĕн 11-мĕшĕ – Шупашкар хулинче вилнĕ. 

Ăслăлăх анинчен 

«Ăçтан, мĕнле вĕри çăлкуçĕнчен тапса тăрать паллă çыравçăн 

иксĕлми ăсталăхĕ? Самана авкаланчăкĕсен синкер хуçламĕсем ăна та ача 

çулĕсенчех пырса тивнĕ. 1937 çулта ашшĕне айăпсăртан тытса каяççĕ. 

Вăл вара унтах пĕтет. Ытти çыравçăсен çакнашкалтарах шăпине кура 

тăркач çапла та калама май пур пулĕ: кун-çулăн ку енне кайнă кукрашки-

макрашки ачасен чунĕсенче ытла та тарăн йĕр хăварать. Ахальтен маар 

вĕсем кашниех кăмăл-сипет арканчăкĕпе тирпейĕ пирки пуç ватса 

шухăшлаççĕ, пурнăçри социаллă тÿнтерлĕхсене çивĕч кураççĕ» (Г.И. 

Федоров, филологи ăслăлăхĕсен докторĕ). 

Лииезаийза пĕлĕвĕн ыйиăвĕсее 

Николай Терентьев (Терентьев Николай Терентевич) чăваш 

драматургине ХХ ĕмĕрĕн иккĕмĕш çурринче кĕнĕ. Ку вăл романтикăллă, 

лирикăллă çĕкленÿ тапхăрĕ пулнă. Çак çулсенче çыравçăсене те, 

вулакана та кăмăл-сипет ыйтăвне çĕклекен, чун илемне сăнарлакан 

хайлавсем илĕртнĕ. Уйрăмах хайлавсенчи Тăван çĕршывăн Аслă вăрçи 

хыççăнхи çынсен шăпипе пурнăç кукрашкисем. 1960-мĕш çулсенче вара 

хайлавра сăнарлакан хирĕç тăру пурнăçран тухса сăнарсен чунне куçнă. 

Пултарулăхри çак туртăма Н. Терентьев никамран та ытларах асăрхаса 

чăваш драматургийĕнче кăтартса пама  пултарнă. 

Н. Терентьев ячĕ «Сирень аллейи» (1951) пьеса пичетленнĕ  

хыççăн литературăра палăрнă. Пултарулăхăн малтанхи тапхăрĕнче 

драматург ытларах çамрăксене халалланă хайлавсем çырнă. Акă, 1956 

çулта çырнă «Çунатлисем те çĕр çинчех» пьесăра шăпах хастар, 

çĕкленÿллĕ кăмăллă, тĕллевлĕхлĕ, тÿрĕ чунлă, хăйсен шухăшĕнчен 

чакман, хĕрÿллĕн юратма пултаракан çамрăк çын сăнарĕсене калăпланă. 

Çавăнпа пĕрлех çыравçăн çак вăхăтра çырнă хайлавĕсенче («Ĕлĕкрен 

туслисем» (1954), «Йăнăш утăм» (1956), «Архип Кузьмич» (1958) тата 

ыт.те) çĕре çывăх ĕç çыннине, рабочи тата интеллигенци çыннине – 

драматургпа пĕр вăхăтра пурăнаканскере – сăнарланă. 

Николай Терентьев драматургири жанрсен тĕрлĕ тĕсĕсемпе ăнăçлă 

ĕçленĕ. Çапла хайлавсенчи сăнарсем хушшинчи хирĕç тăрăва тата ăна 

татса парас мелсене шута илсе çыравçă хăй пьесисен жанр тĕсĕсене 

тĕрлĕрен палăртнă. Сăмахран, ун пултарулăхĕнче «Çĕпĕр дивизийĕ» 

(1971) повесть-драма, «Куккук çаплах авăтать» (1960) пьеса-репортаж, 

«Çылăх» публицистикăлла камит, «Çĕрпе хĕр» (1972) трагилегенда 

текен хайлавсем тĕл пулаççĕ. 

1960-1980-мĕш çулсенчи чăваш драматургийĕнче этемĕн чун 

хăвачĕпе психологине тĕпчесси нумай авторсемшĕн пĕлтерĕшлĕ пулса 

тăрать. Çавăнпа та пьесăсен сюжечĕ ĕç-хĕл аталанăвĕ çинче мар, тĕп 

сăнарăн шалти тĕнчипе ун ăнĕн ÿсĕмĕ çинче тытăнса тăрать. Çакă вара 

драматургсене сăнарсен çĕнĕ тĕсне калăплама та, жанр хăйне евĕрлĕхне 

– социаллă кăмăл-сипет тата романтикăлла драмăсенчен пуçласа хăйне 

евĕрле камитсемпе историллĕ трагедисем таран – сарма та пулăшнă.  

Драматургири жанр тĕсĕсене аталантарас ĕçре Н. Терентьевăн 

тÿпи те пĕчĕк мар. Çапла унăн кашни пьеси тенĕ пекех жанр тĕлĕшĕнчен 

уйрăлса тăрать. Çÿлерех асăннă жанр тĕсĕсемсĕр пуçне кунта çаксене 

палăртмалла: салху камит («Пурăнасчĕ çынсем пек»), трагикомеди 

(«Пушар лаши», 1985), салхуллă та илемлĕ истори («Кĕмĕл пĕлĕтсем», 

1973), романтикăлла пьеса-репортаж («Тин çеç çуралнисем», 1976) тата 

ыт.те. Драматургăн кашни хайлавĕнчех романтикăлла ырă сăнар тĕсĕ 

малти вырăна тухать. Тема тĕлĕшĕнчен те пьесăсем пуян – кунта пирĕн 

вăхăтри çыннăн чун шыравĕн ыйтăвĕсем те, халăх хушшинчи тата ĕçри 

кăмăл-сипет шайĕнчи çыхăнусем те, пулăмлăхăн «ĕмĕрхи» ыйтăвĕсем те, 

халăхăн иртнĕ кунĕсен историйĕ те хăй вырăнне тупнă.  

Н. Терентьевăн «Пушар лаши» хайлавĕ пирки калаçнă чух 

трагикомеди мĕнле жанр пулни пикри асра тытмалла. Çапла ку жанр 

пурнăçри пĕр пулăма трагедиллĕ (синкерлĕ) тата комедиллĕ (кулăшла) 

тĕслĕхсемпе икĕ енлĕ кăтартать. Николай Терентьев та пьеса жанрне 

çакна шута илсе палăртнă. Çапах та ку хайлавра ĕç-пуçа синкерлĕ хирĕç 

тăру мелĕпе йĕркелесси малта тăрать. Кунта çын пурнăçĕпе унăн чун 

пăлханăвĕ çивĕч те кăткăс конфликтлă çыхăну урлă палăрать. «Пушар 

лашинче» тĕп хирĕç тăру вăрçăран аманса таврăннă, каярах, арăмĕ 

вилсен, пĕччен юлнă Яккупа унăн хулара пурăнакан Влатимĕр ывăлĕ 

хушшинче выртать. Влатимĕр тăван ашшĕн чунне, кăмăлне ăнланмасть, 

ăнланма та тăрăшмасть. Патшалăх вăрçă инваличĕсене паракан çĕнĕ 

«Запорожец» вырăнне ашшĕ пушар лаши илни те ăна тарăхтарать. 

Кунсăр пуçне Влатимĕре ашшĕ тин купаласа лартнă çĕнĕ çуртăн шăпи те 

хытах кăсăклантарать иккен. Çакă вара пĕтĕмпех çамрăк ăрун кăмăл-

сипет хаклавĕсем чакнине, ĕмĕчĕсем ытларах алла çăмăллăн кĕрекен 

пурлăхпа çыхăннине кăтартать. 

Н. Терентьевăн сăнарĕсем пирки уйрăм калас пулсан, çакна 

палăртмалла: хайлавсенче драматург паянхи куншăн пĕлтерĕшлĕ 

ыйтусене çутатса пама пултаракан вăйлă чунлă хĕрарăмсене ÿкерет. 

Вĕсене автор уйрăммăн юратса, тĕллевлĕхне палăртса сăнарлать. Çакăн 

пек сăнарсем хушшинче «Çунатлисем те çĕр çинчехри» Надя 

Дворникована, «Шанми чечексемри» Галя Зеркалована, «Хĕвел тухнă 

чух» драмăри Катя Серебрякована асăнмалла. 

Кунта çакна уйрăммăн каласа хăврни те кирлĕ: Н. Терентьев хăй 

вăхăтĕнче театрта актер тата литература пайĕн пуçлăхĕ пулса ĕçлени 

унăн пултарулахĕ çине пысăк витĕм кÿнĕ. Çапла вăл Сентиер (П. 

Осиповăн «Айтар»), Ахмар (В. Ржановăн «Энтип»), Ваня Земнухов (А. 

Фадеевăн «Çамрăк гварди» / «Молодая гвардия») драмăла рольсенче 

вылянă. Çак пулăм вара çыравçăна сцена çинче лартма хатĕр хайлавсем 

çырма пулăшнă.  



 
 

181 

 

Çапла вара Николай Терентьев пултарулăхĕ чăваш театр ÿнерĕн 

тата драматургийĕн историйĕнче пĕлтерĕшлĕ вырăн йышăнать. 

Тĕрĕссипе пултарулăх çулĕ çине тухасси те унăн вырăс пьесисене чăваш 

театрĕн сцени валли куçару тунипе çыхăннă. Вăл кулăшла лару-тăру 

йĕркелеме пĕлнипе тата камит жанрне çĕнĕлĕхсем кĕртнипе палăрса 

тăрать. Чăваш драматургийĕн жанр анлăшне сарас ĕçре вара унăн тÿпи 

сăмахсăрах питĕ пысăк. Пултарулăх тăршшĕпе Н. Терентьев 50 яхăн 

пьесăпа сценари çырнă. Унăн пĕтĕм нумай актлă пьесисене 

республикăри тĕрлĕ театрсенче лартнă. Нумай хайлавĕсене вырăсла е 

СССР халăхĕсен чĕлхисем çине куçарса наци театрĕсенче кăтартнă. 

    Лииезаийза иежзийĕ 

Драма тесе литературăн виçĕ тĕсĕнчен пĕрне (эпоспа тата лирикăпа 

пĕр шайра тăраканскере) калаççĕ. Вăл пĕр вăхăтрах икĕ ÿнер – 

литературăпа театр – шутне кĕрет, сцена çинче лартма кирлĕ. Çиелтен 

пăхсан драма эпоспа лирикăран унти текст сăнарсен калаçăвĕ 

(репликăсем) тата автор ăнлантарăвĕсем (ремарка) евĕр йĕркеленнипе, 

тăвăмпа курăну çине пайланнипе уйрăлса тăрать. Драма шутне ку е леш 

тĕлĕшрен калаçу (диалог) пек çырнă кирек хăш литература жанрĕ кĕрет. 

Вĕсен шутĕнче камит, трагеди, драма, фарс, водевиль тата ыт.те. Авалхи 

вăхăтранах вăл тĕрлĕ халăхсен сăмахлăхĕнче е литературинче пулнă. Пĕр 

пĕринпе çыхăнмасăрах хăйсен драма йăли-йĕркине авалхи грексем, 

ĕлĕкхи индиецсем, китайсем, японсем, Америкăри индеецсем йĕркеленĕ. 

Мыскара е камит вăл, пĕр енчен, кулăш е тăрăхлав тĕлĕшĕнчен 

палăрса тăракан илемлĕ хайлав жанрĕ, тепĕр енчен, драма тĕсĕ. Вăл 

трагеди жанрне хирĕç тăрать. Авалхи грек философĕ Аристотель 

мыскарана япăх çынсене евĕрлени тесе палăртать, анчах вĕсен 

кăлтăклăхне мар, кулăш саманчĕсене. Сыхланса юлнă чи ир çырнă 

камитсене Авалхи Афинăра Аристофан ятлă автор çырнă. Мыскара 

тĕсĕсем шутне фарс, водевиль, интермеди, скетч, оперетта, пароди кĕрет. 

Мыскарасем лару-тăру камичĕ тата характерсен камичĕ çине пайланаççĕ. 

Трагеди тесе сцена çинче лартма тивĕçлĕ, сюжечĕ сăнарсен 

вилĕмĕпе вĕçленекен илемлĕ хайлав жанрне калаççĕ. Трагеди тертлĕ 

шухăшпа палăрса тăрать, пурнăçа шалти хирĕçÿлĕх çыххи пек çивĕчлетсе 

кăтартать. Трагедисенчен нумайăшне сăвăласа çырнă. Трагеди тĕсĕсем 

нумай халăхсен аталаннă, анчах та çак термина тăтăшах хĕвел анăç 

цивилизацийĕн хăйне евĕрлĕхне палăртакан драма йăли тесе палăртаççĕ. 

Хальхи тапхăрта трагеди жанрĕ шутне драмăна, мелодрамăна, 

трагикомедиллĕ тата эпикăлла театра кĕртеççĕ. 

Хирĕç тăру (конфликт) вăл – сăнарсен хăйсен тĕллевĕсене пурнăçа 

кĕртнĕ май çуралакан хирĕçÿ, харкашу. Ку вăл яланах мĕнпе мĕн хушшинчи 



 
 

182 

 

кĕрешÿ. Пачах та кампа кам хушшинчи мар. Драма хайлавĕсенчи сăнарсем 

вĕсем – хирĕç тăрăва аталантаракансем. Хайлаври хи рĕç тăру драматург 

пурнăçра сăнакан хирĕçĕве пĕтĕмлетет. Драма хайлавĕнче хирĕç тăрăва 

сăнарлани вăл – социаллă хирĕçÿсене палăртмалли мел. Хирĕç тăрун икĕ тĕп 

тĕсĕ пур – драмăлла тата калу йĕркинчи. 

Драмăлла хирĕç тăру тесе хирĕçĕве кĕрекен икĕ ене уçă кĕрешÿ 

патне илсе тухакан хирĕç тăру тĕсне калаççĕ. Çак хирĕç тăру пĕри теприне 

– ÿт-пÿ е чун-кăмăл шайĕнче – выляса янипе е çĕнтернипе вĕçленет. Вăл 

пĕтĕм хайлав витĕр тухать, малтан пуçласа вĕçне çити.  

Илеелĕ хайлав вйлавĕ 

ПУШАР ЛАШИ 

Икӗ пайлӑ трагикомеди (сыпăк)  

Я к к у  – вӑрҫӑ инваличӗ  

К и р л ĕ  м а р  Й ă в а н ĕ  – вӑрҫӑ инваличӗ  

К л а в ь е  – Яккун пӗрремӗш юратӑвӗ 

В л а т и м ĕ р  – Якку ывӑлӗ  

К е ш а  – Влатимӗр ывӑлӗ  

Л и в а т и  – Кеша хӗрӗ  

С ă п а н и  – кӳршӗ хӗрарӑмӗ  

С у х в и  – Ял совет председателĕ  

 

Пӗрремӗш пайӗ 

2  
Якку кил картишӗнчех. Ҫав вырӑнтах. Шухӑша путнӑ Якку ыйхӑран тепĕр хут вӑраннӑ 

пек пулать те, ӗнсине хыҫса, ассӑн сывласа илет. Картишӗнче темскер шырама пуҫлать. 

Картишӗн тепĕр енче, ҫуннă юман кутĕнче, Сухвипе Влатимĕр тӑраҫҫӗ. Яккӑва сӑнаҫҫӗ. 

 

В л а т и м ĕ р. Аттене хуйхӑ-суйхӑ хытӑ пусать. Ăҫтан тӳсейтӗр: 

ватӑ, урасӑр, пӗччен. Хам пата хулана илсе каяс теп – яхӑнне те ямасть. 

Халӗ ак ҫӗнӗ пӳрт лартатпӑр. Пурӑнтӑрах хӑй еккипе.  

С у х в и. Пӳрчӗ ку ҫунса кайнинчен те чаплӑрах хӑпарчӗ. 

Чӳречисем чӗнтӗрлӗ. Хӑех касрӗ-и?  

В л а т и м ĕ р. Йӑлтах хӑй. Алли ун – пули-пулми ан пыр: столяр, 

платник, кӑмака тӑвать, тимӗр-тӑмӑртан витре ҫавӑрать, атӑ ҫӗлет, кӑҫат 

тӑвать, ҫӗвӗҫ, тата мӗне ӑста-ха вӑл?.. Э-э, сехет юсать. Чи юратни – ҫӗр 

ӗҫӗ: тислӗк ҫинче чакаланас тесен – пыл ан ҫитер. Анчах халь темскер 

шут тытнӑ-ха вӑл: кунӗн те ҫӗрӗн ӑшталанать – васкать.  

С у х в и. Мыскара чунлӑрах сирӗн аҫӑр. Юрама кансӗр ӑна. Ял 

Советӗнче, инвалид тесе, «Запорожец» машшин парас терĕмĕр. Ҫĕнӗ 

марка. Илмест.  

В л а т и м ĕ р. Мĕнле илмест? Машина илмест-и? Укҫасӑрах паратӑр 

пуль?  

С у х в и. Паллах, укҫасӑр. Мана лаша парӑр, тет. Лаша! Ҫулӑхрĕ 

пушар лаши ҫумне. Парас пуль терĕмĕр ӗнтӗ. Сессире йышӑнтӑмӑр. Лаши 

чаплӑ. Пушар машини туяннӑ хыҫҫӑн витере ахалех тапӑртатса тӑрать.  

В л а т и м ĕ р. Мĕнле илмест? Машина илмест-и? Укҫасӑрах 

паратӑр пуль? Тӑхтӑр-ха, тӑхтӑр. Мӗнле лаша? Машинӑна кам лашапа 

улӑштарать! Эсир атте мыскарине ӑнланман. Вӑл шӳтленĕ. Тӑвансемпе 

пухӑнса канашлӑпӑр. Кун пирки эсир ҫав териех ан васкӑр. Килĕшрĕмĕр-

и, ял Совет председателĕ юлташ?  

С у х в и. Канашлӑр. Килӗшрӗмӗр. Пушар лаши, чӑнах, унта-кунта 

ҫул ҫине тухсан, ывӑтса хӑварма та пултарӗ старике – хытӑ чупма 

хӑнӑхтарнӑ ӑна.  

Я к к у. Начальник-пуҫлӑхсем! Мӗнле кавар туса тӑратӑр унта? 

Кама хирӗҫ? Пулӑшасчĕ пӗреххут.  

С у х в и. (Якку патнелле ҫывхарса). Вӑй патӑр, Якку пичче! (Алӑ 

парать.)  

Я к к у. Ял Совечĕ парсан – пулать, турӑран ыйтмастпӑр. Паян пӳрт 

тӑррине витсе пĕтермеллеччĕ. Ывӑл ни мӑлатук тытса пӑта ҫапма 

пӗлмест, ни... Интеллигенцӑ, какшĕ! Икӗ институт пӗтернӗ, каптӑрма 

кантри. Усси ӑҫта?  

В л а т и м ĕ р (кулсарах ашшӗ патне ҫывхарать). Атте критика 

артиллерине авӑрлама пуҫларĕ. Давай, атте!  

Я к к у. Ара, сысна ҫӑмарти касма та пĕлместĕн! Ман алӑ ҫитмест, 

ӑна та тумалла, кӑна та тумалла. Хӑпарса кай-ха вӑн пӳрт тӑррине! Э? 

Пулман япала. Хырӑмсем ытла тĕреклĕ.  

В л а т и м ĕ р (ҫаплах кулкаласа). Кам сысна ҫӑмарти касма ӑста, 

кам – кӑмака тума. Эпĕ тӑвакан ĕҫе эсĕ пĕлейместĕн.  

Я к к у. Ҫӗр ҫинче арҫын алли тума пĕлмен ĕҫ ан пултӑр! Ҫапла 

пулĕ, ял Совет председателĕ, хисеплĕ Андреева юлташ?  

С у х в и. Сӑмахӑр тĕрĕсех те пулĕ, Яков Васильч.  

Я к к у. Генерал та ҫаплах калать.   

В л а т и м ĕ р (асӑрханарах). Каллех генерал!..  

Я к к у. Каллех генерал. Вӑл мана, салтака, тĕрĕслесех тӑрать: 

мĕнле пурӑнап, мĕн ĕҫлеп, мĕн ҫиеп... Ачасем мĕнле ҫынсем, мӑнуксем!.. 

(Пӳрт тӑррине улӑхса кайма пусма сӗтӗрсе тухать.) Паян ирех мӑнук 

пулӑшма килмеллеччӗ, вӑл пур – аслашшӗн вӑрҫӑ орденне йӑкӑртса 

тухса кайнӑ. (Сухвие.) Евит пултӑр сана, Совет влаҫĕ, ашшӗ умӗнчех 

калап ҫакна. Ĕнтĕ сутса ĕҫсе те ячĕҫ пулӗ.  

В л а т и м ĕ р. Атте, ҫухатнӑ эс орденна. Мӗскер председатель 

умӗнче мӑнука вараласа тӑратӑн.  

Я к к у. Ҫухатман!  

В л а т и м ĕ р. Ҫухатнӑ. Ăҫтине астумастӑн.  

Я к к у. Ҫухатман. Кӑтартрӑм та каллех енчĕк тĕпне хутӑм. Кантри 

вĕҫĕпе виҫĕ хут ҫавӑрса ҫыхрӑм. Енчĕке ӑҫтан илнӗ ҫавӑнтах хутӑм. Эс 

мĕн, ӑсран чакнӑ тетним мана?  

В л а т и м ĕ р. Ăсран... (Ассӑн сывласа илет.) Теместĕп-ха та... 

Ҫапах контузи... Лайӑхрах астуса ил-ха эс, атту ача кӗҫ-вӗҫ ҫитмелле, 

мĕнле ĕҫлетĕр-ха вӑл санпа? Вирлӗнрех шухӑшла.  

Я к к у. Вирлĕн шухӑшламасӑрах астӑвап: тутине сӑрланӑ хĕрачапа 

иккӗшӗ хуларан килсен, кӑтарт та кӑтарт, терĕҫ. Кӑтартрӑм. Ҫавӑнтанпа 

ҫук ман орден. (Чӗнмесĕр тăнӑ хыҫҫӑн.) Генерал каларӗ...  

В л а т и м ĕ р. Каллех! (Пӑрӑнса каять.)  

Я к к у (ывӑлӗ хыҫҫӑн утса). А вӑт генерал мӑнука салтак 

пиҫиххипе ҫара ҫӗртен тӑн пама каларӗ. 

В л а т и м ĕ р. Пÿрт тăррине хӑпарар. Витсе пӗтерес пулать. Атту 

ҫумӑр килет, ҫиҫӗмпе, аслатипе. Малтанхи аслати!  

Я к к у (пӗлӗтелле пӑхса, ыррӑн). Чӑнах та аслати! Эсир, 

интеллигенцӑсем, ҫавна та пӗлместӗр. Ҫӳлелле сикмелле халь! Малтанхи 

аслатие илтсенех, ҫӳлелле сикмелле: «Чир кайтӑр, чир кайтӑр!» – 

темелле. (Нимĕн шӳт тумасӑрах ҫӳлелле сиккелет.) Ҫавна та пӗлместӗр. 

Сикӗр! Не-на-ай, сирӗнтен ҫын пулсах пӗтейрет-ши?  

В л а т и м ĕ р (куларах, ӳпкевлӗрех). Вӑт атте! Пулӑш-пулӑш сана. 

Киле-ҫурта ҫӗнӗрен ҫавӑрма мӗн чухлӗ укҫа хутӑм, Атӑл леш енчен хыр 

пӗренесене турттарса килме – транспорт, мӗн чухлӗ кирпӗч, цемент, хӗҫ 

тимӗр! Юраймастӑп.  

Я к к у (ҫилленмесĕр, парӑнмасӑр). Ял Совечӗ те пулӑшать. Эс ҫеҫ 

мар. Сан пулӑшмалла та, ывӑл пуль эс! Тепле пулсан та эп сана ҫуратса 

ӳстернӗ, ҫын тунӑ. Эсӗ ывӑлна ҫын тӑвайман пулас.  

В л а т и м ĕ р. Кеша тулкӑллӑ ача тесе эс ху каламастӑнччӗ-и-ха? 

Пӗрре апла сан, тепре капла. Мӑнуку техникумра «отлично» вӗреннӗ. 

Халӗ те портречӗ Хӗрлӗ хӑма ҫинче.  

Я к к у (мӑкӑртатса). Этем чунӗ халь – тӗпсӗр кӳлӗ, мӗн 

ҫамрӑкран. Хӗрлӗ хӑма ҫине те хура чунлисем лекеҫҫӗ хӑш чухне.  

В л а т и м ĕ р. Паллах, тем тĕрли те пур. Анчах Кеша... Пĕр енчен 

чӑнахах ухмах пулчӗ. Юратса пӑрахнӑ. Тивĕҫсĕр хӗрачана. Пуҫне веҫ 

ҫухатнӑ. Явса илнӗ хура ҫӗлен. Вĕҫертмест.  

Я к к у. Леш «Америка» шӑлаварлӑ хĕрача-и? (Тӑхтасан.) Не 

вешай нос! Мана вӑл йывӑр чух час-часах ҫапла паттӑрлатать  

В л а т и м ĕ р. Кам?.. А!.. (Аллипе лаш сулать те тухса каять.)  

С у х в и. Яков Васильч, пӳрт тӑррине ан хӑпар. Ҫумӑр пӑтӑртата 

пуҫларӗ. Шуҫса ӳкĕн таҫта. Ҫын ярап. Сана пулӑшмасан, район хӑлха 

пӑрать манне. Тӗрӗслесех тӑраҫҫĕ.  

Я к к у (ытарлăн, мӑнаҫлӑн). Тотта! Генерал тĕрĕслесе тӑрать! 

Верховнӑй депутат! Ҫавӑрса лартатӑп та ҫак кил-ҫурта, ӑна пӳрт хӑтлама 

чӗнеп, хӑнана! Тульккӑш эс мана, ял Совет, лаша пар. Пушар лашине.  

С у х в и. Машшин илместӗнех-и?  

Я к к у. Лаша! Мӗн ачаран лаша юратап. Утланса ларап та, э-эх!.. 

Ҫилхи витӗр ҫил шӑхӑрать! Лаша вӑл тимӗр мар. Лашан чун пур. 

(Шӑппӑнрах.) Эс, Сухви, ывӑла ан кала, «Запорожеца» лашапа улӑштарнӑ 

пирки. Унӑн... Вӑл ман раснарах этем. Планĕсем те урӑхларах, сисетӗп-ха.  

С у х в и. Эпĕ ывӑлӑра каларӑм пулмалла кун пирки. Айӑплӑ.  

Я к к у. Каларӑн? Юрӗ. Пурпӗрех нимĕн те улшӑнмасть. Эп мĕнле 

шухӑш тытнӑ – ҫапла пулать! (Тухса каять.)  
Кешӑпа Ливати кӗреҫҫӗ. Илемлӗ, тĕреклӗ, вӑр-вар ҫамрӑксем кусем.  

Иккĕшӗ те савӑнӑҫлӑ. 

Л и в а т и (шавлӑ, хытӑ калаҫса). Са-ла-ам! Здра-асте, пӳрт 

тӑрринчисем! Ĕҫ ҫыннисене пионерла салют! (Аллипе сулкалашса илет.)  

К е ш а. Ху ҫине куҫ хывтариччен джинсна хӑпарт-ха эс, тӑванӑм.  

Л и в а т и. Ай-уй! (Джинсне юсакалать. Ытарлӑраххӑн.) 

Улшӑнсах пырать кӗлеткем. Эп айӑплӑ-им?  

К е ш а (ӑнланмӑша персе). Асатте! Эпир ҫитрӗмӗр! Пулӑшма 

хӑпаратӑп. Эсĕ юхса ан ҫӳре. Куратӑн-и, мĕн чухлĕ турпас. Пуҫтар.  

Л и в а т и. Эпӗ те санпа пӳрт тӑррине хӑпарап.  

К е ш а. Давай! Кин пуласси маттур хĕр тетчӗр тӑвансем-кӳршĕсем. 

Туйра: «Пирĕн кин пуласси, купӑста хуҫма тухсассӑн, хупах татса кĕнĕ 

тет», тесе ан юрлаччӑр.  

Л и в а т и (ихрешкелесе илет, ыррӑн йӑпӑлтатса). Кеша, аҫу кунта 

чух... Вӑт, эп сана ҫав тери юрататӑп. Ĕненетӗн-и? Ыйт-ха эс унран ҫĕр вӑтӑр 

тенкӗ. Туй умĕн ылтӑн хӑлха ҫакки илсе паратӑп терӗн – илсе памарӑн. 

Улталарӑн. Илсе пар ĕнтĕ. Ху салтака кайсан асӑнса пурӑнам. Юрать-и? 

(Куҫран пӑхса, чӑтӑмсӑртараххӑн, кӑшт кӳренсе.) Юратмастӑн эс мана...  

К е ш а. Кхм...  

Л и в а т и. Мӗн «кхм»? Сан яланах «кхм». Эс кхмлатма пуҫласанах 

ман сехре хӑпать. Мĕн тени вӑл «кхм»?  

К е ш а. Пӳрт тӑррине! (Шӳтлесерех.) Ҫӳлте ҫакса ярӑп сана хӑлха 

чикки.  

Л и в а т и. Тĕртсе ярса вӗлересшӗн-и эс мана?  

К е ш а. Вӗлересшӗн!  

Л и в а т и. Вӑт халь куратӑп: илсе паратӑн. Хи-хи!.. Мĕншĕн тесен эсӗ 

те мана юрататӑн. (Вӑрттӑн питҫӑмартинчен чăпӑрт! чуптуса илет.) 

Эппин, Кеша, пулас упӑшкам, эпир ҫапла тӑвӑпӑр. Ялта халь ӗҫ вӗрет. 

Асаттене пӳрт тӑрри витсе парӑпӑр, сӑрласа парӑпӑр. Ҫĕрулми йӑранне 

хусӑкласа, улма лартса парӑпӑр, карта-хура тытӑпӑр. Ĕҫлеме эп юрататӑп. 

Эпĕ нимĕнле ĕҫрен те хӑрамастӑп. Вара атте... асатте... пире ҫĕр вӑтӑр тенкӗ...  

К е ш а (пӳлсе). Асатте ҫунса кайнӑ. Мӗн укҫи унӑн! Авӑ, хуп-хура 

кӑмрӑк тавраллах.  

Л и в а т и (уйрӑлмасӑр). Аҫу ҫунса кайман. Вӑл пирĕн генеральнӑй 

директор, пуян.  

К е ш а. Итле-ха. Мĕн мурĕ тума кирлӗ сана ылтӑн хӑлха ҫакки? 

Вунсакӑр ҫулта? Ахаль те чечек пек. Ҫук, эс мана уҫӑмлӑн кала-ха.  

Л и в а т и. Уҫӑмлӑн? Итле, эппин. Мӗскӗн патне мĕскĕн пырать, 

пуян патне – пуян, ылтӑн ҫумне – ылтӑн. Ман профессипе ҫукка юлма та 

пулать, пуйма та.  

К е ш а. Апла иккен.  

Л и в а т и. Эпӗ хамшӑн мар, (палӑртса) хамӑршӑн тӑрӑшатӑп Эсĕ 

ҫартан таврӑннӑ ҫӗре кооперативлӑ хваттер илме укҫа пухӑп. Атту халь 

ҫамрӑк мӑшӑрсем засыпушкӑсенче ҫĕреҫҫĕ. Ман ҫӗрес килмест. Илсе 

паратӑн-и?  
Сухви кĕрет. 

С у х в и. Ҫамрӑксене салам! Аслаҫӑра пулӑшма килтӗр-и?  

Л и в а т и (Кешӑран мала ӳксе). Асаттене пулӑшас тетпĕр ҫав. Пӳрт 

тӑррине витме хӑпарасшӑн-ха. Кайран сӑрласа паратпӑр. Итлĕр-ха, сирӗн 

ĕҫ таврашĕ ҫук-и? Йывӑртараххи тупӑнсан, пушшех лайӑхчӗ. Сухалама, 

акма, вӑкӑр пусма, чул кӑларма пултаратпӑр. Эпир наччасрах! Тата питӗ 

тӗплӗ ĕҫлетпĕр. Эпир маҫтӑрсем.  

К е ш а (ирӗксĕррӗн кулкаласа). Эпир шӳтлетпӗр.  

С у х в и (кулса). Эпĕ ӑнланмастӑп-ха. Хӑпарӑр, эппин, хӑпарӑр, 

аслаҫӑр паҫӑрах кӗтет. (Айккинелле.) Якку пичче, кĕҫех платниксем ҫитеҫҫĕ. 

(Тухса каять.)  
Якку кӗрет. 

Я к к у. У-у, помошнĕксем ҫитнĕ.  

Л и в а т и. Пулӑшма килтĕмӗр. Ари.  

Я к к у. Вӑт савӑнӑҫ. Эс мĕн ӗҫе пĕлен-ха, «ари» хĕрĕ? Ман мӑнук 

теме те маҫтӑр. Хӗрлĕ хӑма ҫинче, эс мĕнле хӑма ҫинче?  

Л и в а т и. Эпĕ, асатте, тем тӗслӗ хӑма ҫине те пӗр харӑс лекме 

пултаратӑп. Парӑр пире сӑр, мелке. Сӑрлама пуҫлӑпӑр.  

Я к к у (тӗртсерех). Апат ҫиес килмест-и? Ай ресторанта ҫирĕр? 

Укҫа нумай ĕнтĕ сирĕн.  

Л и в а т и. Укҫи ҫук ҫав, асатте. Ҫу-ук укҫа.  

Я к к у (ҫаплах тĕртсе). Пĕтертĕр те-и?  

Л и в а т и (Якку систерсе каланине ӑнланмасӑр). Пӗтрӗ ҫа-ав.  

Я к к у. Мӑнук ма чӗнмест?  

Л и в а т и. Шухӑшлама юратать вӑл, калаҫма юратмасть. Ари.  

Я к к у. Ҫамки чӑнах та пысӑк. Ас нумай, эппин. Ну, ӑслисем, 

атьӑр-ха манпа. Атьӑр, атьӑр!  

Кешăпа Ливати пӗр-пĕрин ҫине пӑхса илеҫҫĕ, Якку хыҫҫӑн тухса каяҫҫĕ.  

Сухвипе Кирлĕ мар Йӑванӗ кӗреҫҫĕ. 

С у х в и. Инвалид салтаксем хамӑр ялта иксӗр ҫеҫ юлтӑр. Пулӑшас 

пулать сире.  

Й ă в а н (ассӑн сывласа, сулахай аллипе лаш сулать). Кирлӗ мар. 

Мана нимӗн те кирлĕ мар. Хамӑр та никама та кирлĕ мар. Кĕҫех леш 

тĕнчере прописка илетпӗр. Ку тĕнчере ҫамрӑксем валли вырӑн 

пушатмалла. Вĕсенчен усӑ. Пирӗнтен мĕн усси! 

С у х в и. Ниме тӑман калаҫу! Кур-ха эс, Яков Васильч епле чаплӑ 

ҫурт ҫавӑрса лартрӗ. Улт кӗтеслӗ, чӳречисем чӗнтӗрлӗ. Епле илемлӗ! Эсӗ 

курса ӑмсан.  

Й ă в а н. Кура-ап. Тьху! Вӑт ҫынна ҫитмест. Чул никӗспе лартрӗ. 

Те икӗ ӗмӗр пурӑнас тет. Выҫлӑх вӑл Якку. Мана ак нимӗн те мар. (Якку 

еннелле кӑшкӑрать.) Якку-у! Эс тепре авланма шут тытман пуль те! Хы-

хы-хы!.. Ҫамрӑкраххине туп, ирпе аслӑк хыҫне йӑтса тухма вӑй 

ҫитерекенни пултӑр! Тьху!.. Пулать этем!  

С у х в и. Йӑван пичче, сурса тӑриччен пулӑш кӳршӳне пӗреххут.  

Й ă в а н. Пулӑшмасп! Выҫлӑх вӑл Якку: ывӑлне те сӑвӑть, ял Советне 

те сӑвать... Инкекне курчӗ ӗнтӗ. Вара мӗскер? Ҫаплах выҫлӑх пулмалла-и? 

Кур-ха, мӗн чухлӗ пуянлӑх выртать кунта: пӗрени-кирпӗчӗ, хӗҫтимӗрӗ. 

Кулака тухма ҫырӑнас тет-им? Мана хуть ахаль пар – кирлӗ мар.  

С у х в и. Ҫав тери начар! Мӗнле вӑл – «кирлӗ мар»? Сан пӗрмаях 

«кирлӗ мар», ахаль мар пуль сан ҫинчен ялта «Кирлӗ мар Йӑванĕ» тесе 

ят кӑларнӑ.  

Й ă в а н. Кирлĕ мар Йӑванӗ тени выҫлӑх Яккӑвӗ тени мар-ха.  

С у х в и. Сӑмахланӑ та ан пул! Мĕнле кирлĕ мар пултӑр? Кукӑль 

пĕҫерме шур ҫӑнӑх паратпӑр – «кирлĕ мар», сывлӑхна тĕрĕслеме врач 

яратпӑр – «кирлĕ мар». Акӑ вӑт ял Совечĕ тытать те лашлаттарса тултарать 

кивĕ пӳртӳ умне кирпĕч, пĕрене, хӑйӑр. Ҫавӑрса ларт ҫакӑн пек ҫурт. Ху 

ӳркенен пулсан, хамӑр лартса паратпӑр.  

Й ă в а н. Кирлĕ мар. Яккӑва юнашар тепĕр ҫурт лартса пар. Ăна 

нумай кирлĕ, еркĕнсем валли, ай тата тем тума.  

С у х в и (кулкаласа). Вӑт кутӑн, э! «Запорожец» паратпӑр. Илетĕн-и?  

Й ă в а н. Хӑть пӑравус пар – кирлĕ мар.  

С у х в и. Кутӑн, кутӑн эс, Иван Кириллович.  

Й ă в а н (ассăн сывласа илсе). Кутӑн мар эп, Сухви. Чĕрере хевте 

ҫук. Хул кӑкӗ пĕрмаях сурать. Татах татмалла пуль. Татмалли те юлман. 

Ҫанӑ ахаль те пуш-пушӑ. Осколкӑна чун кĕчĕ пулмалла. Йӑшӑлтатать.  

С у х в и. Иван Кирилч, тен, сана пĕр тӑхтамасӑр госпитале 

вырнаҫтармалла мар-и? Шупашкарах.  

Й ă в а н. Кирлĕ мар. Паян-ыранах вилсе выртмӑп-ха, тен. Якку! 

Сан пӑчкӑ ҫивчĕ пулаканччĕ, пушӑ пулсан – пар-ха. Вут татма тӑнӑ та, 

хамӑн хĕстерет, чĕмере.  

Я к к у  с а с с и. Сӑмсу умĕнчех выртать! Ил. Пĕччен ан тат. Кĕҫех 

пырап.  

Й ă в а н. Хамах. Эп эс мар вĕт, ман матка пур, ӑшӑнмалӑх. Ан тӑр, 

шуйттан! Татӑлса анан. Хамах эп. Сансӑрах.  

С у х в и. Якку хавшак этем. Куҫӗ епле йӑл-ял! унӑн. Ҫавӑнпа 

ватӑлмасть.  

Й ă в а н. Тьху! «Куҫ»! Пирĕн текех мĕнле «куҫ» пултӑр! Куҫ вӑл 

ҫамрӑкӑн йӑл-ял.  

С у х в и. Унӑн та – йӑл-ял.  

Й ă в а н. Йӑл-ял мар ун – шухӑ! Тьху! Ҫамрӑк матка тупасшӑн пулас-

ха, сисетӗп. Вӑт этем. Тьху! (Яккӑва.) Мӗскер? Сан пирки мар эп, пуҫсӑр 

шуйттан! Каҫпа килӗп, ара. Санран, хӑрах ураран, тарса хӑтӑлайрас ҫук ĕнтĕ.  
Мӑкăртатса тухса каять. Якку кӗрет. Вăл Кешӑпа Ливатие  

ҫавӑтса тенӗ пекех илсе тухать. 

Я к к у. Председатель юлташ, ан кайӑр-ха. Ку ак ман мӑнук, ак ку, 

«ари» хӗрӗ, унӑн савни шутланса тӑрать, эп ӑнланнӑ тӑрӑх.  

Л и в а т и. Ари...  

Я к к у. Эс ан чĕн! «Ари». Маттур ҫамрӑксем! Ĕҫ ӗҫлеме маҫтӑр 

пĕлеҫҫӗ. Уйрӑмах мӑнук ӑста енчен чисти хама хывнӑ. Ҫавна калас 

тетĕп-ха влаҫ умӗнче: мӗнле-ха вӑл... этем пĕр енчен капла, тепĕр енчен...  

С у х в и. Савӑнмалла, эппин, аслашшĕн.  

Я к к у. Какшĕ! Савӑна-ап! (Кешăна.) Халь ял Совет влаҫĕ умӗнче, 

кĕпӳне ҫĕклесе, ҫуннӑ юман ҫумне кайса тӑр!  

К е ш а (лӑпкӑн). Илмен эп сан орденна.  

Я к к у. Генерал приказӗ! Илмен... Ураллӑ-им вӑл? Ай ҫунатлӑ?  

К е ш а. Ҫап! Сутнӑ! Ĕҫсе янӑ! Ресторанта! (Кĕпине ҫĕклесе тухса 

каять. Якку – ун хыҫҫăн.)  

С у х в и. Мĕн шут тытнӑ вӑл? Мĕн тума пиçиххи салтать?  

Л и в а т и. Чӑт, Кеша! Ан кӑшкӑр.  

Я к к у  с а с с и. Вӑрра пирӗн несĕлсем урам тӑрӑх питлӗх ҫактарса 

хĕнесе ҫӳренĕ.  

К е ш а  с а с с и. Ан тӑс, асатте!  

Л и в а т и. Ан хӑра, Кеша! Чӑт! Эп сана юратап. Маттур! Ан кӑшкӑр!  
Хӗрсе кайнӑ Якку кĕрет. 

Я к к у (Ливати ҫине сиксе). Сана тата мĕн кирлĕ, Америкла йĕм 

пĕҫҫи! Сана та тутантарса пӑхмалла-им çара ҫӗртен!  

Л и в а т и. Мана-и? Хи-хи-хи! Тутантарса пӑхтар-ха, асатте. 

(Кĕпине ҫĕклеме тӑрать.)  

Я к к у. Тьху! (Пиҫиххине перет, айккинелле кайса тăрать.)  

Л и в а т и. Эпир сана пулӑшма килнĕ, эсĕ пире вĕлересле хĕнетĕн! 

(Кеша кĕрет.) Ыратрĕ-и, Кеша?  

К е ш а. Кай-ха эс!  

С у х в и. Мĕн пулнӑ?  

Я к к у. Эп ӑна пушартан ҫӑлса хӑвартӑм. Киле-ҫурта ҫӑлаймарӑм, 

ĕне-выльӑха ҫӑлаймарӑм, ордена ҫӑлтӑм. Халь ман орден ҫук. Эс ӑнлантӑн-

и, вӑрҫӑрӑ илнӗ орден салтакшӑн мĕне тӑрать? Мӗн вӑл орден, пӗлетӗн-и?  

Л и в а т и. Тимӗр татӑкки. Ҫавӑншӑн ҫынна хӗнеҫҫӗ-и вара?  

Я к к у (Ливати патне тулхӑрса пырса). Тимӗр татӑкки? Аҫу кам-

ха сан? Аслаҫу? Вӑрҫӑра пулнӑ-и вӗсем? (Кешăна.) Эсĕ паян-ыран 

салтака каяс ҫын. Пĕлетĕн-и, кам вӑл салтак?! Салтак!  

Л и в а т и. Пӗлет, асатте, пӗлет. Училищĕре вĕсене пакунлӑ пӗр 

ҫын физкультура урокӗнче пӗрмай пылчӑк ҫийĕн упалентеретчĕ. По-

пластунски. Эпӗ ун чух Кеша шӑлаварне ҫуса йӑлăхнӑччĕ.  

К е ш а. Арҫынсем хушшине ан кӗр!  

Л и в а т и. Орден... Унта пĕр грамм ылтӑн та ҫук... теҫҫĕ.  

К е ш а. Ан сӳпĕлтетсе тӑр!  

Я к к у. Ылтӑн, тен, ҫук, анчах уншӑн эп хам кӗлеткерен ҫур витре 

юн юхтарнӑ, сулахай урана панӑ. Эсир вара, хальхисем...  

Л и в а т и. Эпир, хальхисем, виҫӗ пус тӑманнисем, пиҫменнисем, 

ҫӳрмесем, ваттисене картманнисем, хамӑра ҫеҫ юрататпӑр. (Кешӑна.) 

Сан аслаҫу та!.. Каяр ку ялтан, Кеша.  

К е ш а. Ăҫта?  

Л и в а т и. Хулана. Каялла.  

К е ш а. Мантӑн-им эсĕ? Хулара иксĕмĕре пӗр каҫ ҫӗр каҫма та 

вырӑн ҫук.  

Л и в а т и (те шӳтлесе, те чӑнах). Вӑрманта ҫӗр каҫӑпӑр, ҫырмара, 

Атӑл хĕрринче шӑтӑк кимĕ айӗнче.  

Ҫиҫĕм ҫиҫет. Аслати кĕрлесе каять. 

К е ш а. Тӑратӑп ҫакӑнта. Эрне, уйӑх! Хуть те аҫа ҫаптӑр, асатте 

килĕнчен ниҫта та каймастӑп! (Пĕлĕтелле пӑхса кăшкӑрать.)  

Люблю грозу в начале мая,  

Когда весенний первый гром!..  

Л и в а т и (шухӑша кайса). Мĕнле пулса тухать-ха ку капла?.. 

 

Иккӗмӗш пайӗ 

5 
Якку килӗн картишӗ. Никам та ҫук. Урамра ҫӑмӑл машина сасси илтӗнет. Кӑштахран 

Владимир Яковлевичпа Софья Андреевна кӗреҫҫӗ. Владимир хивре кӑмӑллӑ, 

тӑвӑлсарах калаҫать. 

В л а т и м ĕ р (мала иртсе). Ял Советне паллӑ-и, хӑҫантанпа пĕрле 

пурӑнаҫҫӗ вĕсем?  

С у х в и (ӑнланмасӑр). Камсем?  

В л а т и м ĕ р. Аттепе ҫав ют ял карчӑкӗ пирки ыйтатӑп-ха.  

С у х в и (ыррӑн). Карчӑк мар вӑл, пит маттур, пит патвар хӗрарӑм. 

Тĕрĕслесех тӑман та... Пурӑнаҫҫӗ. Чиперех пурӑнаҫҫĕ, Владимир 

Яковлевич. Аҫу ҫирӗм пилĕк ҫулхи каччӑ пек ҫӳрет. Ахаль чух уксахлани 

кӑштах сисӗнетчӗ унӑн. Халĕ вуҫех уксахламасть. Вӑт юрату мĕн тӑвать! 

Пушар лашипе кун каҫа ӑҫта-ӑҫта ҫитмест-тӗр! Пĕтĕм кӳрши-арши ун 

тавра хӗвӗшет: пĕрне пасара илсе кайса килет, теприне картари тислӗкне 

колхоз уйне кӑларать. Ача-пӑчана савӑнӑҫ: тӑрантаспа катаччи чупаҫҫĕ. 

Вĕсемпе йĕркеллех-ха. Хитре мӑшӑра кĕҫех ял Совет кӗнекине ҫыратпӑр, 

пичет ҫапса. Ĕмĕрлĕхе. Анчах лару-тӑру кӑштах улшӑнать пуль Икĕ ҫын – 

икӗ кил вырӑнӗпе пурӑнаҫҫӗ. Пӗр кил вырӑнне ял Советне памалла пулать. 

Эпĕ ҫитсе куртӑм лере. Ҫав тери чаплӑ пахча-хура: мĕн чухлĕ панулми, чие, 

пилеш-палан йывӑҫҫи! Выльӑх-чĕрлĕх кĕшĕлтетет картиш тулли. 

Арҫынсӑрах хуҫалӑхне пит маттур тытса пынӑ вӑл.  

В л а т и м ĕ р. Эпĕ те халь ҫеҫ унтан. Кил-ҫуртĕнче никама та 

курмарӑм. (Тӑхтасан.) Мӗнех... атте унпа пурӑнма шут тытрĕ пулсан – 

ҫĕнĕ йӑва ҫавӑртӑр. Лере! Мĕн пулать – мĕн килет, (татӑклăн) ку вырӑна 

хам илетĕп. Мĕншĕн тесен ҫак кил вырӑнĕнче пирĕн йӑх-несĕлсем 

ҫӗршер ҫул пурӑннӑ. Пирĕн права пур. Несĕлсен тымарне татма 

юрамасть. Асатте-асанне каҫармĕ.  

С у х в и. Пĕтĕмĕшпе илсен, сӑмахӑрсем тĕрĕсех, Владимир 

Яковлевич. Сире хирӗҫ тӑма саккун ҫук та пуль. Анчах икĕ кил 

вырӑнĕнчен пĕрне илеҫҫех вĕсенне. Ку тĕлĕшпе саккун ял Совечĕ енче. 

Ну... ӑна татса парӑпӑр-ха. Вӑл темех мар. Ҫыннисем телейлĕ пурӑнччӑр.  

В л а т и м ĕ р. Телей!.. Утмӑлтан иртсен... Хĕрĕхре те хӳри кĕске ун, 

телейĕн.  

С у х в и. Ан калӑр! Эсир телейлех ĕнтĕ. Сирĕн пурте пур: пысӑк 

вырӑнта ĕҫлетĕр, авторитет, машина тата ытти ырлӑх.  

В л а т и м ĕ р (аллине лаш сулса). А-а! (Тăхтасан.) Ывӑл ӑҫта, 

пĕлместĕр-и?  

С у х в и. Ма пĕлместĕп, пĕлетĕп. (Тăхтасан.) Вĕсем пирки вара… 

Вĕсемпе мĕн тумалла-ши, пĕлейместĕп вара. Владимир Яковлевич, 

вĕсем пирĕн ял Советне заявлени ҫырса пачӗҫ.  

В л а т и м ĕ р (шăтарасла пăхса). Мĕнле заявлени?  

С у х в и. Мӑшӑрланма.  

В л а т и м ĕ р. Камсем?!. (Тăхтасан.) Ну, Кеша, кутӑн ҫакатӑп!.. 

(Урлă-пирлӗ утма тытӑнать.)  

С у х в и. Ҫакма юрамасть ҫав, арӑмӗ хырӑмпа. (Палăртса.) 

Ливадия Мартыновна хырӑмпа. Кинӗр кӗҫех ача ҫуратса парать.  

В л а т и м ĕ р (кӑшкăрса). Мĕнле ача?! Мĕнле кин?! Кешӑн ыран-

паян салтака тухса каймалла.  

С у х в и. Вӑт ҫавӑнпа, ман шутпа, ыран-паян туй лартмалла сирӗн. 

Упӑшки салтакра чух арӑмне пӗчӗк ачипе пурӑнма ҫӑмӑлрах пултӑр. Тен, 

эпӗ йӑнӑшатӑп?  

В л а т и м ĕ р (ҫухаларах кайса). Пӗр харӑс икӗ туй?. Аслашшӗпе 

мӑнукĕн? Ха-ха-ха!.. Намӑса вара ӑҫта хумалла?! Леш карчӑкӗн юлман-

ши ҫийе? Вӑт савӑнӑҫлӑ пулӗччĕ! Икĕ мӑн хырӑм туйра силлене-силлене 

ташлаҫҫĕ! Пите кĕҫҫе ҫакса! Чӑвашӑн ĕмĕрхи сӑпай-тирпейне вараласа! 

С у х в и (йӳҫĕккĕн куларах). Ытла ун пекех хаяррӑн ан шӳтлĕр 

ĕнтĕ. Ара, халь пурнӑҫӗсем те, ҫыннисем те пӑхса тӑнӑ ҫĕртех улшӑнса 

пыраҫҫĕ те. Ватти те ҫӗнӗлле, вĕтти те ҫĕнĕлле пурӑнасшӑн  

В л а т и м ĕ р. Ҫĕнĕлле-и, кивĕлле-и – ача вӑл туй хыҫҫӑн тепӗр 

ҫулталӑкран ҫуралмалла.  

С у х в и. Халĕ тин кама айӑплас тетĕр ĕнтĕ? Ашшӗ-амӑшĕсен 

маларах асӑрхамалла пулнӑ пуль.  

В л а т и м ĕ р (Сухвие итлемесĕр). Ку пĕрре. (Чӗререн.) Софья 

Андреевна, мĕнле калам, мана ӑнланма тӑрӑшӑр, тӳрех йӗксӗк тесе ан 

шутлӑр. Вӑл хӗрача... ну, халĕ хулара ҫавӑн пеккисем пур... Кĕскен, вӑл 

ресторан хĕрачи, ĕҫлессе те ресторанта ĕҫлет. Официантка. Ман ывӑлран 

аслăрах. Кĕскен, ĕҫтерсе хырӑм хӑварнӑ. Хӑй патне илсе кайса. Халӗ ҫавӑн 

пек хӗрсем курӑнкалаҫҫĕ. Тумлам эрех ĕҫсе курман йĕркеллĕ каччӑ 

каҫсерен киле ӳсĕртерех таврӑнма пуҫларӗ. Эпир ятлӑ ҫынсем, ывӑлӑмӑр 

пирӗн пĕртен пĕр. Епле тӳсмелле? Эсир хӑвӑр та ачасем ӳстеретӗр.  

С у х в и. Вĕсен юрату пулсан?  

В л а т и м ĕ р. Мĕнле юрату? Черккерен черкке хушшинче 

ҫуралаканни-и? Юратӑва йĕркеллĕ ҫамрӑксем ҫапла тӑваҫҫĕ-и?  

С у х в и. Эпĕ канашпа сĕкĕнме хӑймастӑп. Анчах халь тин каялла 

тума, ман шутпа, юрасах каймасть. (Тăхтасан.) Владимир Яковлевич, 

чиперех пулӗ-ха. Пурнӑҫĕсене ан пӑсӑр вӗсенне. Ҫемьене юратупа 

тĕвĕлесен, ҫемье арканмасть. Вĕсем чӑнах та юратаҫҫӗ. Эпĕ кӑштах 

чухлатӑп. Час-часах куратӑп-ҫке пулас мӑшӑра. Куҫĕсем раснарах вĕсен, 

юратакансен. (Хавхаланса, татăклăн.) Кусем юратаҫҫӗ: ҫамрӑкĕсем те, 

сӑмах май, ваттисем те! Савӑнмалла.  

В л а т и м ĕ р (тарӑхсах ҫитсе Сухвирен пăрăнса каять). Ваттисем 

пирки пӗреххут ҫӑвар ан уҫӑр! Мĕнле юрату вĕсен? Иккӗшӗ ҫĕр вӑтӑрта! 

Хыҫран хӑйӑр юхать. (Тăхтасан, шанмасăртарах.) Софья Андреевна, 

мĕнле майпа вĕсем сире хӑйсем май ҫавӑрнӑ? Ялти совет влаҫӗн 

объективлӑрах пулмалла пек-ҫке? Темскер кунта...  

С у х в и (пӳлсе). Владимир Яковлевич, мана ҫирӗм ҫул хушши ҫак 

ĕҫре тӑма суйласа, шанса лартаҫҫĕ. Ĕненеҫҫӗ пулмалла: телейлĕ 

тӑвасшӑн эпĕ ҫынсене. Ырри ҫӗнтертӗр тетӗп. 

В л а т и м ĕ р. Вĕсемшӗн – ырӑ, пирӗншӗн – усал. Ăҫта тӗрӗсси? 

Кам енче? (Ун-кун пӑхса.) Ăҫта вӗсем халь? Пӳртре те ҫук, картишӗнче 

те курӑнмаҫҫĕ.  

С у х в и. Аҫу пушар сӳнтерет. Мана качакине сума ячӗ.  

В л а т и м ĕ р (ним ӑнланмасӑр). Ăҫта пушар? Мӗн ҫунать?  

С у х в и (куларах). Аҫу сӑмахӗ. Ытарлӑ сӑмах. Ăҫта йывӑр, лашипе 

ҫавӑнта чупать. Паян урамӗпех ҫӗрулми лартаҫҫӗ. Тӑлӑх карчӑксене 

пулӑшать. Карчӑкӗсене курасчӗ сирӗн! Савӑннипе йӗреҫҫӗ хӑшӗ-пӗри. Аҫу 

сухапуҫ тытнӑ. Ҫӑмӑл мар курӑнать, уксахлать – ӗлкӗрсе пыр-ха пушар 

лаши хыҫҫӑн! Пӗлетĕр-и, – вӑт чунӗ чӑтмасть вӗт ун – Кешӑпа ылмашса 

тытса пыраҫҫӗ сухапуҫне. Мӑнукне вӗрентсе хӑварасшӑн. Кайса пӑхма 

пултаратӑр, виҫӗ кил урлӑ ҫеҫ. Э! Клавье тӑхлачпа Ливати кин юнашар 

тӑрса улмине пӑрахаҫҫӗ. Ах, питӗ йӗркеллӗ. Чӑнах.  

В л а т и м ĕ р (тулхӑрса). Питӗ йӗркесӗр тени мӗн тени пулать, сирӗн 

шутпа?.. (Каллех урлӑ-пирлӗ утса ҫӳреме пуҫлать.) Хӑрушӑ тӗлӗк ку! 

Помпей пӗтни! Тамӑк пушарӗ! Хӗрӗх икӗ ҫул пӗрле пурӑннӑ аннене манса, 

атте!.. Юратса ӳстернӗ пӗртен-пӗр ывӑлӑм ресторан хӗрĕшӗн... О! хӗрарӑм 

йӑхӗ!.. Мӗн тери чее те хаяр! Мӗншӗн-ха вĕсем пирӗн арҫынсем ҫумне 

ҫыпӑҫаҫҫӗ?! Э? Мӗншӗн?!  

С у х в и (кӑмӑллӑн кулса). Лайăх арҫынсем эсир. Лайӑх арҫынна 

мӗнле хӗрарӑм юратмӗ!  

В л а т и м ĕ р (хӑйӗннех персе). Ничево-о! Вӑл йӑкӑр-йӑкӑр карчӑк 

ҫак киле сӑрхӑнса кӗтӗр кӑна!.. Леш йӑр-япӑш хӗр ман хваттер алӑкӗн 

хӑлӑпне тыттӑр кӑна!.. Вӗрентӗп вӗсене пӗр харӑс икӗ туйра ташлама!  

С у х в и. Хӑвӑр ятӑра яратӑр ҫеҫ. Урӑх нимӗн те каламастӑп. Эпӗ 

пӗчӗк ҫын. Сирӗн пек пысӑк ҫынсене ӑс пама хӑяймастӑп. Анчах ҫакна 

калатӑпах: кашни ҫыннӑн хӑйӗн юрри, хӑйӗн ташши, хӑйӗн ирӗкӗ, хӑйӗн 

пурнӑҫӗ. Пурне те хӑвӑр кӗвӗпе ташлаттараймӑр.  

В л а т и м ĕ р. А-а!.. Кирлӗ мар мана вӗрентме, Софья Андреевна 

(Тӑхтасан, кӑштах лăпланать, шухӑшне пуҫтарать.) Халь ман ерҫӳ ҫук, 

главкра коллеги. Нихӑшне те мӑшӑрланнӑ тесе ял Совет кӗнекине ан 

ҫырӑр. Ҫырсан, ку драма татах шала каять. Пурнӑҫ вӑл мыскараҫӑсенне 

мӑйрака хуҫать. Кайран тӑн кӗрет. Хӑйсемех тав тӑвĕҫ сире. Эпӗ те... тав 

тӑватӑп. Кхм... парӑмрах юлмӑп.  

С у х в и. Ăнланмарӑм, Владимир Яковлевич.  
Клавье кӗрет.  

К л а в ь е (асӑрхансарах сӑнаса пӑхать). Здрасте!.. Ирех шӑрӑх 

тапранчӗ. Ҫӗрулми лартакансем шыв ӗҫес килет терӗҫ те... Виҫӗмкун 

сӑра тунӑччӗ те, сӑра ӗҫтерем тесе... (Влатимĕре.) Такам пултӑн ӗнтӗ эс, 

ырӑ ҫыннӑм?  

В л а т и м ĕ р (Клавьене шӑтарасла пăхать, шахвӑртарах ун патне 

ҫывхарать). Санӑн «ывӑлу» эп, юратнӑ «аннем». Йӑнӑшмастӑп пулсан.  

К л а в ь е (ăнланса ӳксе). Ай васпати! Асли пулсан, Влатимӗр 

пулатӑн-и вара эс? Яккун ҫавӑн пек чаплӑ ывӑл та пур иккен!  

В л а т и м ĕ р (ҫаплах шахвăртса, ихрешкелесе). Ҫакӑн пек чаплӑ 

ывӑл пур, «анне». «Анне», эпӗ хамӑн «Волгӑпа» сирӗн ялти санӑн килна 

кӗрсе тухрӑм. Кӑркка чӗпписем, сысна ҫурисем кӑшкӑрса макӑраҫҫӗ: ӑҫта 

кайса ҫухалчӗ пирӗн хуҫайккӑ? теҫҫӗ. Пӳртĕр вара тунсӑхлӑн тӑр-пӗччен 

чӳречисенчен куҫҫуль юхтарса ларать. Пахчара вырӑнти влаçсем 

ҫӳреҫҫӗ. Пахчӑр-хурӑра ял Советне парасси ҫинчен калаҫаҫҫӗ.  

К л а в ь е (сасартӑк шӑртланса кайса, саппунне салтать те 

Влатимӗр умӗнче ҫине тăрса силлеме пуҫлать). Илччӗр! Илччӗр! 

Илччӗрех! (Саппунне ҫыхать, чиперленет, юри ыррӑн курӑнма тӑрӑшса.) 

Икӗ пахчапа мӗн тӑвас? Унтине илччĕр. Мана кунти ытларах килӗшет.  

В л а т и м ĕ р. Мӗнле ҫӑмӑл шухӑшлӑ «анне» пулатӑн-ха эс! Лере 

виҫесĕр чаплӑ сад пахчи ешерет. Шап-шурӑ ҫеҫкере. Вӑрҫӑра паттӑрла 

вилнĕ упӑшку хывса хӑварнӑ терĕҫ кӳршĕсем. Ху пӑхса ӳстерекен кӑркка 

чӗпписем, мӑкла пуҫлӑ пӑрусем кӑшкӑрса макӑраҫҫĕ, пичĕ-куҫĕсем хуп-

хура! Эсӗ вара таҫта ютра юхса ҫӳретӗн. Ай-яй-яй!..  

К л а в ь е (Влатимĕр хӑйӗнчен мӑшкӑланине хирĕҫ маххă памасӑр). 

Иитит-котрит турамӑш! Ютра мар вара эп! Саккунлӑ иккĕмĕш упӑшка 

патӗнче саккунлӑ пурӑнатӑп; юратса, пĕр сывлӑшпа сывласа, пĕр вырӑна 

ӑшӑтса, пĕр ҫӑвартан ҫӑкӑр ҫыртса. (Пушшех хӗрсе каять, савӑнса 

хыпарлама пуҫлать.) Ĕнер мунча хутса кĕтĕмĕр-ха Яккупа. Ийя. 

Ҫурӑмсене ҫурӑмӑр. Саккунлӑ супӑньпе! Ак, председательтен ыйт. Сухви 

кинĕм, кала, пирӗн пек, Якку Васильчпа иксĕмĕр пек, пĕрне-пĕри юратса 

пурӑнакансем таврара та ҫук вӗт?  

С у х в и (аптрасарах). Ял Совечĕ кун пирки иккĕленмест. Ара... 

Лери пахчу-хуру, кил вырӑнĕ кирлĕ мар тесе каларӑр та, саккунлӑ пулчӗ 

ӗнтӗ. Пит лайӑх. Ăслӑ турӑр, Клавдия... Эсир, Клавдия...  

К л а в ь е. Дмитриевна!..  

С у х в и. Клавдия Дмитриевна, кун пирки заявлени ҫырса ял 

Советне парӑр та, эпир ӗҫе хупӑпӑр.  

К л а в ь е. Юрĕ, юрĕ, хупӑпӑр. Пит хупмалла пулсан, хупӑпӑр! 

(Председатель ҫине куҫ айӗн пӑхса, тарăхса.) Нипочем хупатпӑр та 

лартатпӑр. Шалтлатарса! (Пӑтлаттарса утса сулахаялла тухса каять.)  
Пĕр вӑхӑт чӗнмеҫҫӗ. 

В л а т и м ĕ р (Клавье кайнӑ еннелле асӑрхансарах пӑхса). Ытарлӑ 

калаҫакан карчӑк ку. Ҫурӑм ҫунисем пирки суймарĕ-ши?  

С у х в и. Ҫурӑм ҫунине мĕн суймалли! Тытаҫҫӗ те ҫӑваҫҫĕ пĕрне-

пĕри кӑпӑклӑ мунчалапа. Вĕсен чуп-чуп уйӑхĕ пырать вĕт.  

В л а т и м ĕ р. У-ух! Эсремет! (Хӑйне хӑй.) Ку тухатмӑш карчӑк пĕрре 

тымар ярсан, бульдозерпа та хӑйпӑтса кӑлараймӑн. Чĕлхи чул касать. 

Урасӑр аттене те пӗтерӗ ку, киле-ҫурта та. Таптать пирӗн йӑха. Ну, ухмах 

атте!.. Мӗнле серепене ҫакланнӑ! Эрешмен ку! Скорпион!  

Клавье таврӑнать, аллинче витрепе сӑра, курка. Витрине ҫӗре лартать.  

Пуррисене шӑтарасла сӑнаса пăхать. 

К л а в ь е (юри ҫепĕҫҫӗн). Ырӑ ҫынсем, сӑра ĕҫес теместӗр-и? Пит 

техĕмлĕ сӑра. Кӑпӑклӑ.  

С у х в и. Ĕҫлекенсем ĕҫчĕр, Клавдия Дмитриевна, кĕтсе ывӑнчĕҫ 

пуль сире.  

К л а в ь е. Кӳрентеретӗр те, хӑвӑр кӑмӑлӑр. Э... мĕн калас теттĕм-ха... 

(Кӑшт тӑхтасан.) Пит хӑрасах ан ӳкĕр, нумай вĕреннĕ, ӑслӑ ҫынсем, эпир 

вӑрҫӑ хĕрарӑмĕсем – тӑлӑхсем ытлашши ыр курасран ан хӑрӑр, тетĕп-ҫке. 

Сирĕн телее туртса илес ҫук эпир, ан хӑрӑр. (Пĕрре шахвăртса, тепре 

чунне ыраттарса.) Ку килте эп еркĕн вырӑнӗнче ҫеҫ пурӑнатӑп! Вӑт ҫапла!  

В л а т и м ĕ р (питӗнчен пӑрлӑ шывпа сапнӑ пек туртӑнса илсе.) 

Ма-ту-ур! Мӗн тениччӗ-ха вӑл «еркĕн» тени?  

К л а в ь е. Любовница!  

В л а т и м ĕ р. Ха-ха-ха!.. Чаплӑ! Вӑт хӗрарӑм!  

К л а в ь е. «Вӑт хӗрарӑм» ҫав. Ҫичĕ тамӑк витĕр тухнӑ хĕрарӑм эпĕ. 

Пурпӗрех чуна упраса хӑварнӑ. Фашист вӑрҫи те хӑртайман мана. Хӑвӑр 

нумай вĕреннĕ тесе, манран мӑшкӑллас терĕр пуль. Эпӗ те вӑрҫӑчченех 

ялхуҫалӑх техникумĕ пĕтернĕ. Хамӑр колхозра районӗпе чи малтан выльӑх 

ферми турӑм. Вунсаккӑрти хĕр! Вӑрҫӑ пуҫланчӗ те пĕтĕм фермӑна фронта 

ӑсатрӑм. Салтаксене ӑсатнӑ пек. Макӑра-макӑра. Тем вӑхӑтран каллех ҫĕнĕ 

ферма турӑм. Выльӑх апачӗ ҫук. Пӑрусем ан вилсе пĕтчĕр тесе, кунĕпе 

ларса канмасӑр, ҫĕрĕпе ҫĕр ҫывӑрмасӑр курӑк тататтӑм. Хĕл ларсан 

мĕскĕнсене тӑрантма килти аслӑк тӑрри улӑма сӳсе параттӑм. Апат ҫук. 

Ман пӑрусем урай кӑшлатчĕҫ. Уйри юр айнĕ юлнӑ улӑма пӗрчӗн-пӗрчӗн 

чавса кӑларса ҫитереттĕм. Хам выҫӑ – вӗсене тӑрантаттӑм. Ҫапла ӳстерсе 

каллех фронта яраттӑмӑр. Старикӗм вилнĕ хыпара илтĕм. Тепĕр уйӑхран 

хунаҫе атте вӑрҫӑран таврӑнчӗ. Кӑлтӑр-кӑлтӑр урапапа. Ик ури те ҫук, пӗҫ 

кӑк таран татнӑ. Манран виҫӗ шит ҫӳллӗ арҫынччӗ – урапи ҫинчен ҫӳлелле 

пăхать – кӑвапа таран та ҫук мана. Вилсен те манаймӑн: хӑй мана ҫӳлелле 

пӑхать, пӑрҫа пек куҫҫулӗсем пит ҫӑмарти тӑрӑх юхаҫҫӗ. Тепӗртакран 

Ленинград ачисене хамӑр яла эвакуаципе турттарса килчĕҫ. Эпӗ пилӗк ача 

усрама илтĕм – пӗри тепринчен пĕчĕкрех, ырхан. Урасӑр аттене ҫӑвап, 

тӑрантап, чирлӗ хунемене пӑхап, пӗчӗк ачасене пӑхап, ҫимелли ҫук пулсан 

та кунне виҫҫӗ апат пӗҫерсе ҫитереттĕм. Ҫӗрулми ҫӑлатчӗ. Эрнере пӗрре 

мунча хутса пурне те кӗпӗр-кӗпӗр ҫуса яраттӑм. Каллех фермӑна та 

чупаспать, каллех выльӑхсене шалккӑ. Хунеме вилчӗ. Хунеҫене вунӑ ҫул 

йӑтса ҫӳрерӗм. Тупӑкне те кӳршӗ хӗрарӑмӗсемпе масар ҫине йӑтсах 

кайрӑмӑр. Чӑматан йӑтнӑ пек... Ҫук, ырӑ ҫынсем, ман кил вырӑнне туртса 

илейместӗрех эсир. Вӑл кил вырӑнӗ ман куҫҫульпе шӑварӑннӑ. Якку пирки 

каласан... Сирӗн шутпа, пӗччен пурӑнакан мӗскӗн инвалида мунча хутса 

кӗртнӗшӗн эпӗ ҫӗр ҫылӑха кӗтӗм пуль, тен, кӗтӗм пуль, пӗлместӗп. Хӗр 

чухне юратнӑран пулчӗ пуль, йӑнӑшрӑм пуль. Текех ку киле ура ярса пусас 

ҫук ӗнтӗ. Мунчине те хутмӑп урӑх, сӑрине те тумӑп. Хамӑн килте те мӑй 

таран ӗҫ. Эп колхозра стахановка! Кӑҫал та пайтах выльӑх-чӗрлӗх ӳстерсе, 

самӑртса колхоза парап. Пенсири пуҫпа ҫӗр ҫынна тӑрантса пурӑнатӑп эп 

ҫӗр ҫинче. Манӑн телейӗм ҫавӑнта пултӑр. Урӑхла телее кураймӑп, ан 

хӑрӑр. Эсирех ырӑ курса пурӑнӑр. (Патлаттарса утса тухса каять.)  
Юлнисем шанк хытса кайса чылайччен чӗнмесӗр тӑраҫҫӗ. 

В л а т и м ĕ р. Ну характер. Мда-а...  

С у х в и. Неушлӗ пӑрахса кайрӗ? (Клавье кайнӑ еннелле пӑхса.) 

Кайрӗ. Аван мар пулса тухрӗ, Владимир Яковлевич.  

В л а т и м ĕ р (кӑштах лайӑхмарланса). Эп ӑна тухса кай тесе 

каламарӑм.  

С у х в и. Каламарӑр. Чӑваш хӗрарӑмӗ ун пеккине пит час сисет.  

В л а т и м ĕ р. Эп ӑна тухса кай тесе каламан! Кăра карчӑк. Эп 

каламан.  

С у х в и. Унтан ытла мĕнле калан? Хам та ҫав... Кил вырӑнĕсем 

пирки тапратнӑ сӑмах вуҫҫех вырӑнлӑ пулмарĕ.  

Кеша чупса кӗрет. 

К е ш а. Здрасте, атте. Ҫĕнасанне шыв ӑсса килетĕп терĕ. Кĕтеҫҫĕ, 

кӗтеҫҫӗ, ҫынсем шывсӑр типеҫҫĕ – вӑл ҫук. Эсир курмарӑр-и ӑна? 

(Сӑнасарах пӑхса, теме сиснӗн.) Темскер пулнӑ-им?  

В л а т и м ĕ р (ывӑлне хулпуҫҫинчен ыталаса, лӑпкӑн). Кеша, санӑн ҫак 

кунсенче военкомат ҫывӑхнерех пулмалла. Илме килтӗм сана. Пĕрремĕш 

парти ĕнер ирпе тухса кайрĕ. Кӑнтӑралла яраҫҫĕ сире. Чухлатӑн-и?  

К е ш а (пӗтӗм пӗвĕпе туртӑнса илет). Пурте питӗ тӗрӗс: пушар 

лашисем. Ăҫта ҫунать, арҫыннӑн ҫавӑнта... Асаттене, тăватă кӳршĕ 

карчӑкĕсене пулӑшса парасшӑнччĕ. Урамĕпе пĕр вӑйпитти арҫын ҫук! 

(Темле кӑшкӑрсарах.) Асаттесӗр сухапуҫ тытакан ҫын ҫук ҫак ялта. Вӑл 

урасӑр. Ăна йывӑр! (Тӑхтасан, ун-кун пӑхкаласа.) Асатте те шыв ӗҫес килет 

тет. Ҫӗнасанне ӑҫта? (Сӑра витри ҫине ӑнланмасӑртарах пӑхать.)  

В л а т и м ĕ р. Кайрӗ.  

К е ш а. Ăҫта?  

В л а т и м ĕ р. Килне. Хӑйсен ялне. Унта хуҫалӑх унӑн, выльӑх-чĕрлĕх.  

К е ш а. Улма пӑрахнӑ ҫĕрте каламарĕ-ҫке вӑл. Хӑҫан таврӑнатӑп 

терĕ? Тем пытаратӑн эсĕ, атте. Мĕншĕн чĕнместӗр эсир?  

В л а т и м ĕ р. Пуҫтарӑн. Эпир те каятпӑр.  

К е ш а. Ăҫта?  

В л а т и м ĕ р. Ăҫта, ӑҫта!.. Киле! Хӑҫантанпа кунта пурӑнатӑн? 

Паянах повестка парсан, хӑвӑн командӑран тӑрса юлсан?.. Ҫар 

дисциплини вӑл ача вӑййи мар. Унта аҫу-аннӳ ҫук, ачашлакан та ҫук. 

Лар машина ҫине. Халех!  

К е ш а (ҫухаларах кайса). Асаттене пӗлтермесӗрех-и?  

Влатимĕр. Хам калатӑп. Кĕрсе лар.  

К е ш а (питӗ пӑлханса). Ливатипе мĕнле вара? Унсӑр пĕр утӑм та 

тумастӑп. Тата вообще... Эпир – упӑшкипе арӑмĕ. Кунти ял Советне 

заявлени панӑ. Ыран ҫырӑнатпӑр. Председательтен ыйтма пултаратӑн, 

атте. Асаттепе ҫĕнасанне свидетельсем пулма килӗшрӗҫ. Акӑ, ыйт 

председательтен.  

Влатимĕр ниҫта кайса кĕреймест. Ливати курăнать.  

Хӑюллӑн малалла иртет. 

Л и в а т и. Каяҫҫӗ те ҫухалаҫҫӗ, каяҫҫĕ те ҫухалаҫҫӗ. Унта ҫынсем 

шывсӑр типсе вилме патне ҫитнĕ. Здрасте, Владимир Яковлевич! (Темле, 

уйрăммӑн палӑртса.) Салам, атте! Хуларан епле ҫитрĕр? Салам сире те, 

Софья Андреевна!  

С у х в и. Эпир сывлӑх суннӑччӗ-ха паян пĕрне-пĕри.  

Л и в а т и. Ари-ҫке! Пурпĕрех! Эпĕ ырӑ ҫынсене кунĕпех сывлӑх 

сунма хатĕр. Чĕлхе татӑлса ӳкмест, Здрасте! Здрасте! Чун уҫӑлать.  

С у х в и (ыррăн). Салам, эппин, Ливати. Сывлӑхӑр епле?  

Л и в а т и. Перетпĕр-ха, Якку асатте калашле, маххӑ памастпӑр.  
Влатимĕр Ливати ҫине тӑтӑшшӑн та сиввӗн пӑхса тăрать. 

В л а т и м ĕ р (кĕтмен ҫĕртен куланҫи туса). Курӑна-ать. Сала-ам, 

«кин» Ливадия...  

Л и в а т и. Мартыновна. Ман атте Мартын ятлӑ пулнӑ. Вилнӗ вӑл. 

Ухмаха тухса.  

В л а т и м ĕ р (витĕмлĕн). Ну, ытах ачамӑрсем пурте сирӗн пек 

хӑтлансан, тем тӗрлӗ ӑслӑ-пуҫлӑ ашшĕ-амӑшĕ те ухмаха тухӗ.  

Л и в а т и (чĕрине ыраттарса, мĕскĕннĕн). Эсир ухмаха тухма мĕн 

тунӑ вара эпир? Эпир юрататпӑр. Телейлӗ. Асатте ялӗнче пурӑнатпӑр. 

Карчӑксене пулӑшатпӑр. Вĕсен упӑшкисем те ҫук, ачисем те ҫук. Ватӑ. 

Халсӑр. Ҫавӑнпа пулӑшатпӑр. Пире вӗсем юратаҫҫĕ! Укҫа та парасшӑн. 

Эпир илместпĕр. Пире, тĕрĕссипе, вӑт ҫакӑн чухлĕ укҫа кирлĕ! (Мӑйне 

пӳрнипе сĕрсе кӑтартать.) Ма тесен эпир килсӗр-ҫуртсӑр этемсем. 

Пирӗн хамӑр валли ҫурт-йĕр лартмалла – эпир укҫасӑр ĕҫлетпĕр. Миҫе 

эрне! Ир пуҫласа каҫчен.  

В л а т и м ĕ р (сиввĕн ихӗрсе). Виҫ эрне нимере (палăртса) нимӗр 

пӗҫеретӗр?!  

Л и в а т и (ахӑлтатса кулса). Ари! (Хавхаланса, хĕрсе кайса.) Ыран 

ҫӗнасанне ялне каятпӑр. Ҫуралнӑ ялне, Кешӑпа, ҫĕнасаннепе, асаттепе, 

лашипе, сухапуҫĕпе, тӑрантасĕпе! Унта та лӑк тулли ӗҫ! Эп пакӑлтатса 

кайрӑм пулас. Ан ятлӑрах, Кеша, эс мĕскер ҫаккӑн ҫӑвар карса тӑратӑн? 

Ҫӑлтан шыв кӑлар. Унта ырӑ ҫынсем типсе вилеҫҫĕ. Ах, йӑраланчӑк-ҫке 

ҫак. Э, хатĕрех-иҫ. (Сӑра витрине йӑтать.) Сӑра мар-и ку? Каять! (Ун-кун 

пӑхкаласа.) Ҫĕнасанне ӑҫта ҫаккӑн? Мӗншӗн чĕнместĕр ҫаккӑн? Ҫӑвара 

шыв сыпмалла вылятӑр-и?  

К е ш а. Чарӑн-ха, эс, чакак.  

Л и в а т и. Ари ҫав.  

С у х в и (айккинелле пӑхса). Якку килет. Пуҫланать. (Кайма 

тӑрать, ĕлкӗреймест.)  

Якку уксахласа кĕрет. Пӑлханать. Теме сиснĕ тейĕн. 

Я к к у (ун-кун сӑнаса пӑхкаласа). Хӗрӳ ӗҫ вӑхӑтӗнче мĕнле пуху 

кунта? Вӑт тӳрпилӗксем! (Влатимӗре.) Эс мӗн хыпарпаччӗ?  

 В л а т и м ĕ р. Атте, эпĕ Кешӑна илме килтӗм. Ĕнер вĕсен пĕр 

ушкӑнне ӑсатрӗҫ. Черетре Кеша ушкӑнӗ. Амӑшĕ макӑрать. Ывӑл таҫта 

ҫухалса ҫӳрет, тет.  

Я к к у (хыттӑн). Аслашшӗ патĕнче ҫухалмаҫҫĕ – пурӑнаҫҫӗ.  

К е ш а. Асатте, ҫĕнасанне ҫухалнӑ.  

С у х в и. Якку пичче, ан пӑлхан. Вӑл хӑйсен ялне йӑпӑрт кайса 

килмелли пур терĕ. Часах таврӑнатӑп, терӗ.  

Я к к у (шӑтарасла сӑнаса). Тен, темерӗ? Тен, суятӑр? Ман ывӑлӑн 

куҫӗсем, темскер, айкинелле чарлаттараҫҫĕ. Мĕн пӑтратса тултарнӑ эсир 

кунта?! Эх, ывӑл, ывӑл!.. (Урса кайса). Аҫу пуҫне ҫиесшӗн! Кеша! 

Лашана сухапуҫран тӑвар! йӗнер хур. Часрах!  

К е ш а. Юрать, асатте! (Чупсах тухса каять.)  

В л а т и м ĕ р. Юланутпа хӑвалама вӑл вунҫичӗ ҫулхи хĕр мар. Яла 

ан култар, атте.  

Я к к у. Эп сана култарам, эп сана култарам, ывӑлӑм, кӑнтӑрлах 

ҫӑлтӑр шутлама пуҫлӑн!  

В л а т и м ĕ р. Шутлӑпӑр, кирлех пулсан. Эсĕ выртса кан. Аран уру 

ҫинче тӑратӑн. Лӑплан. Тухса кай тесе каламан эп ӑна. Акӑ ял Совет 

председателӗнчен ыйт.  

Я к к у. Мӗн ыйтан? Мĕн ыйтан сирӗнтен! Каҫоннӑй чунлӑ ҫынсем 

эсир. (Уксахласа турпас купи ҫине тӗршӗнет.)  
Сӑпани кĕрет. Питĕ пăлханчӑк. 

С ă п а н и. И-и, ырӑ ҫынсене вӑй патӑр! Эп пырап утса, хайхи, курап: 

хура машин; и-и, терӗм, атя-ха, терӗм... Мана ан ятлӑр. И-и, Якку Васильчӑ 

та кунта-иҫ. Тӑр! Мӗн сарӑлса выртан? Ман пахчара сухапуҫ тытмарӑн! Эс, 

Якку, пӗрре пӑхсан, пӗр сӑнлӑ, тепре пӑхсан – тепӗр сӑнлӑ. Эп тӗрӗсне калап.  

С у х в и. Килна кай, Сӑпани.  

С ă п а н и. Эп тӗрӗсне калап! Эп тӗрӗс ҫын. Эс икӗпитлӗ ҫын. 

Пушар лашуна хӗрхентӗн маншӑн. Кирлĕ мар! Сана пайтах пӑхнӑ эп. Ан 

пыр! Лашана хӗрхентĕн, мана, тӑлӑха, хӗрхенмерӗн. Халь ман кӗреҫепе 

улма лартмалла пулать. Сурап! Лартмасп! Выҫса вилем – лартмасп!  

К е ш а. Сӑпани инке, атя килне ӑсатса ярам, атту йытӑсем хаяр 

урамра.  

С ă п а н и. Йытӑсем? Мана курсан, хӑйсем вӗсем хапха айӗнчен 

ҫурӑмӗсене хыртарса тарса пытанаҫҫӗ. Атту кӗместӗм: кӳрентерчӗ мана 

ҫак Якку. Вӑт, чӗреренех кӳрентерчӗ. Чисти ӑша витерчӗ! Хуть те выртса 

макӑрса вил! Вӑт!  

В л а т и м ĕ р. Тухса кайӑр!  

С ă п а н и (шикленсе.) Каяп, каяп...  

Ҫухалать. Чылайччен чĕнмеҫҫĕ. Влатимĕр турпас  

купи ҫинче ларакан ашшĕ патне пырать. 

В л а т и м ĕ р (лӑпкӑн). Атте, пӳрте кĕр, выртса кан. Эсĕ ывӑннӑ. 

(Якку хускалмасӑр ларать, чĕнмест.) Тухса кай тесе каламан эп ӑна!.. 

Я к к у. Э-эх, ывӑлӑм, ывӑлӑм... Ман куна курмалла ан пултӑрччӗ 

сан. Ывӑлу та аслашшӗ курнисене тӗлӗкре те ан куртӑрччӗ.  

В л а т и м ĕ р. Кама мĕн пӳрнӗ. Шӑпа вӑл пӗриншӗн капла тухать, 

теприншĕн...  

Я к к у (сиксе тӑрать). Каллех суя! Эсир, паян хӗрӗхрисем, лайӑх 

пурӑнччӑр тесе хӗрӗх ҫул каялла юн тӑкнӑ эпир. Эсир пирĕн юлашки юн 

тумламӗ ҫинче шӑтса тухнӑ пирвайхи чечексем! Хĕвел пек таса пулмалла 

ҫав чечексен! «Кама мĕн пӳрнĕ». Мана вӑт пурӑнма пӳрнӗ. Ман тантӑшсем 

ҫĕр арҫынран виҫҫĕн кӑна чĕрĕ тухнӑ ҫав вӑрҫӑран. Чӗрӗ юлма май та 

пулман – чӗрӗ юлнӑ. Сана ҫӗр ҫине ҫуратма юлнӑ. Хамӑн пурнӑҫа малалла 

тӑсма юлнӑ. Ҫавӑнпа мĕн шӑтӑка кĕриччен, кӑкӑртан юлашки сывлӑш 

тухма пӑрахиччен ҫӗр ҫинче пурнӑҫ тӑвап! Пу-у-рӑ-нӑҫ! Унтан хакли 

нимĕн те ҫук! Никам та чараймасть мана! Никам та!  

Кеша чупса кĕрет. 

К е ш а. Асатте, лаша хатĕр.  

Я к к у. Тавтапуҫ, мӑнукӑм. (Ҫирĕппĕн утса тухса каять.)  

В л а т и м ĕ р (аптраса ӳксе). Тытса чармалла ӑна. Кеша! Вӑл аран 

тӑрать. Ÿкет лаши ҫинчен. (Ашшĕ хыҫҫӑн кайма тăрать.)  

К е ш а. Атте, ан чӑрмантар асаттене! Вӑл хӑйĕнне хӑй пĕлет.  
Влатимĕр чарăнать. 

Л и в а т и. Кеша, асаттене тытса чармалла Атте тĕрĕс калать. Мĕн 

туса тӑратпӑр-ха?! Иккĕшне те каялла ҫавӑрмалла! Вӑт, кай, юпа пек хытнӑ 

та тӑратпӑр. Мĕнле çынсем эсир?! Пулӑшас пулать ватӑ ҫынсене. Вĕсен 

куляннипе чĕри те ҫурӑлса кайма пултарать. Атте, урамра сирĕн «Волга» 

так ахаль. Хуса ҫитсе иккĕшне те лартса килесчĕ сирĕн. Эп хам ĕмĕрте 

лайӑх ҫынсене те, усал ҫынсене те пайтах курнӑ. Ари, атте, вӑт, ҫĕнасанне 

те, асатте те питĕ лайӑх ҫынсем. Эп так ахаль каламасп, эпĕ витĕр курап 

ҫынна Эс ан вӑрҫ вӗсене. Юрат. Эпӗ юрӑтнӑ пек юрат, атте. Юрать-и?  

В л а т и м ĕ р (Ливати ҫине хаяррăн пӑхса илет те урлă-пирлĕ 

утма тытăнать). Мӗнле «атте» эпӗ саншӑн?!. Мӗнле «асатте»?! Мӗнле 

«ҫĕнасанне»?! Совӗҫ пур-и сан?! Совӗҫ?! Санӑн вообще совӗҫ ҫук 

пулмалла! Чыс та ҫук пулмалла сан!  

Л и в а т и. Манӑн-и?.. (Сасартăк чӗтресе ӳкет, сулӑнса каять.)  
Кеша ун патне чупса пыратъ, алли ҫине илет, ӳкме памасть. 

К е ш а. (Ливатие хӑй ҫумне тытса.) Атте, ларса кай. Ларса кай, 

атте! Юлашки хут ыйтатӑп! Авӑ хапха, авӑ машину!  

В л а т и м ĕ р.  Эх-х!.. Ывӑлӑ-ӑм!.. Аннӳне хӗрхенме пӗлмен ывӑл 

эсӗ, Георги. Мӗн тӗрлӗ пӑхрӑмӑр сана, пӗчӗкрен. Ҫын тӑвас тесе 

ĕмӗтленеттӗмӗр.  

К е ш а (лӑпланса, чӗререн). Ларса кай, атте.  

В л а т и м ĕ р. Ăсат. (Хапха еннелле утать.)  

К е ш а (ашшӗпе юнашар утса). Атте...  

В л а т и м ĕ р (вирлĕн). Либо эта ресторанная, либо мы – отец с 

матерью. Выбирай. Переступи волю родителей – пощады не жди!  

К е ш а. Юрать, атте, юрать. Куҫ курĕ унта.  

Ашшӗпе ывӑлӗ ҫапла калаҫнине Ливати илтрĕ пулмалла.  

Влатимӗр хӑвӑрт тухса каять. 

С у х в и . Ан пӑлханӑр. Майлашӗ-ха. Ан пӑлхан, Ливадия 

Мартыновна. Чĕрене хытарма вĕренес пулать. Эсĕ ытла ҫемҫе чунлӑ.  

К е ш а (Ливатие тенкел ҫине лартса). Ан пӑлхан теҫҫӗ! Сывла хуть! 

Ыран ҫырӑнатпӑр. Ĕҫӗ те пĕтет. Ĕмĕрĕпех пĕрле пулатпӑр. Ĕҫĕ те пĕтет. Ну, 

ҫырӑнатпӑр, Ливати. Акӑ Софья Андреевнӑран ыйт. Ҫыратӑр вĕт пире?  

Сухви чĕнмест. 

Л и в а т и . Мĕншĕн каларĕ-ха вӑл совĕҫ, чыс пирки?.. Тен, эпĕ хам 

та хама... Тен, ман тек вуҫех те пурӑнас килмест... Тен, вӑл татах темскер 

пĕлет? Мĕншĕн-ха вӑл мана ҫавӑн пек хаяррӑн?. Мĕн усал тунӑ эп ӑна?..  

1986. 

Ĕçсеепе ыйийсее 

 Вĕреннине аса илетпĕр 

1. Чăваш драматургийĕн аталану пуçламăшĕнче камсем тăраççĕ? 

2. XX-мĕш ĕмĕрĕн пĕрремĕш çурринчи чăваш литературинчи драма жанрĕпе театр 

хушшинчи çыхăнăва мĕнпе ăнлантарса пама пулать? Тĕслĕхсемпе çирĕплетĕр.  

 Вуланине сÿтсе яватпăр 

1. 1950-1960-мĕш çулсенчи пултарулăхри çĕкленÿлĕх Н. Терентьев драмисене 

мĕнле витĕм кÿнĕ?  

2. Н. Терентьев пьесисене жанр тĕлĕшĕнчен мĕнле ушкăнлама пулать? 

3. Драматург хăй хайлавĕсенче мĕнле тĕп шухăшсемпе ыйтусене мала кăларать?  

 Пултарулăх ĕçне тăватпăр 

Илсе панă сăвва содержани тĕлĕшенчен тивĕçтерекен пысăках мар сценка çырăр:  

Вăтанчăк хĕр Марине... 

Пĕлеесчĕ кăмăлне: 

Чунĕ савнă каччăпа 

Çумăн ларма вăтанать, 

Ял умĕнчех ют яшпа 

Чуп тăвашать, савăшать. 

  

Эй, тусĕ, шеремет, 

Савмасть тесе кӳлешет. 

Аппăш курчĕ, йĕкĕлтет: 

– Спектакльте вылять тет. 

  

Хĕрлĕ питлĕ Марине... 

Кураясчĕ нар сăнне: 

Савнă каччи аллинче 

Сăнӳкерчĕк тĕсĕ çук, 

Ют каччăсен аллинче – 

Шутласа та тупас çук. 

  

Эй, тусĕ, шеремет, 

Улталать тет, кĕвĕçет. 

Аппăш курчĕ, йĕкĕлтет: 

– Хаçат çинчи сăн вăл тет. 

Кураясчĕ Марине 

Хирĕç тухса илнине. 

Хăта чĕнсе юр юрлать, 

Кашни килех янратать; 

Хирĕç чĕнин – сас памастъ, 

Шыра-шыра тупăнмасть. 

  

Эй, тусĕ, шеремет, 

Хĕр тухманшăн çилленет. 

Аппăш курчĕ, йĕкĕлтет; 

– Шупашкартан юрлать тет. 

  

Çураçнă хĕр Марине 

Пыратех-шим каччине? 

Сăмах татса çураçсан, 

Каччи пынă хĕр лартма; 

Пушах кайнă çаврăнса – 

Тăрантаса хĕр ларман. 

  

Эй, каччи, шеремет, 

Пымасть тесе тек йĕрет. 

Аппăш курчĕ, йĕкĕлтет: 

– Такси тытсан пырать тет.  (Ю. Скворцов) 

 Çивĕч ыйтусемпе ăнлавсен кăшăлĕ 

Драмăн тĕп паллисем: 

- сцена çинче лартма çырнă; 

- пĕрешкелех литература тата театр шутне кĕрет; 

- никĕсенче хирĕç-тăру урлă уçăлакан ĕç-пуç вырать; 

- сăнарсем сцена çинче мĕн те пулин тăваççĕ тата калаçаççĕ; 

- персонажсен характерĕсем вĕсен ĕçĕсем тата калаçăвĕсем урлă уçăлаççĕ; 

- тĕп калу йĕрки – диалог тата монолог; 

- автор астутарнисем (ремарка) пур; 

- вылякан сăнарсен монологĕсемпе диалогĕсем сыпăксем (актсемпе сценасем, 

курăну) çине пайланаççĕ. 

 Сочинени теми 

Н. Терентьевăн чăваш театрĕн аталанăвĕнчи вырăнĕ. 

 Проект  

Николай Терентьев пьесисенчи чăваш тĕнчине калăпласа тăракан типлă сăнарсем 

(ушкăнла тĕпчев). 

НАЦИЛĔХ – ЭСТЕТИКĂПА ИЛЕМЛĔ 

ПУЛТАРУЛĂХ НИКĔСĔ 

1990-мĕш çулсенчи литература пултарулăхĕн 

нациллĕ çĕкленĕвĕ 

Ăслăлăх анинчен 

«XX ĕмĕрти 80 çулсен иккĕмĕш çурри – 90 çулсем пĕтĕм 

çĕршывшăн, вăл шутра чăваш çĕрĕ-шывĕшĕн те йывăр вăхăтсем пулчĕç. 

Çĕнйĕркелÿ тапхăрĕнче пурăннă çынсем ку çулсене, паллах, лайăх ас 

тăваççĕ. Литературăна çав вăхăтра, В. Степанов сăмахĕсемпе каласан, 

«халăх теми ―модăна‖» кĕрет» (В.В. Никифорова, филологи ăслăлăхĕсен 

кандидачĕ).   

Лииезаийза пĕлĕвĕн ыйиăвĕсее 

XX-мĕш ĕмĕрĕн 80-мĕш çулĕсен пуçламăшĕнче сăнарсен 

характерĕнчи синкерлĕх палли унăн нацилле харпăр хăй ăнĕпе çыхăнать. 

Çавăнпа та вăл чи малтанах хăйĕн нацилле «эпĕ» тенипе çураçу тупма 

ăнтăлать. Кунсăр пуçне 1980-мĕш çулсен варри пирĕн çĕршывшăн 

литературăпа чăн пурнăç пĕр-пĕринпе тачă çыхăнса тăнă тапхăр пулнă: 

пурнăç литература çине витĕм кÿнĕ, литература вара этемĕн ăнне 

улăштарнă. Обществăри улшăнусем, хăвăрт ылмашса тăракан ĕç-пуçсем, 

тĕрлĕ чарусене пăрахăçлани çак тапхăрта публицистикăна тата 

публицистикăпа çыхăннă илемлĕ литературăна малти рете кăларнă. 

Уйрăмах прозăра. 

Тĕпчевçĕсем (В.В. Никифорова) палăртнă тарăх çак çулсенчи 

прозăра, сăмахран, традициллĕ тата альтернативлă йĕре курма пулать. 

Традициллĕ литература картинче ĕçлекен çыравçăсен хайлавĕсем питех 

те йышлă тата нумай енлĕ. Кунта тĕрлĕ ÿсĕмри авторсем, ытларах аслă 

çулсенчи ăру ĕçлет. Çакнашкал литература маларахри вунă çуллăхăн 

йăли-йĕркине малалла тăсать. Паллах, çĕнĕ литературăри сăнарсем ĕнтĕ 

урăх – тĕслĕхрен, коммунистсем вырăнне ахаль пуçлăхсем, анчах 

хайлавсен чĕлхи ылмашми юлнă. 

XX-мĕш ĕмĕрĕн юлашки вунă çуллăхĕсенче нумай литература 

хайлавĕсенчен ырă сăнар çухалать. Çакă пирĕн обществăра маларахри 

тĕллевсем (идеалсем) пăрахăçланнипе çыхăннă. Анчах таса вырăн пушă 

тăмасть тенĕ пек çак çирĕм çул хушшинче ырă сăнар вырăнне япăххи – 

пурлăхшăн çунакан этем, тирпейсĕр хĕрарăм тата ыт.те – йышăнать. 

1990-мĕш çулсен пуçламăшĕнче аслă ăрури çыравçăсем çумне 

çамрăк авторсем (Г. Максимов, А. Тарасов, Е. Нарпи, А. Мышкина. Н. 

Ильина тата ыт.) хушăнаççĕ. Вĕсен пултарулăхĕнче йăлана кĕнĕ 

хаклăхсем (кил, çемье, кăмăл-сипет тасалахĕ) питех те пĕлтерĕшлĕ. Çав 

вăхатрах вĕсем традициллĕ литературăн содержанине çĕнетеççĕ, унти 

психологизма тарăнлатаççĕ, пурнăçа философиллĕ шухăшлав урлă 

тишкереççĕ. 

Альтернативлă йĕр вара литературăн урăхла тĕсĕ, вăл йышаннă 

йĕркесене аркатнипе тата критикăлла пулнипе палăрса тăрать. 

Çакнашкал хайлавсем чăваш литературинче йышлă мар, çапах та темле 

тĕрлĕ. Кунта постмодернизм юхăмне пăхăнса тăракан хайлавсене те 

(тĕслĕхе, В. Степановăн «Эфемероптера каçĕ: е ФАУст-2» роман-

киллерĕ, Б. Чиндыковăн хăш-пĕр калав-повеçĕсем), мистикăлла 

хайлавсене те асăнмалла.  

Çавăн пекех традициллĕ тата альтернативлă литературăн 

уйрăмлăхĕсене пĕрлештерсе тăракан хайлавсем те кун çути кураççĕ. 

Вĕсене «шухăшлаттаракан», ăс-хакăл (интеллектуаллă) литература 

шутне кĕртме юрать. Кунашкал хайлавсенче шухăш аталанăвĕн 

пĕлтерĕше мала тухать. В.В. Никифорова тĕпчевçĕ вĕсен шутне Г. 

Федоровăн «Ай, мăнтарăн хир мулкачи» (1992–2015) повесть-эскизне, 

М. Сунталăн философиллĕ юмахĕсене тата Л. Таллеровăн «Перентей 

вăрманĕнче уçăлса çÿрени» (2002–2005) повеçне кĕртет. Сăмаха май, Г. 

Федоровпа М. Сунтала çыравçă-ăсчахсем тесе палăртни кирлĕ пулĕ, 

мĕншĕн тесен вĕсен тĕп ĕçĕ шăпах ăслăлăх пулса тăнă. Çак пулăм, 

паллах, вĕсен пултарулăхĕ çине те витĕм кÿмесĕр тăма пултарайман. 

XX-мĕш ĕмĕрĕн юлашки вунă çуллăхĕсенче çуралнă пулăмсем 

хушшинче «хура» реализм тенине уйрăммăн палăртмалла. Ку вăл хăйне 

евĕр хирĕçлев, илемсĕр тата хăрушă чăнлăха пĕтĕм этемлĕхе калас кăмăл 

пулнă. «Хура» реализм юххинче çырнă хайлавсенче психика е ÿсĕр 

чирĕпе асапланакан çынсен ыйтăвне тата вилĕм темине çĕклеççĕ. Вăл 

1990-мĕш çулсен вĕçĕнчи – 2000-мĕш çулсен пуçламăшĕнчи 

литературăшăн курăмлă. 

 

 

 

Борис ЧИНДЫКОВ (1960) 

 

Кĕсде кижгзафи спзавди 

1960 çулхи çурла уйăхĕн 1-мĕшĕ – Чăваш Республикин Етĕрне 

районĕнчи Палтай ялĕнче çуралнă.    

1984 çул – Мускаври А.М. Горький ячĕллĕ литература 

институтĕнчен вĕренсе тухнă.   

1985-1988 çулсем – «Тăван Атăл» журналта литература критикипе 

публицистика пайĕн заведующийĕ пулнă.  

1988 çул – М.Д. Трубина ячĕллĕ премийĕн лауреачĕ пулса тăнă. 

1990 çул – СССР писателĕсен союзне кĕнĕ.  

1990-1993 çулсем – «Аван-и» хаçат кăларса тăнă.  

1992-1993 çулсем – «Реклама и объявления» (паян «Почтовый 

экспресс») хаçат кăларнă.  

1993 çул – «Çатан карта çинчи хура хăмла çырли» драмăшăн 

Чăваш Республикин патшалăх премине илме тивĕçнĕ. 

1994-1997 çулсем – «Лик Чувашии» журналăн тĕп редакторĕнче 

вăй хунă. 

1996-2007 çулсем – Мускав хулинчи Турци турфирмисенче 

куçаруçă, рекламăпа ĕçлекен, директор пулнă.  

2016 çул – чăваш калавĕсен вырăсла куçарăвĕн 2 томлă антологине 

пухса хатĕрленĕ.  

Ăслăлăх анинчен 

«Б. Чиндыков монодрамăлăх енне туртăннине маларах çырнă 

пьесисенче те асăрхама пулать. Тĕслĕхрен, «Çурçĕр хыççăнхи апатлану» 

драминче персонажсем пурте тенĕ пекех (Николас, Артур, Амăше т. ыт. 

те) ытларах хăйсемпе хăйсем, е шухăшри оппоненчĕпе, е шевлепе 

калаçаççĕ. Çак мел (монолог) герой чун-чĕрине май пур таран уçса 

кăтартма пулăшать. Апла пулсан Б. Чиндыковшăн лирика-психологи 

мелĕ тĕп мел пулса тăрать тесе çирĕплетсех калама пултаратпăр. «Çĕр 

хăйăрĕн тусанĕ» драмăланă повеçре те çак мелпех усă курать автор. 

Кашни персонажĕ хăйпе хăй чылайччен пуплет» (Е.Р. Якимова, 

филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Борис Чиндыков (Чиндыков Борис Борисович) чăваш 

литературинче пуринчен малтан 1980-мĕш çулсен пуçламăшĕнче 

нацилле харпăр хăй ăн ыйтăвне çĕклет. Анчах çак тапхăр халăх 

культурине, ун чĕлхине юратма, ăна ыттисен хушшинчен уйăрма 

юраман вăхăт пулнă. Нацилле харпăр хăй палăртăвĕн туйăмĕ те çак 

тапхăршăн ют пулнă, ăна йышăнман кăна мар, уççăн сивленĕ. Шăпах 

çакăн пек лару-тăрура Б. Чиндыковăн пĕрремĕш калавĕсем çуралаççĕ. 

Хăшĕ-пĕрне вăл 1970-мĕш çулсен вĕçĕнчех шăрçаланă, анчах вулакансем 

патне вĕсем 1980-мĕш çулсенче е тата каярахри вăхăтра çеç çитеççĕ. Акă, 

сăмахран, унăн 1981-1989 çулсенче çырнă калавĕсем «Çурçĕр хыççăнхи 

апатлану» (1992) кĕнекинче пичетленсе тухаççĕ. Критиксем ăна 

çыравçăн çак тапхăрти пĕтĕм туртăмĕсене шута илсе «80-мĕш çулсенчи 

манифест» тесе палăртнă. 

Борис Чиндыков пултарулахĕ литературăн нумай тĕсĕсенче уçăлса 

кайнă: поэзинче, прозăра, драматургинче, куçарура, литература 

критикинче тата публицистикăра. Тĕрлĕ тĕпчевçĕсем (А. Хусанкай, Ю. 

Яковлев) ăна тĕрлĕ вăхăтра сюрреализм, экзистенциализм, 

импрессионизм, дадаизм, неонатурализм, авангардизм, модернизм 

хатĕрĕсемпе усă куракан çыравçăсен ушкăнне кĕртнĕ. Ĕмĕрсем чиккинче 

вара ун пултарулăхĕнче постмодернизм тата этнофутуризм паллисене 

тупса палăртнă. Б. Чиндыков пултарулăхне çапла тĕрлĕрен ăнлантарнин 

тупсăмĕ питех те ансат: вăл тĕрлĕ культура пелÿлĕхне алла илме 

пултарнă, çав вăхăтрах хăйĕн никамăнни пек мар çырăвне йĕркеленĕ. 

Çыравçă калăпланă сăнарсенчен чылайăшĕ «чикĕлле лару-тăрура», 

ытларах чухне вилĕмпе пурнăç хушшинче, тăрать. Çавăнпа пĕрлех вĕсен 

яваплăх туйăмĕ пысăк, хăйсемшĕн çеç мар, таврара пĕтĕмпе мĕн пулса 

иртнишĕн те. Çакна «Геннадий Андреич – ухмах библиотекарь» (1983), 

«Хĕретнĕ çăмарта» (1988–1989), «Hotel Chuvasia» (1983–1984) 

калавсенче курма пулать. Çыравçă шучĕпе чăваш çыннин тĕнче умĕнчи 

яваплăхĕ унăн тĕнĕнче вырать: «Эпир пĕтĕм çут тĕнчешĕн кĕл тăватпăр». 

Хăй пултарулăхĕн малтанхи тапхăрĕнчех Чиндыков чăваш халăхĕн 

малашнехи аталану çулĕ пирки тарăннăн шухăшла пуçлать. Çак тĕлĕшрен 

унăн «Нараста» (1983), «Hotel Chuvasia» калавĕсем пĕлтерĕшлĕ. Калавсен 

тĕп шухăшне вĕсен ячĕсемех уçса параççĕ. Сăмахран, «hotel», хăна çурчĕ 

вăл – этем пурăнакан вырăн мар, кунта çын вăхăтлăха çеç, çула тухсан, 

чарăну тăвать. Кунта вăл хуçа мар, вăхăтлăх хăна кăна. Калавра вара çак 

шухăша автор пĕр çын çине çеç мар, пĕтĕм халăх çине сарать. Çавăнпа та 

чăваш хăйĕн историллĕ  çĕршывĕнче, Чăваш енре, хăна пулса тăрать, 

анчах çакна вăл хăй ирĕкĕпе тăвать.  

«Hotel Chuvasia» калавăн калу йĕркине Мускав хулинче пурăнакан 

чăваш хĕре тытса пырать. Вăл Чăваш енре нихăçан та пулса курман, 

хайлаври ĕç-пуç та Мускавра пулса иртет. Тĕп сăнар хăйне нихăçан та 

чăваш халăхĕн тăван хĕрĕ пек туйман. Çакăншăн, унран та ытларах хăй 

чăваш сăнлă пулнипе пĕтĕм халăха курайманнинче автор хĕр айăпне 

курмасть. Пĕтĕм айăпе унăн амăшĕ çинче, вăл хăй хĕрне тăван чĕлхене, 

халăх историне хисеплесе юратма вĕрентмен. Хĕрарăм хăйне çуратнă 

халăхĕ пирки çулталăкра пĕрре – И.Я. Яковлев вил тăпри çине Мускав 

чăвашĕсем пуçтарнăннă кунра çеç аса илет. Анчах автор пуласлăха, 

чăваш халăхĕн ыранхи куне шанать. Çавăнпах та ĕнтĕ тĕп сăнарăн 

чунĕнче, юнĕнче те тăван халăха ăссăрла юратни аталана пуçлать. Анчах 

та ку чун хавалĕ мар, çаплипех телейпе канăç тупайман çынсен уçăлса 

кайман ыратăвĕ, канăçсăрлăхĕ çеç пулĕ. 

Б. Чиндыковăн нумай хайлавĕсенче пурнăçа философиллĕ 

шухăшлав урлă тишкересси публицистикăлăхпа пĕрлешсе каять. 

Çакнашкал уйрăмлăх çыравçăна этем шăпин синкерлĕхне обществăн 

социаллă-историллĕ аталанăвĕ урлă тарăнлатма пулăшать. Обществăн 

паянхи çивĕч татаса паман ыйтăвĕсем унăн хайлавĕсенче уйрăмах 

сисĕмлĕ палăраççĕ. Б. Чиндыков хăй хайлавĕсенче пурнăçăн чи «чирлĕ» 

енĕсене илемлетмесĕрех кăтартать.  

Çыравçă 1980-мĕш çулсен пуçламăшĕнчех çĕршыври çывхарса 

килекен çĕнетÿ тапхăрне туйса илнĕ. Çапла совет саманинчи литература 

йăлисене пăхăнмасăр вăл «Çатан карта çинчи хура хăмла çырли» (1982) 

драмине çырнă. Ăна «этем пурнăçĕн çĕр çинчи пĕлтерĕшне халăх мĕнле 

ăнланнин философийĕ» (З.В. Романова), «пысăк тĕнчери пĕчĕк çыннăн 

чун ыратăвĕ» (К.К. Кириллов) тесе хаклама пулать. Хайлаври хирĕç тăру 

этемĕн тĕрлĕ шăписем пĕр-пĕринпе хирĕçле тăнинче аталанать. Çĕр 

çинче пурте пĕр-пĕринпе çыхăннă, цикллă, çын пурнăçĕ те унăн 

тăхăмĕнче çĕнĕрен юхса иртет. Драмăра, акă, амăш шăпине хĕрĕ, ашшĕн 

шăпине Василий ывăлĕ чăтса ирттерет. 

Çавăнпа пĕрлех хайлавăн тĕп шухăшĕ «пăнтăх вăхăчĕ» текен 

тапхăрти халăхăн кăмăл-сипечĕ арканнине уçса парассипе çыхăннă. 

Халăхăн паянхи пурнăçĕнчи кăмăл-сипет арканăвне çыравçă чăваш хăйĕн 

наци тымарĕсенчен, хăй йăхĕнчен, ĕненĕвĕнчен, тĕнче  курăмĕнчен 

пăрăннипе çыхăнтарать. Ĕмĕртен килекен йăла-йĕркесене, халăхăн этеплĕх 

саккунĕсене тытса пыма пăрахса çын хăйĕн кăмăл-сипет хаклавĕсене 

çухатать. Шăпах çакна «Çатан карта çинчи хура хăмла çырли», «Алăк 

умĕнче» (1986), «Урасмет» (1989) ятлă драмăсенче курма пулать. 

А. Хусанкай тĕпчевçĕ Борис Чиндыков пьесисене «çивĕч 

психологиллĕ драматурги» шутне кĕртет. Пьесăсен ку е леш акчĕ, ун 

шучĕпе, сăнарсен тĕрлĕ чун ыратăвĕнчен тăрать. Çавна пула драмăсенче 

ĕç-хĕл аталанăвĕ çук. Çакă вĕсене, А. Хусанкай палăртнă тăрăх, кирлĕ те 

мар: «Чиндыков сăнарсен ĕненÿллĕ характерне калăплассине юратарах 

парать. Уншăн характера, этем сисĕмлĕхне (интуици), унăн çурма ăнсăр 

пулăмне тарăннăн тĕпчесси пĕлтерĕшлĕ». Çапла майпа драматург чăваш 

литературин хăнăхнă йăлинчен тухакан наци характерне уçса паракан 

хатĕрĕсене аталантарать. 

Б. Чиндыков пултарулăхĕн тепĕр уйрăмлăхĕ унăн хайлавĕсенче 

тăтăшах нумай вĕреннĕ, интеллигентлă тата пултаруллă çынсем тĕп 

сăнар пулса тăнипе çыхăннă. Акă, «Çĕр хăйăрĕн тусанĕ» калавра çакăн 

пек сăнар Боб ятлă пултаруллă художник пулса тăрать. Вăл асап витĕр 

тухса çак пурнăçри хăй вырăнне шырать. Таврари пурнăçа тата хăйне 

хăй вăл çапларах хак парать: «Юрать-ха, пултарулăхсăрах хăварман мана 

Çÿлти аттемĕрпе анкарти хыçĕнчи армак-чармак хăруша киремет. 

Сизовăнни пек, пусăрăнчăк, чăн-чăвашла текен курăм паман та манна, 

çапах эп уншăн ытлашши макăрмастăп. Ун вырăнне мана поп-куçсем 

панă. Хăçан та пулин тататăпах эпĕ хамăн ĕçĕмпеле аслăран та аслă 

Пÿлĕхçĕ умĕнчи парăмăма. Хăçан та пулин килетех Чăваш çĕрĕ çине 

аслă хаос. Йĕри-тавра ăнкармалламарлăх ешерĕ. Искусствăра çеç мар, 

политикăра та, экономикăра та. Ку вăл ытарайми ахăрсамана пулĕ». 

Илсе панă хайлав сыпăкĕ çавăн пекех Чиндыковăн илемлĕ философиллĕ 

курăмĕнче икĕ тĕн палли пĕр-пĕринпе килĕшсе пĕрлешнине кăтартать. 

Ку вăл – христианство (ун урлă чăваш çине вырăс культури тата тĕнче 

крăмĕ витĕм кÿрет) тата чăваш тĕнĕ – Киремет (вăл чăвашăн кăмăл-сипет 

тата тĕнче курăмĕн никĕсĕ пулса тăрать).  

Лииезаийза иежзийĕ 

Литература пĕлĕвĕнче тăтăшах усă куракан ăнлавсем шутне автор 

шухăшĕ (автор позицийĕ) текен термин кĕрет. Çак ăнлав литература 

аталанăвĕн тăршшĕпе нумай хутчен çĕнелсе улшăннă. Халăх йышлă 

вулакан литература çуралнă тапхăрăн пуçламăшĕнче (литература уйрăм 

ÿнер тĕсĕ пек халăх сăмахлăхĕнчен уйрăлнă вăхăтра) хайлаври автор 

шухăшĕ тÿртен палăрăннă. Автор кунта хăш сăнарĕ ун шучĕпе ырă, хăшĕ 

килĕшÿсĕр (япăх) пулни пирки уççăн калаçма, пулса иртекен ĕç-пуç 

çинчен хăй шухăшне пĕтĕмлетÿсенче, лирикăлла чарăнусенче пĕлтерме 

пултарнă. Вăхăт иртнĕçемĕн вара хайлаври авторăн вырăнне çапла 

палăртмалли мел килĕшÿсĕр пулса тăнă. Çыравçă текстран уйрăм тăра 

пуçланă, вулакана хăйне унăн кам енче пулмаллине суйлама ирĕк панă.  

Автор шухăшĕ литературăн кашни тĕсĕнче хăйне май палăрăнать. 

Сăмахран, драма хайлавĕ çыракан авторăн уйрăмах пысăк сăмах ăсти 

пулмалла, мĕншĕн тесен вăл сăнарсен репликисемпе çеç усă курать. 

Калаçу урлă унăн хăй сăнарĕсен характерне уçса памалла. Хăй вара вăл 

хайлавра ремаркăсен шайĕнче çеç тăрса юлать.  

Илемлĕ литературăра автор шухăшне палăртмалли пĕлтерĕшлĕ 

хатĕрсем хушшинче «калаçакан хушаматсене» асăнмалла. Ку мелпе 

уйрăмах тухăçлă, тĕслĕхрен, 18-мĕш тата 19-мĕш ĕмĕрсенчи вырăс 

литературинче усă курнă. Кунта Грибоедовăн «Горе от ума» пьесинчи 

Фамусов, Молчалин, Скалозуб сăнарĕсене асăнни вырăнлă. 

Илеелĕ хайлав вйлавĕ 

ЧӲК УЙӐХӖ 

Калав 

Л. 

Чӑтма ҫук тунсӑх ирсерен (Франц Кафка) пӗрле тунсӑхланӑ 

савниҫĕм, кӗлчечекӗм, BENIM КÜҪÜК KADINIM
3
, астӑватӑн-и эс иртнӗ 

ҫулхи хура кӗркуннене: йӗпхӳ пӗрӗхетчӗ, шывсем шӑнпа хуплана 

пуҫланӑччӗ, ман чуна хирӗҫӳлӗхсен асапӗ кӑшлатчӗ, Николас хӑйӗн рок-

оперипе канӑҫ памастчӗ, чӑвашла текстсем ыйтатчӗ, опера чӗлхи мар, 

тӗнчи чӑвашла пулма кирлӗ тетчӗ, эпӗ вара ни чӑвашла, ни вырӑсла пĕр 

йӗрке те шухӑшлаймастӑм, искусство катари кӗтретӗн тӗтреленетчӗ 

маншӑн, Гѐльдерлинпа Камю та, Фолкнерпа Тӑхти те, Гессепе Унт та, 

Николасӑн пӗччен сӗрме купӑс валли ҫырнӑ чӑвашла сонати те – нимӗн 

те, нимӗн те хӑват кӳместчӗ мана, шанчӑкӑм яланлӑхах пӗтнӗччӗ манӑн, 

нимӗн тума пӗлмесӗр, ирӗн-каҫӑн кухньӑра пуҫа чиксе лараттӑм, эсӗ вара 

кашнинчех пирӗшти пек шӑппӑн Миттов ӳкерчӗкӗсен репродукцийӗсене 

пырса хураттӑн ман ума, унтан лӑпкӑ та туйӑмлӑ сасӑпа ман юратнӑ 

чӑваш поэчӗн пӗр хурлӑхлӑ сӑввине вулаттӑн, вара: ҫапла, пурнӑҫ улшӑнӗ 

тӗрлӗ, эсӗ вӑйлӑ та тӳрӗ ҫыравҫӑ пулӑн, мӗншӗн тесессӗн чӑваш 

шульӑшӗн вӑй-хӑвачӗпе нишлӗлӗхне чуна витермелле ҫырса кӑтартма 

пултарӑн, теттӗн, эпӗ чӗнместӗм, урӑххи каланӑ пулсан ҫав сӑмахсене, 

эпӗ вӗсене кулса калани вырӑнне хунӑ пулӑттӑм, анчах эсӗ манпа 

нихӑҫан та шӳтлеместтӗн, эсӗ чӑнласа, мана шанса, ӗненсе каланине 

чунпа туяттӑм эпӗ, ҫапла, вӑйлӑ та тӳрӗ, нихӑҫан та намӑс ан пултӑр 

сана хӑв ҫырнисемшӗн теттӗн, анчах ун чухне те, ҫырӑннӑ чухне, ӗҫÿ 

ӑнса пынӑ чухне те аса ил мана хушӑран теттӗн, эпӗ ун чухне хальхи пек 

хитре пулаймӑп ӗнтӗ, ватӑлӑп, ывӑнӑп пурӑнса, чунӑм чӑтайми хурланса 

килсен, макӑрӑп ҫын куриччен, эсӗ вара аса ил ҫапах та хушӑран хамӑрӑн 

чӳк уйӑхне, хамӑрӑн хура кӗркуннене, ҫынсем пек, ҫуркунне тӗл 

пулмарӑмӑр санпа, ҫуркунне тӗл пулма та, уйрӑлма та чылай ҫӑмӑлрах 

пулнӑ пулӗччӗ, халь вара темле йывӑр ытла та, сана та, мана та, ҫавӑнпа 

та ан шухӑшла эс темскерсем пирки, малашлӑх пирки те ан шухӑшла 

теттӗн, эпӗ сана: CANIM, CANANEM
4

, теттӗм, эсӗ пӳлӗмри ҫутта 

сӳнтереттӗн те чӳрече умне пырса тӑраттӑн, ав, куратӑн-и, пӗлӗтсем епле 

ҫиллес, ҫил епле сивӗ, йывӑҫсем тахҫанхи авалхискерсем пек кашлаҫҫӗ, 

Миттов картинисенчи пекех, мӗн чухлӗ хурлӑрах, ҫавӑн чухлӗ 

                                                 
3

 МАНĂН ПĔЧĔК ХĔРАРĂМĂМ – ку чухнехи турккӑ поэчӗн Дженгиз Бекташӑн 

сӑввинчен (турккӑлла). 
4
 ЧУНĂМ, ЧУНĂМҪĂМ (турккӑлла). 

сӑваплӑрах теттӗн те пуҫна усаттӑн, вара вӑрӑм хура ҫӳҫӳсем арпашӑнса 

пӗрлешетчӗҫ санӑн, ман пурнӑҫри пӗрремӗш чӑваш пикин... – 

кайран, ҫуркуннепе пӗрле, макӑрмашкӑн вӑхӑт ҫитрӗ, иксӗмӗрӗн 

юратнӑ юррӑмӑрти TIME TO CRY, Тепре тӗл пуличчен терӗн те эсӗ мана 

уйрӑлнӑ чух, текех шӑнкӑравламарӑн, халӗ эпӗ тахҫанах сансӑрах ӗнтӗ, 

тӑр-пӗчченех пиллӗкмӗш хутри пӗр пӳлӗмлӗ хваттерте илӗм-

тилӗмчченех чӳречерен пӑхса тӑратӑп, хушӑран балкон ҫине тухса 

туртса кӗретӗп, вара каллех инҫете, Атӑл леш енне тӗмсӗлсе пӑхатӑп, ҫав 

вӑхӑтра сасартӑк мана такам шӑтарасла тинкернине туйса илетӗп те 

вӑртах каялла ҫаврӑнатӑп – стена ҫинчи Тараканова княжна иккен, 

каснӑ-лартнӑ эсӗ, вара эсир иксӗр пӗр-пӗрин ҫине чӗмсӗррӗн пӑхса 

тӑнине асилетӗп те хам сисмесӗрех аташӑмӑн йӗркине пӑшӑлтатма 

тытӑнатӑп: ТЫ БЬЕШЬСЯ, КАК БИЛАСЬ КНЯЖНА ТАРАКАНОВА... – 

ҫапла, пурнӑҫ улшӑнӗ тӗрлӗ, Тараканова княжна  

вара ӗмӗр-ӗмӗр пурӑнӗ, Николас, вӑйлӑ та тӳрӗ пулас тесе, ҫухалас тесен 

те ҫухалма ҫук Ҫӗнӗ Шупашкарта ҫухалса ҫӳрӗ, Миттов ӗмӗрлӗхре 

аташса ҫӳренӗ пек, пысӑк уйра чипер хӗр ҫӳрӗ, пӗлӗт ҫинче илемлӗ хӗр 

ҫӳрӗ, тен, эсӗ, пӗр эсӗ кӑна пулăн ҫав хӗвеллӗ чӑваш хӗрӗ – 

 тахҫан хура кӗркунне таса та тунсӑх ирсерен пӗрле тунсӑхланӑ 

савниҫӗм, чӳк уйӑхӗн пӗрремӗш кунӗнче ҫут тӗнчене килнӗ BENIM 

КÜҪÜК KADINIM... – 

хурлӑхӑм, сӑвапӑм, СĂНАРĂМ... 

1986. 

Ĕçсеепе ыйийсее 

 Вуланине сÿтсе яватпăр 

1. XX-мĕш ĕмĕр вĕçĕнчи чăваш литературинче мĕнле курăмлă уйрăмлăхсем 

палăртма пулать? 

2. Борис Чиндыков пултарулăхĕн илемлĕх мелĕ литературăн мĕнле юхăмне çывăх 

тăрать? 

3. «Халăх пуласлăхĕ», «чăвашлăх» темисене çыравçă мĕнле хайлавсенче уçса 

парать? 

4. Б. Чиндыков пултарулăхĕнчи философиллĕ шухăшлавпа публицистикăлăх 

пĕрлĕхне мĕнпе ăнлантарса пама пулать?  

 Литература тĕпчевĕнчи пĕрремĕш утăм 

Б. Чиндыковăн «Чÿк уйăхĕ» калав çине хаклав (рецензи) çырăр.  

 Сочинени теми 

Чун ирĕклĕхĕн проблемине илемлĕ хайлавра татса пани (Б. Чиндыков пултарулăхĕ 

тăрăх).   

 Проект  

XX ĕмĕр вĕçĕнчи чăваш литературинче наци трагедилĕхне вăйлатса кăтартнин 

хăйне евĕрлĕхĕ (Арсений Тарасов, Борис Чиндыков) (уйрăм çын тĕпчевĕ). 

Аркадий КАЗАНОВ (1932-2013) 

 

Кĕсде кижгзафи спзавди 

1932 çулхи çурла уйăхĕн 27-мĕшĕ – Чăваш Республикин Вăрмар 

районĕн Аслă Пинер ялĕнче çуралнă.  

1954 çул – Чăваш патшалăх педагогика институтне пĕтернĕ. 

1954-1957 çулсем – çарта хĕсметре тăнă.  

1969 çул – Ленинград (Санкт-Петербург) хулинчи Аслă парти 

шкулĕн журналистика уйрăмĕнчен вĕренсе тухнă. 

1969-2000 çулсем – «Коммунизм ялавĕ» (1991 çултан «Хыпар») 

хаçатра ĕçленĕ; 1988-1991 çулсенче хаçатăн тĕп редакторĕ пулнă.    

1979 çул – СССР журналисчĕсен союзне кĕнĕ.  

1982 çул – Чăваш АССРĕн тава тивĕçлĕ культура ĕçченĕ ята 

тивĕçнĕ.  

1987 çул – «Ачалăх сукмакĕсем» ятлă пĕрремĕш кĕнеки кун çути 

курнă. 

1988 çул – РСФСР тава тивĕçлĕ культура ĕçченĕ ята илнĕ.   

1993 çул – Çемен Элкер ячĕллĕ журналистсен республикăри 

премине панă.  

1994 çул – Раççей писателĕсен союзне кĕнĕ. 

2013 çулхи нарăс уйахĕн 21-мĕшĕ – Шупашкар хулинче вилнĕ.  

Лииезаийза пĕлĕвĕн ыйиăвĕсее 

Аркадий Казанов (Казанов Аркадий Петрович) пултарулăхĕ 1959 

çулта Вăрмар районĕн «Хĕрлĕ ялав» хаçатĕнче пичетленнĕ «Илемлĕ 

вăхăтра», «Çурхи каç» сăвăсенчен пуçланнă темелле. Анчах тата темиçе 

калав çапăнса тухнă хыççăн вăл нумай вăхăт хушши илемлĕ хайлавсем 

пичетлемен, унăн çĕнĕ хайлавĕсем 1980-мĕш çулсен пуçламăшĕнче çеç 

кун çути курнă. Çак вăхăтран пуçласа вара унăн сăввисемпе калавĕсем 

«Ялав», «Тăван Атăл», «Капкăн» журналсенче, «Хыпар», «Чăваш 

хĕрарăмĕ», «Советская Чувашия» хаçатсенче пичетленсех тăнă.  

Аркадий Казановăн пултарулăхĕ литературăпа мар, ытларах 

журналистикăпа çыхăннă. Çапла журналист ĕçне çартан таврăннă хыççăн 

кÿленнĕ те вăл пĕтĕм пурнăçне çак ĕçе халалланă. Çыравçă Вăрмар 

районĕнчи «Хĕрлĕ ялав», Канаш районĕнчи «Коммунизмшăн», 

республика шайĕнче тухса тăракан «Коммунизм ялавĕ» («Хыпар») 

хаçатсен редакцийĕсенче вăй хунă. 

Аркадий Казанов прозаик тата публицист пек паллă. Вăл – 12 

илемлĕ хайлавсен кĕнекин авторĕ. Унăн калавĕсемпе повеçĕсенче 

политикăпа общество, моральпе этикăн çивĕч ыйтăвĕсене тарăннăн 

хускатнă. Вĕсен хушшинче «Ачалăх сукмакĕсем» (1987), «Чун 

йыхравĕ»(1989), «Ир ларнă хĕл» (1991), «Кашкăр юрттиллĕ этем кĕрчĕ» 

(2001), «Ватă Йăмра вилĕмĕ» (2005), «Каçхи мĕлке» (2007), «Тĕнче 

ытамĕ сарлака» (2010) асăнмалла. Çыравçă вилнĕ хыççăн мăшăрĕ Лидия 

Григорьевна тăрăшнипе унăн «Ырлăх таппи» (2013) кĕнеки пичетленсе 

тухнă. Çак кĕнекене А. Казанов журналистăн тата çыравçăн очеркĕсен 

пуххи тесе хакламалла, тĕрлĕ çулсенче çырнă статьясене пухса 

хатĕрленĕ ăна.  

Çыравçăн прозăлла хайлавĕсене пĕтĕмĕшле хак парас пулсан çакна 

палăртмалла: пĕрремĕшĕнчен, вĕсенче нумай чухне дидактикăллă (пĕлÿ 

парассипе, вĕрентÿпе çыхăннă) туртăм пысăк; иккĕмĕшĕнчен, хăш-пĕр 

хайлавсем ярăма пуçтарăнаççĕ, вĕсенче витĕр тухакан сăнарсем пур; 

виççĕмĕшĕнчен, хайлав сюжечĕсенче пăтăрмахлă (приключениллĕ) 

пăрăнăçсен туртăмĕ вăйлă. 

Лииезаийза иежзийĕ 

Литературăри витĕр тухакан сăнарсене икĕ тĕрлĕ хаклама 

пулать. Пĕрремĕшĕнчен, витĕр тухакан сăнарсем тесе ку е леш истори 

тапхăрĕнче калăпланă, анчах этемлĕхĕн культурăлла астăвăмĕнче 

сыхланса юлма пултарнă илемлĕ литература сăнарĕсене калаççĕ. Витĕр 

тухакан сăнарсемшĕн тĕнче тăрăх çÿрени тата тĕрлĕ вăхăтпа вырăнта 

хăйсене палăртни кăтартуллă. Çавăнпа та вĕсем вулакансен пур 

ăрăвĕсемшĕн те илĕртÿллĕ. Çакнашкал чи паллă витĕр тухакан сăнарсем 

шутĕнче Дон Жуана, Дон Кихота тата Гамлета палăртмалла. Çапла 

этемлĕх культуринче Гамлет сăнарĕ пĕр культура тапхăрĕ тепринпе 

улшăннă вăхăтра çуралакан тĕнче арканăвĕн символĕ пулса тăнă. Вăл 

этем ăнĕ икке пайланнин пĕтĕм синкерлĕхне кăтартать. Дон Кихот 

сăнарĕнче вара çыннăн пурнăçра ыррине кăна курнин пĕтĕм инкеклĕхне 

пуçтарнă. Вăл çак пурлăхпа ĕç çине тайăнакан тĕнчере паттăр пулма 

ăнтăлать. Дон Жуан сăнарĕ те тĕнчипе паллă, 150 ытла илемлĕ хайлава 

кĕнĕ. Вăл ĕмĕчĕ хыççăн кайса (хĕрарăм идеалне шыраса) хăйĕн кăмăл-

сипет тасалăхне çухатакан çын символĕ пулса тăнă.  

Иккĕмĕшĕнчен, витĕр тухакан сăнарсем тесе пĕтĕм хайлав е 

хайлавсен ярăмĕ тăршшĕпех сыхланса юлакан тата витĕрсе тăракан 

сăнарсене калаççĕ. Вĕсем хайлава пĕтĕмпех тытса тăраççĕ.  

Витĕр тухакан сăнарсем кашни çыравçă пултарулăхĕнчех пысăк 

вырăн йышăнаççĕ. Сăмах ăстине хумхантараканни, унăн нумай 

хайлавĕсем витĕр тухакан тĕп шухăш нумай чух сăмах сăнарĕнче уçăлса 

каять. Çак сăмах темиçе хут каланине пула, хушма пĕлтерĕшпе 

пуянланса текстран тухса («текст çийĕнче») пурăнма пуçлать. 

Вулаканшăн вăл пĕр çыравçăн темиçе хайлавне çыхăнтарса тăракан 

пулăм пулса тăрать. Хăшпĕр чухне пĕр çыравçăшăн хăй хайлавĕнчи 

пачах та витĕр тухакан сăнар пулман илемлĕ сăнар тепĕр çыравçăна 

хăйĕн тарăнлăхĕпе илĕртет, ун хайлавĕсенче вара вăл шăпах витĕр 

тухакан сăнар пулать. Тепĕр чух витĕр тухакан сăнар уйрăм пултаруллă 

çыннăн илемлĕ тĕнчин чиккинчен тухса нумай çыравçăсен, 

художниксен, музыкантсен мĕнле те пулин илемлĕ юхăмăн витĕр 

тухакан сăнарĕ е пĕтĕм ăрун, халăхăн, пĕтĕм этемлĕхĕн символĕ пулса 

тăрать.  

 Илеелĕ хайлав вйлавĕ 

КАШКĂР ЮРТТИЛЛĔ ЭТЕМ КĔРЧĔ 

Повесть (сыпăк) 

 

Пÿкле вилĕм  

Вадим Терсков, ачасен спорт шкулӗн тренерĕ, троллейбусран 

тухрӗ те урам урлӑ каҫса лавккапа юнашар капмаррӑн ҫӗкленнӗ сакӑр 

хутлӑ ҫурт еннелле васкарӗ. Кӑнтӑрлахи апата киле ҫӳреме вӑл арӑмӗ ача 

ҫуратма хатӗрленнӗ вӑхӑтра пуҫларӗ. Хусах юлташӗсем малтан: «Э-эх, 

пӗтрĕ пирӗн Вадим, ирӗклӗхе йалт ҫухатрӗ», – тесе шӑл йӗрме пӑхатчӗҫ. 

Терсков кашнинчех хаваслӑн хуравлатчӗ: «Хӑвӑр авланӑр-ха, вара курӑр 

– ирӗклӗх лайӑх-и, ҫемье-и...» Чӑнах та ӗнтӗ, Тасьӑпа пӗрлешнӗренпе, 

унтан тата пӗчӗкҫӗ Костя ҫуралнӑранпа вĕсен хваттерне чӑннипех ҫӗнӗ 

пурнӑҫ, ҫӗнӗ телей, ҫӗнӗ рехет кӗчӗ темелле. Туртать те туртать вӑл хӑй 

патнелле, чуна ҫывӑх ҫынсемпе пӗрле ытларах пулма чӗнет. 

Анчах паян киле васкамалли урӑх сӑлтав та пур: ывӑлӗ çӗрӗпех 

вӗриленсе выртрӗ, «васкавлӑ пулӑшу» та чӗнме тиврӗ. Ирхине 

самайланнӑччӗ-ха вӑл, Вадим ӗҫе кайнӑ чух аллисемпе сулкалашса куҫне 

халичченхи пекех ҫуттӑн ялтӑртаттаратчӗ: «Ат-те...» Ҫапах та чун 

вырӑнта мар. Ҫывӑрнӑ-ҫывӑрман ҫӗр каҫнӑ Тася та «мӗнле-ши ĕнтĕ 

паян...» тенӗн пӑшӑрханчӑклӑн пӑхрӗ. 

Лавкка айккипе кӑшт утнӑччӗ кӑна, хыҫалта ура сассине илтсе 

Терсков ҫаврӑнса пӑхрӗ. Икӗ ача-мӗн, вун пилӗк-вун ултӑ ҫулхискерсем. 

Пӗри тӗреклӗ, шӑм-шакӗ сарлака, хул пуҫҫийӗ мӑнтӑр, пуҫӗ ҫеҫ, ҫамрӑк 

хурӑн кӑмпин чӑмӑркка шлепки пек, хулӑн мӑйӗ ҫинче шӗвреккӗн 

лапчӑннӑ. Тепри – яштакарах та шӑнӑрлӑ, унӑн шӑртла кастарнӑ кӗске ҫӳҫӗ 

чанк тӑрать. Велосипедист секцине ачасем суйласа илнӗ чухнехи хӑнӑхупа 

ҫакна хӑвӑрт асӑрхаса Вадим шартах сикрӗ: сасартӑк ҫил-тӑвӑл вирхӗнсе 

ҫавӑрттарнӑ евӗр, ун умӗнчех ҫамрӑксем хӑрушшӑн ҫапӑҫса кайрӗҫ... 

Тӗрӗссипе, вӗсене, хӑйне хирӗҫ килекенсене, тренер чи малтан, 

хыҫрисем мӑшлатнине илтичченех, курчӗ-ха. Кусем те иккӗн. Ҫулӗпе 

лешсенчен аслӑрах та, кӗҫӗнрех те мар пуль – тантӑшсем. Лавккана-мӗне 

каяҫҫӗ-ши – пӗрин аллинче пушӑ пир сумка пур (кайран ӑна, вараланса, 

юнланса пӗтнӗскере, тротуар хӗрринче тупрӗҫ). Вӗсемпе Вадим 

хушшинче темиҫе метр ҫеҫ юлнӑччӗ ӗнтӗ. Ҫав вӑхӑтра мӑнтӑрккипе 

типшӗмкки унран иртрӗҫ те хайхи ачасемпе танлашсан палт ҫаврӑнса 

вӗсене харӑс тапӑнчӗҫ. Лешсем ӑна-кӑна кӗтмесӗр, ним шухӑшсӑр пынӑ-

ши е хӑрушлӑха сиссен те хӳтӗленме ӗлкӗреймерӗҫ – ҫӗре ҫапӑна-ҫапӑна 

анчӗҫ. Ҫук, тӳрех мар, пӗр хушӑ тытӑнса тӑчӗҫ-ха, анчах тапӑнакансене 

пулӑшма ҫавӑнтах тепӗр йыш чупса ҫитрӗ. Ҫиччӗн-саккӑрӑн! Малти 

«разведка», «ударлӑ ушкӑн» ҫинчен куҫ илмесӗр, вĕсем ҫывӑхрах, 

хыҫалтанах пынӑ пулас. Тӳпелешӳ пуҫланнине курсан вара хаяр 

йытӑсем пек, ҫук, кашкӑрсем, кашкӑр кӗрчӗ евӗр малалла ывтӑннӑ. 

Ҫак хӗнеш, чӑннипе каласан ултавлӑ тапӑну, ҫиҫӗмле хӑвӑрт пулса 

иртрӗ те, Терсков чарӑнса, шак хытса тӑчӗ. Анчах самантлӑха кӑна: 

асфальт ҫине ӳкнӗ ачасем «кашкӑрсен» кашни тапки хыҫҫӑн хутлана-

хутлана илеҫҫӗ, ҫурмаран татнӑ ӑман евӗр палтӑрт та палтӑрт 

ҫаврӑнкалаҫҫӗ, пит-куҫне ал лапписемпе хупласа май килнӗ таран 

хӳтӗленеҫҫӗ – епле тӳссе тӑрӑн? 

– Чарӑнӑр! Мӗн тӑватӑр эсир! – хыттӑн кӑшкӑрса Вадим вӗлт те 

вӗлт сиккелешекен е сарӑлакан, е пӗрӗнекен чӗрӗ ҫӑмха ӑшне ыткӑнчӗ, 

вӑйлӑскер, юлташӗсем калашле велосипедпа чупсах ал-урине 

тимӗрлентернӗскер, сивӗ куҫлӑ чӗмсӗр «кашкӑрсене» (ҫапаҫҫӗ, тапаҫҫӗ – 

нихӑшӗ те сӑмах чӗнмест!) пӗрин хыҫҫӑн тепӗрне тыта-тыта 

сирпӗнтерме пуҫларӗ. 

Ҫавӑнтах... тайӑлса кайрӗ, сулахай аллипе аякне ярса тытрӗ: 

тахӑшӗ ӑна кӑкӑр айӗнчен хытах ҫатлаттарчӗ. Вадим ун еннелле 

ҫаврӑнма та ӗлкӗреймерӗ – тепри мӑйран тӑрӑнтарчӗ. Ах, эсир капла-и?! 

Ыратнинчен ытла тарӑхнипе тренер шӑлне ҫыртса лартрӗ, ҫывӑхри ачана 

ярса тытас тесе аллине тӑсрӗ, анчах лешӗ айккинелле сикрӗ те 

юлташӗсем хыҫҫӑн чавтарчӗ. Чӑнах та, хӑйне кунашкал хирӗҫ тӑнине 

курсах кайман-ши е вӑрах тытӑнса тӑма хӑнӑхман – кӗрт-ушкӑн, такам 

хушу панӑ евӗр (тен, чӑнах та пулчӗ вӑл, хушу?), самантрах ҫапӑҫма 

чарӑнса вырӑнтан хускалчӗ. Васкамасӑр, каялла ҫаврӑнса пӑха-пӑха 

юрттарчӗ. Каллех – пӗр сӑмахсӑр, чӗмсӗррӗн... 

Терсков та ун хыҫҫӑн чупма тӑчӗ: путсӗрсем, ну, путсӗрсем! 

Пуҫтахланчӗҫ те – халь тарасшӑн-и? Ҫу-ук! Хӑть пӗрне тытса чарас. 

Анчах... кусем ма ҫаплах тӑмаҫҫӗ-ха? Шӑм-шакӗсене хуҫса ватмарӗҫ 

пуль те? Халь-халь тапса сикме хатӗрленнӗскер, шухӑшне улӑштарса 

Вадим ҫӗр ҫинче выртакансем патне пычӗ. Амансан-тусан ҫынна вӑхӑтра 

пулӑшни мӗн тери кирлине вӑл, паллӑ велосипедист, тӗнче класлӑ спорт 

мастерӗ, лайӑх пӗлет, ӑмӑртусенче унашкаллине курман мар. Тепӗр чух 

минут, ҫеккунт вӗҫне тӑрса юлать пурнӑҫ, ӗлкӗреймерӗн – татӑлать ун 

ҫиппи. Хӑш-пӗр саманта аса илсен ҫӳҫ-пуҫ халӗ те вирелле тӑрать. 

Пӗррехинче ак Таджикистанри ӑмӑрту вӑхӑтӗнче ӳксе ту хушӑкӗнче 

пуҫхӗрлӗ ҫакӑнса тӑнӑччӗ вӑл. Юлташӗпе пĕр таджик пулӑшман пулсан...  

– Ай-пай-пай!.. – Темиҫе ҫул каяллахи ӳкерчӗке куҫ умӗнчен сирсе 

Вадим хӗрхенӳллӗн ыйтрĕ: – Ну, мӗнле эсир, чиперех-и? 

Пĕр ачи аллисемпе асфальта тӗренсе ерипен ҫӗкленчӗ, ӳсӗр ҫынла 

суллана-суллана илчӗ. Каялла ӳкетчӗ пуль – Терсков тытма ӗлкӗрчӗ. 

Ачан ҫӳлти тути хӑпарса тухнӑ, пит ҫӑмарти тӑрӑх тӑнлавран пуҫласа 

янах таран хӗрлӗ хӑмӑр йӗр тӑсӑлать. 

Йӗри-тавра пухӑннӑ ҫынсем шавласа кайрӗҫ (эх, этем, этем, чуну 

мӗншӗн каплах сикчевлӗ сан? Малтан, тӗркешӳ пуҫлансан, пӗри чарӑнса 

тӑринччӗ хӑть! Ҫук вĕт, курмӑш пулса кашниех хӑвӑрт-хӑвӑрт уттарать. 

Куҫ ан куртӑр – ӑшра лӑпкӑ-и?): 

– Вӑт тискер кайӑксем! Ҫын ӗренкине пӗтернӗ. Нимле чару та ҫук 

вӗсемшӗн. 

– Чӑнах, чӑнах, йӗрке йӑлт ҫухалчӗ. Мӗн пулнӑ, мӗншӗн çапӑҫаҫҫӗ – 

ӑнкарса ҫитер... 

– Урама тухма хӑрушӑ... 

Терсков вӗсене итлесе тӑмарӗ. Ырӑ мара сиссе чӗри хыттӑн 

кӑлтлатрӗ. 

– Эс тата мӗн тӑмастӑн? – Вадим ӳпне выртакан ачана çурӑмӗнчен 

тӗкӗнчӗ. – Уй, ку мӗскер? – вӗри ҫулӑм ҫатӑр ĕнтнӗн аллине каялла ялт 

туртса илчӗ, ывӑҫ тупанӗ ҫине тӗлӗнсе пӑхрӗ. – Юн... 

– Юн? Зотикӑн-и? – Тӑрса тӑна кӗме ӗлкӗрнӗ ача кӑртах ҫаврӑнчӗ, 

юлташӗ патне пӗшкӗнчӗ. 

– Тӑхта, – чарчӗ ӑна Терсков. – Ав хускалчӗ... 

Чӑнах та, Зотик текенскер пӗвӗпе кӑлт туртӑнчӗ, аран-аран 

илтӗнмелле йынӑшса ячӗ: 

– Бун-кер... 

– Мӗн, мӗн? – лайӑхрах илтес тесе Вадим чӗркуҫленсе ларчӗ, 

анчах Зотик тек сасӑ кӑлармарӗ, ӳт-пӗвне вӑйсӑррӑн сиккелентерсе илчӗ 

те лӑнчӑр пусӑрӑнчӗ. 

Нивушлӗ?! Терсков ӑна ҫурӑмӗ ҫине ҫавӑрчӗ те... ҫут тӗнчеҫӗм! 

Ача пуҫӗ кӗлеткерен юларах, хӑйне уйрӑммӑн тенӗ пек сулӑнчӗ те (мӑйӗ, 

ҫемҫелсе, пачах тытаймасть-ши?), Вадима чакӑр симӗс куҫсем тӗллесе 

пӑхрӗҫ. Хӑйне темле хытӑ тытсан та Терсков ҫан-ҫурӑм ҫӳҫенчӗкне 

чараймарӗ. Кунран хӑрушши мӗскер пултӑр?! Ҫӳхе лӑм витӗр ҫав тери 

ыратуллӑн та асаплӑн пӑхса ҫав куҫсем темскер каласшӑн, пӗлтересшӗн, 

ҫук, пӗтӗм тӗнче илтӗнмелле кӑшкӑрасшӑн, анчах нимӗн те калаймаҫҫӗ, 

пӗлтереймеҫҫӗ, кӑшкӑраймаҫҫӗ – вӗсем чӗмсӗр, шыв шӑннӑ евӗр, хытса 

тӗксӗмленнӗ. Вӗсем... вилӗ. 

Ҫакна ӑнланчӗ пулин тe Вадимӑн ӗненес килмерӗ: тен, вилмен ача, 

тен, тӑнне ҫеҫ... Вӑл хӑлхине Зотик кӑкӑрӗ ҫине хурса тӑнларӗ. Чӗри 

тапать-и? Ах, кӗлт те пулин хускалтӑрччӗ, кӗлт те пулин... Ҫук, шӑпӑртах. 

– Вилчӗ. 

Ку сӑмах пӑшал сасси пекех янлатрӗ. Пысӑк хум талпӑнӑвӗ евӗр 

тӑррӑнн! пырса ҫапӑнчӗ вӑл Терсков тавра кӗпӗрленнӗ ҫынсене. Кӑшӑрр! 

каялла сулӑнчӗҫ, хускалса-авӑнса илчӗҫ, ахлатса ячӗҫ эртелӗпех. Мӗн?! 

Вӗлернӗ? Халӗ, ҫак самантра? Тӑр кӑнтӑрла, халӑх вӗҫӗмсӗр кумакан 

вырӑнта? 

– Вилчӗ?! – Ҫав-ҫавах вӑй илсе ҫитерейменскер, чӗтренкӗ сасӑпа 

хӑйӑлтатрӗ Зотик юлташӗ. – Ҫук, ҫук, эс мӗн... 

Тӗрӗссине пӗлтерме ыйтнӑн вӑл пӗрре Вадим ҫине, тепре ҫынсем 

ҫине сехӗрленсе пӑха-пӑха илчӗ. 

Ӑна хуравламасӑр Терсков Зотика каллех тепӗр еннелле ҫавӑрчӗ. 

Ҫурӑм ҫинчи юна асӑрхаса паҫӑр вӑл хӑйне хӑй лӑплантарнӑччӗ: 

темскерех мар-тӑр-ха, тен, ваттарнӑ пӑртак, чӗртернӗ – тытӑҫу вӑхӑтӗнче 

уяса тӑмаҫҫӗ, хӗрхенмеҫҫӗ, ӑҫтан май пур унтан шанлаттараҫҫӗ. Анчах 

халь, ача вилнине курсан, чи малтанхи самантри хӑрушӑ тавҫӑру ӑша 

тепӗр хут пӑраласа кӗчӗ: ытти ҫӗрте нимӗнле суран та курӑнмасть, апла 

тӑк... Апла тӑк ҫав юн – вилӗм сӑлтавӗ! 

Вадим Зотик кӗпине асӑрхануллӑн сирчӗ. Чӑнах та-мӗн: чӗре тӗлӗнче 

ҫинҫе суран курӑнать, унӑн икӗ хӗррипе вӗтӗ кӑпӑк витӗр юн сӑрхӑнать. 

– Ҫӗҫӗпе чикнӗ... – хӑй тӗллӗн тенӗ пек каласа хучӗ Терсков. 

Ҫавӑнтах пуҫне ҫӗклерӗ. – Эс... – Вӑл Зотик юлташне хулӗнчен тӗртрӗ. – 

Эс мӗн ятлӑччӗ-ха? 

– Гера. Герольд. 

– Итле-ха, Герольд... Ҫук, эс мар. Кам та пулин... – Вадим 

хыҫалалла ҫаврӑнса пӑхрӗ. Ак тамаша, ҫынсем каллех юлманпа пӗрех 

иккен! Тин ҫеҫ пасарти пек йышлӑн пухӑннӑччӗ те, ача вилнине пӗлнӗ 

хыҫҫӑн пӑштӑн-пӑштӑн е васкавлӑн пӑрӑна-пӑрӑна утаҫҫӗ. Терсков шурӑ 

шлепкеллӗ старик ҫине пӑхрӗ. Ӑна вӑл малтанах, ҫапӑҫу пуҫланичченех, 

курнӑччӗ пулас. – Милицие шӑнкӑравласчӗ, э? 

– Халех, халех! 

– «Васкавлӑ пулӑшӑва» та. 

– Ӑхӑ. Юрать. 

Вадим куҫне хупрӗ. Вилӗм... Пач кӗтмен ҫĕртен, вӑрттӑн та шелсӗр 

килсе тапӑннӑскер. Унта вара, ту хушӑкӗнче, вӑл васкаманччӗ: тутӑ кушак 

шӑшипе вылянӑ евӗр, сулхӑн шырлана кӗрсе пытанчӗ, велосипедист унӑн 

тӗпсӗр ҫӑварне кӑпӑрт персе анасса чӑтӑмлӑн кӗтрӗ... Мӗншӗн ҫав хатерех 

хистевлĕн курӑнчӗ-ши ку ӳкерчӗк – Терсков ӑнланса ҫитереймерĕ. Вилӗм 

хӑрушлӑхӗпе куҫа-куҫӑн тӗл пулнӑскер хальхи синкер тӑрлавсӑрлӑхне 

уйрӑмах уҫҫӑн туйрӗ-ши? Лере, ӑмӑртура, инкек ӑнсӑртран сиксе 

тухнӑччӗ, халӗ ӑна юри, ятарласа турӗҫ – чип-чипер утса пыракан, 

юлташӗпе шӑкӑл-шӑкӑл калаҫакан ачана ҫӗҫӗпе чиксе вӗлерчӗҫ... 

Ӑшри чӗтренӗве чараймасӑр Вадим Герольдран ыйтрӗ: 

– Зотик аякра пурӑнать... пурӑннӑ-и? 

– Аякра мар. Вӑн леререх, темиҫе ҫурт урлӑ. 

– Килтисене калас пулать вӗт. 

Ача килӗшсе пуҫне сӗлтрӗ, анчах вырӑнтан тапранмарӗ: 

– Хӑрап... 

– Мӗн тӑвӑн, пур пӗрех... 

Терсков сӑмахне вӗҫлеймерӗ – ҫавӑнтах хӗрарӑм сасси чуна 

ҫуртармалла янӑраса кайрӗ. Пухӑннисене сирсе Зотик амӑшӗ, тӑсмакрах 

пит-куҫлӑ хӗрарӑм, ывӑлӗ умне тӗшӗрӗлсе анчӗ, ӑна ыталаса тытрӗ, 

пӗвӗпе сулӑна-сулӑна ахлатса ячӗ: 

– Ай, ача-ам, мӗн пулчӗ сана, мӗн пулчӗ-ӗ?! 

Инкек ҫинчен такам калама ӗлкӗрнӗ ӑна. 

«Васкавлӑ пулӑшу» машинине е милици ҫыннисене кӗтсе илес 

тесе (амӑшӗпе вилӗ ывӑлне ҫапла пӑрахса хӑварас ҫук) Вадим халь ӗнтӗ 

киле кӗме хыпаланмарӗ. Герольдран ыйтрӗ: 

– Камсем вӗсем? 

– Кӗпер леш енчисем пулас. 

Терсков ӑнланчӗ: хулан тепӗр районӗнчен эппин. 

– Паллаканнисем ҫук-и? 

Ача тӳрех хуравламарӗ, куҫне шухӑшлӑн хӗссе пӗр хушӑ 

хускалмасӑр тӑчӗ, вара хул пуҫҫине сиктерсе илчӗ. 

– Ҫук. 

– Апла тӑк кӗпер леш енчисем иккенне ӑҫтан пӗлен? 

– Ну... курнӑ пек хӑшӗсене. 

– Сире ма тапӑнчӗҫ? 

– Темшӗн... – Герольд каллех тытӑнса тӑчӗ. Ӑшри темӗнле 

шухӑшне сирме хӑтланнӑн пит-куҫне хурлӑн пӗрӗнтере-пӗрӗнтере илчӗ. – 

Тепӗр тесен, вӑрҫӑ сукмакӗ ҫинче пит шухӑшласах тӑмаҫҫӗ, ҫапаҫҫӗ те 

антараҫҫӗ ал айне лекнисене. 

Ку та – вӑрҫӑ сукмакӗ – вӑрттӑнлӑх мар Терсковшӑн. Шупашкарти 

районсем, уйрӑм вырӑнсем хушшинчи хирӗҫӳсем ӗнтĕ. Тытӑҫу-

ҫапӑҫусем. Тӗрӗссипе, «сукмак» ҫеҫ-и, чӑн-чӑн «ҫул» вӑл. Аслӑ ҫул. 

Аҫтаха-ҫӗлен евӗр, хӑйӗн хыпашлавӗсемпе пӗтӗм хулана йӗри-тавра 

ҫавӑрса илнӗ, витӗр тухнӑ, пӑчӑртаса лартнӑ. 

– Эсир те ал айне лекрӗр-и? 

– Ҫапла пуль теп. 

– A-а... ӑна... – Терсков пуҫӗпе Зотик еннелле сӗлтрӗ. 

– Темле... Такам... 

– Хӑв ним те асӑрхамарӑн-и? 

– Ӑҫта унта... – Герольд питне асӑрхануллӑн сӑтӑрса илчӗ. 

Темиҫе хӗрарӑм Зотик амӑшне ҫӗклесе тӑратасшӑн, лешӗ ывӑлне 

ҫатӑрланӑ аллине ниепле те вӗҫертмест, пӗр вӗҫӗмсӗр ӗсӗклет. 

– Золтан, Золтан, ывӑлӑм... 

Сасартӑк вӑл Герольда асӑрхарӗ те куҫне унран вӗҫертмесĕр хӑй 

тӗллӗнех ҫӗкленчӗ. 

– Гера, эс, эс... Золтан вара?.. 

Ун сӑмахӗсенчи ӳпкеве туйса ача каялла чакрӗ. Темскер 

каласшӑнччӗ, анчах хӗрарӑм ӑна пӳлчӗ: 

– Эсир пӗрле тухрӑр-ҫке, пӗрле... 

Пулӑшу ыйтнӑн Герольд Вадим ҫине пӑхрӗ. Тренер сӑмах хушма 

ӗлкӗреймерӗ – милици ҫыннисем килсе ҫитрӗҫ. Пӗри – Нестер Марлев 

следователь. Терсков ӑна лайӑх пĕлет. Вӗсем темиҫе ҫул каялла, Вадим 

аварие лексен, паллашнӑччӗ. Саркасов-Хурӑнташӑн «Ҫӑвӑр кашкӑр» 

ушкӑнне аркатса тӑкнӑ хыҫҫӑн вара ҫывӑхах туслашрӗҫ. Халӗ 

чылайранпа тӗл пулманччӗ. 

– Вадим? – Марлев Терсков аллине хыттӑн чӑмӑртарӗ. – Салам. 

Мӗнле шутлан, пире курнӑҫма ырӑ кун паман-ши вара? Каллех 

пӑтӑрмахлӑ лару-тӑрура... 

– Ан та кала! Чун халь те вырӑнта мар. 

– Эс мӗн... кунта пулнӑ-и? 

– Кунта. Веҫех куртӑм. 

– Апла… 

Вадим следователе пӳлчӗ: 

– Тӑхта! Хӑваласа ҫитмелле вӗсене, тытса чармалла! 

– Камсене? 

– Ачасене ара! Тӑххӑрӑн е вуннӑн. Вунӑ... – ӑшри тарӑхӑва мӗнле 

сӑмахпа палӑртам-ши тесе Вадим самантлӑха чарӑнса тӑчӗ те ҫавӑнтах 

татса хучӗ: – кашкӑр! Ҫапла, каллех «кашкӑрсем», Нестер! Анчах кусем 

Хурӑнташ «ҫурисенчен» нумай хаяртарах, хӑрушӑрах. – Вӑл кӗрт 

юрттарнӑ еннелле тӗллесе кӑтартрĕ. 

– Вӑт мӗнле! Эп часах... – Марлев хӑйпе пӗрле килнӗ ҫынсемпе 

сӑмахласа илчӗ те – темиҫен ҫавӑнтах ачасен ушкӑнӗ кӗрсе ҫухалнӑ 

тӑкӑрлӑка ыткӑнчӗҫ. 

«Киле халех кӗресси пулмарӗ ӗнтӗ, Нестер Ильич ҫатӑрласа тытӗ 

ак...» – шухӑшларӗ Терсков милици ҫыннисем ӗҫе тытӑннине сӑнаса. 

Чӑнах та, Марлев часах ун патне пычӗ. 

– Ну, Вадим, каласа пар... 

 

Харсăр чăваш  

Вадим шӑнкӑрав пускӑчне пӳрнепе тӗкӗнчӗ кӑна – хваттерте тӑри 

сассиллӗ кӗвӗ чӗнкӗлтетсе кайнӑ-кайман алӑк чӑшӑр уҫӑлчӗ. Упӑшкине 

чӳречерен курса Тася ӑна кӗтсе илме хваттер кӑритурне тухнӑ. Ун аллинчи 

Костя – сывӑ Костя! – тӑрӑс-тӑрӑс сике-сике ашшӗ патнелле туртӑнчĕ. 

– Тем пит васкамастӑн эс паян. Ҫук та ҫук... – Хӑйне 

кӑмӑлсӑртарах кӑтартма хӑтлансан та арӑмӗ ӑшри савӑнӑҫне 

пытараймарĕ: – Хӑнасем те кӗтсе ывӑнчӗҫ. 

– Хӑнасем? – Вадим пуҫне пӑркаласа ыйтуллӑн пӑхрӗ. 

Ҫавӑнтах пӳлӗмрен ҫирӗп хул-ҫурӑмлӑ каччӑ тухрӗ. 

– Мӗнле пурӑнатӑр, Вадим Власович? 

– Крон! – Каччӑ аллине чӑмӑртанипе ҫырлахмасӑр Терсков ӑна 

ыталаса илчӗ. – Хӑҫан таврӑнтӑн? 

Вӑл Крон Сумаков тӑванӗсем патне яла кайнине пӗлет. 

– Паян. Вара тӳрех кунта. Анчах пӗччен мар... – Сумаков 

айккинелле пӑрӑнчӗ те, алӑкран тепӗр ҫын тухни курӑнчӗ. Крон пекех 

яштака та ҫӳллӗскер. Ҫулӗпе унран аслӑрах. Вӑл хӑйӗнпе паллаштарма 

тӑнӑччӗ – Терсков ӑна чарчӗ: 

– Тӑхтӑр! Эп хамах... Лобин... Герман! 

– Ҫавӑ! Астӑватӑр апла? 

– Астумасӑр! Чӑн та, кайран урӑх тӗл пулманччӗ вӗт эпир?  

– Ҫук пуль. 

– Халь... Э-э, чемпионата! 

– Ӑхӑ. Крон иртерех килме чӗнсе янӑччӗ те, вӑт персе ҫитрӗм. 

Атту ӑмӑрту вӑхӑтӗнче, чӑнах, ни курма, ни калаҫма... 

Чӑваш енте часах велосипед енӗпе ҫӗршыв чемпионачĕ пулмалла. 

Герман Лобин, Мускав ҫынни, спорт мастерĕ, унта хутшӑнать. 

– Тӗрӗс тунӑ, тӗрӗс! – хӑнасене пӳлӗме илсе кĕнĕ май каларĕ кил 

хуҫи. – Харсӑр чӑваш та ав епле савӑннӑ. 

– Вадим Власович! Эсир кулассипех... – Кронӑн хĕвелпе пиҫсе 

хӑмӑрланнӑ пит ҫӑмартийӗсене кӗрен тĕс кӑштах ҫутатрӗ. 

Вӑл Германпа паллашасси те, «харсӑр чӑваш» ята илесси те 

Узбекистанри пӗр ӑмӑртупа ҫыхӑннӑ. Терсков та Лобина ҫавӑнта курнӑ. 

Пуриншӗн те манӑҫми кун... 

...Хурӑнташпа ун «ҫӑвӑрӗсене» аркатнӑ хыҫҫӑн спорт шкулне 

ҫӗнӗрен ҫӳреме тытӑнсан Крон, ку таранччен пухӑнса пынӑ ӑнтӑлӑвне 

тӑрук уҫса кӑларнӑ евӗр, велосипед пурнӑҫне ҫавра ҫиллӗн вирхӗнсе кӗчӗ. 

Нумаях та вӑхӑт иртмерӗ, вӑл чи вӑйлисемпе танлашрӗ, лешсем ӑна-кӑна 

ӑнкарса ӗлкӗрчӗҫ-и, ӗлкӗреймерӗҫ-и – ку вӑ-ӑн ӑҫта пырать. Иртсе кайнӑ. 

Чылай малта. Ҫавӑнпа Узбекистанри ӑмӑртӑва республикӑран кама ярасси 

пирки нумай шухӑшласа тӑмарӗҫ – ӑна, Сумакова, терӗҫ. 

Вӗллерен уйрӑлса сывлӑша ҫӗкленнӗ ҫӑвӑр хурт чӑмӑркки пек 

вылянчӑклӑн чӳхене-чӳхене велосипедистсен пысӑк ушкӑнӗ вирхӗнчӗ те 

вирхӗнчӗ малалла. Пӗр сассӑр туртӑнса вӑл хӑвӑрттӑн пӗрӗне-пӗрӗне 

илет, ҫӑмхаланать, ҫавӑнтах, такам икӗ еннелле таптарнӑн, тӑсӑла-тӑсӑла 

каять. Анчах ку нумая пымарӗ, тӑрнашка кӳлепе куҫ умӗнчех улшӑнма 

пуҫларӗ: вӑрӑмланчӗ-вӑрӑмланчӗ те пӗр вырӑнта пат татӑлчӗ, икӗ пая 

уйрӑлчӗ. Унтан – тепӗр ҫӗрте, татах, татах... Ҫапла ҫурхи шыв ҫинчи пӑр 

евӗр пайлана-пайлана вакланчӗ те, малти ушкӑнра виҫҫӗн тӑрса юлчӗҫ: 

Мускав ҫыннисем иккӗн тата вӑл, Крон Сумаков. 

Мӗнле пулса тухрӗ ку – Крон шутламарӗ. Старт панӑранпах ун 

пӗртен-пӗр шухӑш: хӑть ҫатлатса ӳк, ҫурӑлса сирпӗн, ҫунса кӗллен, анчах 

кая ан юл, малтисене хӑвала! Хӑйӗн хушӑвне самантлӑха та ӑшран 

кӑлармасӑр вӑл пӗрисенчен иртсе кайрӗ, теприсене хыҫала хӑварчӗ – ак 

хайхи умра икӗ ҫурӑм кӑна. Пĕтӗм йыша хӑварнӑ! Вӑт маттур... Эй, эй, 

ку тата мӗне пӗлтерет? 

Икӗ ӑмӑртуҫӑран пӗри сасартӑк вӑйлӑн талпӑнчӗ те самантрах 

уйрӑлса малалла вирлӗн ыткӑнчӗ. Кроншӑн ку арена ҫинчи тореадор вӑкӑра 

хӗрлӗ пусма татӑкӗ кӑтартнӑ пекех пулчӗ. Пӑрахса хӑварасшӑн-и? Ҫу-ук! 

Тараймастӑн! Кӗрешӳ хӗрӳлӗхӗ ӳт-пӗве вӗри вутлӑн ҫатӑрланине туйса, 

айри «утне» чӗвентерсе, сывлӑша ҫӗклентерсе вӗҫрӗ тейӗн Сумаков – 

«таркӑна» туххӑмрах хуса ҫитрӗ. Вӑл хыҫа ӳкесшӗнччӗ те, шалтан темскер 

тӗртрӗ: ан чарӑн, иртсе кай! Крон ҫапла турӗ те. Анчах ун савӑнӑҫӗ нумая 

пымарӗ: часах тепӗр «таркӑнӗ» унпа танлашрӗ, мала тухрӗ... 

Кайран, ӑмӑрту вӗҫленсен, Сумаков ҫакна пӗлчӗ: вӗсем иккӗшӗ те 

пӗр командӑран-мӗн. Ҫӗршывӗпе паллӑ велосипедистсем, спорт 

мастерӗсем. Крон вара кунашкал ӑмӑртура – пӗрремӗш хут. Пачах 

хӑнӑхусӑр теме ҫук-ха ӑна. Килте, Чӑваш енте, хӑй калашле, самаях 

«супӑньленме» ӗлкӗрнӗ. Терсков куллен пулӑшать. Кунта, Узбекистана, 

килнӗренпе ҫитес ӑмӑртӑвӑн кашни пайне-сыпӑкне пӗрле тишкерчӗҫ, 

шӗкӗлчесе тухрӗҫ. Анчах пурне те ӑҫтан шута илӗн? Ҫак икӗ «арӑсланпа» 

пӗр йышра тупӑшмалла килсе тухрӗ ак. Вӗсем вара, ӑна-кӑна курнӑ 

ӑмӑртуҫӑсем, Крон «сип-симӗссине», ирӗке янӑ тиха евӗр илӗхсе кайнине 

тӳрех ӑнланчӗҫ: вӑйӗ ниҫта кайса кӗрейми пӗрхӗнет те, ӑс кирлӗ мар... 

Шӑртламас тата – патне ан пыр. Епле сыхуллӑ пӑхкалать, йӑпӑр-япӑр 

иртеймӗн. Тӳрех сиксе ӳкет. Йӗпе сӑмса! Нумайлӑха чӑтайӑн-ши? Часах 

сӳсленсе йӑванӑн ак... 

Мӗнле «сӳслентересси» вара паллӑ. Пӗри юлташӗн хыҫне ӳкет те 

(велосипедистсем калашле, «ун кустӑрми ҫине ларать» те) вӑл сывлӑша 

ҫурса пынӑ вӑхӑтра самаях канать, вӑйне перекетлет. Тепӗртакран вӗсем 

вырӑнсемпе улшӑнаҫҫӗ: хыҫалти, мала тухса, «шакӑрчине» хӑйӗн 

хӳтлӗхне илет. Ҫапла, пӗр-пӗрне пулӑшса, кана-кана пырса хӑвӑртлӑха 

чакармаҫҫӗ ҫеҫ мар, татах ӳстереҫҫӗ. Ку ӗнтӗ Кроншӑн та вӑрттӑнлӑх 

теме ҫук-ха, анчах те манса кайрӗ вӑл ун ҫинчен, те пӗлсен те алӑ сулчӗ – 

вӑйкӑнчӗ те вӑйкӑнчӗ пӗр пӑркаланмасӑр, ушкӑнри ӑмӑртуҫӑсенчен 

самантлӑха та куҫ илмесӗр... 

Ҫапах та асӑрханса ҫитереймерӗ. Тӗрӗсрех калас тӑк, пачах урӑхла, 

ытлашши сыхӑ-тимлӗ пулни ӑна йӗри-тавралӑх ҫинчен йӑлт мантарчӗ. Ҫул 

вара ҫӑмӑлттайлӑха каҫармасть. Вӑл тӳп-тӳррӗн тӑсӑлмасть: е тусен 

хӗррипе ҫаврӑна-ҫаврӑна иртет, е уя тухса арыксен – шӑвармалли канавсен 

– хушшипе кукӑр-макӑррӑн авкаланать. Пӗр пӑрӑнӑҫра вара канса илнӗ 

ӑмӑртуҫӑ хыҫҫӑн хӑваланӑ май Сумаков куҫне ҫул ҫинчен самантлӑха 

вӗҫертрӗ те... арыка шампӑр-р! кӗрсе ӳкрӗ. Тусан ҫӗклентерсе типӗ тӑпра 

муклашкисем куса-куса анчӗҫ. Шыв хӑмписем пакӑртатса илчӗҫ. Пӗр хушӑ 

ним ӑнланмасӑр анкӑ-минкӗленсе тӑнӑ Крон пуҫне ҫӗклерӗ. Шывӗ тарӑнах 

мар, велосипед урапи те путман, анчах юшкӑн хулӑн, чӗркуҫҫи таранах. 

Сумаков «юлташӗсенчен» пӗри, хыҫалти, ҫаврӑнса пӑхрӗ, «Чипер юл, эпир 

кайрӑмӑр! Шапасене салам кала!» – тенӗ евӗр, аллипе йӗкӗлтевлӗн сулса 

хӑварчӗ. Ҫавӑнтах ҫул кукӑрӗнче ҫухалчӗҫ. Пӗтрĕ ҫӗнтерӳ! Пулмарӗ. 

Мӑшкӑл! Намӑс! Кусем пӑрахса хӑварчӗҫ. Кӗҫех ыттисем те персе ҫитӗҫ. 

Финиш та пит аякрах мар. Вӑл вара, Крон Сумаков, мала тухас шухӑшпа 

каппайланнӑскер, шӑршлӑ канавра... 

Анчах ку нумая пымарӗ. Хӑйне хӑй ҫапла пĕр хӗрхенӳсӗр ватса-

ҫунтарса илнӗ хыҫҫӑн Крон сасӑпах кӑшкӑрса ячӗ: 

– Ҫук! Парӑнмастӑп! 

Вӑл арыкран тапаҫланса тухрӗ те пылчӑкпа тӗрлӗ ӑпӑр-тапӑртан 

тасалмасӑрах велосипедне ҫӗклесе пӑхрӗ, ҫӗре хыттӑн лартрӗ: йӗркеллех! 

Апла тӑк ма тӑрас кунта? Тек пӗр ҫеккунт та тӑхтамасӑр Сумаков 

вырӑнтан тапранчӗ. Нумай-нумай ҫухрӑм хыҫа юлман та тейӗн – шӑм-

шакне ҫӗнӗ вӑй ҫавӑрса тытрӗ, хытарчӗ, чӑтӑмсӑррӑн тӑр-тӑр 

чӗтрентерчӗ, ӑшне вӗри ҫулӑм хупларӗ, чӗнӳллӗн явӑна-явӑна илчӗ: 

васка! Ниҫталла та пӑхмарӗ, нимӗне те курмарĕ Крон, ун ӳт-пӗвӗн кашни 

пӑнчи пӗр тĕллевпе туртӑнчӗ, пӗр тӗллевпе тапса ӑнтӑлчӗ: хӑвӑртрах, 

хӑвӑртрах, хӑвӑртрах! Тупӑ кӗпҫинчен снаряд тухса сирпӗнчӗ тейӗн! Акӑ 

умра пĕр ӑмӑртуҫи курӑнчӗ. Те килӗшсе татӑлнӑ юлташӗпе, те чӑнах та 

вӑйсӑрланса ҫитнӗ – самаях кая юлнӑ. Унӑн чарӑлнӑ куҫӗ тӗлӗннипе 

ҫиҫкӗнме те ӗлкӗреймерӗ, Крон ӑна хыҫала хӑварчӗ. Лешӗ те, малти, 

хайхи Герман Лобин, ҫывӑхрах ӗнтӗ. Хӑй ҫӗнтернине палӑртса аллине 

ҫӗкленӗ те ав. Ҫав самантра финиш умӗнхи пӗр-ик метра Сумаков ҫил-

тӑвӑллӑн вирхӗнсе иртрӗ... 

Ҫакӑн хыҫҫӑн спортсменсем хушшинче ӑна Харсӑр чӑваш теме 

пуҫланӑ та. Крон Герман Лобинпа тата ун юлташӗпе кайран ҫывӑх 

туслашнӑ. 

Узбекистанри ӑмӑртӑва аса илнӗ май виҫҫӗшӗн те сӑн-пичӗ 

ӑшшӑн-кӑмӑллӑн ҫуталчӗ. Анчах Терсков куҫӗ умӗнчен ача вилли пӗр 

самантлӑха та каймарӗ. 

– Телефонпа шӑнкӑравларӗҫ те, эс часах килессе пӗлтертӗм, – 

сӑмах хушрӗ Тася апат антарнӑ май. 

– Лайӑх! Ман тытӑнса тӑмалла пулчӗ ҫав. Сӑлтавӗ... 

Вадим урамри тытӑҫу, пӳкле вилӗм ҫинчен каласа кӑтартрӗ. 

Кронпа Герман куҫӗсем тин ҫеҫ тӗл пулу хаваслӑхӗпе ҫиҫетчӗҫ те 

хӑрушӑ хыпара илтсен лапах сӳнчӗҫ. Тася ахлатса ячӗ: 

– Ай тӗнче! Мӗнле пурнӑҫ пуҫланчӗ капла! Чим! – Вӑл Вадим 

янахӗ юнӑхнине асӑрхарĕ. – Эс хӑв та... хутшӑнтӑн-и? 

– Ну, пӑртак... Епле чӑтса тӑрӑн унта! 

– Вӑт этем! Хӑвна та чашлаттарнӑ пулсан... 

– Калан та ҫак! 

– Нивушлӗ... юри чикнӗ? Вӗлерес шутпа? – Ку таранччен чӗнмесĕр 

ларнӑ Крон Вадима куҫран пӑхрĕ. 

– Ним калама та пĕлместӗп. Ҫӑмха пек ҫыхланса ӳкрӗҫ те, мӗн 

асӑрхатӑн унта! Кайран пӑхатӑп, Зотик... 

– Кам, кам? – кӑсӑкланчӗ Сумаков. 

– Зотик терӗ ӑна юлташӗ. Золтан Шаримов. 

– Ҫавна вӗлернӗ-и? 

– Ҫавна. 

– Лутрарах ача, сарӑ ҫӳҫлӗ, пуклак сӑмсаллӑ... 

– Ҫапларах пулас. Эс ӑҫтан пӗлетӗн? 

– Йӗке вӑл. 

– Мӗнле Йӗке? 

– Эсир астуса юлман-тӑр ҫав ӑна. Хайхи... «хура фазендӑра». 

Вадим пуҫӗпе сӗлтрӗ: 

– Ну, ну... 

– Хурӑнташ шӑпах ҫав Зотика вӗслетрӗ ун чух мана хӗнеме... – 

Темиҫе ҫул каяллахи ырату тепӗр хут килсе авӑнтарнӑн Крон хырӑмне ал 

лаппипе сӑтӑрса илчӗ. 

– Тен, вӑл мар, йӑнӑшатӑн эс? 

– Ҫавах пуль. Золтан Шаримов. Сирӗн районта пурӑнать. 

– Вӑн мӗнле... – Терсков куҫӗ умне каллех иртни – Шупашкар 

хӗрринчи чӑтлӑхра Саркасов-Хурӑнташ «йӑвине» тапӑнни тухса тӑчӗ. 

Крон чӑнласах инкеке лекнӗччӗ ун чухне. «Кашкӑр ҫурисем» кӗтӳпехчӗ. 

Анчах... Зотик, Йӗке? Ҫук, астумасть ӑна Вадим. 

Терсков ҫав-ҫавах иккӗленнине курса Крон сӗнчӗ: 

– Тен, тухса пӑхатӑп халь... 

– Ҫук, илсе кайрӗҫ ӑна. Мӗскӗн... 

«Ку ҫаплах ӗнтӗ – мӗскӗнччӗ», – шухӑшларӗ Сумаков. 

Халӗ вӑл «хура фазендӑра» хӑйне, «тыткӑнри» ачана, Хуҫа 

хушнипе усаллӑн ҫапакан, ҫӗҫӗпе хӑмсаракан Йӗкене мар, урӑххине – юр 

ҫине ӳксе хӑравҫӑллӑн авкаланаканскере – аса илчӗ. 

Милици серепине лекнисенчен нумайӑшне – «вӗтӗр-шакӑра» – 

часах кӑларса ячӗҫ ун чухне. Мӗншӗн, мӗнле шухӑшпа – кӑсӑклансах 

кайман Крон. Малтанхи вӑхӑтра, Хурӑнташ ушкӑнӗн йӑплака 

хыпашлавӗсен сивӗ ункинчен вӗҫерӗнсе тухсан (Хуҫапа Бормана хупса 

лартмалла тунӑ), ирӗклӗх сывлӑшӗ чуна уҫӑлтарнипе ҫӗкленсе вӑл 

пулни-иртнине пит тимлесех тишкермерӗ-ха. Каярахпа тин, уйрӑмах 

спорт шкулне тепӗр хут ҫӳреме тытӑнсан, умра ҫутлӑх ялтӑртатса 

кайнӑн, ача хӑй шурлӑх-лачакана мӗн таран путса кӗнине пайӑррӑн 

туйрӗ. «Кил, кил», – тесе чӗнсе ав епле пӑкӑр-пӑкӑр хӑмпӑланать унӑн 

хура симӗс шывӗ, тепӗртак ҫеҫ куҫ, ярса пус – ҫӑтать те антарать 

таҫталла, ҫӗр тӗпнелле... 

Шӑпах ҫавӑн чухне, «хура фазендӑри» ҫапӑҫу хыҫҫӑн ҫур ҫултан е 

ытларахран-и, Крон Зотика урамра тӗл пулчӗ. Хӗллехи кун кӗске – 

кӑнтӑрла иртнӗ-иртмен тавралӑха каҫ ӗнтрӗкӗ ҫапрӗ. Ҫил ҫакна ҫеҫ кӗтнӗ 

тейӗн: ӳркевлӗн кӑна вӗркелекенскер, сасартӑк вӑррӑн! талпӑнчӗ, иртен-

ҫӳрене хӑвӑртрах утма васкатса юр пӗрчисемпе пит-куҫран вирлӗн 

ҫатлаттарма тапратрӗ. Крон пальто ҫухине тӑратма тесе аллине 

ҫӗкленӗччӗ те хӑйӗнчен иртсе кайма тӑнӑ ача пуҫне тӑрук айккинелле 

пӑрнине курса ӑна хулӗнчен ярса тытрӗ. 

– Йӗке! 

Лешӗ картах туртӑнчӗ, кӗлеткипе хыттӑн силлене-силлене илчӗ, 

анчах вӗҫерӗнеймерӗ. Вара тин ҫаврӑнса пӑхрĕ. 

– A-а, эс-ҫке ку... 

Крон хуравламарӗ. Ӳт-пӳ тӑрӑх сӑрӑлтатса, пӳрне вӗҫӗсене йӗппе 

тӗке-тӗке ыраттарнӑн чĕтрентерсе тавӑру туйӑмӗ ӑна йӑлт ҫавӑрса илчӗ. 

Куҫ умӗнче – «хура фазенда», кукша Хурӑнташ, Хуҫа вӗслетсен кирек 

кама та ҫурса тӑкма хатӗр «ҫӑвӑрсем». Крона темиҫен икӗ енчен 

ҫатӑрланӑ та – ку, Йӗке, ӑна хырӑмран епле тӑрӑслаттарчӗ... Кӗсен! Ӳпне 

ҫӑпан! Самантлӑха куҫ-пуҫӗ хуралса килчӗ, ҫӑварне пӑкӑласа лартнӑн 

сывлӑш тухма чарӑнчӗ... Ак халĕ – хӑй ун умӗнче! 

– Эп ҫав. Манман апла... Тӑр! – Крон Золтан хулне вӗҫертрӗ те 

лешӗ кайма тапраннине курса ӑна каллех ҫавӑрса тытрĕ. 

– Мӗн кирлӗ сана? – Чӑрсӑррӑн ыйтрӗ пулин те Шаримов 

шикленӗвне пытараймарӗ: халь, иккӗн куҫа-куҫӑн тӑнӑ чух, Крона 

ҫӗнтерессе ан та шутла. Аллинчен тытнӑ «чӗрӗ мишене» пӗр хӑрамасӑр 

тӑрӑнтарасси мар ку... 

– Парӑмра юлас килмест. Тахҫанах кӗтен пуль теп. 

– Крон! Ун чух эп... 

– Пит хӑюллӑччӗ! 

– Ҫук, ҫук! Хурӑнташ хушнипе ҫеҫ... Хӑв та астӑван-тӑр... 

– Астӑвап! Веҫех астӑвап! Халь вара тӳсме сан черет ҫитрӗ. На! – 

Кронӑн халь-халь ҫурӑлас пек хытса пӑчӑртаннӑ чышки Золтана 

кӑкӑртан вирлӗн тӑрӑслаттарчӗ те, лешӗ хыҫалалла сулӑнчӗ, юр 

кӗртӗнчен такӑнса ҫӗре ӳкрӗ. 

Сумаков каллех аллине ҫӗклерӗ. 

– Кирлӗ мар! Кирлӗ мар! – Юра сухала-сухала Йӗке каялла чакрӗ, 

тӑшманӗ ҫине тилмӗрсе пӑхрӗ. 

Ҫав вӑхӑтра Крон хӑлхинче Терсков сасси илтӗнсе кайрĕ: 

«Велосекцие ҫӗнӗрен илнӗ ятпа саламлатпӑр сана! Кунти йӗркене 

пӗлетӗн ӗнтӗ: чыс-тивӗҫ – чи малти ретре...» Пӗлмесӗр! Тӑван йыш ят-

сумне тем тусан та ярас ҫук вӑл текех. Ку йӗксӗке пула вара... Ҫук, алла 

варалас мар! Хӑвӑрт ҫаврӑнса Сумаков хӑйӗн ҫулӗпе уттарчӗ. 

Урӑх пӗрре те курман вӑл Зотика. Илтессе вара илтнӗ: Йӗке 

унчченхи тус-юлташӗсенчен ҫав-ҫавах уйрӑлман тет. Хурӑнташпа Борман 

вырӑнне урӑх хуҫасем тупнӑ пулать. Халь ак ӑна вӗлернӗ. Мӗншӗн? 

Вадим вара Крон ҫинчен шухӑшларӗ. Пӑхать те – мӗн тери улшӑннӑ 

вӑл! Унчченхи, темиҫе ҫул каяллахи, ҫинҫе те тӑсланчӑк ача мар текех, 

пиҫӗ кӗлеткеллӗ йӑрӑс каччӑ. Сӑн-пуҫӗ ҫеҫ-и, кӑмӑл-туйӑмӗ те йӑлт урӑх. 

Пурнӑҫ чӑнласах «тӑн кӗртрӗ» ӑна. Пӑсӑк ачасемпе ҫыхланса чутах 

«Ҫӑвӑр кашкӑр» танатине ҫакланмарӗ вӗт. Кайран вара, инкек-синкек 

ҫатраки витӗр ҫӑлӑнса тухсан (судра та ҫӑмӑл килмерӗ ӑна, анчах 

айӑпланасран хӑтӑлса юлчӗ: вӑл юлашкинчен Хурӑнташа хирӗҫ тăнине 

шута илчӗҫ пулас) спортшкула ҫӳреме пуҫларӗ те... ун савӑнӑҫне палӑртма 

сӑмах та ҫитмест. Темиҫе ҫул мӗнле тӳснӗ-ши – велосипедсӑр чӑнах та 

пурӑнма пултараймасть. Тӗрӗссипе, куна ӗнтĕ секцири кашни ача пирки 

калама пулать-ха, пурте ҫавнашкаллисем пухӑннӑ, ҫапах та Крон 

хавхаланӑвӗ тата пысӑкрах, тата хӗрӳрех пуль – вӗҫӗ-хӗррисӗр! Хӑй 

калашле, велосипед уншӑн – пурнӑҫ тупсӑмӗ, кун-ҫул парни. Вӑтам шкул 

хыҫҫӑн пединститутӑн физкультура факультетне вӗренме кӗчӗ. Пӗрремӗш 

курс пӗтернӗ кӑҫал. Ҫапах та велосипеда пӑрахмарӗ. Харсӑр чӑваш... 

Терсков шухӑшне ачи татрӗ. 

– Ат-те... – Урайӗнче харӑс виҫӗ автомашина унталла- кунталла 

чуптарнӑ хыҫҫӑн Костя Вадим патне таплаттарса пычӗ. 

– Мӗн-ха? – ывӑлне алла илсе хӑй ҫумне ҫупӑрларӗ Терсков. 

Кӗтмен ҫӗртен хушса хучӗ: – Тепӗр харсӑр чӑваш! 

Пурте кулса ячӗҫ. Крон шахвӑртуллӑн каларӗ: 

– Тепӗр велосипедист! 

– Э, ҫу-ук! – ҫавӑнтах калаҫӑва хутшӑнчӗ Тася. – Ан та шутлӑр! 

– Ма апла? – куҫне арӑмӗ еннелле ӑшшӑн ҫиҫтерчӗ Терсков. 

– Е тӗпсӗр ҫырмана тӑрӑнатӑр, е таҫта амака пырса ҫапӑнатӑр – тур 

ан хуштӑрах! 

Вадим темскер хуравласшӑнччӗ те сасартӑк чарӑнса пӗрре Кронпа 

Герман ҫине, тепре Тася ҫине пӑха-пӑха илчӗ: 

– Бункер! 

– Мӗн, мӗн? – харӑссӑн ыйтрӗҫ лешсем. 

– Бункер тетӗп. Ача вилес умĕн ҫав сӑмаха каларӗ. Халь аса илтӗм. 

Тем ҫинчен калаҫсан та, Шаримов вилӗмӗн мӗлки вӗсемпе пӗрлех-

мӗн, хӑй пирки самантлӑха та мантармасть. 

– Мӗне пӗлтерет вӑл? – кӑсӑкланчӗ Тася. Качча кайнӑранпа вӑл 

пӑртак тӳрленнӗ те, унӑн хитрелӗхӗ ҫӗнӗ вӑй илнӗн пӗтӗм кӗлеткине 

витӗр ҫутатнӑ, ытарайми ҫепӗҫлӗх кӗртнӗ. 

– Пӗлместӗп. Сӑмах комбайн бункерӗ ҫинчен пымасть – ку паллӑ. 

Литературӑра вуланӑ: Гитлер бункерĕ... 

– Вӑт ҫавӑн йышши! 

Сумаков ҫапла каланине илтсен пурте ун еннелле ҫаврӑнчӗҫ: 

– Эс ӑҫтан пӗлетӗн? 

– Илтнӗ. Пӗррехинче хам та пулса курнӑ унта. 

Кукăр пÿрне 

Терсков вӑрӑммӑн сывласа илчӗ. Пӳкле вилӗм ӑшран тухмасть. 

Унтанпа икӗ талӑк ытла иртрӗ пулин те урамри тытӑҫу ҫав-ҫавах куҫ 

умӗнче. Вӗтӗ ала витӗр кӑларнӑ евӗр Вадим ӑна миҫемӗш хут ӗнтӗ 

малтан пуҫласа вӗҫне ҫитиччен сӳте-сӳте тухать, унтан кашни самантне 

аса илме хӑтланать. Анчах ӑҫта унта! Ҫаврӑнать, сиккелет, вӗлтлетет 

чӗрӗ ҫӑмха – нимскер те уйрӑммӑн курӑнмасть, куҫа ҫакланмасть. Ҫапӑҫу 

пуҫланӑ икӗ разведчика – шӗвреке пуҫлипе кӗске ҫӳҫлине – аванах 

астуса юлчӗ-ха Вадим. Вӗсене сӑнласа кӑтартсан, Марлев сӗннипе, 

шалти ӗҫсен пайӗнче фоторобот текеннисене тума пулӑшрӗ («фу-у, 

кинора-мӗнре пӑхса ларма аван та, хӑвна пырса тивсен аплах мар 

иккен!» – тесе вӑл тарланӑ мӑйне сӑмса тутрипе миҫе хутчен шӑла-шӑла 

типӗтмерӗ-ши...). Анчах ыттисем...  

Вадим парӑнмарӗ, ҫапӑҫу кадрӗсене тишкерме пӑрахмарӗ. 

Тĕлĕнмелле вĕт, шухӑшласан-шухӑшласан, алласан-алласан хайхи хӑш-

пӗр кадрсем хӑвӑртлӑха чакарчӗҫ пек, ҫӑмха та пӑртак пушаннӑн, сӳтӗлсе 

пынӑн туйӑнать. Ав тапӑннӑ хыҫҫӑнах разведчиксем пӑртак айккинерех 

пӑрӑнчӗҫ мар-и, вĕсен вырӑнне тӗп вӑй – хыҫалти эртел пырса тӑрӑнчӗ. 

Ҫапла, ҫапла... Ачасене тӗшӗрсе антарчӗҫ. Ҫав хушӑра ҫӗҫӗпе чикме 

ӗлкӗрнӗ те Шаримова. Кам? Хӑшӗ? 

Ҫук, айта-ха, кинона ҫӗнӗрен пуҫла, Вадим Власович. Вӑт, вӑт... 

Вӑн лешӗ, ҫӳллӗреххи, малалла сулӑнчӗ. Хӑлаҫланчӗ. Э-э, Герольда 

ҫапрӗ-мӗн. Лешӗ, мӑнтарӑн, лапчӑнсах анчӗ. Тата... Мур илесшӗ, каллех 

арпашӑнса-хутшӑнса кайрĕ, нимӗн уйӑрса илме те ҫук. Тӑхта кӑштах. 

Лӑплан. Малалла... Ав тепри вӗлтлетрӗ, ансӑр ҫурӑмлӑскер. Йӗке 

патӗнче. Чим, алли, алли ӑҫта? Курӑнмасть. Пӑхсам, пӑхсам тимлӗрех. 

Тен, шӑпах ҫӗҫӗпе яшлаттарчӗ халь... Ку мӗнлескер тата? Пӑлатна хул 

пуҫҫи ҫӳлелле талт хирӗнчӗ, йӑлт та йӑлт сике-сике илчӗ, вара тӑрук 

усӑнса анчӗ. Мӗне пӗлтерчӗ-ши ку? 

Мӗн аса илнине, куҫ умне тухнине Терсков ҫырса пыма шутларӗ. 

Ку уншӑн хӑйне евӗр пуҫ ватмӑш пулчӗ темелле. Пӗр енне, тӑваткал ӑшне, 

Зотикпа Герольд ячӗсене ҫырса хучӗ. Вӗсене хирӗҫ – тата иккӗн: хайхи 

разведчиксем. Малалла вара йывӑртараххӑн кайрĕ. Ҫырать, тӳрлетет, 

чӗре-чӗре хурать, каллех хушать: ҫӳллӗ ача, пӑлатна хул пуҫҫи, хӗрлӗ 

ӗнсе, юнланнӑ тута... Майӗпен-майӗпен хӑш-пӗр ачасен уйрӑм пайӗсене 

ҫеҫ мар, кӗлетки-шӑм-шакне те пухма-пуҫтарма пуҫларӗ ҫапла. 

Йӑнӑшмасть, йӑлт тӗрӗс теме пултараймасть-ха вӑл хӑйӗн пуҫ ватмӑшӗн 

тупсӑмӗсем пирки, анчах ҫутта лекнӗ евӗр ялтлатса илекен е таҫтан 

тӗттӗмрен пӑчӑртанса тухакан кашни курӑну пӗтӗмӗшле ӳкерчӗке ытларах 

та ытларах пайӑртать пек. Тата темиҫе фоторобот тума май килмӗ-ши? 

– Май килет! – хавхаланса хуравларӗ Марлев. Шӳтлемесӗр чӑтса 

тӑраймарӗ: – Чӑнах, сана хамӑр пата илме тивет пуль, ача. Хатӗр 

следователь. 

– Юрать, юрать ара, – унашкалах шӳтлӗн каларӗ Терсков. – Анчах 

эпир санпа вӑрӑ-хураха йӗрлесе ҫӳренӗ вӑхӑтра ун йышӗ ӳссе пымӗ-и? 

– Мӗнле апла? – тӳрех ӑнкараймарӗ капитан. 

– Хӑвах шутла: ҫак шӗвӗрккесем, – чӳречерен пӑхса вӑл 

велосипедпа ярӑнакан ачасем еннелле пуҫӗпе сӗлтрӗ, – эп кунтан каяс 

тӑк усал ҫул ҫине тӑмӗҫ тесе кам шантарма пултарӗ? Пурнӑҫĕ ав епле... 

– Вӑт ҫавӑрса хучӗ вара! 

– Тӗрӗс мар-им? 

– Санпа калаҫма йывӑрланса пырать. Шап хӗстерсе лартан... 

следователь пек! – Нестер кулса ячӗ. – Юрӗ. Халь те пӗрле ӗҫлетпӗр. 

Хӑрах ҫыннӑн утти вӑрах тенӗ евӗр, сансӑр пур пӗрех ӗҫ тухмасть. Кама 

та пулин аса илтӗн-и? 

– Уҫҫӑнах мар та... Анчах, хӑв калашле, ӗҫлемелӗх пур. 

– Апла тӑк каллех пирӗн пата? 

– Пыратӑп. Паянах-и? 

– Лайӑхчӗ. 

Терсков, тĕп свидетель, мӗн курнипе «ҫапӑҫу хирĕнчи» малтанхи тӗл 

пулурах питӗ кӑсӑкланнӑскер, Марлев ӑна шырав- тӗрӗслевшӗн кашни 

япала – пысӑк-и вӑл, пӗчӗк-и – питӗ кирлӗ иккенне аса илтерсех тӑчӗ. 

Тӗрӗссипе, следователь спорт шкулне халӗ те ҫав тӗллевпех кӗнӗ. Кашкӑр-

пӑчламӑшсене тупасси Вадимран нумай килет. Вӑл разведчиксене сӑнласа 

пани вырӑнлӑ пулчӗ, вӗсене шырама тытӑнчӗҫ. Фотороботсем татах тӑвас 

тӑк ӗҫе хӑвӑртлатма май килӗччӗ. Вӑхӑт пысӑк пӗлтерӗшлӗ халь, 

васкамалла. Следстви сӑнавне те вӑраха ямалла мар пуль. Сумаков... 

– Крон мӗнле унта? – сасартӑк ыйтрĕ капитан. 

– Аванах. Мускавран юлташĕ килнӗ те уйрӑлма та пӗлмеҫҫӗ. 

– Мӗнле юлташӗ? 

– Герман Лобин. Чемпионата хутшӑнать. 

– A-а... Астурӑм. Эс каласа кӑтартнӑччӗ пулас. Крон 

Таджикистанра арыка кĕрсе ӳкнӗ чух... 

– Узбекистанра. 

– Унтаччӗ-и... 

– Вӑт ҫавӑнтанпа иккӗшӗ сӗре туслӑ. 

– Ҫапах та вӑхӑтлӑха уйӑрма тивет вӗсене – Бункера шырама 

тытӑнас. Кала-ха ӑна. 

– Юрать. Халь шӑпах килте-тӗр: ӗнер Германпа тӗл пулма калаҫса 

татӑлчӗҫ. – Лобин шӑнкӑравне асӑнма шутламанскер, Терсков ӑшра 

темскер кӑлтӑрт сиксе илнине туйрӗ: «Тен, пӗлтермелле?» – Лешне 

такам темӗнле ӗҫ сӗннӗ тет. 

Вӑл Нестер кӑсӑкланса ӳкессе, тĕплӗнрех каласа пама ыйтасса 

кӗтнӗччӗ. Следователь вара чӑлханнӑ шухӑшӗсенчен хӑпаймасӑр ун 

сӑмахӗсене тимлесех каймарӗ. Ара, Мускав ҫыннисӗр те пуҫ кӗрлесе 

кӑна тӑрать. Капитан ҫапла шарламасӑрах ирттеретчӗ-ши, анчах 

Терсковӑн ыйтуллӑ та ӳпкевлӗ куҫӗсене курсан аялтан, мӑй патӗнчен, 

пит-куҫӗ пӗҫерсе хӑпарнине туйрӗ: «Ҫын сана хыпар пӗлтересшӗн, тен, 

питӗ кирлӗ хыпар, эс пур – сӑмсуна пӑратӑн!» 

– Кам? Мӗнле ӗҫ? 

– Пӗлместӗп ҫав. Крон каласа парасса кӗтетӗп. 

– Мана шӑнкӑравла вара. 

– Килӗшрӗмӗр... 

Вадим Кронпа тата Германпа ҫав кунах курса калаҫрӗ. Марлев 

кайсанах урама тухрӗ те пӑхать – Сумаковпа Лобин килеҫҫӗ. Тренер 

вӗсене саламлама тесе аллине ҫӗклерӗ кӑна – урам леш енчи тепӗр икӗ 

ачана асӑрхасан тӑпах чарӑнчӗ. Куҫӗ умне ҫапӑҫса кайнӑ «кашкӑрсен» 

чӗрӗ ҫӑмхи тухса тӑчӗ. Ҫук, ҫук, пĕтĕм ушкӑн мар, чи малтисем, хайхи 

разведчиксем! Ав пыраҫҫӗ халь урамра! 

– Вадим Власович, мӗн пулчӗ? – Терсков патне Кронпа Герман 

чупса пычӗҫ. 

Хайхи ачасене ӑшра уҫҫӑнах «ҫутатас» тесе самантлӑха куҫне 

хупнӑскер, тренер хуравламарӗ, ҫул урлӑ вирхӗнчӗ. Анчах пӑхать – 

лешсем ҫук. Чарӑнуран шӑпах автобус тапранса кайрӗ. Нивушлӗ унпа 

ларса тарчӗҫ? 

– Каллех вӗҫертрӗм! – Терсков ҫамрӑк юлташӗсем ҫине айӑплӑн 

пӑхрӗ. 

– Кама? 

– Золтан Шаримова вӗлерме хутшӑннисене палласа илтӗм. 

– Ӑҫта? Халь-и? 

– Тин ҫеҫ ҫакӑнта пыратчӗҫ. Иккӗн. 

Кронпа Герман тӳрех сӗнчӗҫ: хыҫалтан хӑвалас! Анчах автобус-

троллейбус килни курӑнмарӗ. Ҫӑмӑл автомашинӑсемпе кайма шутларӗҫ – 

пӗри те чарӑнмарӗ. 

Вӗсем спорт шкулне кӗчӗҫ. «Кашкӑрсене» тытайманни тем пек 

пӑшӑрхантарнӑ пулсан та Терсков кӑмӑлне пӗр япала ҫӗклемеллипех 

ҫӗклерӗ: вӑл ачасене шанчӑклӑнах палларӗ! Апла тӑк ухутана ҫапла 

тӑтӑшах тухмалла-ҫӳремелле, сӑнамалла мар-и? Тен, татах курма май 

килет хӑшне те пулин? 

– Пӗр ыйту паллӑ мар, – терӗ Крон. 

– Мӗнле ыйту? – Терсков сасси «учительле» илтӗнчӗ. 

– «Кашкӑрсем» чӑнах та тарчӗҫ-ши е хӑйсен ҫулӗпе ҫӳреҫҫӗ? 

Чарӑнура никам хӑратмасӑр-ҫуйхатмасӑр ларса кайрӗҫ эппин. 

Вадим тӳрех хуравламарӗ. Кун пирки шухӑшласа ӗлкӗрейменччӗ-

ха вăл. Ачасене курчӗ те хӑвалама пикенчӗ. Чӑнах, тен, Терскова курман 

та вӗсем? Ҫапах та... 

– Ман шутпа, вӗсем тарчӗҫ. 

– Апла тӑк? 

– Мана палласа илчӗҫ тесшӗн-и? 

– Ӑхӑ. 

– Эп – вӗсене, вӗсем – мана. Ку лайӑх вӗт! Ман шухӑша 

ҫирӗплетет кӑна: Шаримова вӗлернӗ ҫĕрте вӗсем чӑнах та пулнӑ. 

– Ҫапла пулса тухать. Кунта вӑт... 

– Мĕн тата? 

– Темех мар... 

– Пуҫларӑн пулсан – кала! 

– Кунта вӗсем епле килсе лекнӗ-ши теп. 

– Мӗскер иккӗлентерет? 

– Ну, сирӗнтен таҫтан-таҫтан тарса ҫӳремелле пек вĕсен... 

– Вара мӗн? Халь ӑнсӑртран... Чим, чим! Мана йӗрлеҫҫӗ тесшӗн 

мар пуль те? 

– Пӗлмес. Шухӑш килсе кӗчӗ те... 

– Вӑт путиш! Детективлӑ кино! – Терсков ку таранччен пӗр сӑмах 

та хушман Лобин ҫине пӑхрӗ. – Луччӗ Германа итлер: мӗскер сиксе 

тухнӑ унта сан? 

– A-а... Крона каласа кӑтартрӑм-ха. 

– Ман пӗлме юрать-и? 

– Темскерех мар вӑл... 

...Виҫӗм кун Кронран уйрӑлсан Лобин тӳрех хӑна ҫуртне кайрӗ. 

Нумайранпа курман юлташӗпе тӗл пулни унӑн кӑмӑлне ҫӗклемеллипех 

ҫӗклерӗ. Чӑнах, юлташлӑх-туслӑха спортсменсем пек упраканни никам 

та ҫук пуль. Крон Германшӑн тӑван шӑллӗ пекех. Чӑваш ҫӗршывӗ, 

Чӑваш ен ҫинчен час-часах каласа паратчӗ вӑл. Халь акӑ Лобин хӑй те 

килсе курчӗ. Шел, малтанхи кунах япӑх хыпар илтме тиврӗ. Шупашкар 

ачисем районпа район ҫапӑҫса пурӑннине пӗлмест мар-ха Герман, 

Мускав хаҫачӗсенче те вуланӑ. Анчах кунта ҫитнӗ-ҫитмен ҫакнашкал 

пулса тухасса кам шутланӑ! 

Хӑна ҫуртне тӳрех кӗмерĕ вӑл, ҫывӑхри ҫӑкасем хушшинчи хыҫлӑ 

тенкел ҫине кайса ларчӗ. Ун умӗнче хула таҫта-таҫта ҫити тӑсӑлать. 

Вӑйлӑ ҫил-тӑвӑл юмахри улӑп хумсем ҫӗкленӗ евӗр, тарӑн та сарлака 

ҫырма-айлӑмсем ӑна темиҫе вырӑнта ҫура-ҫура тухнӑ, унӑн сӑн-сӑпатне 

хӑйне евӗр илемлӗх кӗртнӗ. Ав лере, ҫӗрпе пӗлӗт пӗрлешнӗ ҫӗрте, 

йӑлтӑр-йӑлтӑр ҫутӑ ӗречӗ йӑрӑмланнӑ – мӗскер-ши?.. 

– Ларма юрать-и? 

Лобин патне пӗр арҫын пырса тӑчӗ. Хӑй чылаях ҫӳллӗ пулсан та 

сарлакарах хул-ҫурӑмӗ ӑна пӑртак пусӑрӑнтарать пек – пӗчӗкрех 

курӑнать. Симӗс костюмне йӳле янӑ. Ҫӳхе свитер унӑн кӑшт мӑкӑрӑлчӑк 

хырӑмне, яка мӑйне ҫӑт тытать. Ун ҫине самантлӑха куҫ ывӑтса Герман 

аллипе сӗлтрӗ: 

– Тархасшӑн. Вырӑн ҫитет. 

Хӑйне кӑмӑллах йышӑнманнине туйсан та ҫын ӑна-кӑна 

палӑртмарӗ, юнашар вырнаҫрӗ. 

– Шупашкара килнӗ ятпа саламлатӑп. 

Пин-пин пӑнчӑпа ялтӑртатакан хула ҫинчен куҫ илмесӗр 

лараканскер, Лобин кӑсӑкланса ыйтрӗ: 

– Эсир мана пĕлетĕр-им? 

– О-о, пӗлмесӗр! Спорт мастерӗ, ҫӗршыв чемпионĕ Герман Лобин. 

– Тавтапуҫ. Хӑвӑр кам пулатӑр? 

– Эп паллӑ ҫынах мар. Анчах хӑй вӑхӑтӗнче велосипедпа тӳнсе 

кайиччен тенĕ пек чупнӑ. Халь, мĕнле калас, коммерсант. 

– Укҫа тӑватӑр апла? – Герман кӑсӑкӗ самантрах чакрĕ. 

– Май пур та – усӑ куратпӑр. Пӗчӗк предприяти текеннинче 

ӗҫлетӗп. 

Лобин хуравламарĕ. Коммерсант унпа паллашма шутлани 

тӗлӗнтермерӗ ӑна: спорта юратакансемшĕн пĕр-пĕр чемпиона е 

рекордсмена курма май килнĕ чухне халӑх артисчӗ е чаплӑ юрӑҫ аякра 

тӑтӑр. Ку ҫын та ҫавнашкал тӗллевпе килсе ларчӗ пуль тесе шутланӑччӗ 

Герман. Анчах калаҫу ав ӑҫталла пӑрӑнчӗ: коммерсант, пĕчĕк 

предприяти... Унашкаллисем Мускавра та йӑлӑхтарса ҫитернӗ. Лобин 

тӑрса каясшӑнччӗ те, хайхи симĕс костюм каллех сӑмах хушрĕ: 

– Спортсменсене те пулӑшатпӑр эпир. 

Ку вара кӑсӑклӑ! 

– Мĕнле майпа? 

– Хальхи вӑхӑтра укҫа енчен йывӑр – вӑт ӗҫлесе илеҫҫӗ пирӗн 

патӑрта. 

– Лайӑх япала. Анчах... 

– Мĕнле ӗҫ тесшӗн-и? Тӗрлӗрен. Пырса курма пултаратӑр. Сире те 

чӗнесшӗн. 

– Мана? – Тӗлӗннипе Герман ним калама та пӗлмерӗ. 

Тӗрӗссипе, ку сӗнӳ уншӑн пачах ҫӗнӗ, нихҫан пулман япала теме 

ҫук-ха. Кӑнтӑрти республикӑсене кайсан (йӑлтах ӗлӗк, ӗлӗк – пӗрлӗхлӗ 

ҫӗршыв чухне!) ав хуҫалӑхсене арбуз е ытти пахча ҫимӗҫ тиеме 

пулӑшнине астӑвать вӑл. Пӗррехинче, чим, ӑҫтаччӗ-ха, Узбекистанраччӗ-

ши, бригадир, пит-куҫӗ хура тӳпеттейӗнчен кая мар тӗксӗм хӑйӗн, ҫапла 

каларӗ: «Ҫак купасене машинӑсем ҫине тиесе ярсан, – хайхискер юхан 

шыв хӗрринчи лапама аллипе тӗллесе кӑтартрӗ, – хӑвӑра кирлӗ чухлӗ 

арбуз илсе кайма пултаратӑр». Ма килӗшес мар? Хул-ҫурӑма пӑртак 

вылянтарса илни ҫеҫ. Арбузӗ вара! Ҫыртнӑ-ҫыртман ирӗлет ҫӑварта... 

Пулнӑ, пулнӑ пулӑшасси. Анчах кунашкалли – пӗрремӗш хут. 

– Чӑнах, чӑнах. – Лобин чӗнменнине кура ҫӗрлехи хӑна каллех 

калаҫма тапратрӗ. – Пире вӑй питти ҫамрӑксем кирлӗ. Ӳкӗнмелле пулмӗ. 

Лайӑх тӳлетпӗр. 

Герман шухӑшласа илчӗ: «Ку япӑх мар-ха. Укҫа кирлӗ, ҫитсе 

пымасть. Килтен тухса кайсан пушшех нумай пӗтет – шыв пек юхать...» 

Ҫапах та хуравне асӑрхануллӑн каларӗ: 

– Пӗлместӗп. Вӑхӑт та сахал. Тренировкӑсем. Часах ӑмӑрту. 

– Ӑна ӑнланатпӑр-ха. Анчах пысӑк чӑрмавах пулмӗ тетӗп. – Хӑна 

самантлӑха чарӑнса Лобин ҫине чӑр пӑхрӗ. – Пирӗн ӗҫ ҫӗрлехи... 

Ҫӗрлехи?! Сӗнӗве ӑнлансах пӗтереймесен те ку таранччен ун-кун 

шухӑшламанччӗ Герман: спорта юратакан бизнесмен ырӑ кӑмӑл 

кӑтартасшӑн – унашкаллисем те пур халь. Килӗшме те юрать. Анчах 

мӗнле ӗҫ-ха вӑл – ҫӗрлехи? Пуҫӗнче иккӗленчӗк шухӑш вӗлтлетрӗ пулсан 

та Лобин шарламарӗ. Уҫҫӑн хуравлама та тӑхтарӗ. 

– Тем тумалла... 

– Шухӑшлӑр эппин. Эп ҫак кунсенче тепре килӗп. Спортсменсен 

пӗр-пӗриншӗн тӑрас пулать. 

Ҫын ҫавӑнтах тӑрса утрӗ. Тавралӑх самаях тӗттĕмленнӗ ӗнтĕ, ҫапах 

та Герман асӑрхама ӗлкӗрчӗ: ҫывӑхрах тата темиҫен пытанса тӑнӑ иккен. 

Халӗ тухса «хӑна» хыҫҫӑн утрӗҫ. Хурал? Вӑт тӑк кино! 

Каласа пӗтерсен Лобин Терсков ҫине ыйтуллӑн пӑхрӗ. 

– Мӗн шутлатӑр? 

– Питӗ иккӗлентерекен япала! – Вадим Крон еннелле ҫаврӑнчӗ. – 

Каснӑ-лартнӑ санӑнни пек. 

– Чӑнах та ҫав. Эпир Германпа калаҫрӑмӑр-ха кун пирки. 

Ҫыхланмалла мар вӗсемпе! 

Терсков сӑмахне малалла тӑсрӗ: 

– Эпӗ те ӗненместӗп вĕсен ырӑ кӑмӑлне. Шак лартмаҫҫӗ-ши? 

– Пулли ку шултраскер, шакка кӗрейрес ҫук, – шӳтлеме тӑчӗ 

Сумахов. 

Лобин та ун еккипе: 

– Кӗрсен те ӑна ҫав кукӑр пӳрне тытса чараймӗ! – тесе хучӗ. 

– Мӗн, мӗн? – харӑс тенӗ пек ыйтрӗҫ Вадимпа Крон. 

– Э-э, темех мар. Ман «хӑнан» кача пӳрни кукӑррине аса илтӗм те... 

– Чим! – Сумахов юлташне хулран тытса чӑмӑртарӗ. – Хӑш аллин? 

– Сулахай... Ӑхӑ, сулахаййин. Ма кирлӗ ку сана? 

Сумахов хуравӗ тĕлӗнтерсех пӑрахрӗ: 

– Бункерта чух манпа сӑмахланӑ «маскӑн» та сулахай кача пӳрни 

кукӑрччӗ! Ҫекӗл пек. 

Пӗр-пӗрин ҫине кӑнн пӑхрӗҫ. 

Терсков ҫак хыпара пӗлтерсен Марлев ҫийӗнчех Лобинпа тӗл 

пулса калаҫрӗ, тӗплӗн ыйтса пӗлчӗ, ӑна «хӑна» сӗнӗвне йышӑнма хушрӗ. 

Вӗсем вӑрттӑн ҫыхӑну тытасси пирки те килĕшсе татӑлчӗҫ. 

1992-1994. 

Изĕдлĕ хйшеа вйлав 

1. А. Казановăн «Тăмха» калавне Интернет уçлăхĕнче çак веб-

адреспа вулама пулать: https://www.chuvash.org/lib/haylav/83.html 

2. А. Казановăн «Синкер» калавне Интернет уçлăхĕнче çак веб-

адреспа вулама пулать: https://www.chuvash.org/lib/haylav/3393.html 

Ĕçсеепе ыйийсее 

 Вуланине сÿтсе яватпăр 

1. Аркадий Казановăн пултарулăх çулĕ пĕтĕмĕшле мĕнле аталанса пынă? 

2. Çыравçăн литературăри уйрăмлăхне мĕнле палăртма пулать?     

3. «Витĕр тухакан сăнарсем» ăнлава литература тĕпчевĕнче мĕнле ăнлантарса 

параççĕ?    

 Вулама сĕнетпĕр 

Казанов А.П. Пурнăç шарлакĕнче: статьясем, очерксем, сăвăсем. – Шупашкар: 

«Çĕнĕ Вăхăт», 2011. – 191 с.  

 Сочинени теми 

«Кашкăр юрттиллĕ этем кĕрчĕ» повеçĕн ячĕ пирки шухăша кайса… 

 Реферат теми 

Аркадий Казановăн чăваш журналистикинчи тÿпи. 

 Проект  

Аркадий Казанов прози (уйрăм çын тĕпчевĕ). 

Нелли ПЕТРОВСКАЯ (1932-2001) 

 

Кĕсде кижгзафи спзавди 

1932 çулхи çурла уйăхĕн 10-мĕшĕ – Тутар Республикин Пăва 

районĕнчи Альших ялĕнче çуралнă.  

1949 çул – Сĕве хулинчи ял-хуçалăх техникумне пĕтернĕ.  

1950-1954 çулсем – колхозра агроном пулса ĕçленĕ.   

1959 çул – Мускаври А.М. Горький ячĕллĕ литература 

институтĕнчен вĕренсе тухнă.  

1959-1962 çулсем – Чăваш кĕнеке издательствинче корректор 

пулса ĕçленĕ. 

1960 çул – «Ялав» журналта «Телей ĕмĕтпе пырать…» ятлă 

пĕрремĕш калавĕ пичетленнĕ.  

1969 çул – «Çил-тăманлă каç» ятлă пĕрремĕш кĕнеки пичетленсе 

тухнă.  

1987 çул – СССР писателĕсен союзне кĕнĕ.  

2001 çулхи пуш уйăхĕн 15-мĕшĕ – Мари Республикинчи 

Звенигово хулинче вилнĕ.  

Ăслăлăх анинчен 

«Фантастика жанрнех илес пулсассăн, унта уйрăм тăракан тепĕр ят 

пур. Вăл – Нелли Петровская. Ун хайлавĕсене çĕнĕ юхăм (мистикăпа 

фантасмагориллĕ юхăм) пек хакланипе, «повести мистического 

характера, близкие к фантастическим» тесе палăртнипе килĕшмелле» 

(В.А. Абрамов, филологи ăслăлăхĕсен кандидачĕ).  

«Хальхи вăхăтри литературăра шуйттан сăнарне этемри усала, 

унăн кăмăл-сипетĕнчи хаярлăхăн пуçламăшне уçса пама усă  кураççĕ. 

Тĕслĕхрен, çак пулăма питех те курăмлăн тата тарăннăн чăваш прозинчи 

философиллĕ мистика стилĕпе çыракан тĕп çыравçăсенчен пĕрин – Н. 

Петровскаян пултарулăхĕнче курма пулать» (А.Ф. Мышкина, филологи 

ăслăлăхĕсен докторĕ). 

Лииезаийза пĕлĕвĕн ыйиăвĕсее 

Нелли Петровская (Петровская Неонилла Андреевна) чăваш 

литературинче сăвăç тата пултаруллă прозаик пек паллă. Унăн «Телей 

ĕмĕтпе пырать…» ятлă пĕрремĕш калавĕ 1960 çулхи чÿк уйăхĕнче 

«Ялав» журналта пичетленсе тухнă. Çакăн хыççăн республикăри тĕрлĕ 

хаçат-журналсенче çыравçăн хайлавĕсем тăтăшах пичетленсе тăраççĕ. 



 
 

233 

 

1969 çулта Н. Петровскаян пĕрремĕш «Çил-тăманлă каç» ятлă кĕнеки 

кун çути курнă. Унăн уйрăм кĕнекепе пичетленсе тухнă «Чыс» (1973), 

«Ахрăм» (1993), «Тăм тивнĕ чун» (2006) повеçĕсем те вулакансене тÿрех 

тыткăнланă.  

Çыравçăн «Шурă лили» (1987) повеçĕ вара чăваш ача-пăчапа 

çамрăксен литературинчи чи курăнуллă пулăм пулса тăнă. Н. Петровская 

хăй хайлавне романтикăлла повесть тесе палăртнă. Ăна çавăн пекех 

чăваш литературинчи «хĕрарăм прозин» пĕлтерĕшлĕ тĕслĕхĕ тесе 

хакламалла. «Шурă лили» хайлава хак паракан литература критикĕсем 

палăртнă тăрăх «хĕрарăм прозин» йĕрки ансат: юратни пирки пĕлтерни, 

кĕтсе хăшкăлни, юрату виçкĕтеслĕхне тăвакан çамрăксен тĕлпулăвĕсем. 

Таврари çутçанталăкăн илемлĕ ÿкерчĕкĕсем те хайлавра пĕлтерĕшлĕ, 

уйрăмах шурă лилисемпе ешĕрсе ларакан кÿлĕ. Шурă лили кунта чи таса 

туйăмăн символĕ пулса тăрать. Çавăнпа пĕрлех «Шурă лили» повесть 

вăл – 1980-мĕш çулсенчи литература аталанăвĕнче хăнăхнă йăларан 

тухакан хайлав. Кунта малти вырăна сăнарсен чун ыратăвĕ, вĕсен кăмăл 

хусканăвĕсем тухаççĕ. Çав вăхăтрах социаллă е производствăлла хирĕç-

тăрусем хайлавшăн пачах та пĕлтерĕшлĕ мар.  

XX-мĕш ĕмĕрĕн вĕçĕнче Н. Петровская пултарулăхĕнче 

философиллĕ мистика туртăмĕ вăйланать. Çыравçăн çакăн евĕр 

тĕнчекурăмне вăл православи тĕнĕн литературине чăвашла куçарас ĕçе 

хутшăнни аталантарнă пулĕ. Çакнашкал хайлавсен шутĕнче «Хура 

Ангел» (1987), «Тухатмăш» (1995) романсене, «Масар чартакĕ» (1996) 

повеçе асăнмалла. Ку хайлавсен тĕп шухăшĕнче тĕн тата этемлĕх 

хаклăхĕсен пĕрлĕхĕ, çĕр çинче çылăха кĕмесĕр пурăнма çук тени 

выртать. Вĕсене çавăн пекех пĕр мотив – çын тата усал вăйсем пĕр-

пĕринпе хирĕç тăни – пĕрлештерет. Çыравçă хăйĕн мистикăлла 

хайлавĕсенче этем чунĕпе психикин чи вăрттăн, хăш чух – тĕттĕм, 

кĕтесĕсене кĕрсе тухма пултарнă.  

Акă, унăн «Хура Ангел» романĕнчи мистика чи малтанах çыннăн 

чун ирĕклĕхĕн ыйтăвĕпе çыхăннă. Çапла Турă (ăна кунта Пултаракан 

тенĕ) сăмахĕнчен тухнăшăн Ангела çăтмахран хăваласа янă та ĕмĕрсем 

хушши космос анлăшĕнче пĕччен нушаланмалла тунă. Хайлавăн 

пĕрремеш йĕркисенчех ку сăнар мăнкăмăллă тата выçкăн пулнине 

кăтартать автор. Вăл Тĕнчене Пултаракан тунă мĕн пур япала çине те 

йĕрĕнсе пăхать. Ун умĕнче талккăшпех хура тĕс, ялтăркка çăлтăрсем 

çумĕпе вĕçсе иртнĕ чух вăл вĕсене мăнкăмăллăн та тиркевлĕ сăнать. 

Ангела шăпах çак мăнкăмăллăхшăн айăпланă. Анчах та хăйĕн 

асапĕнче вăл хăй ирĕклĕхĕпе никама пăхăнмалăхне çеç курать. Ангел 

хăйĕн çылăхне хăй пуçĕпе шухăшлама пĕлнинче тесе палăртать. Çавăнпа 

та Пултаракана хирĕç çĕкленет вăл. Пăлхав, никама пăхăнмалăх е 

сăмахсăр пăхăнса тăни – акă мĕнле суйлав умне тăратать хăй сăнарне Н. 

Петровская. Тен, шалти ирĕлĕх туйăмĕ кăна Ангелран пăлхавçă туса 

хунă? Шăпах çакнашкал ирĕклĕх уншăн çăтмахри пурнăçран та 

хаклăрах-çке. Анчах пурнăç, этем историйĕ пекех, йышăннă йĕркене 

пăхăнмасăр иртме пултараймасть. «Хура Ангел» романăн авторĕ те 

çавăнпа çылăх тени çак йĕркен кирлĕ пулăмĕ пулса тăни пирки 

шухăшлать. Çĕр пĕтĕмĕшле çылăхпа вĕресе тăрать, нимĕнле чун та 

варланмасăр, çылăха çăтмасăр çăлăнса юлаймасть тесе çырать автор. 

Шăпах çакăн евĕр шухăша – çĕр çинче пурăннă чух çылăха кĕмесĕр тăма 

çук тенине – Н. Петровская хăй романĕн сюжет аталанăвĕнче кăтартать. 

Лииезаийза иежзийĕ 

Мистика тесе ăнлантарса пама çук вăйсем пуррине, çын вĕсемпе 

темле ăнланма йывăр майпа çыхăннине тата вĕсемпе хутшăнма 

пултарнине ĕненнине калаççĕ. Çавăн пекех çак ăнлав тĕнпе, турăпа (е 

турăсемпе, ыр-усалсемпе тата ытти кĕлеткесĕр чунсемпе) çыхăну 

пуррине ĕненнипе çыхăннă.  

Çыннăн асамлă вăйсене ĕненекен тĕнчекурăмĕ ăслăлăхра 

мистицизм текен юхăма çуратнă. Вăл теологипе (тĕн вĕрентĕвне 

тĕпчекен дисциплина) тата философипе çыхăннă. Унăн чи курăмлă енĕ – 

çын туйăмĕсен шайĕнче йышăнакан, ăспа ăнлантарса пама çук темĕнле 

вăйсен тĕнчине тĕпчени. Мистицизм пуçламăшĕ халăх тĕнчекурăмĕнче 

тата тĕнре выртать. Шăпах вĕсенчен вăл хăйĕн сăнарĕсене, символĕсене, 

темисене, çавăн пекех çынсен сисĕмĕсемпе кăмăл-туйăмĕсене 

кăтартмалли хатĕрсене илет. Паллах, тĕп тема кунта ĕмĕрсем тăршшĕпе 

пыракан ырăпа усал хушшинчи хирĕç-тăру тата çыннăн ирĕклĕ суйлавĕ 

пулса тăрать.  

Каларăмăр ĕнтĕ мистицизмри сăнарсемпе символсем халăх 

тĕнчекурăмĕпе тĕн ĕненĕвĕнчи сăнарсемпе тÿр килеççĕ. Шăпах вĕсенчен 

вăл шутласа кăларнă (фантастикăлла) япаласене çеç мар, тĕлĕнмелле 

вăйсем валĕçсе панă чăн чĕрчунсене те илнĕ. Унсăр пуçне мистицизмăн 

тĕнри пекех тĕнчене, çыннăн кăмăл-туйăмĕсене, сисĕмĕсене уçса параса 

вулакана тыткăнлама тивĕçлĕ хăйĕн хатĕрĕсем пур. Ку вăл, чи малтанах, 

этем ăнĕн чикĕлле тăрăмĕ. Çак чикĕлĕхре çын ăс-тăнĕ вăйсăрланать, 

малти вырăна туйăмпа сисĕмлĕх тухать. Ку вăл çын çывăрнă, эрех е ытти 

ăнран кăларакан япаласем ĕçсе ÿсĕрĕлнĕ вăхăт. Çакăн пек лару-тăрура 

çын таврари пурнăçа тĕрĕс хак пама, йышăнма пултараймасть, çавăнпа 

та чăн пурнăç чиккинчен те тухма пултарать. 

Илеелĕ хайлав вйлавĕ 

ШУРĂ ЛИЛИ 

Повесть (сыпăк)  

Г А Л Я 

Телейӗн пӗр куҫӗнчен шерпет тӑкӑнать пулсан, 

тепӗр куҫӗнчен куҫҫулӗ тумлать... (Калаҫуран)  

Эпӗ мотоцикла ҫул хӗррине тӑратрӑм та тараса патне чупса пытӑм.  

– Каччӑ, шыв ӗҫтерсемӗр, ӑш хыпрӗ, – терĕм унта шыв ӗҫсе тӑракан 

ҫамрӑк ҫынна. Вӑл ҫавӑнтах витрине ман умарах шутарчӗ. – Тавтапуҫ, – 

терӗм те сисмесӗрех ӑна куҫĕнчен пӑхрӑм. Сенкер куҫсем! Сенкер те мар 

вӗсем, кӑвакрах сенкер! Манӑн ӑш хыпни самантрах иртсе кайрӗ.  

– Пархатар курӑр, – терӗ каччӑ. Унӑн ӑшӑ кулӑпа ҫуталса тӑракан 

шуранка сӑнӗ пӗрре хӗрелсе, тепре шуралса кайрӗ, куҫĕсенче ҫутӑ, 

хаваслӑ хӗлхем ялкӑшса илчӗ. Вӑл ман умах пырса тӑчӗ те:  

– Кам эсӗ, ӑҫтан? – тесе ыйтрĕ хыпӑнса.  

Ман чунра халиччен пулман ырӑ туйӑм ҫуралчӗ. Эпӗ юрату 

ҫулӑмӗпе кӗрлесе ҫунакан кӑвайт ӑшне кӗрсе ӳкнине туйса илтӗм.  

Каччӑ куҫне ман ҫинчен илмесӗрех аллисене тулли витре патне 

тӑсрӗ, анчах тытас вырӑнне ӑна тӗртсе ҫеҫ ячĕ. Эпӗ тараса енне хӑвӑрт 

ҫаврӑнтӑм, витрене тытас тесе кӑшт ӳпӗнтӗм те, пуҫ тавра ҫавӑрса хунӑ 

ҫивӗтсем саланса кайрӗҫ, шурӑ тутӑр тарасана вӗҫсе анчӗ. Малтан вӑл 

пура сарлакӑшӗпе хитрен сарӑлса вӗлтӗртетрӗ, унтан, шыва кĕрсе ӳксе, 

тӗсне ҫухатрӗ. Эпӗ каччӑпа сывпуллашмасӑрах мотоцикл енне ҫаврӑнтӑм, 

анчах вӑл мана алӑран тытса чарчӗ. Эпӗ ун ҫине тепӗр хут пӑхса илтӗм. 

Вӑл ҫамки ҫине ункӑланса аннӑ сарӑ кӑтрисене шӑлса якатрӗ, хӑй пĕр 

чӗнмесӗр куҫран пӑхрӗ. Нумай япала ҫинчен ыйтрӗҫ ҫав куҫсем, хаклӑ 

япаласем пирки каларӗҫ, эпӗ вӗсене ӑнлантӑм, ман кӑкӑр пӗрре, пӗтĕм 

тӗпчене ыталаса илесле сарӑлса, ирӗккӗн те канӑҫлӑн сывларӗ, тепре, 

хӗсӗнсе, пӗтӗм кӗлеткене халиччен ӑнланман туйӑмпа ҫунтарчӗ.  

– Агроном, – терӗм эпӗ ун ҫинчен куҫа илмесӗр. Каччӑ чĕнмерӗ. 

Урӑх ун ҫине пӑхас мар тесе, тусанлӑ ҫул патне чупрӑм, мотоцикла 

тапратса, малалла ыткӑнтӑм, сисмесӗрех тараса еннелле ҫаврӑна-ҫаврӑна 

пӑхрӑм, анчах, хыҫра ҫӗкленекен сӑрӑ тусана пула, ват йӑмрасем айӗнче 

тӗлӗрсе ларакан тӑван ялсӑр пуҫне нимĕн те кураймарӑм.  

...Пысӑках мар пулин те, илемлӗ пирӗн хыҫри кӳлӗ. Йӗри-тавра ватӑ 

йӑмрасем хупласа ларнӑран унӑн шывӗ планах хурарах тӗслӗ курӑнать, 

хĕррисенче вара, хура чаршава ука тытса çаврӑннӑ евӗр, шурӑ лилисем 

чӗтренсе лараҫçĕ, ун ҫинче яланах кӗмӗл шӑрҫа йӑрӑмӗсем пек ҫутӑ 

хумсем пӗр-пӗрне хӑваламалла выляҫҫĕ. Кӳлӗ хӗррине тухсан, эпӗ яланах 

чун ҫӗкленнине туяканччӗ, паян темшӗн сирсе пӑрахмалла мар тунсӑх 

пусрӗ. Йывӑр туйӑма сӳнтерме май шыранӑ евӗр, хӑвӑртрах салтӑнса 

шыва кӗтӗм. Шывӗ ӑшӑ та ҫемҫе, шӑмшака ҫеҫ мар, чуна та кантарать. 

Эпӗ шыва, пӗчӗк ачалла, алӑпа ҫапа-ҫапа илтӗм те, кӗмӗл шӑрҫа пек ҫутӑ 

тумламсем тавраналла сирпӗнчӗҫ, вӗтӗ хумсем ман çума пыра-пыра 

ачашланма пуçларӗç. Кӑкӑрта каллех савӑнӑҫ ҫӗкленчӗ. Эпӗ, сисмесӗрех 

кулса ярса, шурӑ лилисем патне ишсе пытӑм. Вӗсем мана чӗрĕ пекех 

туйӑнчӗҫ, мана шӑппӑн тем каламаҫҫӗ-ши тесе итлерӗм, анчах пӗр сасӑ та 

илтӗнмерӗ, вара икӗ чи пысӑк чечеке татса илсе ҫӳҫ ҫумне тиртӗм те, шыв 

ҫине месерле выртса, малалла ишсе кайрӑм. Ҫак самантра ман ӑшӑмра 

юрӑ кӗвӗленме пуҫларӗ, академире вӗреннӗ чухне пушӑ вӑхӑтра юрлакан 

юрра хуллен юрласа ятӑм. Йӑмра ҫинчи кайӑксем ман сасса хупласшӑн 

тӑрӑшсах чӗвӗлтетрӗҫ, ял ҫумӗнчи хырлӑхра куккук чарӑнмасӑр авӑтрӗ. 

Унтан, кукамай «нумай ан ҫӳре, каҫхи апат ҫимелле пулать» тенине аса 

илсе, ҫыран хĕрринелле ишме пуҫларӑм. Шыв ӑшӑхланчӗ, ура ҫине тӑтӑм. 

Ҫак вӑхӑтра ват йӑмра хыҫӗнчен кӑнтӑрла тараса патӗнче тӗл пулнӑ каччӑ 

тухрӗ те тӳрех ман паталла утма пуҫларӗ, акӑ вӑл шыв хӗрринех ҫитрӗ, 

хӑй ман ҫинчен куҫне илмест. Эпӗ, шыва кӗмелли костюмпа ҫеҫ иккенне 

мансах, ҫыран хĕрринелле, каччӑна хирӗҫ утрӑм. Именӳ, хĕр вӑтанчӑклӑхӗ 

таҫта кайса ҫухалчӗ, эпӗ каччӑ куҫӗнчен тем шыраса пӑхрӑм. Вӑл чӗнмест, 

эпĕ те чĕнместӗп. Садри шӑпчӑксем шӑпланчӗҫ, хырлӑхри куккук та 

юлашки хут ӳркевлӗн авӑтса илчӗ, хӗвелӗн ылтӑн кустӑрми вӑрман хыҫне 

пытанма васкарĕ.  

– Кам эс? – ыйтрӑм эпӗ шӑппӑн, каччӑ ҫинчен куҫа илмесĕр.  

– Кам эс? – терӗ каччӑ та. Ун сӑмахӗсем мана хам сассӑн ахрӑмӗ 

пек туйӑнчӗҫ, эпĕ куҫа хупрӑм. Ҫак самантра хама темле ырӑ тĕлĕк курнӑ 

пек туйрӑм. Темиҫе ҫул хушши ӗмӗтсенче, каярахпа вара ҫывӑрма 

выртсан, куҫа хупсанах, курӑнакан каччӑ халь ман умра тӑрать. Эпӗ, вӑл 

каллех ҫухаласран хӑраса, куҫа уҫрӑм, хальхинче вӑл тӗтре ӑшӗнче 

ирĕлсе каймарӗ. Ҫавӑ, ҫав каччӑ тӑрать! Сасси те унӑнах, каҫсерен ман 

хӑлхара янракан, палланӑ, ҫывӑх сас. Ун еннелле пусрӑм та, ман ура 

тупанне темскер тӑрӑнчӗ, эпĕ картах сикрӗм.  

– Кам эс? Кама шыратӑн? – ыйтрӑм эпӗ тепĕр хут. Ку сӑмахсене 

эпӗ пĕр шухӑшламасӑрах каларӑм, ку вӑл чĕре сасси пулчӗ. Каччӑ ман 

ура ҫине пӑхса илчӗ те чӗркуҫҫи таран шыва ҫутӑ ботинкипех утса кӗчӗ.  

– Эпĕ хирург, – терĕ вӑл пӗшкӗннӗ май.  

Эпĕ тин ура таврашĕнчи шыв юнпа хӗрелнине асӑрхарăм. Каччӑ 

чĕнмерĕ, мана йӑтрĕ те ҫыран хӗрринчи йӑмра тункати ҫине кайса лартрĕ. 

Ура тупанне вӑлта тӑрӑннӑ иккен, хирург ӑна кӑларма та тытӑнмарӗ, мана 

асӑрханса ҫавăтса, пахча ҫумӗпе больница еннелле васкарӗ. Утнӑ май вӑл 

ман ҫине ӑшшӑн пӑхрĕ те кӑкӑрӗ ҫумне ерипен чӑмӑртарӗ. Эпӗ куҫа 

хупрӑм. Ҫак вӑхӑтра тĕнче маншӑн чечек пахчи пулса тӑчӗ, эпӗ ҫав чечек 

тӗнчине, хам ĕмӗтри юрату чӗннĕ тĕнчене вĕҫсе кĕтĕм. Манӑн савӑннипе 

юрлас та, йӗрес те килчĕ. Эпир больницӑна ҫитрĕмӗр. Каччӑ мана пукан 

ҫине лартрӗ те инструментсем хатӗрлеме тытăнчĕ.  

– Пуҫна пӑр, – терӗ вăл ҫирĕп сасăпа.  

Эпĕ пуҫа пӑртӑм, анчах самантлӑха ҫеҫ, унтан вăл скальпель 

тытнине те, ман ура тупанне мӗнле пӑлханса каснине те, вӑлтана таз 

ҫине пӑрахнине те, сурана бинтпа ҫыхнине те куҫ сиктермесĕр пӑхса 

лартӑм. Ман чĕрере пĕрремĕш хут ҫӗкленнӗ юрату ӳссе-сарӑлса пычĕ те 

ыратнине пачах хупласа хучĕ.  

Врач аллине ҫурĕ. Эпĕ ҫаплах хам вырӑнта ларатăп-ха. Манӑн 

тӑмалла та тав туса тухса каймалла ĕнтĕ, анчах эпĕ хускалаймастăп, 

темĕнле ӑнланмалла мар вӑй мана пукан ҫумне пӑталарĕ. Врач ман ума 

пырса тăчĕ.  

– Эпĕ Гена ятлӑ, – терĕ вăл, пӑшӑлтатса.  

– Галя, – тавӑртӑм эпĕ.  

– Чӑвашла лайӑх калаҫатӑр эсир.  

– Эпĕ чаваш.  

– Чӑваш? Эпĕ сире эрмен хĕрĕ пулĕ тесе шутларӑм...  

– Атте ман чӑнах та эрмен пулнӑ, вӑрҫӑра вилнĕ. Анне чӑваш, – 

терĕм шӑппӑн. Ҫак вӑхăтра ҫенĕк алӑкĕ шалтлатса хупӑнчĕ те, пӳлĕм 

алӑкне хыттӑн шаккарĕҫ. Эпӗ, ура ҫине сиксе тăрса, алӑк патнелле ярса 

пусрӑм.  

– Сире утма юрамасть... Алӑка тепĕр хут шаккарĕҫ. Гена, мана 

пукан ҫине лартса, алăк патне ыткӑнчĕ.  

– Ӑҫта каятӑн? – персе ятӑм эпĕ.  

– Сирĕн кĕпĕре илме... Эпӗ хӑвӑрт, – терĕ те каччӑ пӳлĕмрен тухса 

кайрĕ.  

Эпĕ шыва кӗмелли костюмпа ҫеҫ лариине асӑрхарӑм. Пӳлĕмре 

пĕр-пĕччен юлсан, ҫунса тухасла вӑтантӑм. Гена киличчен тухса каяс 

тесе, алăка уҫса ятӑм ҫеҫ, хирĕҫ кĕрекен ҫынна пырса ҫапӑнтӑм. Ку Гена 

пулчĕ, вӑл мана каялла ҫавӑтса кĕртрĕ те кĕпене тӑхӑнма пулӑшрĕ.  

Кĕтсе тӑракан ҫыннӑн тӳсĕмлĕхĕ пĕтрĕ пулас, алӑка уҫса ячĕ. 

Пӳлĕме хамӑр ялти тракторист кӗрсе тăчĕ, мана курсан, тĕлĕнсех кайрĕ.  

– Галя... мĕн пулнӑ сана? 

– Урине вӑлта тӑрӑннӑ, – тавăрчĕ врач маншăн. Тракторист ман 

ҫине чеен пӑхса илчĕ, унтан хай мĕншĕн килни ҫинчен хыпаланса калама 

тьттӑпчĕ. Эпĕ пӳлĕмрен шăппӑп тухса кайрӑм. 

Каҫхи апат ҫинчен-и халь шухӑш? Эпӗ тӳрех сад пахчине кӗтӗм. 

Сачӗ ытла пысӑках мар пирӗн, анчах хитрелӗхĕпе такама та илӗртмелле. 



 
 

238 

 

Ретӗн-ретӗн лартса тухнӑ лапсӑркка улмуҫҫисен хушшинче тӗрлӗрен 

ҫырла тӗмисем ӳсеҫҫӗ. Кӳлӗ хӗррине кайма ятарласах сукмак хывнӑ. Вӑл 

крыльца патӗнчен пуҫласа кӳлӗ хӗррине ҫитичченех ҫип ҫапнӑ пек тӳрӗ 

тӑсӑлать; сукмакӑн икӗ енӗпе чечексем: вут пек хӗрлӗ ҫеҫкеллӗ астра, 

герадь, гладдолус, шӑнкӑрав чечекӗ... Карта вӗҫӗнче сирень, кӳлӗ патӗнчи 

кӗтесре пилешсем, унтах вӑтанчӑк хӗр пек пуҫне усса ларакан ҫамрӑк 

хурӑн. Ку манӑн чи юратнӑ вырӑн. Унта хыҫлӑ тенкел те пур. Вуннӑмӗш 

класра вӗреннӗ чухне эпӗ ҫак вырӑнта уроксене, экзаменсене хатӗрленме 

юрататтӑм, академире вӗреннӗ чухне вара чун иленнӗ вырӑна час-часах 

тӗлӗкре кураттӑм. Эпӗ ҫак тенкел ҫине пырса лартӑм. Кӑтра хурӑн мана 

кĕтсе тунсӑхланӑ пулас, эпӗ пырса ларсан, ҫамрӑк пӗвӗпе ман еннелле 

кӑштах авӑнса илчӗ те тенкӗ евӗр ҫулҫисемпе алӑ ҫупса ячӗ. Сулхӑн ҫил 

каҫ ҫывхарса килнине систерчӗ. Вӑл чӑрсӑр ача пек малалла чупса кайрӗ, 

ҫатан карта хӗрринче ӳсекен хурлӑхан тӗмӗсене чӑштӑртаттарса 

ачашларӗ, унтан, ҫинҫе пилеш туратӗнчен уртӑнса, чуччу ярӑнчӗ, вара, 

улмуҫҫисем хушшине йӑпшӑнса, каллех эпӗ ларакан хурӑн патне пычӗ. Те 

хурӑн пахчари ытти йывӑҫсенчен ҫӳллӗрех пулнӑшӑн, те ытла мӑн 

кӑмӑллӑ та кӑтра пулнӑшӑн, ҫил ӑна ытти йывӑҫсенчен ытларах савнӑн 

туйӑнать. Вӑл пӗр туратран тепӗр турат ҫине уртӑнчӗ, шухӑ ача пек 

шӑхӑра-шӑхӑра илчӗ. Пахча тепӗр вĕҫӗнче шӑпчӑк каҫса кайса юрларӗ. 

Хурлӑхан тӗмӗ ӑшӗнче ҫепӗҫ чӗлхеллӗ кайӑк тем ҫинчен чӗвĕлтетсе 

калаҫкаларӗ те ыйха путрӗ. Эпӗ пĕр хушӑ ҫутҫалталӑка ытараймасӑр пӑхса 

лартӑм. Паян ман телей ҫунат сарчӗ, кашни йывӑҫа, ӳсентӑрана пырса 

ыталас килет. Чӗрере ӑшӑ, пӗтӗм ӗмӗр хушши кӗтсе пурӑннӑ асамлӑ ҫумӑр 

чашласа ҫуса иртнӗ пек уҫӑ та таса. Ҫак самантра эп ним ҫинчен те 

шухӑшламарӑм. Сасартӑк манран инҫех те мар ура сасси илтӗнчӗ. Эпӗ 

улмуҫҫисем хушшинче палӑракан мӗлке патнелле ыткӑнтӑм.  

– Галина, хӗрӗм, эпӗ сана кӗтсе илеймерӗм, – терӗ кукамай, утма 

чарӑнса. Вӑл ман ҫине сӑнавлӑн пӑхса илчӗ пулас та, урана ҫыхнӑ шурӑ 

марльӑна асӑрхасан, хыпӑнса ыйтрĕ: 

– Уруна мӗн пулнӑ тата? Мӗншӗн ҫыхнӑ?  

Эпӗ кулса ятӑм.  

– Нимӗн те пулман, кукамай, нимĕн те пулман... – ӑна 

хулпуҫҫийĕнчен ыталарӑм та, эпир кил еннелле хуллен утрӑмӑр.  

– Галина, сана паян тем ӑнланмалла мар... 

Эпĕ кукамай умне тӑтӑм. Вӑл ман ҫине тинкĕрсе пăхрĕ, анчах 

тӗттӗмре нимех те асӑрхаймарӗ пулас, ҫапах та манӑн кашни хусканура, 

сасӑра, пурнӑҫӑмра пысӑк улшӑну пулнине сисрӗ ӗнтӗ. Вӑл, паллах, эпӗ 

чӗнессе кĕтрĕ, анчах паян сӑмах тӗлӗшӗнчен эпĕ ытла та чухӑн, сӑмахсем 

ҫыхӑнмаҫҫӗ, хам мӗн калас тенин ҫуррине те калаймастӑп. Кукамай мана 

ӑнланчӗ пулас, хулран тытрĕ те саркаланса тем пысӑкӑш ӗмӗлке саракан 

улмуҫҫи хӳттинчен уйӑх ҫутин енне илсе тухрӗ. Эпӗ кӑвак тӳпенелле 

пӑхрӑм. Тӗнчере кам курман пуль ахах пек ҫӑлтӑрсемпе тулса ларнӑ 

ҫуллахи тӳпене, пӗччен пулин те хӑй илемӗпе хӗпӗртесе кулакан уйӑха! 

Ытла та мӑн кӑмӑллӑ пулӗ ҫав вӑл, хӑй пӗчченнишӗн ним чухлӗ те кичем 

мар пек ӑна, хӑйӗн илемӗсӗр пуҫне нимӗн те кирлӗ мар ӑна, пурне те 

хӑйӗн ҫине пӑхтарни те ҫитет-тӗр уншӑн. Эпӗ ҫутҫанталӑка мӗн ачаран 

юрататӑп. Пӗчӗк чухне, алла сарса, куҫ сиктермесӗр тӳпенелле пӑхаттӑм, 

унти катрам пӗлӗтсем маншӑн тем тӗрлӗ япала та пулатчӗҫ: хӑшӗсем 

пысӑк утӑмсемпе ярса пусакан улӑп майлӑ, теприсем питне тутӑрпа 

хупланӑ хӗр пек, виҫҫӗмӗшсем вара юмахри лаша утланнӑ паттӑр евĕр. 

Ҫапах та ҫутҫанталӑк илемне эпӗ нихҫан та паянхи пек уҫҫӑн 

ӑнланайман, хаклайман иккен. 

Кукамай ман ҫине пӑхса кулса илчӗ. Ара, вӑл та кукамай пулса 

ҫуралман-ҫке-ха, ман пекех ҫирӗм виҫҫӗре те пулнӑ, анчах вӑл, ман пек, 

диплом илсе малтанхи ҫул ӗҫлекен ҫамрӑк специалист мар, пӗр ачаллӑ 

учительница, тӑлӑх арӑм пулнӑ. Эпӗ ун куҫӗсенче темӗнле хӑрушлӑх 

умӗнхи канӑҫсӑрлӑха куртӑм, чӗпписем вӗҫес умӗн, вӗсене хӑйсенчен 

уйӑрса ярас чухне, акӑшсем ҫапла пӑлханаҫҫӗ-и, тен...  

– Кам вӑл? – ыйтрӗ кукамай.  

Ун сассинче пӑшӑрханни те, савӑнни те сисĕнмерӗ. Анчах унӑн 

тути чӗтренине асӑрхасан, ҫав тери аванмарлантӑм. Ҫав самантра урана 

хурлӑхан турачӗ перӗнчӗ те, эпӗ хӑрах ура ҫинче сиксе илтӗм.  

– Астӑварах эсӗ... – асӑрхаттарчӗ кукамай. – Хирург-и? Аван, 

хитре каччӑ. Паян ирхине паллашрӑм унпа, – юлашки сӑмахӗсене вӑл 

хӑйпе хӑй сӑмахланӑ евӗр каларӗ. Унтан ырхан аллине ман пуҫ ҫине 

хучӗ: – Эпĕ сана, кирек кампа пулсан та, телей ҫеҫ сунатӑп, Галина, – 

терӗ вӑл шӑппӑн.  

Ҫак вӑхӑтра юнашар тӑкӑрлӑкра хуткупӑс сасси илтӗнсе кайрӗ. 

Темшӗн ӗсӗклерĕ вӑл, ассӑн сывларӗ, такама чӗнчӗ, тунсӑхларӗ.  

– Аркадий пулас, – терĕ кукамай, манӑн малалла усӑннӑ ҫивĕте 

сирсе. – Ӑшӑ чӗреллĕ каччӑ, пĕр-пĕр хĕр телейӗшӗн ҫуралнӑ-тӑр. Эсӗ 

вĕреннĕ чухне ялан сан пирки... 

Кукамай сӑмахĕсем ман хӑлхана кĕмерĕҫ. Хуткупӑсӑн тунсӑхлӑ 

сасси те маншăн тĕлĕнмелле хаваслӑ кӗвĕ пек илтĕнчĕ. Манӑн пӗтĕм 

тĕнче илтмелле юрлас килчĕ. Эпир пӳрте кĕтĕмĕр.  

– Ҫын юратупа ҫеҫ пурӑнаймасть, апат та ҫимелле, – терĕ кукамай, 

ман ҫине ӑшшӑн пӑхса.  

Кукамай калани пĕрре те тӳрре килмерӗ. Сӗтел хушшине ларсан та 

манӑн ҫиес килмерĕ. Эпĕ тутӑ, чунра уҫӑ та канӑҫлӑ. Хамӑн пÿлĕме 

кĕрсен вара тӗлĕнсех кайрӑм: унти пур япала та ҫĕнелнĕ, хитреленнĕ. 

Пĕр самант эпĕ пӳрт умӗнчи пахчари чечек ҫурнӑ сирень ҫине пӑхса 

тӑтӑм, унтан чӳречене уҫса ятӑм, пӳлĕме чи малтан сирень шӑрши кĕрсе 

тулчӗ, вара ман пӗчĕк пӳлӗм чӑн-чӑн ҫӑтмах пек пулса тӑчӗ. Эпӗ, 

вӑраххӑн салтӑнса, ҫывӑрма выртрӑм. Акӑ хуллен ӗсĕклекен хуткупăс 

сасси пирĕн пахча тĕлне ҫитсе чарăнчĕ. Аркадий ҫывӑрмасть.  

Чӗре пӗр хут ҫеҫ савать...  

Ман чунра юрӑ сӑмахӗсем пуҫтарăнса пычĕҫ, эпĕ сасасӑр юрларăм. 

Тулса ҫитнĕ уйăх сирень ҫеҫкисемпе выляса тӑчĕ-тăчĕ те майӗпен уҫă 

чӳречерен пырса уртӑнчӗ, пĕр авӑк пӳлĕме кĕме хӑраса чĕтренсе тӑнӑ 

хыҫҫӑн чӳрече сакки ҫине сиксе ӳкрĕ, вара, асӑрхануллӑн шуса, ман 

минтере ҫутатрĕ. Вăл мана ҫупӑрларĕ, ачашларĕ, анчах эпĕ унӑн ӑшшине 

те, ҫепĕҫлĕхне те туймарӑм. Ҫак вӑхатра чӳрече умĕнче хуллен, 

асӑрханса пусакан ура сасси илтĕнсе кайрĕ. Эпĕ пӗр самант сывлама 

чарӑнса итлерĕм. Ура сасси ҫывхарса-ҫывхарса пычĕ те, чӳрече еннелле 

тăсӑлса ӳсекен сирень турачĕ лӑстӑртатса силленчĕ. Эпĕ, вырӑн ҫинчен 

ҫĕкленсе, пĕр самант хытса тӑтӑм, унтан, чĕрне вĕҫҫĕн утса, чӳрече патне 

пытӑм, шурӑ чаршава сирсе, пахчаналла тинкертĕм. Сирень тĕмĕ айĕнче 

Гена тӑрать. Ĕнтĕ уйӑх та пахча хыҫнелле шуса анчĕ, тухӑҫа кӑвак сӑн 

ҫапрĕ, Гена ҫаплах сирень тĕми айĕнче тӑрать-ха. Аслӑк айĕнчи автан 

хӑйĕн хăрӑлтирех сассипе хыттӑн авӑтса ярсан, вӑл ыйхӑран вӑраннӑ ҫын 

пек шартах сикрĕ. «Гена!» – чутах кăшкӑрса ямарӑм эпĕ. Акӑ вӑл кантăк 

патнех пычĕ, аллинчи чечекне пичĕ ҫумне тытрĕ, унтан уҫă кантӑк витӗр 

чӳрече сакки ҫине хучĕ те пысӑк утăмсемпе пахчаран тухса ҫухалчĕ. Эпĕ 

чечек ҫыххине алла илтĕм. Вĕсем чĕрĕ, нӳрĕ. Эпĕ вĕсене асӑрханса чĕре 

ҫумне тытса чӑмӑртарӑм, унтан кантӑка хупрӑм та, пите чечек ҫыххипе 

хупласа, кĕҫех ӑшӑ ыйхӑ ытамне кĕрсе ӳкрĕм.  

Ҫутӑлчӗ. Эпĕ, чӳрече каррине хӑрах алӑпа сирсе, чӳречерен 

пăхрӑм. Сирень ҫеҫкисем ҫинче шултра сывлăм тумламĕсем ҫакӑнса 

тӑраҫҫӗ, ҫулҫӑсем ҫав тумламсен йывӑрӑшӗпе ҫĕрелле усӑннӑ. Чӳречене 

уҫса ярсанах, ман пĕчĕк пӳлĕм юрӑ сассипе тулса ларчӗ. Саркайӑк, чĕкеҫ, 

хырлӑхра авӑтакан куккук сассисем, пӗр пулса, тĕлĕнмелле хитре кĕвве 

пĕрлешрĕҫ – пĕтĕм ҫӗр чӑмăрӗ юрлать тейӗн. Ман чунра та сӑмахсӑр кĕвĕ 

шӑранчĕ. Эпĕ, пӳлӗм алӑкне асӑрхануллӑн уҫса, зала тухрӑм, – кукамая 

ыйхӑран вӑратас килмерĕ, анчах вӑл манран маларах тӑнă иккен, эпӗ 

чӗрне вĕҫҫĕн утнине курсан, ман ура ҫине пӑхса илчӗ те:  

– Пӗр-икĕ кун килтех лармалла пулӗ, уру шыҫса кайсан, вӑхӑта 

тата ытларах сая ямалла ан пултӑр, – терĕ.  

Эпĕ чĕнмерĕм, унӑн сӗт шӑрши кӗрекен аллине чуптурӑм та 

картишне васкарӑм, тепĕр темиҫе минутран ĕнтĕ эпĕ хирте пултӑм. Ялтан 

инҫе те мар, ҫул хĕрринчи Генӑпа пĕрремĕш хут тĕл пулнӑ тараса патне 

чупса пытӑм. Витре туп-тулли, такам шыв ӑсса ĕҫнĕ пулас. Эпĕ ӑна 

тăкмарӑм, умарах шутарса лартрăм та ĕҫме пикентӗм, ҫав вӑхӑтра шыв 

ҫинче сăнӑм чӳхеннине куртӑм. Пĕр самант ним шухăшламасăр ун ҫине 

пӑхса тӑтӑм. Генӑпа тĕл пулнӑ саманта аса илтĕм. Эпӗ шыв ыйтнӑччĕ-ҫке, 

ун чухне ман чăнласах ӑш хыпнӑччĕ, анчах ĕҫеймерĕм... «Ĕҫеймерӗн ҫав! 

Пуҫӑнти тутӑру тарасана мĕнле вĕҫсе анса шывра путнине асна ил-ха тата! 

Эсĕ савнӑ ҫын ӑна илесси пирки сӑмах та тапратмарĕ-ҫке!» – янраса кайрӗ 

хӑлхара темĕнле халиччен илтмен сасӑ. Эпӗ ҫӳҫенсе илтӗм, унтан, витрене 

аяккарах шутарса, мотоцикл патне васкарӑм. 

Малтан эпӗ тӑм ҫырми таврашĕнчи тулӑ уйне ҫул тытрӑм. Тулӑ 

уйӗ. Питĕ анлӑ вӑл, икĕ-виҫĕ ҫулҫа ҫитнӗ калча ирхи ҫилпе имшеррĕн 

чĕлтĕртетсе хумханать: вӑл кашни минутрах малалла туртӑнать, кӑпӑшка 

ҫӗр сĕткенне ĕмсе вӑй илет. Эпĕ калчана алӑпа сĕртĕнсе пӑхрӑм, вӑл 

темшĕн мана сӑпкари ача евĕр туйӑнчĕ. Вӑл ӳсет, ӑнланмалла мар 

сӑмахсемпе тем калаҫать.  

Унтан ыраш уйне кайрӑм. Калча пӗр каҫрах палӑрмаллах ӳссе 

патмарланнӑн туйӑнчĕ мана, ун ҫийĕн ирхи ҫилпе ӑрша чупать.  

– Айванскерсем, пурнӑҫа ним чухлĕ те ӑнланмастӑр эсир, – терĕм 

эпĕ. Ман умри калча ҫилпе ҫĕре ҫитиех авăнса илчĕ те, чӑштӑртатнӑ сасӑ 

вӑйланчĕ. Тепĕр ҫыншӑн ку чӑштӑртатнӑ сасӑ ҫеҫ пулĕ, анчах эпĕ ӑна 

урӑхла илтетĕп. Ку вӑл юрӑ, ӳсентӑранӑн этеме мухтаса кĕвĕлекен 

симфонийĕ. Ăна тырпул мĕн вырса пуҫтаричченех шӑратать. Эпĕ ыраш 

хушшнчи ҫумкурăка пăхса ҫӳрерӗм. Аптрамаллах мар. Кӑҫал йытпырши 

çук тесен те юрать, эппин, иртнĕ ҫул икĕ хут ҫумлани пысӑк усӑ кӳчĕ. 

Вырӑс мӑянĕ те нумаях мар, анчах пур-ха. Тепрер эрнерен вĕсем аяла 

пулаҫҫĕ те хӑйсемех пĕтеҫҫĕ. Ыраш питĕ парка, калчана икĕ хут 

апатлантарни лайӑх пулчĕ. Хӑнӑхнӑ йӗркепе, эпӗ хире йӑлтах пӑхса 

ҫаврӑнтӑм, мана ӑнса пулакан тырӑ калама ҫук савӑнтарчĕ. 

Тӗттӗмленеспе ирхи ҫĕртме хӑпартакан трактор патне пытӑм.  

Мана курсан, тусанпа, мазутпа вараланса пĕтнĕ Аркадий хаваслӑн 

кулса илчӗ, тракторне чарса, кабинӑран тухрӗ.  

– Салам уй-хир пикине! – терĕ вӑл. Унтан тусанлӑ пиншакне шыв 

пички ҫумне пӑрахрĕ те витрери лĕпленсе кайнӑ шывпа ҫӑвӑнма пуҫларĕ.  

– Паян нумай ĕҫленĕ эсĕ, – сӑмах хушрӑм эпӗ.  

– Ӑхӑ, – терĕ Аркадий ҫӑвӑннӑ май.  

– Авӑ, килет, – хушса хучĕ хӑй ҫавӑнтах.  

– Ăҫта?.. Кам?..  

– Авӑ! – трактор хыҫнелле шыв сирпĕтрĕ Аркадий. Çутӑ 

тумламсем анакан хĕвел ҫутинче кĕреннĕн курăнса, ҫĕре йывӑррӑн 

ӳкрӗҫ. Каччӑ, аллипе тепĕр ывӑҫ шыв ӑсса илсе, ман ҫинелле сирпĕтрĕ. 

Часах Василь пичче кĕлетки курăнса кайрĕ.  

– Чим-ха, халех шыва ан кĕрт-ха мана. Эпĕ кӳлĕре кĕрес тенĕччĕ, – 

аяккарах пӑранса тӑтӑм эпĕ.  

– Эпĕ те санпа пĕрле шыва кĕме ĕмĕтленеттĕм те, халĕ ĕнтĕ сана 

кӳлĕ хĕрринче кĕтекен пур, – йĕпе аллипе ҫӳҫне шӑлса илчĕ Аркадий.  

– Кун пек ĕҫлесен, ыран культиваци туса пĕтеретĕр, – сӑмаха 

пӑрма тӑрӑшрӑм эпĕ. Василь пичче, Аркадие улӑштаракан тракторист, 

пире сывлӑх сунса, кабинăна кĕрсе ларчĕ.  

– Эсĕ те тусанланнӑ, кил, питне ҫӑвам, – терĕ Аркадий, ывçипе 

шыв ăсса илсе.  

– Тавтапуҫ, эпĕ... эс мĕн ашкӑнатӑн, ара? – каялла чакрӑм эпĕ. вӑл 

ман паталла утнине курсан.  

Вӑл ҫывӑхах пырса тачĕ. Эпĕ ун ҫине тинкерсе пӑхрӑм. Чӑнах та, 

Аикадий хитре каччӑ. хĕрачанни пек тӑпӑлкка хĕрлĕ туталлӑ, хура куç 

харшиллĕ, таса чакӑр куҫĕсем яланах ăшшӑн, çын ҫине тӳррĕн пӑхаҫҫĕ. 

Хура ҫӳҫĕ кӳлĕ ҫийĕ пек хумлӑ. Чиперскер, хӑйĕн кĕске ĕмĕрĕнче миҫе 

хĕр чĕрине вут хыптарман пулĕ вӑл! Анчах ҫунма ĕлкĕреймен... Пӑхатӑп 

та, халь вӑл ҫунмаллипех ҫунать, чакӑр куҫĕнчен вĕри хĕлхемсем 

сирпĕнеҫҫĕ. Аркадий аллине ҫĕклерĕ, эпĕ вăл ыталаса илет пулĕ терĕм.  

– Мĕн эс, асту, ан ачалан! – хыттӑнрах каларӑм ӑна. Вăл, эх! тесе, 

аллине сулчĕ те пысӑк утӑмсемпе ман мотоцикл еннелле утса кайрӗ. Эпӗ ун 

хыҫҫӑн пытăм. Аркадий кӗҫех вӑрт ҫаврӑнчӗ те мана куҫран тинкерчӗ. Унӑн 

шуранкарах сӑнӗ палан пек хӗрелнĕ, тути кăшт ҫеҫ сисĕнмелле чӗтрет.  

– Галя, – терĕ вӑл, тӑруках утма чарӑнса. – Тĕлӗнмелле япала 

пурнӑҫ. «Этем ҫĕнтереймен йывӑрлӑх ҫук», – теҫҫӗ, эпӗ ҫакна ĕненеттĕм. 

Хам вӑй-хала шанса, илемлӗ пурнӑҫ тума ӗмӗтленеттĕм. Анчах этем 

ҫӗнтереймен йывӑрлӑх та пур иккен. Вӑл хӑйне тиркекен чĕрене вӑйпа 

та, ырӑпа та савтарма пултараймасть. Эпӗ ҫакна халь тин ăнлантӑм. Галя, 

сансӑр ман пурнӑҫ нихӑҫан та тулли пулмĕ.  

Эпĕ ним чĕнме аптӑраса тӑтӑм.  

– Чӗнместӗн. Эпĕ сана хам чӗрере хӑвӑнтан ирӗк ыйтмасӑрах 

вырнаҫтарнӑ...  

– Аркадий, Лида питӗ лайӑх хӗр, юратать вăл сана...  

– Пĕлетĕп, анчах Лида эсĕ мар-ҫке...  

– Ан кӳрен те, Аркадий, эпĕ те сана ҫавӑн пекех тавӑрнӑ пулӑттӑм, – 

терĕм эпĕ.  

Аркадий салхуланчĕ.  

– Эпĕ – тракторист, вăл – хирург... Вӗренеймерӗм ҫав эпĕ, 

вĕренеймерĕм.  

– Мӗн калаҫатӑн, Аркадий? Ҫынна вӗреннӗшӗн ҫеҫ юратаҫҫĕ-и?  

– Ҫапах та вӗреннӗ ҫын вĕреннӗ ҫынах. Хӑйне тыткаласси те 

пирӗнни пек мар, калаҫӑвĕ те. Манпа мӗн, эпĕ сана радиатор, мотор 

ҫинчен ҫеҫ ҫӗр каҫиччен каласа пама пултаратӑп. Ку саншӑн интереслӗ 

мар, ху та вĕсем ҫинчен манран кая мар пĕлетӗн.  

Мана темшĕн питĕ салху пулса кайрĕ. Ку вăл Аркадий ҫак 

сăмахсене кӗтмен ҫĕртен каланӑшӑн мар, эпӗ вӑл ҫапла каласса пĕлетĕп. 

Тахҫан ҫав сӑмахсене кĕтсе тунсӑхланӑ самантсем те пулнӑ манӑн. Анчах 

халĕ, Генӑпа тĕл пулнӑ хыҫҫӑн, вӗсем мана иментереҫҫӗ ҫеҫ.  

Аркадий мана куҫран тинкерсе пӑхать, унӑн хĕлхемӗсем тӳрех 

чĕре патне ҫитеҫҫӗ. Пĕрех хут, алӑран тытсан, ыталама тӑрсан, тӗртсе 

ярӑттӑм та, чуна ҫӑмӑлтарах пулĕччĕ, анчах ҫын куҫне мĕнле тӗртсе ярӑн.  

– Ӑнлантӑм ĕнтӗ, Галя! Эсĕ ман ĕмӗтре пулнӑ, ĕмӗтре ҫеҫ юлтӑн 

иккен.... Эс савмастӑн мана, чӗрӳне урӑххине уҫса кӗртрĕн. Эсӗ кирек 

камӑн пулсан та, кирек хӑҫан та, кирек ӑҫта та ман чĕрере. Сакӑр ҫул 

ӗнтӗ эсӗ ман чӗрере, хирургӑн вара...  

– Аркадий, эппин, мĕншӗн эсĕ сакӑр ҫул каяллах ун ҫинчен мана 

систермерĕн? – персе ятӑм эпĕ, ӑна сӑмахне пĕтерме памасӑр. Аркадий 

сулахай аллипе ҫӳҫне шӑлса илчĕ, пӗр ури ҫинчен тепĕр ури ҫине 

пускаларĕ.  

– Мĕншӗн тетĕн-и? Каламан – аван. Ман пурнӑҫ ун чухне пӗр сана 

курнипех тулли пулнӑ...  

Ку сӑмахсене илтсен, эпĕ ним ӑнланмасӑр хытса тӑтӑм. Пӗр касӑ 

вӑйлӑ ҫил варкӑшса килчӗ те ыраш калчине чӑштӑртаттарса 

хумхантарчӗ, мана вĕсем те тӗлӗннӗн туйӑнчӗҫ.  

– Эпĕ сана кун ҫинчен калама паянхи кунччен те хӑюлӑх 

ҫитереймерӗм, иментӗм. Халӗ калатӑп ӗнтӗ. Ан тив, хӑҫан та пулин 

пӗччен чух аса илĕн.  

Эпӗ пуҫа усрӑм. Чӑнах та, Аркадий тĕрӗссинех калать: этем хӑй 

туйӑмĕпе кӗрешнӗ ҫӗрте вӑйлах мар иккен. Эпӗ ӑшӑмра ӑна Генӑпа 

танлаштартӑм: чун Гена еннеллех туртӑнчӗ.  

– Ҫапла, ытла телейлӗччӗ маншӑн ҫав самантсем, – пуҫларӗ каллех 

Аркадий. – Эпӗ, юлташсемпе урамра ҫӳренӗ хыҫҫӑн, вӑрӑ пек пытанса, 

сирӗн пахчана кӗреттӗм, унтан лаҫ енчи хӳме урлӑ кушак пек пӗр сасӑсӑр 

каҫаттӑм та сирӗн ҫенӗк ҫумӗнче лараттӑм. Эсӗ ҫенӗкри пĕчĕк чӑланта 

ҫывӑраттӑн. Мана эсӗ сывлани те илтĕнетчӗ. Хӑшпӗр чухне эсĕ хӑвӑрт 

салтӑнаттӑн та сӑвӑ калаттӑн, хуллен юрлаттӑн. Маншӑн эсӗ пирӗшти пек 

туйӑнаттӑн... Кĕр ҫитсен ман пурнӑҫ кичемленетчӗ. Вара эпӗ хӑвӑртрах 

ҫутӑласса, санпа шкулта тӗл пуласса кĕтеттĕм. Эсӗ академие вĕренме 

кайсан, маншӑн каласа ӑнлантарма ҫук асаплӑ кунсем пуҫланчӗҫ.  

Вӑл пуҫне сулкаласа илчĕ. Ун кашни сӑмахӗ ман чӗрене сӑнӑ пек 

пыра-пыра тӑрӑнчӗ, эпĕ ӑна чунтанах хисеплетӗп, анчах урӑххине юрататӑп 

пулсан, мӗн калам-ха? Хисеплетӗп эпӗ Аркадие. Генӑна тӗл пулман пулсан, 

ӑна халӗ; «Аркадий, эпӗ юрататӑп сана», тесе те каланӑ пулӑттӑм-и, тен, 

анчах хисеплессине этем хӑйĕн чӗринчи юрату вырнаҫмалли пушӑ вырӑна 

тултарма ҫеҫ шутласа кӑларнӑ, теҫҫĕ. Апла пулсан, ӑна пурпӗрех хӑҫан та 

пулин чӑн-чӑн юрату килсе хӑваласа кӑларать те хӑй вырӑнне хӑех 

йышӑнать... Эпĕ нимӗн шарламасӑр мотоцикл патне утрăм. Аркадий, ӳсӗр 

ҫын пек, тикĕс мар утӑмсемпе ман хыҫран пычĕ.  

– Чӗнместӗн... пĕлетĕп... Каҫхине хирург ҫӗрӗпех сан чӳречӳ 

умӗнче тӑчӗ. Питĕ юрататӑн-и?  

Эпĕ, унпа килӗшсе, пуҫа султӑм.  

– Ҫынна вӑйпа, ӳкĕтленипе савтарма та, сивĕтме те ҫук, – терӗ 

шухӑшлӑн Аркадий, пуҫĕнчи кӑвак беретне пусса лартнӑ май.  

– Аркадий, тӗттӗмленет, лар атя, яла таврӑнар, – терӗм эпĕ.  

– Ҫук, Галя, эсӗ хыҫала лар. Паян эпӗ ярӑнтарам сапа.  

– Кун каҫиччен ывӑнтӑн пулĕ, – терĕм эпӗ ӑна ним калама аптранипе.  

Вăл мотора хускатрĕ те мотоцикла май килнĕ таран хытӑ хӑваларӗ. 

Эпӗ сиктернипе ун ҫумне ҫапӑна-ҫапӑна илтӗм.  

– Ан хӑра, тыт манран, атту ӳксе юлӑн, – кӑшкӑрчӗ вӑл.  

Акӑ эпир хиртен вир ҫумласа таврӑнакан хӗрсене хӑваласа 

ҫитрӗмӗр. Ҫулӑн икӗ айккинелле пӑрӑннӑ хӗрсем пирӗн хыҫран темӗн 

кӑшкӑрчӗҫ, хӑвӑрт пынипе сӑмахӗсене илтеймерӗм, анчах ӑнлантӑм. 

Ĕнтӗ яла кӗме те инҫе марччӗ, кӗтмен ҫӗртен Аркадий мотоцикла каялла 

ҫавӑрчӗ те, килнӗ ҫулпах ҫӗнӗрен хир еннелле ыткӑнтӑмӑр. Часах хамӑр 

тин иртсе килнӗ хĕрсем патне ҫитрӗмӗр.  

– Эй, мурсем, хӑҫан туя чӗнетӗр? – кӑшкӑрчӗҫ хӗрсем.  

Эпир вӗсенчен ҫил пек иртсе кайрӑмӑр.  

– Аркадий, ӑҫта каятпӑр эпир? – кӑшкӑртӑм ӑна хӑлхинчен.  

– Эх, Галя, хамӑрӑн юратӑва ҫапла хӑваласа ҫитсе тытас пулсан! – 

пуҫне ман еннерех пӑрса кӑшкӑрчӗ Аркадий.  

– Атя киле! – терӗм эпӗ.  

– Ан хӑра! Унтан вӑл, утма ҫулпа киремет хӑви патнелле пӑрӑнса 

кӗрсе, ҫырма вӗҫĕнчи ватӑ йӑмра еннелле ыткӑнчӗ, тепĕртакран вара 

мотоцикла хытӑ пынӑ ҫӗртех ҫавӑрчӗ те, эпӗ кӑшт ҫеҫ ӳксе юлмарӑм, ӑна 

пилӗкӗнчен ҫатӑрласа ыталарӑм.  

– Тавтапуҫ, Галя! – терĕ Аркадий пусӑрӑнчӑк сасӑпа. Вара 

мотоцикл ял еннелле ҫул тытрӗ. Каҫхи сулхӑн ҫил, ман пите ҫапӑнса, 

хӗртнӗ тимӗр пек пӗҫертрӗ. Акӑ ĕнтӗ яла кӗтӗмӗр. Хӗреслĕ урам тӗлӗнче 

хĕрсем карталанса вӑйӑ юрри шӑрантараҫҫӗ, каччӑсем купӑсҫӑ тавра 

пуҫтарӑннӑ, ташлаҫҫӗ.  

«Вӑт тӗнче, телейпе савӑнӑҫ ялан хурлӑхпа пӗрле ҫӳрет иккен, 

хуйхӑ та ҫапла телейпе пӗрлех ҫӳрет-ши?» – шухӑшласа илтӗм эпĕ. 

Аркадий хӑйсен тӗлӗнче мотоцикла чарчӗ.  

– Ҫитрӗмӗр, – терӗ вӑл, хӑйпе хӑй калаҫнӑн. Эпир ал памасӑрах 

уйрӑлтӑмӑр. Аркадипе калаҫнӑ хыҫҫӑн эпӗ питӗ пӑлхантӑм. Киле часрах 

ҫитес кӑмӑл та сӳнсе ларчӗ. «Паян колхоз садĕнче пулман-ҫке эпĕ», – 

шутласа илтӗм те унтала ҫул тытрӑм. Тӗрӗсрех каласан, мана Руфа аппа 

патне чун туртрĕ...  

Илемлӗ вырӑнта колхоз сачĕ: ҫурҫӗр енчен ӑна сӑрт хӳтӗлет, 

хӗвелтухӑҫ енчен – вӑрман. Ҫавна пула вӑл нихӑҫан та сивӗсенче 

аптрамасть. Сад варринче ут таканӗ евӗр кӳлӗ ҫуталса выртать. Эпӗ 

лартнӑ чиесем те чылаях çитĕнчӗҫ ĕнтӗ, тепĕр ҫултан слива та ҫимĕҫ 

пама тытăнать.  

Мотоцикл сассине илтсе, Руфа аппан ҫӑмламас шурӑ йытти мана 

хирӗҫ тухрĕ, ҫинҫе сассипе тем ятлаҫкаларӗ те тӳрех кӳлĕ енне чупрӗ. 

«Карчӑк ҫывӑрма выртман, кӳлӗ хӗрринче ӗнтĕ», – шутларӑм та тӳрех 

унта утрӑм. Чӑнах та, Руфа аппа кӳлӗ хӗрринче ларать. Унӑн ӗлӗк тӗм-

хура пулнӑ ҫӳҫӗ, тӗл-тӗл шурӑ пайӑркасемпе витӗннӗскер, ырхан 

хулпуҫҫийӗсем ҫийӗпе сапаланнӑ. Эпӗ ӑна сывлӑх сунтӑм.  

– Э-э, Галина хӗрӗм, эпĕ сана килет пулӗ терӗм ҫав, кӗтрӗм паян, – 

вӑл ман енне ҫаврӑнчӗ те, эпӗ унӑн сӑнӗ ҫав тери салхуллӑ пулнине 

асӑрхарӑм.  

– Эсӗ халь те ҫывӑрмастӑн-ҫке, Руфа аппа, канма вӑхӑт ӗнтӗ.  

Эпӗ ун ҫумне пырса лартӑм, туфлисене хывса, курӑк ҫине хутӑм.  

– Питӗ ывӑнатӑн пулӗ, хӗрӗм. Кун каҫипех ура ҫинче те, – 

шелленӗн каларӗ Руфа аппа.  

– Ывӑнни-мӗнӗ ҫук, ҫуран утмастӑп-ҫке, – тавӑртӑм эпӗ.  

– Ватӑлатӑп ҫав ӗнтӗ, Галина, чун кӑвайт ӑшшинех, кӳлӗ хӗрринех 

туртать.  

– Ваҫҫук тете вилнӗ хыҫҫӑн улшӑнтӑн эсӗ, Руфа аппа.  

– Ҫавӑ ҫав, пӗр-пӗччен тӑрса юлтӑм та... Капла калани 

ытлашширех пулӗ те-ха, халь ман пӗтĕм пурнӑҫ илемӗ те Аркадий ҫеҫ. 

Вӑл та тата ялти ачасем пек мар, ытлашши харсӑр.  

Руфа аппа вутӑ хума пĕшкĕнчĕ те, питне кӑвайт ҫути ӳксе ҫутатрӗ, 

вара карчӑкӑн пӗркеленчӗк пичӗ пӑхӑртан шӑратнӑ пек туйӑнса кайрӗ.  

– Эсӗ кунта пурӑнмаллах куҫман пулӗ-ҫке, Руфа аппа? – ыйтрӑм 

унран пĕр хушӑ чӗнмесӗр ларнӑ хыҫҫӑн.  

– Апла та калама юрать. Пӗччен юлсан, пурнӑҫ ҫине урӑхларах 

пӑхӗ терĕм. Авланма та вӑхӑт та, ҫаплах ури ҫине ĕне пусаймасть-ха.  

Эпӗ кулса ярасран аран чӑтса тӑтӑм.  

– Ан хӑра эсӗ унран, Галина. Вĕри чунлӑ вӑл, ҫамрӑклӑхне кура 

ашкӑнать. Иртсе каять акӑ. Мĕн тӑвас тен, хам та ҫамрӑк чухне 

ҫӑмӑлрахчӗ те...  

Эпир пĕр хушӑ сӑмах чӗнмесӗр кӑвайт ҫути кӳлӗ ҫинче чӳхенсе 

вылянине сӑнаса лартӑмӑр. Кӳлле тулса ҫитнӗ уйӑх сӑнӗ ӳкнĕ: шыв 

тĕпӗнчен вӑл такам пӑрахса хӑварнӑ фарфор турилкке пек курӑнса выртать.  

– Пултаратӑн эсӗ, Галина. Эс ӗҫлеме пуҫланӑранпа сад мӗнле 

пысӑкланчĕ. Пӗлтӗр эс ларттарнӑ хӑмла ҫырлипе хурлӑхан кӑна ялйыша 

мӗн чул савӑнăҫ кÿрĕ. Епле вăй илсе хунав кăларчĕҫ, ҫуркунне куҫа 

савăнтараҫҫĕ. Уйра та тырă хӳхӗм пулать. Юратать сана ҫӗр...  

Эпӗ чӗнмерӗм.  

– Юратать вӑл сана...  

Сӑмах кам пирки пынине эпӗ тӳрех ӑнлантӑм. Анчах чӗрене кĕнĕ 

урӑх ҫын ятне епле калӑп-ха эпĕ Руфа аппана?  

– Ун пирки калаҫар мар пулӗ...  

Руфа аппан сӑн-пичӗ кӗрхи ҫанталӑк пек тĕксӗмленчĕ. Вӑл ассӑн 

сывласа илчӗ те каллех кӳлӗ тĕпнелле тинкерчӗ. Пӗр вӑхӑт иксӗмӗр те 

шухӑша путрӑмăр. Кӗҫех кӑвайт та сӳнчӗ. Пирӗнпе юнашар ларакан 

шурӑ йытӑ хӑлхине чанк тӑратрӗ те пуҫ тӑрринченех нӑрӑлтатса вĕҫсе 

иртекен нӑрӑсене хӑваласа ҫӳлелле ялт! та ялт! сике пуҫларӗ. Унтан 

лӑпланчӗ, куҫне хӗскелесе, сӳнекен кӑвайт ҫинелле пӑхма тытӑнчӗ:  

– Телей кӑна патӑр, эппин, сана вӑл ҫын, – терĕ Руфа аппа. – Ман 

Аркадий вӗрискер... Мĕн калӑн, ара, хам та ҫамрӑк пулса курнӑ. Хамах 

хывнӑ пулӗ...  

Эпӗ ӑна хулпуҫҫийӗнчен ыталарӑм.  

– Чуну пысӑк вара сан, Руфа аппа.  

– Мана чӑваш ялне юрату илсе килчӗ. Эпӗ чикан хӗрӗ пулнӑ, ман 

ҫамрӑклӑх чикансем патĕнче иртнӗ. Атте питӗ кӑра ҫилӗллӗ ҫынччӗ, укҫа 

кӑна кирлӗччĕ ӑна... Ҫав укҫана пулах эпĕ пӗчӗклех ташлама вӗрентӗм, 

юмӑҫ пӑхса укҫа пуҫтарас пултарулӑх ҫукрахчӗ. Пӗрре ҫапла пирӗн табор 

ҫак ял ҫумне килсе чарӑнчӗ. Ҫуллаччӗ ун чухне, ҫанталӑкӗ лайӑх. Эпĕ 

мĕнле те пулин укҫа тупас шутпа яла кайма тухнӑччĕ. Пӑхатӑп: вӑрман 

хӗринче такамсем эрех ĕҫсе лараҫҫӗ. Хӑйсем ӳсĕр, лашисене йывăҫ 

ҫумне кӑкарнӑ, ураписем ҫинче – ҫитсӑ, савӑт-сапа, эрех ещӗкӗсем. Эпĕ 

вĕсенчен укҫа ыйтрӑм, хам ташлама тытӑнтӑм. Ÿсӗрскерсем ахӑлтатса 

кулчӗҫ, алӑ та ҫупрĕҫ, ирсĕр сӑмахсемпе перкелешрĕҫ. «Ташла, ташла, 

ҫамрӑкскер, эпĕ сан умна ылтӑн сапса паратӑп», – терĕ те пӗри ман 

паталла тайкаланса пычӗ. Унтан вăл мана ярса тытрĕ те кофтӑна ҫурса 

антарчӗ – йывӑҫ хушшинелле сĕтĕрме пуҫларӗ. Эпӗ кӑшкӑртӑм, 

турткалашрӑм. Ÿсӗрскер ман юбкӑна та ҫурса антарчӗ. Эпӗ унӑн питне 

чӑрмалатӑп, аллине ҫыртатӑп, тем тери ҫуйӑхатӑп. Вӑл шӑлӗсене 

ирсӗррĕн йӗрсе кулать. Ҫав вӑхӑтра ялтан темиҫе юланут килсе ҫитрӗ те, 

пӗри тӳрех мана мӑшкӑллама тӑнӑ ӳсӗре ҫапса ӳкерчĕ. Хайхисем тытӑҫса 

кайрĕҫ, ҫĕр ҫинче йӑваланаҫҫӗ. Эпĕ ухмах пек пӗр вырӑнта хытса 

тӑратӑп. Акӑ ӳсӗр вӑрӑ качча хӑй айне пӗтӗрсе чикрĕ. Каччи тӗреклӗскер 

пулчӗ, хайхине чӗркуҫҫийӗпе тапрӗ те мӑйĕнчен ярса тытрĕ. Ҫак 

самантра эпĕ ҫĕҫӗ йӑлтӑртатнине асӑрхарӑм та самантрах ӳсӗрӗн аллинчи 

юн тымарне ҫыртса татрӑм. Юн пӗрӗхет, ҫӗҫҫи аллинчен тухса ӳкрӗ, 

кӗҫех татах ҫынсем чупса ҫитрӗҫ... Кайран пĕлтĕм: ҫав ӳсĕрсем, кулак 

пулнӑскерсем, ялсене ҫаратса, вӑрмансенче пытанса пурӑннӑ-мӗн.  

Юрату ман пата ҫав самантра пырса ҫитрӗ. Вӑрӑсен аллисене 

хыҫалалла ҫыхса лартсан, эпӗ, ҫурӑк юбкӑпа хупланса, хама ҫӑлакан 

патне пытӑм. Вăл ман ҫинелле йӗрӗннӗ пекрех пӑхса илчĕ те, чӗре 

ҫурӑлсах кайрĕ. Эпĕ ҫӳллĕ, ҫирӗп кӗлеткеллĕ чӑваш ачи умӗнче тӑратӑп. 

Унӑн пуҫӗнче шлем, хӑй салтак гимнастеркипе, салтак аттипе.  

– Тавах сире мана ҫӑлса хӑварнӑшӑн, – терĕм эпӗ, ун ҫинелле 

тинкерсе.  

– Чиперĕм, санӑн ҫӗр хута ҫапкаланса ҫӳремелле пулман, – касса 

татрӗ вӑл сиввӗн.  

Чун кӳтсе килнипе эпĕ йĕрсе ятӑм. Вӑл мана хĕрхенчĕ пулас, 

йӑпатма пуҫларĕ.  

– Ак тата, нӑшӑклатма та пуҫларӑн-и? Пурте йӗркеллех, мӗн тата... – 

Вӑл, ман ҫине пӑхасшӑн мар пулса, куҫне аяккалла тартрĕ. Унтан, 

ҫийӗнчи гимнастеркине хывса, ман еннелле тӑсрӗ:  

– Тӑхӑн хӑвӑртрах, кӑкрусене кӑтартса ан тӑр, – терӗ хыттӑн. Эпĕ тин 

хам кофтӑсӑр иккенне чухласа илтĕм, вӑтаннипе тĕттĕмелле тапса сикрӗм...  

Тепĕр кунне эпӗ ҫак каччӑна каҫпа, вӑл сунартан таврӑннӑ чухне, 

тӗл пултӑм. Эпӗ ӑна каллех тав турӑм, вӑл шӳтлерӗ.  

– Чиперкке, мĕншӗн-ха эсӗ ниҫта та ĕҫлеместĕн? – ыйтрĕ вӑл пĕр 

шӳтлемесĕр.  

Ҫав каҫ эпӗ ҫĕрӗпех курӑк ҫинче лартӑм. Чӗрене темĕн таткаласа 

ҫурчӗ. Тепӗр кунне ҫула тухрӑмӑр. Ааякра, пӗр вӑрман хĕрринче, ман туя 

хатӗрленчӗҫ. Ҫак чӑваш каччине тӗл пулнӑ хыҫҫӑн эпĕ хамӑн пулас 

упӑшкана чунтанах курайми пулса ҫитрĕм, атте пекех укҫашӑн 

хыпӑнакан хыт кукара.  

– Мĕншӗн-ха эсĕ ниҫта та ĕҫлеместӗн? – вĕҫĕмсĕр янӑрарĕ хӑлхара 

чӑваш каччин сасси.  



 
 

248 

 

Туй каҫхине, аттене, хама ҫуратнӑ чикан пурнӑҫне пӑрахса, ҫак 

чӑваш ялне тарса килтӗм. Хӑюллӑччӗ эпĕ ун чухне. Ваҫҫана шыраса 

тупрӑм та, ун умне чĕркуҫленсе, урине чуптурӑм, ӑна юратни ҫинчен 

каларӑм. Эпир ҫав каҫах пĕрлешрӗмĕр.  

Руфа аппа хуллен кулса илчĕ.  

– Ваҫҫана эпӗ пĕр усал сӑмахпа та аса илместĕп. Юрататчĕ вӑл мана. 

Анчах ялйыша эпӗ хытах кӳреннĕччӗ. Юратмастчӗҫ вĕсем мана, кайран 

ҫеҫ, эпӗ ĕҫре-мӗнре алӑ усса ларманнине курсан, хисеплеме пуҫларĕҫ...  

Юланут сасси илтӗнсе кайрӗ. Тепĕр темиҫе минутран пирĕн ума 

сакӑл ураллӑ лаша ҫитсе чарӑнчĕ те, ун ҫинчен Аркадий сиксе анчӗ.  

– Анне, эпӗ ӗнене фермӑна кайса патӑм, – пĕлтерчĕ вăл Руфа аппана.  

– Юрать ĕнтӗ, авлансан каялла илсе пырӑн, – тавӑрчĕ амӑшӗ.  

– Килте ҫеҫ лармалла ĕнтĕ сан, мĕн ҫакӑнта...  

– Авлан, ача-пӑчаллӑ пул, вара сӑпка умĕнчен те каймастӑп. 

– Хĕрсем тиркеҫҫĕ мана, – салхуллӑн тавӑрчĕ Аркадий.  

– Ывӑлӑм, ан кӳрен мана. Аҫу кунта хӑйĕн юлашки кунĕсене 

ирттернĕ. Ав ҫав пӳрт умĕнчи сака та вӑл тунӑ, унта ларса чĕлĕм 

туртатчĕ. Ав ҫав ҫӑлкуҫĕнчен шыва выртса ĕҫетчĕ. Мана вӑл сӗртĕннĕ 

кашни япала тӑванла ҫывӑх, эпĕ кунтан ниҫта та кайма пултараймастӑп. 

Кунта ман Ваҫҫа ĕҫленĕ, халĕ ун ĕҫне эпĕ тӑватӑп, – терĕ Руфа аппа.  

Ывăлĕ чĕнмерĕ. Вăл тӑрӑ ҫӑл умне выртса шыв ĕҫрĕ те тутине 

карттусĕпе шăлчĕ. Унтан васкамасӑр лаши патне пычĕ, ӑмӑрĕнчен лӑпкаса 

ачашларĕ, тепĕр самантранах, утне утланса, садран тухса ҫухалчĕ.  

Амӑшĕ ӑна ӑшшӑн пӑхса ӑсатрĕ, унтан ман енне ҫаврӑнса ларчĕ:  

– Эпĕ сана, хĕрĕм, хамӑн кинĕм пулать тесе пурăнаттӑм, вилнĕ 

самантра сан аллунтан шыв ĕҫес тенĕччĕ. Мĕн тăвӑн-ха, пурнӑҫ яланах 

ĕмĕтленнĕ пек килсе тухмасть. Ну, телейлĕ ҫӳре эппин, Галина.  

Вăл ура ҫине тăчĕ те ватă ҫын уттипе хурал пӳрчĕ еннелле хуллен 

лӑкӑштатрӗ.  

Мотоцикла лаҫҫа лартрӑм та кӳлĕ хĕррине ҫӑвӑнма утрăм. Сад 

лӑпкӑн тĕлĕрет. Пĕр шӑпчӑк ҫеҫ каҫса кайсах юрӑ шӑрантарать; ахалътен 

мар харсӑр ҫынсене кайӑк чунлĕ теҫҫĕ пулĕ ҫав, ир те, каҫ та канма 

пĕлмест вӑл, юрлать те юрлать. Эпĕ кӳлĕ хĕррине илсе тухакан сукмакпа 

пĕчĕк ача пек чупрăм.  

Ман чĕрери савӑнӑҫ тулса тӑкӑнас пекехчĕ. Кӳлĕ хĕррине ҫитеспе 

йӑмра тункати ҫинче такам ларнине асӑрхарӑм та, чĕре кӑкӑртан тухса 

тарасла тапма пуҫларĕ. Эпĕ ун патне чупрăм. Гена мана курсан ура ҫине 

тӑчĕ те хирĕҫ темиҫе утӑм ярса пусрĕ.  

– Çитрĕн-и? – терĕ вӑл шӑппӑн.  

– Çитрĕм, – тавăртăм эпĕ кĕскен. – Кĕтрĕн-и? – персе ятăм кăшт 

чĕнмесĕр тăнӑ хыҫҫӑн. 

– Кĕтрĕм, – ҫаплах кӗскен тавӑрчĕ Гена. Эпир, пӗр-пӗрне тахҫанах 

пĕлекеи ҫынсем пек, пĕр хушӑ сӑмах чĕнмерĕмĕр.  

– Гена, хăпӑхса ҫитетне пирĕн яла? – ыйтрӑм эпĕ.  

– Ҫакӑнта ҫуралнӑ пекех туятӑп, тусӑм: эсĕ ӑҫта, ҫавӑнта ман 

ҫуралнӑ ял, – тавӑрчĕ вӑл. 

– Эсĕ хулара ҫуралнӑ темерĕне-ха?  

– Ҫуралнӑ хулара нумай пурӑнайман эпĕ. Ача ҫуртĕнче ӳснĕ, аттепе 

аннене астумастăп. Эсӗ ман анне те, йӑмӑк та – пурте! Атя, ҫăвăн, тусӑм.  

Эпĕ ҫӑвӑнма тытӑнтăм.  

– Кун каҫа хытӑ ывӑнатӑн пулĕ? Ҫумӑрĕ те чылайранпа ҫумарĕ, 

ҫул тусанлӑ, – терĕ Гена эпĕ ҫӑвӑннине пӑхса тăнă май.  

– Питне тусан пусмасан, алли хура пулмасан, мĕнле агроном 

пултӑр-ха, – тавӑртăм эпĕ.  

Эпĕ ҫăвăнтӑм, вăл шурӑ лилисемпе витĕннĕ кӳлĕ ҫине пӑхса тӑчĕ. 

Унтан эпир пирĕн пахчари хурӑн айне кайса лартӑмăр. Калаҫма сӑмах 

тупӑнмарĕ, эпĕ вĕсене шырамарăм та, – пĕрех чĕрерине нимĕнле сӑмахпа 

та ӑнлантараяс ҫук. Пурнăҫра чĕлхепе каласа пама ҫук хумханусем, 

туйӑмсем пулнине эпĕ паян тин ӑнлантӑм. Тулса ҫитнĕ сарӑ уйӑх тӳпене 

хӑпарчĕ. Акӑ вăл пирĕн сад тĕлне ҫитрĕ, хурӑн ҫулҫисем витĕр пире 

чĕмсĕррĕн сӑнарĕ, унтан Гена пуҫĕ ҫине сиксе анчӗ те унăн сарӑ ҫӳҫне 

шӑлса ачашларĕ. Анчах Гена ҫав-ҫавах ларчĕ, ҫакна курса, уйӑх ҫумĕнчи 

ҫутӑ ҫăлтӑр куҫ хĕссе илчĕ, вара тӳпери мĕнпур ҫӑлтӑр пирĕн ҫине 

тĕлĕнсе пӑхрĕ; кӑшт тӑрсан, пирĕн ҫинчен пĕтĕмпех манчĕҫ, пĕр уйӑх ҫеҫ 

куҫран вĕҫертмесĕр сӑнарĕ. Ҫапла, сӑнарĕ-ши вӑл, юнарĕ-ши? Автансем 

ыйхăллӑн авӑтса ячĕҫ. Гена пуҫне ҫĕклерĕ.  

– Эсĕ мĕншĕн ҫапла? – ыйтрĕ вӑл кĕтмен ҫĕртен. Эпĕ вăл мĕн 

каласшӑн пулнине пачах ăнланмарăм.  

– Мĕншĕн тесен эсĕ ман чун савни евĕрлĕ, – персе ятăм сисмесĕрех.  

Гена ура ҫине сиксе тӑчĕ, унтан мана алӑран тытса тӑратрĕ те хӑй 

ҫумне хăюсӑррӑн пӑчӑртарĕ.  

– Ну, пулать те иккен юрату, чун ыраттиччен, куҫҫуль тухиччен, – 

пӑшӑлтатрĕ вӑл хӑйпе хӑй калаҫнӑ евĕр.  

Эпир хуллен кил еннелле утрӑмӑр. Пахча алӑкĕ патне ҫитсен тин 

хулана каймалли ҫинчен аса илтĕм.  

– Гена, эпĕ ыран Шупашкара каятăп, – терĕм васкаса.  

Гена шартах сикрĕ, сӑнĕ салхуланчĕ.  

– Мĕн ĕҫпе? – ыйтрĕ вăл, хыпăнса. Эпĕ вăл манран кĕске вӑхӑта 

уйрӑлма тивнӗшĕн те ҫапла хумханать тесе шутларӑм, вӑл 

салхуланнӑшӑн вӑрттӑн хӗпĕртерĕм.  

– Кивӗ комбайнӑн юрӑхсӑр пайӗсене ҫӗннисемпе улӑштармалла.  

Гена лӑпланчӗ. Ҫак самантра эпӗ ун ҫине пăхса тĕлĕнтĕм. «Куна эпӗ 

миҫе кунлӑха уйрӑлни мар, мĕн ҫӑмӑлпа кайни пӑшӑрхантарать-ха?» – 

вӗлтлетсе илчĕ шухӑш. Анчах манӑн нимĕн ҫинчен те шухӑшлас килмерӗ.  

– Хӑҫан таврӑнан?  

– Тен, ыранах.  

– Ыранах таврăн. Сана курмасӑр кун каҫма питĕ йывӑр, – тавӑрчĕ вӑл.  

– Ну, чипер кай, – терĕм эпĕ.  

Гена чӗнмерӗ. Вӑл мана питрен чуптурĕ те алăк умне тӑрса юлчĕ. 

Эпӗ, кукамая вӑратас мар тесе, чĕрне вӗҫҫӗн хам пӳлӗме кĕтĕм. Вӑхӑт 

чылай пулнипе васкаса салтӑнма тытӑнтӑм. Акӑ, кӗпене хывас тесе 

тытрам ҫеҫ, алла йĕпе лекрĕ. Эпĕ юпа пек хытса тӑтам. «Гена шăпах ҫак 

тӗле пичӗпе хупланӑччӗ. Апла пулсан, ку унӑн куҫҫулӗ!» – шутласа илтĕм 

эпӗ. Ман чĕре пурнӑҫра пӗрремĕш хут ҫĕҫӗпе каснӑн ыратса кайрӗ те, эпӗ 

пĕтĕм ҫанҫурӑмпа чӗтреме пуҫларӑм. «Мӗншĕн йĕнӗ вӑл? Камшӑн йĕнӗ?»  

Шупашкара эпӗ мотоциклпа кайрӑм. Ҫынсем нумай пирки кирлӗ 

пайсене каҫ пулнӑ ҫӗре тин илтӗм. Фанер коробкӑна мотоциклӑн 

хыҫалти ларкӑчӗ ҫине хытарса ҫыхса лартрӑм та урама тухрӑм. Эпĕ пĕр 

самант нихӑш еннелле кайма аптраса тӑтӑм: те тӑван ял енне, Гена патне, 

ҫул тытас, те анне патне, Атӑл хӗрринчи лӑпкӑ урама, каяс?  

«Ҫур сехетлӗхе ҫеҫ кӗрсе тухатӑп, унтан – яла», – тӗв турӑм эпĕ.  

Акӑ ман умра тӗлӗнмелле пысӑк тӗкĕр евĕр Атӑл ҫутăлса кайрĕ. Эпӗ 

ҫыран хӗррипе тӑсӑлакан урамалла пӑрӑнса кӗтĕм. Хапха умне ҫитсе 

чарӑнсан, алӑк патне сӑнчӑрланӑ йытӑ чупса пычĕ те хыттӑн вӗрсе ячӗ. Вӑл 

хура, пăру пек пысӑк, хӳресĕр, хӑрах хӑлхи усӑк, куҫĕсем чармак. Акӑ çенĕк 

алӑкĕ шалтлатса хупӑннӑ сасӑ илтӗнчӗ, эпĕ решетке ҫывӑхнерех пытӑм. 

Хӑйӑр сарнӑ аллея пек ҫулпа анне чупать, йытӑ ҫинчен манса кайса, хапха 

патне ыткӑнтӑм, аннене ыталаса илсе, ун ҫумне тӗршӗнтĕм. Анне хӑрах 

аллипе мана ыталарӗ, тепринпе ҫӳҫрен шӑлса ачашларĕ. «Кӑвакарчӑнӑм, 

чӗкеҫӗм ман, чун ыраттармӑш», – пӑшӑлтатрӗ анне. Унтан вӑл икӗ аллипе 

пуҫран тытрӗ те темскер шыранӑн куҫран тинкерсе пӑхрӗ. Эпӗ унӑн сенкер 

куҫĕнчен шултра тумламсем пӑчӑртанса тухнине куртӑм, шурӑ, ачаш пичӗ 

ҫинче тем чухлĕ вӗтӗ хутламсем тӑсӑла-тӑсӑла выртнă, йĕтен пек сарă ҫӳҫĕ 

хушшинче кĕмĕл пĕрчĕсем палӑраҫҫӗ. Эпĕ, тӗнчери чи хаклӑ, чи ҫывӑх ҫын 

ҫине пӑхса, куҫҫулĕ витӗр култӑм. Акӑ, верандӑран ҫитӗнсе ҫитнӗ хĕр чупса 

тухрӗ, вӑл пӗтĕмпех анне сӑнлӑ: сенкер куҫлӑ, сарӑ ҫӳҫлӗ, сӑнĕ те витӗр 

курӑнас пек таса. Вӑл, сарӑ кĕпе тӑхӑннӑскер, хӗвел ҫутинче хĕвел хӗрӗ евӗр 



 
 

251 

 

курӑнать. Ку – Надя, ман йӑмӑк, урӑх аттерен тӑванскер. Вӑл, ҫинҫе те ача 

пек ҫӑмӑлскер, тӳрех ман пата чупса пычĕ те мӑйран ыталаса илчĕ. 

Имшеркке, хитрех мар вăл, анчах маншӑн вара унтан чиперри, хакли 

тĕнчипе те ҫук. Ҫак икӗ ҫынна курсан, манӑн яланах куҫҫуль тухать, эпӗ 

хама айван та мĕскӗннĕн туйма пуҫлатӑп, вӗсем пӗр-икĕ ӑшӑ сӑмах 

каласанах, пуҫ ҫаврӑнса каять. Эпӗ яла таврӑнас пирки пӗтĕмпех манса 

кайрӑм. Ҫири тусанлӑ комбинезона хывса пăрахрăм та ҫӑвӑнтӑм, йӑмӑк 

парикмахерскине ҫӳҫне кӑтралаттарма кайрӗ. Анне мана хыҫлӑ пукан ҫине 

хӑйне хирӗҫ лартрӗ те эпӗ апат ҫинине куҫ илмесӗр сӑнарӗ. Эпӗ, ача 

чухнехи пек, ҫӑкӑр чĕлли хыттине ҫыртса ҫаврӑнтӑм, унтан ҫемҫине ҫиме 

пуҫларӑм. Ҫак вӑхӑтра анне ҫине пӑхса илтӗм. Унӑн сӑнĕ шурса кайнӑ, 

питĕнчи пӗркеленчӗксем тарӑнланнӑ, куҫӗсене куҫҫулӗ тулнӑ. Эпӗ хӑй ҫине 

пӑхсан, вӑл куласшӑн пулчĕ, анчах кулли тухмарӗ.  

– Галина, пӗтӗмпех аҫуна хывнӑ эсӗ, вӑл ҫапла ҫӑкӑра малтан 

хыттине ҫыртса ҫаврӑнатчӗ, – терĕ те сӗтел хушшинчен хӑвӑрт тӑрса 

кайрӗ. Манӑн ҫиес кӑмӑл сӳнчĕ. Эпӗ верандӑна тухрӑм. Мана темĕнле 

йывӑр шухӑшсем ҫавӑрса илчӗҫ. Ҫак вӑхӑтра ман ҫума анне пырса тӑчӗ. 

Вӑл салхуллӑ марччӗ ӗнтӗ, анчах куҫ хупанкисем чылаях туртăннине 

асӑрхарӑм та, чун ĕсĕклеме пуҫларӗ. Эпир ним ҫинчеи те калаҫса 

ӗлкĕреймерӗмӗр, килти пурнӑҫ ҫинчен, кукамай ҫинчен эпӗ пӗр-икӗ 

сӑмахпах каласа патӑм, анне те текех тĕпчемерӗ. Надя та таврӑнчӗ. Эпӗ, 

ӑна курсан, ирĕксĕрех кулса ятӑм. Вӑл куҫ харшине хура сӑрпа сӑрланӑ, 

ҫӳҫне ункӑланса тӑмалла кӑтралатнӑ.  

– Эсӗ чӑн-чӑн чечек пекех, Надюша! – терӗм те ӑна ыталаса илтĕм.  

– А эсĕ, Галина, хаклама пĕлмелле мар хитре! Ох, эпĕ сан пек 

пулсан! – вӑл, ӗмĕтленнĕн, аяккалла пӑхса илчĕ. Эпĕ кулса ятӑм.  

– Галина, эсӗ ҫак тумпа ҫеҫ килнĕ-и? – терĕ вăл кĕтмен ҫĕртен. 

– Эпĕ паянах каялла каясшăнччĕ, анчах халĕ сирĕнтен ҫапла часах 

уйрӑлса каяс килмест, – тавӑртӑм эпĕ.  

– Эпĕ сана паян ниҫта та ямастӑп, – тутине пĕчĕк ачанни пек тăсса 

юнаса илчĕ вăл мана. – Паян иксĕмĕр менелнике каятпӑр... Клавӑсем 

патне Галинăпа пĕрле каяр-и? – терĕ вăл, анне енне ҫаврӑнса. – Тӑванӑм, 

паян хӑвӑн илемӳпе Шупашкар каччисене тӗлӗнтер-ха, – тесе хӑлхаран 

пӑшӑлтатрӗ йӑмӑк.  

– Эпӗ саншӑн аппу пулнӑран ҫеҫ ҫапла илемлӗ, – тавӑртӑм эпӗ.  

– Мӗн тӑхӑнса пыратӑн? – терĕ Надя, унтан самантрах пӳлĕмне 

чупса кĕчӗ те темиҫе кӗпе йӑтса тухрӗ, анчах унӑн кӗписем мана пӗри те 

юрамаҫҫӗ, кӗске те тӑвӑр.  

– Юрӗ, кӗпишӗн ан пӑшӑрханӑр, эпĕ хамах, – терӗ анне, куҫ тулли 

телейпе пирӗн ҫине пӑхса лараканскер. – Халӗ, Галина, эсӗ вечера кайиччен 

кӑштах выртса кан, эпир Надьӑпа иксӗмĕр хулана кайса килӗпӗр.  

Эпĕ выртма килĕшмерĕм, анчах йӑмӑка итлемеллех пулчӗ.  

– Вечера каяс е кампа та пулин тӗл пулас умĕн ялан, вунпилӗк 

минутлӑха ҫеҫ пулин те, ҫывӑрса илес пулать, вара хӗрĕн сӑнӗ ачаш, уҫӑ 

тата ҫамрӑкрах та курӑнать, кӑмӑл та лайӑхланать, – ӗнентерме тӑрӑшрӗ 

вӑл мана. Хӑй ҫавӑнтах верандӑри пушӑ кравать ҫине вырӑн сарма 

пуҫларӗ. Эпӗ чӑнах та хытах ҫывӑрса кайнӑ пулас, анне ҫенӗке уҫса 

кӗнине те сисмен. Вӑл веранда алӑкне хуллен, питӗ асӑрханса уҫсан тин 

вӑранса кайрӑм. Анчах хам вӑраннине палӑртас темерӗм, куҫа хупса, 

ҫаплах тикӗссӗн сывласа выртрӑм. Акӑ анне ман вырӑн умне 

чĕркуҫленсе ларчӗ, кравать хӗрринчен усӑнса аннӑ ҫивӗте аллипе илсе 

пичӗ ҫумне пӑчӑртарӗ, унтан ман ҫума хучӗ, пӗчӗк те ҫемҫе аллипе куҫ 

харшине сӑтӑрса пӑхрĕ, шĕвӗр пӳрнипе куҫ хӑрпӑкне сӗртӗнчӗ.  

Эпӗ ҫак вӑхӑтра анне хĕр чухне мӗнле пулнине курма тӑрӑшрӑм та, 

ман ума йӑмӑк, Надюша, килсе тухрĕ. Анне, тен, унтан хитререх пулнӑ 

пулӗ. Ман куҫ умне вӑрҫӑ хирӗ, ҫӗрпӳрт курӑнчӗ. Ҫавӑнта, вут-ҫулӑм 

хирӗнче, хӗвел хӗрӗ пек ҫамрӑк чӑваш хӗрӗ, врач, хавас чунлӑ, ҫепĕҫ 

чӗлхеллĕ ӑслӑ та ӑшшӑн пӑхаканскер, паллах, ҫамрӑк полковникӑн чунне 

пӑхӑнтарнӑ. Юратнӑ... вĕсем те пирӗн пекех, тен, пирӗнтен те хытӑрах 

юратнӑ пулӗ. Хытӑрах? Ҫук, кунтан хытӑрах, хӗрӳллӗрех юратма май ҫук 

пулӗ... «Вӑрҫӑ... Эх, пӗрре ҫеҫ курасчӗ манӑн хама чун панӑ ҫынна», – 

шутларӑм эпӗ ҫак вӑхӑтра. Ман чӗре хыттӑн тапма пуҫларӗ. Эпӗ, анне 

ҫакна ан систĕр тесе, чунтанах лӑпланма тӑрӑшрӑм, анчах хама ниепле те 

алла илеймерӗм, пыра темле хытӑ япала пӑвса илчӗ, сывлама йывӑрланчӗ.  

– Джани, манӑн Джани, – пӑшӑлтатрӗ анне. Ман чун ҫемҫелсе 

кайрĕ, эпĕ халӗ хама ҫитĕнсе ҫитнӗ ҫын пек мар, пĕчĕк ача пек туйрăм. 

Анне алли перĕннĕ вырӑнсем, юмахри асамҫӑ сĕртĕннĕ пек, ҫӗнелсе, 

хитреленсе кайнӑн туйăнчĕҫ. Анне алли! Мӗн тери ачаш иккен вăл. 

Ÿсессе эпĕ кукамай патĕнче ӳсрĕм. Анне хама кукамай патне хĕварнине 

пачах астумастӑп, ҫулталӑкра ҫеҫ пулнă. Кайран вăл кашни ҫулах отпуск 

вӑхӑтĕнче яла пыратчĕ, анчах пĕччен мар, Надюша ашшĕпе. Павел 

Ивановича пурте лайăх ҫын теҫҫĕ, анчах вӑл ман ҫине яланах сиввĕн 

пӑхатчĕ те, эпĕ унран аяккарах пулма тăрăшаттăм. Яла пырсан, анне 

манран уйрăлма та пĕлместчĕ, вĕҫӗмсĕр чуптӑватчĕ. Эпĕ малтанах унран 

ютшăнаттӑм, каярахпа савăннипе каҫса кайса кулаттӑм. Ҫавӑн пек 

самантсем питĕ кĕске пулатчĕҫ ҫав. Пирĕн пата Надюша чупса пыратчĕ 

те ҫӑварне карса кăшкăрса йĕретчĕ, ҫав вăхӑтра унӑн куҫĕсем пачах 

курăнмастчĕҫ. Вăл, имшерскер, мана пĕчĕк аллипе питрен лаплаттарса 

ҫапатчĕ. Кун пек чухне пирĕн пата Павел Иванович чупса пыратчĕ:  

– Надюша, ун пек юрамасть, ку санӑн аппу-ҫке, пыр-ха, чуптуса 

ил, – тетчĕ ҫемҫен, хӑй ман ҫине сиввĕн пăхатчĕ. Эпĕ, анне аллинчен 

вӗҫерĕнсе, кукамая шырама пуҫлаттăм. Анчах отпуск сисмесĕрех иртсе 

каятчĕ. Вара мана анне хуллен ыталатчĕ те тем пăшăлтататчĕ. Ун пичĕ 

тăрăх куҫҫуль тумламӗсем юха-юха анатчĕҫ, эпĕ ун ҫине ним ăнланмасăр 

пăхаттăм. Акӑ, ман умра вăл халĕ. Каллех мана пĕчĕк чухнехи пекех 

ачашлать, пăшăлтатать. Ун чухне эпĕ ҫав сӑмахсен пĕлтерĕшне 

ӑнланман, халĕ вĕсем ман чӗрене ҫурсах яраҫҫӗ. Анне, пĕшкĕнсе, мана 

ҫамкаран чуптурĕ, ҫавӑнтах пит ҫине куҫҫуль тумламĕ ӳксе мана кăвар 

пек пĕҫертрĕ. Эпĕ вара юрату хӑварнă суран ĕмĕрне те тӳрленме 

пултарайманнине ăнланса илтĕм. Ман куҫ умне Гена тухрĕ. «Пирĕн 

хушăра мĕн те пулин килсе тухсан?» – ыйтрăм эпĕ хамран хам. Ҫавӑнтах 

явапĕ те тупăнчĕ: «Пĕтетĕп». Ҫак самантра ҫенĕк алăкĕ шалтлатса 

хупăнчĕ те, пӳрте Надюша кӗрсе тăчĕ.  

Эпĕ анне магазинтан илсе килнĕ сенкер пурҫӑн кĕпене тăхăнса 

ятӑм. Ҫав тери килĕшрĕ вăл мана. Эпĕ тĕкĕр ҫине пăхса илтĕм те анне 

патне пытӑм. Унӑн сӑнĕ хаваслӑн ҫиҫет, тути кулать. Эпĕ унӑн аллине 

тытса чуптурăм.  

– Мĕн тери телейлĕ пулмаллаччĕ эпир, вӑрҫӑ пулман пулсан, – 

сăмах хушрĕ анне пĕр хушӑ чӗнмесĕр тăнӑ хыҫҫӑн.  

– Нумай ҫын телейне ҫунтарса ячĕ вăл, – тавăртăм эпĕ.  

– Халь сана аҫу курас пулсан, мĕнле савӑнмаллаччĕ...  

– Эх, анне, атте утса иртнине аякран курсан та, эпĕ тĕнчере чи 

телейли пулӑттӑм, – терĕм эпӗ. Ҫакна илтсен, анне кӑкӑрӗ ҫумӗнчи кӑвар 

пек ялкӑшса ҫиҫекен хӗрлӗ брошкине вӗҫертрĕ те ман кӗпе ҫине тирчĕ.  

– Аҫу парни... – терӗ вӑл темле чуна ыраттармалла пусӑрӑнчӑк 

сасӑпа. Ҫак вӑхӑтра йытӑ, сӑнчӑрне чанкӑртаттарса, калинкке патнелле 

чупрĕ. Пӳрте Павел Иванович килсе кĕчĕ. Пире курсан, вӑл аллине 

ҫĕклесе саламларĕ. Эпĕ ун патне чупса пытӑм.  

– Сывлӑхсем мĕнле, Павел Иванович? – тесе алӑ патăм.  

– Эй, сывлӑхсем-и? Ҫӗр ҫул пурӑнасшӑн-ха, ватӑлас килмест, – 

терĕ те кулса илчĕ. Анчах унӑн сӑн-пичĕ хаваслӑн кулнӑ чухне те сивӗ 

маска евӗрлех, чунри сивĕлӗхӗпе хаярлӑхне пытарса усрать.  

– Ну, хӑвӑн пурнӑҫу мӗнлерех, агроном юлташ, – терĕ вӑл 

савӑнӑҫлӑ сасӑпа. Унтан ҫав вахӑтрах темле сивлеккĕн пӑхса илчĕ те ман 

кӑкӑра шӑнтса пӑрахрӗ. – Карчамас мĕнле тата, чуптарать-и?  

– Питĕ лайӑх ҫӳрет, шĕкĕрех, – тавăртăм эпӗ.  

Анне аллинчи ылтӑн сехечĕ ҫине пăхса илчӗ.  



 
 

254 

 

– Манӑн дежурствӑна кайма вăхӑт ҫитет, кӑштах ӑсат, Галина, – 

терĕ те малалла утса кайрӗ.  

Эпĕ хам юратнӑ ҫын ҫинчен аннене темиҫе хутчен те каласа пама 

тӑтӑм, анчах ниепле те сӑмах хускатаймастӑп, пӑлханатӑп, темĕнле лайăх 

мар пек туйӑнать. Акӑ, эпир хапхаран тухрӑмӑр. Эпĕ сӑмах тапратасшӑн 

ҫӑвара та уçрăм, анчах чӗлхе ҫине килнӗ сӑмахсем таҫта кайса ҫухалаҫҫӗ. 

Ĕнтĕ больница та инҫе мар, кĕҫех анне манпа сывпуллашĕ, вара... калас 

та мар тесе шутларӑм эпĕ. Анчах хамӑн пурнӑҫри ҫакăн пек пысăк 

улшӑнăва аннерен пытарни мана темĕнле киревсĕррĕн туйӑнса кайрĕ. 

Эпир больница умне ҫитрӗмĕр.  

– Ну, Галина, чипер... Эпĕ ыран, саккӑр иртсен, эсир ҫывӑрса тӑнӑ 

тĕле, таврӑнатӑп, – терĕ анне.  

– Сакăр сехет тĕлне эпĕ ялта пулатăп, анне, – персе ятӑм эпĕ.  

– Мӗншĕн аплах васкатӑн, ĕҫ нумай-им? – ыйтрĕ анне.  

Эпĕ каллех хам Генӑпа паллашни, ӑна юратни ҫинчен каласшӑп 

пултăм. Сӑмахӗсем те чĕлхе ҫине килнĕччĕ ӗнтĕ, анчах анне:  

– Ну, хӗрĕм, уйрӑлар пуль эппин, – терĕ те, калас сӑмахсем манӑн 

самантрах арпашӑнса кайрĕҫ. Вара эпĕ аннерен уйрӑм ӳсни иксĕмĕре 

пĕр-пĕрин умĕнче чунсене уҫма чӑрмантарнине ӑнланса илтĕм. Урӑх ним 

те калама пултарайманнине туйса, аннене ыталаса чуптурӑм те килнĕ 

ҫулпа чупнӑ пек каялла васкаса утрӑм.  

Хапха умне ҫитсен, мана хирӗҫ Надюша ыткӑнса тухрӗ. Эпĕ, ӑна 

курсан, куҫа чарсах пӑрахрӑм. Мода ӑна палламалла мар улӑштарнӑ; ман 

умра хӗвел айӗпе чупса тухнӑ хӗвел хӗрӗ вырӑнне юриех кулӑшла пултӑр 

тесе илемлетнӗ пукане пек хӗр тӑрать. Сарӑ пурҫӑн ҫӳҫне вӑл ҫутӑ 

шӑрҫапа ҫыхса лартнӑ. Пуҫ тӑрринчи ҫаврака кӑшӑл ӑшӗнчи ҫӳҫӗ 

ҫӳлелле тӑрмакланса тӑрать. Мана вӑл ҫӳлтен вырнӑ ыраш хӑмӑлне аса 

илтерчӗ. Хура сӑрпа пӗкӗ пек авăнса тӑмалла сӑрланӑ куҫ харшийӗ унӑн 

ҫамкине икке пайлать, куҫ хӳринчи хура йӗр тӑнлавӗ ҫинех тӑсӑлса аннӑ, 

сӑрланӑ куҫ хӑрпӑкӗсем пылчăкпа вараланнӑ шӑпӑра аса илтереҫҫӗ. Ҫине 

вӑл ҫӳхе кофтӑпа шӑлавар тӑхӑнса янӑ. Кӑвак пурҫӑн кофта ӑна питӗ 

килӗшӳллӗ, анчах хура шӑлаварне тем пек тасатса якатнӑ пулин те, вӑл 

ун ҫинче ятуллӑ мар. «Хальхи йӑларан юлса пыратăп-ши?» – шутласа 

илтӗм эпӗ, хама ҫак ҫӗнӗ мода килӗшменнине кура. ‹…›  

Павел Ивановича вӑратас мар тесе, эпӗ ҫенӗк алӑкне шаккамарӑм, 

пусма ҫине лартӑм та хам питӗ ывӑнса ҫитнине туйса илтĕм, анчах ыйхӑ 

килмерӗ. Кӗҫӗр пулса иртнисем мана тӗлӗк евӗр туйӑнчӗҫ. Тӗлӗк тетӗп-и? 

Эх, пурте тӗлӗк ҫеҫ пулсан, мӗн тери телейлӗччӗ эпӗ! Йӑмӑкӑм, пурнӑҫри 

иӗртен-пĕр ҫывӑх тӑванӑм! Кам вӑл халь? Анне пӗлсен, мĕн пулать тата, 

ахаль те чӗри начар. Пуҫа алӑ ҫине хурса пусма ҫумне таянтӑм та нимӗн 



 
 

255 

 

ҫинчен те шухӑшлас мар тесе тӑрӑшрӑм, пӳрт патне ҫывхаракан ура 

сассисене е машина кӗрленине кӗтрӗм. Манӑн Надьӑпа тепӗр хут ларсах 

калаҫас килетчӗ, анчах вӑл таврӑнмарӗ. Тухӑҫа кӑвак сӑн ҫапрӗ, крыльца 

айккисенче ӳсекен сирень ҫулҫисем ҫинче сывлӑм чӑмӑртанчӗ. Ҫутӑлчӗ. 

Тӑватӑ сехет те, пилӗк сехет те ҫитрӗ. Надя ҫаплах ҫук. Эпӗ сарайĕнчен 

мотоцикла илсе тухрӑм та ял еннелле ҫул тытрӑм. Мана питрен ҫапӑнакан 

ирхи сулхӑн сывлӑш та пӑчӑ пек туйӑнчӗ, ӑшчик тулашрӗ. «Ун пек 

пуличчен мӗншӗн пурӑнмалла-ха этемӗн... – тарӑхса шухӑшларӑм эпĕ, 

анчах ҫав самантрах ҫак шухӑш мана шиклентерчӗ. – Мĕнле пулсан та, 

пурнӑҫ хаклах ĕнтӗ, ҫапах та ҫынсем ху ҫине йӗрӗнсе, чыспа тасалӑха 

вараланӑ этем вырӑнне хурса пӑхнине тӳсесси темрен те йывӑр-ҫке. Ҫук, 

ҫакнашкал тӳсиччен вилсе выртам! Чим, эпӗ унӑн аппӑшӗ-ҫке, ҫав 

чыссӑрлӑх мӗлки ман ҫине те ӳкет!» – пӑраларĕҫ пуҫа хаяр шухӑшсем. 

Ман сывлӑш пӳлӗнсе килчӗ те, эпĕ кофта тӳмисене вĕҫертсе ятӑм. Яла 

мар, комбайн юсанӑ ҫĕре ҫул тытрӑм, унтан татах ĕҫ тупӑнчӗ те, киле 

яланхи пек тӗттĕм пулсан ҫаврӑнса ҫитрӗм. Мотоцикла лартсан, кӳлӗ 

хĕррине ҫӑвӑнма анас тесе пуҫтарăнтăм, анчах кукамай ман ума хӗвел 

ҫинче ӑшӑннӑ шыв витри пырса лартрĕ.  

– Кунӗпех выҫӑ ҫӳрерӗн пулӗ-ха... Ĕҫӗ ӗҫ те, хӑв ҫинчен те кӑшт 

аса илмелле, – терĕ кукамай, ман алӑ ҫине шыв янӑ май. – Ну, хулара 

мӗнле пурӑнаҫҫӗ тата? – ыйтрĕ вӑл, эпĕ сӑмах хускатасса кĕтсе 

илеймесĕр. «Надя ҫинчен каласа парас мар», – шухӑшларӑм эпĕ, унтан 

кукамай ыйтӑвӗсем ҫине шӳтлерех хуравлама пуҫларӑм.  

– Пурнӑҫ чупать вĕсен, сачӗ пирӗнни пекех чечекре, Атӑлӗ те ҫав 

еннеллех юхать, – терĕм эпӗ.  

– Ну, ҫитӗ ӗнтӗ ҫӑвӑнса, – терĕ кукамай.  

– Курак йӑтса кайӗ тата, – ун сӑмахӗсенех каларӑм эпӗ (вӑл мана 

пĕчĕк чухне мунчара супӑньпе вӑрах ҫӑвӑнсан ҫапла калатчӗ). Кукамай 

кулса илчĕ.  

– Халӗ йӑтса кайсан та хӑрамастӑп ĕнтĕ, анчах манӑн сан ҫумӑнта 

курака мар, пӗр-пӗр ӑмӑрткайӑка курасчĕ, – терĕ кукамай.  

Пӳрте кĕрсен, эпĕ, кун каҫипе выҫӑ ҫӳренӗскер, тӳрех сӗтел 

хушшине кӗрсе лартӑм.  

– Ну, Надюша мӗнле пурӑнать, вӗренме пӑрахнӑ тесеччӗ-ха вӑл? – 

мана хирӗҫ пырса ларчӗ кукамай.  

– Кукамай, хулана цирк килнӗ. Билет касси патĕнче халӑх ирех 

кӗпӗрленсе тӑрать, ыран сана илсе каям-и? – сӑмаха пӑртӑм эпӗ, ун ҫине 

хаваслӑн пӑхса, хам ҫавӑнтах хӗрелсе кайрӑм. Вӑл эпӗ апатланнине пӑхса 

ларчӗ, манпа пӗрле хӑй те пĕр курка чей тултарса ĕҫрӗ.  

– Чим, Галя, туятӑп: тем пытаратӑн эсĕ. Кил-ха кунта, ларсах 

калаҫар, – аллипе дивана ҫапса каларӗ кукамай. Сӑрӑ кушак унӑн арки 

ҫине юлхавлӑн вырнаҫса выртрӗ те мӑрӑлтатма пуҫларĕ. Кукамай эпĕ 

мĕн те пулин каласса кĕтрĕ, эпĕ чĕнмерĕм.  

– Мĕнле пурӑнаҫҫӗ унта? Павел Иванович кӳрентермерĕ пулĕ те? – 

салхуллӑн ыйтрĕ вăл, кушака ҫурӑмӗнчен ачашласа.  

– Ҫук, эпĕ ӑна алӑк умӗнче ҫеҫ тĕл пултӑм. Вăл сан сывлӑху ҫинчен 

ыйтса пĕлчĕ, салам каларĕ... Эпĕ халь Надя ҫинчен шухӑшлатӑп-ха, 

кукамай, вăл медицина институтӗнче вӗренме пӑрахнӑ хыҫҫӑн ниҫта та 

ӗҫлемест, урӑх вӗренме те тӗллев ҫук пулас, – терĕм эпĕ, чи хӑрушшине 

кукамайран пытарса.  

– Ну, санпа иксĕмĕр мӗн тӑвайӑпӑр ӗнтӗ, Галя? Кунта Павел 

Иванович хӑй айӑплӑ, Надюшӑна пӗчӗклех темтепĕр хаклӑ япаласем 

туянса паратчӗ, укҫапа иртӗхтеретчӗ... Ачи мӗн ыйтнине пурне те 

тивĕҫтерчӗ, халӗ ак хӑй ҫын тутӑр ӗнтӗ. Надюша ĕҫе хӑнӑхман, ирĕклӗ, 

янтӑ пурнӑҫа юратать, вунӑ класне те аран вӗренсе пӗтеркелерӗ... Тем-ха, 

ури çине ĕне пуссан, вĕренĕ-и, иксĕмӗр хуйхӑрнипе ун пурнӑҫне ҫӗнетес 

ҫук. Ну, малалла сӑмах сан ҫинчен пултӑр-ха, – терĕ кукамай, ҫав тери 

кирлĕ, хаклӑ япала пирки сӑмах хускатнӑ евӗр. – Галя, эсир иксӗр те 

ҫитӗннӗ ҫынсем ĕнтĕ... Эпӗ Генӑпа сан пирки-ха... мӗнле, малалли иурнӑҫ 

ҫинчен сӑмах тапратман-и эсир?  

Кукамай ыйтавĕ мана шухӑша ячĕ. Чӑнах та, эпир Генӑпа 

паллашни нумай пулмасть-ха, пĕр-пĕрин ҫинчен те ятсемсĕр пуҫне ним 

те пӗлместпӗр темелле. Сӑмахсем кирлех-ши кунта? Эпир пĕрех пĕр-

пӗринчен уйрӑлаймастпӑр. Ӑна иксӗмĕр те лайӑх ӑнланатпӑр. Пĕр-пӗрин 

ҫинчен мӗн ыйтмалла? Иртни – вилĕмӗн, пуласси – пирӗн. Иртни темле 

пулсан та, пирӗн пуласлӑха кичемлетме пултараймасть. Эпир тепĕр 

кунне ӑҫта тӗл пулассине те пӗлместпĕр, апла пулин те, эпĕ ӑна мĕн 

ачаранах пĕлнӗ пек туйӑнать, мӗншĕн тесен вӑл маншӑн ӗмĕтре 

тунсӑхласа кĕтнĕ ҫын.  

Халĕ пире юрату хӑвачĕ хӑйӗн ахах ҫипписемпе ĕмĕр уйрӑлмалла 

мар ҫыхса пĕрлештернĕ ĕнтӗ. Ҫав ҫипсене тӗнчери пĕртен-пӗр вӑй ҫеҫ 

татса салтма пултарать.  

– Кукамай, эпир Генӑпа, тӗрĕссипе, ним ҫинчен те калаҫмастпӑр 

темелле... – пӗлтертӗм эпĕ. Кукамай ман çине телейлĕн пӑхса илчӗ.  

– Тӗлĕнмелле хĕр эсĕ, Галя. Хӑш чух сана витӗр куратăп пек 

туйӑнать, тепĕр чухне вара нимӗн те ӑнланма ҫук. Ватӑлтӑм мар-и. Эсир, 

ҫамрӑксем, пирĕнтен телейлĕрех. Сирĕн çине пӑхсан, чун хĕпӗртет, пурӑнас 

та пурӑнас килет. Вӑл-ку юрӗ-ха, кил хушшине тухса кӑштах кӑштӑртатам, 

тем ыйхӑ килмест, – терĕ кукамай, диван ҫинчен йывӑррӑн тӑрса.  

Эпӗ пӳлĕме кӗрсе юратнӑ шурӑ кĕпене тӑхӑнтăм, кӑкăр ҫумне анне 

парнеленĕ хӗрлĕ брошкӑна тиртĕм. Пӳлӗмре чылаях тӗттӗмленнĕччĕ ĕнтĕ, 

апла пулин те, анне парни кӑвар пек йӑлтӑртатать; унӑн ҫути тĕттĕмре 

тата ытларах ялкӑшать иккен, вӑл мана юратупа хĕмленнӗ чĕре пекех 

туйӑнать. Эпĕ, кукамайпа тĕл пулас мар тесе, пахча алӑкĕнчен тухрӑм та 

кӳлӗ хӗрринелле васкарӑм. Саркаланса ӳсекен хурлӑхан турачӗсем кӗпе 

аркинчен туртнине пăхмасӑрах, кӳлӗ хĕррипе анмалли сукмак ҫине чупса 

тухрӑм. Эпир Генӑпа ӑҫта тĕл пуласси пирки калаҫса татӑлман, ҫапах та 

вӑл мана ниҫта та мар, ҫакӑнта кĕтнĕ пек туйăнчĕ. Акӑ, эпĕ кӳлĕ хӗррине 

тытнӑ карта патне ҫитрĕм. Гена, карта тепӗр енче тӑраканскер, мана 

курсанах, пахча алакне уҫса ячĕ. Эпӗ каҫ сĕмĕнче унӑн куçӗ çав тери 

савӑнӑҫлӑн ялкӑшнине асӑрхарӑм. Ку вӑл юратупа хĕмленнĕ чунӑн ҫиҫӗмӗ 

пулчĕ ĕнтĕ. Клуб умӗнче вальс кĕвви янӑраса кайрĕ. Гена мана пилĕкрен 

ыталаса тытрĕ. Эпӗ пуҫа унӑн хулпуҫҫийӗ ҫине хутӑм.  

Эпир пĕр хушӑ канлӗн тĕлӗрекен кӳлĕ ҫине пӑхса тӑтӑмӑр. Шурӑ 

лилисем пĕр-пĕрин ҫумне таянса тем итлеҫҫӗ. Ман чӗре пӗрре хыттӑн, 

тепре лӑпкӑн тапрӗ.  

– Санпа чух эпĕ хама ҫав тери телейлӗ туятӑп, хӑш-пӗр 

самантсенче вара чунри тӑвӑл айӑн-ҫийӗн пӑтранать... – шухӑшлӑн 

каларӗ Гена, манӑн алла тытса.  

– Мӗнле тӑвӑл? – хыпӑнса ыйтрӑм эпĕ. Мана Гена сассинчи 

салхулӑх шартах сиктерчӗ. Эпĕ ун аллине сирсе ятӑм.  

– Галя, манӑн иртнӗ пурнӑҫ ҫинчен пӗлес килмест-и сан? – кӗтмен 

ҫӗртен ыйтрĕ Гена.  

– Ҫук, иртни пирӗн мар, – тавӑртӑм эпĕ. Гена тем питӗ кирли, 

хурлӑхли ҫинчен пĕлтерме сӑмах шырарӗ пулас. Ҫамки ҫине усӑнса аннӑ 

кӑтрине аллипе сирчӗ. Эпĕ вӑл каласса чӑтӑмсӑррӑн кӗтрӗм. Анчах вӑл 

васкамарӗ. 

– Галя, эп сана кукӑр-макӑр ҫулсем тӑрӑх такӑна-такӑна шырарӑм. 

Ҫапах та – тунрӑм, халь, акӑ, хампа мӗн пулса иртни ҫинчен пӗлтерме 

хӑратӑп.  

– Апла пулсан ан кала, эп сансӑр пурӑнма пултараймастӑп, – 

вӗҫерĕнсе кайрĕҫ ман шухӑшсем, сӑмах пулса.  

– Чунӑм, сана каламасан, вӑл ман чуна пусарса тӑрать. Итлесем... 

Эпӗ... ну, вĕреннӗ чухне пӗр хĕрарӑмпа ҫыхланса та... Ну, эпир унпа 

нумай пурӑнман...  

– Эсир авланнӑ апла, – хыттӑн каларӑм эпĕ. Ман ура вӑйӗсем пӗтсе 

килчӗҫ. Чунра асар-писер тӑвӑл ҫĕкленчӗ. Пырта тем хӑпарчӗ те, эпĕ 

чӗнейми, хускалайми пулса тӑтӑм.  

– Галина, юратман эпир пĕр-пӗрне, вӑл тепӗр ҫынпа ҫыхланчĕ. Хӑех 

каларĕ... эпир унпа урăх нихҫан та тӗл пулмастпӑр... Эпир ҫырӑнман та. 

Итлесем, Галина, ку пирĕн айванлӑх ҫеҫ пулнӑ. Эпĕ юрату мĕн иккенне 

санпа тĕл пулсан тин ӑнлантӑм. Чӑн юратӑва шыранӑ чухне ултавлӑ 

туйӑмсем те пулаҫҫӗ иккен, анчах ҫак туйӑм чĕрери юрату вырӑнне 

йышӑнаймасть. Пире уйӑрса яраканни те вилĕм кӑна, анчах вӑл та мана 

санран сивӗтме пултараймасть. Эсĕ кӑна ху та лайӑх пӗлетӗн... – Гена 

калаҫма чарӑнчĕ. Маншӑн ку хыпар хӗртсе хĕвел пӑхакан ҫу кунӗнче ҫил-

тӑман ахӑрниех пулчӗ. Эпĕ ҫынсене пурне те хам шайпа виҫме хӑнӑхнӑ, 

пурнӑҫри хурапа шурра та тутансах ҫитеймен пулас. Эпĕ пурнӑҫ ҫулӗ 

ҫинче пĕрре те такӑнманччĕ-ха. «Ку такӑнни пулчӗ-ши?» – хамран хам 

ыйтрӑм эпĕ. Анчах ответне тупаймарӑм. Чунра темле сивӗ хум – те кӗвĕҫӳ 

вăл, те кӳренӳ – ҫĕкленчӗ. Ман кӳҫ умне хӗвел хĕрĕ пек сарӑ хӗрарӑм 

тухрӗ. Унӑн сенкер куҫӗсене куҫҫулӗ тулнӑ. Вӑл Гена умӗнче тӑрать. Ним 

тума аптӑранӑ енне пӳрнисене хуҫкалать... «Пурнӑҫ татӑлчӗ», – 

пӑшӑлтатаҫҫӗ унӑн тутисем.  

Эпĕ хам сисмесӗрех Гена ҫумӗнчен пӗр-икӗ утӑм каялла чакрӑм. 

Гена пуҫне усрӗ. Ҫак вӑхӑтра тӑкӑрлӑкра хуткупӑс сасси янраса кайрӗ. Вӑл 

малтан такампа калаҫнӑн, унтан пӗр тапхӑр ассӑн сывланӑн туйӑнчĕ. 

Хӗрсем кулни илтĕнчӗ. «Йӑнӑшмастӑп-ши эпӗ? – ыйтрӑм хамран хам. 

Анчах ответ тупӑнмарӗ. – Тен, вӑл мана вӑхӑт ирттерме ҫеҫ ҫулӑхать? Тен, 

ҫав хӗрарӑмне кӗтет?.. Вӑл кунта килсен?.. Ах, ӑҫта кайса кĕрӗп вара эпӗ? 

Шухӑшлама та хӑрушӑ. Эпир ҫывӑхлансах ҫитмен-ха. Мĕнле те пулин 

хама алла илсе, пӑрӑнмалла манӑн Генӑран... Тен, хулана тухса каяс?.. 

Хамран хам ӑҫта тарса хӑтӑлӑп?» – тесе шухӑшларӑм та Гена ҫине пӑхса 

илтĕм. Ун куҫӗ салхуллӑ, сӑнӗ уйӑх ҫутинче кӑвакрах шурӑ тĕслӗн 

курӑнать. Куҫсем куҫҫульпе тулчӗҫ. Пуҫа ун кӑкӑрӗ ҫине хурса ĕсĕклесе 

йӗрес килчӗ. Ҫак вӑхӑтра ман ума каллех хĕрарӑм сӑнарӗ тухса тӑчӗ те эпӗ 

шӑла ҫыртрӑм. «Мĕн пулса иртнӗ вĕсен хушшинче? Юратсан, мӗншӗн 

пӗр-пӗрне аяккалла тӗртсе ямалла? Тен, эпӗ ҫунса кайнӑ ҫынна ҫеҫ 

саватӑп? Ҫӗнӗрен чӗртейӗп-ши ӑна? Телейлӗ пулӗ-и вара ман пурнӑҫ?»  

Ку ыйтусем ман чӗрене ҫурсах ячĕҫ. Эпӗ урасем вӗттĕн чĕтренине 

туйса илтӗм. Куҫа аяккалла тартрӑм. Анчах Гена умран каймарӗ.  

– Халӗ мӗнле ӗнтĕ вӑл хӗрарӑм... – мӗн ҫинчен ыйтас тенине те 

уҫҫӑнах тавҫӑраймасӑр персе ятӑм эпӗ.  

– Вӑл ҫухалакан йышши мар... Тата эпӗ унӑн судйи пулма 

пултараймастӑп та, – путса аннӑ сасӑпа тавӑрчӗ Гена. – Эрĕм йӳҫӗ, 

чӑмлаймастӑн, арлӑ-арӑмлӑ пурнӑҫ та, юратмасан, ҫавнашкалах, – хушса 

хучӗ чӗнмесӗр тӑнӑ хыҫҫӑн.  

«Юратман?.. Ҫук, пӗр юратмасӑр мӗнле пӗрлешмелле-ха?» – 

ыйтрӑм эпĕ хамран. Ман чӗрене тем пӗҫертсе килчĕ. «Унпа ман хушӑра 

тепӗр хӗрарӑм пур... Эпĕ Гена патне ҫав хӗрарӑм урлӑ алӑсене тӑсатӑп 

пулсан? Е тата эпĕ вĕсен хушшине уйӑру пулса кӗтĕм пулсан? Апла эпĕ 

– эпĕ мар! Кирлĕ мар мана ҫын телейӗ, куҫҫулӗ...» Мана ҫак шухӑш 

хăратса пӑрахрӗ. Эпĕ пĕр самант куҫа хупса, ним тума аптӑраса тӑтӑм. 

Унтан Гена ҫумӗнчен пӑрӑнса утма урана ярса пусрӑм.  

– Галя, пирĕн хушӑра никам та ҫук! Мӗншĕн тăруках йĕрĕнтĕн 

манран? Хам пурнӑҫра тӳссе ирттерни хыҫҫӑн сан тасалӑху умӗнче 

айӑплӑ пулас мар тесе иĕлтертĕм кун ҫинчен! – илтрӗм эпӗ Генӑн 

хурлӑхлă сассине. Вӑл манран темиҫе утӑмра пуҫне усса тӑрать. Эпӗ куҫа 

хупрӑм та, Гена сӑнӗ ҫухалчӗ. «Пӑрӑнса каяс ӑҫта та пулин...» – 

вӗлтлетсе илчĕ шухӑш, анчах эпӗ хӑраса кайрӑм. Куҫа ялтах уҫса ятӑм та 

Гена умне пырса тӑтӑм. Мана вӑл хӗрӳллĕн ыталаса илчĕ, эпĕ, пуҫа ун 

кӑкӑрӗ ҫине тайса, асаплӑ шухӑшсенчен хӑпма тӑрӑшрӑм.  

– Сансӑр тӗнче пушӑ та кичем... – пӑшӑлтатрӑм эпĕ.  

– Савниҫӗм, тӑванӑм, тавтапуҫ, – терĕ Гена хӗрӳллĕн. – Ҫак 

самантра манран телейлĕ ҫын та ҫук, – хушса хучĕ вӑл кӑшт чӗнмесӗр 

тӑнӑ хыҫҫӑн. Мана тӗнче ҫӗнелсе, ҫуталса килнӗн туйӑнчӗ, чунра каллех 

канӑҫлӑх ҫуралчӗ.  

– Пӗр талӑк ҫулталӑк пек туйӑнчӗ, – терĕ Гена. Кӳлӗ хӗрринче 

ҫӳрерĕм, анчах сансӑр ытла та кичем.  

– Эпĕ те уйрӑлсанах тунсӑхлама пуҫлатӑп, – терӗм те Гена ҫине 

пӑхса илтĕм, анчах ун куҫĕсенче нимех те вулаймарӑм, тӗттӗмленчӗ. Вӑл 

мана, такам туртса илесрен хӑранӑ евӗр, хыттӑн ыталарӗ те, эпӗ унӑн 

пӳрнисем кӑшт ҫеҫ сисӗнмелле чӗтренине туйрӑм.  

– Ҫутӑлсанах каҫ пуласса кӗтме тытӑнатӑп. Каҫ савӑнӑҫ илсе килет. 

Галя, манӑн санпа кашни ире пĕрле, пӗр ытамра кӗтсе илес килет, – терĕ 

Гена. Мана ку сӑмахсем хĕвелпе шаннӑ ӳсентӑран ӑшӑ ҫумӑра кӗтсе илнӗ 

пекех туйӑнчӗҫ. Ĕнтӗ чунра паҫӑрхи тӑвӑлӑн йĕрӗ те юлмарӗ. Ирӗклĕн те 

уҫҫӑн сывларӑм. Анчах чӗнме сӑмах тупӑнмарӗ. Гена ҫакна урӑхларах 

ӑнланчĕ пулас.  

– Пирĕн хушӑра никам валли те, нимӗн валли те вырӑн ҫук, Галя... 

нихҫан та пулмасть, – терӗ вӑл шухӑшлӑн.  

– Телейлӗ эпĕ, – тавӑртӑм кӗскен ҫеҫ, Гена ҫине савӑнӑҫлӑн пӑхса. 

– Паян клубра кино пулать, – терӗм эпӗ, Гена ытамӗнчен вĕҫерӗнсе. 

Тепĕр минутран эпир клуб еннелле утрӑмӑр. ‹…› 

1986. 

Ĕçсеепе ыйийсее 

 Вуланине сÿтсе яватпăр 

1. Нелли Петровская çыравçă литература тĕнчине миçемĕш çулта тата мĕнле 

хайлавсемпе кĕнĕ?     

2. Çыравçăн «Шурă лили» повеçне литература тĕпчевçисем мĕнле хак параççĕ? 

3. Н. Петровскаян философиллĕ мистика стилĕпе çырнă хайлавĕсене пĕтĕмĕшле 

мĕнле хаклама пулать?  

4. Литература пĕлĕвĕнче «мистика» ăнлава мĕнле уçса панă? 
 Çивĕч ыйтусемпе ăнлавсен кăшăлĕ 

Мистика жанрĕн тĕп паллисем: 

- тĕп шухăшпа сюжет никĕсĕнче вилĕм (леш тĕнче) теми выртни; 

- сăнарсем шутĕнче е тĕлĕнмелле (экстрасенсорла) пултарулăхлă, сисĕмлĕ çынсем, 

е леш тĕнчери пулăмсемпе вăйсем (вилнĕ çын сăнарĕ, шуйттан, усал сывлăш) 

пулни; 

- икĕ тĕнчелĕх – чăн пурнăçпа пурнăçра çукки майлашса тăни; 

- тĕлĕнтермĕш ĕç-пуçсем тата леш тĕнче курăнăвĕ вулакан çак вăйсене ĕненни 

çине çеç тайăнни, урăхла нимĕнле те ăнлантарса пама çукки;  

- сюжет тĕлĕнтермĕшĕ тата уйрăм пулăмсем хăранă туйăм çинче никĕсленни, çак 

туйăма вара пурнăçри тата ăнлантарса пама пур япаласенчен «туртса кăларни», 

тĕслĕхрен, урай хăми чĕриклетни, çил улани тата ыт.те. 

֍ Итлеме, курма сĕнетпĕр 

1. Нелли Петровскаян «Шурă лили» повеçĕ (аудиоитлев). Интернет уçлăхĕнчи веб-

адресĕ: http://elbib.nbchr.ru/lib_files/0/aukn_0_0000085.mp3 

 Сочинени теми 

Н. Петровскаян «Шурă лили» повеçĕнчи чун тасалăхĕн ыйтăвĕ. 

 Проект  

Нелли Петровскаян нумай енлĕ пултарулăхĕ (уйрăм çын тĕпчевĕ). 

 Литература хайлавĕн чĕлхи 

«Шурă лили» повеçре автор Гальăна тата унăн Надюша йăмăкне мĕнле 

сăмахсемпе (эпитетсемпе, танлаштарусемпе) сăнласа панине тупса палăртăр. 

 

 

 

Денис ГОРДЕЕВ (1938) 

 

Кĕсде кижгзафи спзавди 

1938 çулхи çĕртме уйăхĕн 4-мĕшĕ – Чăваш Республикин Каçал 

(Комсомольски) районĕн Асанкасси ялĕнче çуралнă. 

1960-1961 çулсем – Каçал (Комсомольски) районĕн «Октябрь 

ялавĕ» хаçатĕнче ĕçленĕ.  

1961-1964 çулсем – çарта хĕсметре тăнă.  

1965 çул – И.Я. Яковлев ячĕллĕ чăваш патшалăх педагогика 

институтне (паян университет) пĕтернĕ.  

1965-1968 çулсем – Каçал (Комсомольски) районĕн «Октябрь 

ялавĕ» хаçатĕнче яваплă секретарь, тĕп редакторăн çумĕ пулса ĕçленĕ. 

1970 çул – Горький (Чулхула) хулинчи Аслă парти шкулне 

пĕтернĕ.  

1970-1973 çулсем – Муркаш районĕн «Çĕнтерÿ ялавĕ» хаçатăн 

редакторĕ пулнă.  

1974-1976 çулсем – Чăваш кĕнеке издательствин директорĕ пулса 

ĕçленĕ.  

1975 çул – «Ăшă çумăр» ятлă пĕрремĕш кĕнеки кун çути курнă.  

1976-1980 çулсем – «Коммунизм ялавĕ» («Хыпар») хаçатра 

информаци пайĕн заведующийĕ пулса ĕçленĕ.  

1978 çул – СССР писателĕсен союзне кĕнĕ.  

1980 çул – Чăваш АССРĕн писательсен союзĕнче консультант, 

СССР Литература фондчĕн чăваш уйрăмĕн директорĕ, «Тăван Атăл» 

журнал сотрудникĕ пулса ĕçле пуçланă. 

2000 çул – Чăваш Республикин культура тава тивĕçлĕ ĕçченĕ ята 

илнĕ.  

2008 çул – Куçма Турхан ячĕллĕ премине тата чăваш халăх 

çыравçи ята тивĕçнĕ.  

Ăслăлăх анинчен 

«Денис Гордеева «самана çыравçи» теессĕм килет. Обществăра, 

çынсем йĕри-тавра мĕнле улшăну пулса иртет – Д. Гордеев сисĕмлĕ 

асăрхать, проза жанрĕн пур тĕсĕпе те усă курать. Пĕтĕмĕшле картина, 

лару-тăрăва кăтартса парасси пĕлтерĕшлĕ пулмалла çыравçăшăн. XX 

ĕмĕр вĕçĕнче çĕршыври улшăнусем, рынок экономики, самана 

пăсташĕсем, пĕлетпĕр, нумай çын шăпине пач шухăшламан йĕрпе 

чуптарчĕç. Çакăн пирки ĕнтĕ Гордеевăн «Пăсташ» романĕ (Шупашкар, 

2005). Самана улшăнăвĕсене хăвăрт палăртса-ÿкерсе пыма публицистика 

стилĕ меллĕрех. Кунашкал стильре характерсене тарăн тĕпчесе тăма май 

çук (паллах, унăн тĕллевĕ те урăхла)» (В.В. Никифорова, филологи 

ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Денис Гордеев (Гордеев Денис Викторович) чăваш культуринче 

прозаик, сăвăç, публицист тата журналист пек паллă. 1980-мĕш çулсенче 

«Тĕрленĕ кĕпе», «Чи вăрăм кун» ятлă повеçсемпе калавсен пуххисем 

пичетленсе тухсан вăл чăваш литературинчи чи паллă авторсенчен пĕри 

пулса тăнă. Çак вăхăтран пуçласа вара çыравçă питех те нумай хайлав, 

кĕнеке (17 яхăн) пичетлесе кăларнă. Анлă сарăлнă кĕнекесем хушшинче 

«Ăшă çумăр» (1975), «Ир такăнсан» (1981), «Куккуклă сехет» (1988), 

«Акман ыраш» (1991), «Çурта кунĕ» (2000), «Çич çунатлă курак» (2002), 

«Хуп хушшинчи çылăх» (2004), «Пăсташ» (2005) кĕнекесене 

палăртмалла. Ун хайлавĕсенче тĕп вырăнта паянхи чăваш халăхĕн 

пурнăçĕ – çынпа çын хушшинчи хутшăнусем, кăмăл-сипет, чыс тата 

философи ыйтăвĕсем тăраççĕ.  

В. Петров чăваш писателĕ палăртнă тăрăх, Денис Гордеев 

повеçĕсене пирĕн вăхăтри çынсен пурнăçне тарăннăн кĕни уйăрса тăрать. 

Çавăн пекех Гордеев кĕске калавсен ăсти пулнине, вулакансене унăн 

сăнарлă та илемлĕ чĕлхи тата сăнарсен психологине тарăннăн тĕпчени 

илĕртнине палăртать В. Петров. Паллах, кунпа килĕшмесĕр тăма çук. 

Пирĕн вăхăтри пурнăç – Д. Гордеев пултарулăхĕнчи тĕп тема. Вăл ăна 

пур енчен тĕпчет: ял тата хула пурнăçĕ, ваттисен тата çамрăксен шăпи. 

Çавăнпа та унăн хайлавĕсенче чăн пурнăç пĕтĕм анлăшĕпе ÿкерĕнет: 

çĕнетÿ тапхăрĕ тата ун хыççăн мĕн пулни, социаллă пурнăç улшăннă май 

çынсен кăмăл-сипечĕ те улшăнни («Чĕкеç йăвине ан салатăр» (1987) 

повесть), ашшĕ-амăшĕсĕр юлнă ачасен шăпи («Карăк туйĕ» (1985), «Çич 

çунатлă курак» (1997) повеçсем, «Макумба ташши» (1983), «Тилит-

тилит Микулай» (1985) калавсем) тата ытти те. 

Денис Гордеев çыравçăн «Шăрçа пуçлă çăпата» повеçĕ чи анлă 

сарăлнă илемлĕ философиллĕ хайлавсенчен пĕри. Вăл 1991 çулта 

«Акман ыраш» кĕнекере кун çути курнă. Кĕнекен аннотацийĕнче çапла 

ăнлантарни пур: «Çĕнетÿ тапхăрĕ пурнăç тÿнтерĕсене тавăрса кăтартрĕ 

те, писатель ĕçĕ кăткăсланчĕ. Унччен пăрăнарах иртнĕ, «çырма юраман» 

ыйтусене хускатма тиврĕ. Унччен «çырма юраманни» паян чун ыратăвĕ 

пулса тăчĕ. Çав ыратусăр тасалу пулмасть. Кĕнекене кĕртнĕ калавсемпе 

повеçсенче автор шăпах пире канăç паман ыйтусене хускатать». Тĕрĕс 

асăрхаттару ку, çапах та Д. Гордеев хайлавĕсен шухăш аталанăвĕ кунтан 

тарăнрах та анлăрах пулнине те палăртмалла. Çакна унăн «Шăрçа пуçлă 

çăпата» повеçĕ те тепĕр хут çирĕплетет. 

Шăпа, этем кун-çулĕпе самана, кашни уйрăм çыннăн пурнăçри 

вырăнĕпе пĕлтерĕшĕ, аслă ăрупа кĕçĕнни хушшинчи çыхăнусем, этемĕн 

кăмăл-сипет тасалăхĕпе унри çăткăнлăх туйăмĕ – акă мĕн пирки 

шухăшлаттарать вулакана Д. Гордеев çыравçă «Шăрçа пуçлă çăпата» 

хайлавра. Çак ыйтусем таврах вăл хайлаври философиллĕ шухăш 

тытăмне те шăнăрлать. «Мĕн тума пурăнать этем çĕр çинче? – калаçса 

шухăшларĕ Авик Петрович. – Мĕн тума? Йăх çĕнетме-и? Йыш хушма-и? 

Пăртак та пулин ирĕклĕрех пулас тесе мĕн чухлĕ чун тарĕ тăкрăм! Никам 

та хакламасть ăна. Хама та халь тин ним те кирлĕ маар…», – вулатпăр 

повеçре тĕп сăнарсенчен пĕрин шухăшне. Хăйсен шăпи, пурнăçри 

вырăнĕ пирки ытти сăнарсем те час-часах шухăша каяççĕ.  

Ăрупа ăру хушшинчи яланах кăткăс пулнă хутшăнусене те автор 

тĕрлĕ енчен сăнама тăрăшать. Çавна май вăл пурнăçăн пуриншĕн те 

паллă философине тепĕр хут аса илме те манмасть: «Çавăнпа асли асли 

вырăнĕнче, вĕренекен вĕренекен вырăнĕнче ĕнтĕ. Ку йĕркене пурнăç 

пиншер çул хушши çирĕплетнĕ». Çакна, палах, нимпе те хирĕçлеме çук. 

Шăпах асли асли вырăнĕнче, кĕçĕнни кĕçĕнни вырăнĕнче пулни ĕмĕрех 

пурнăç тыткăчи пулса пынă-çке-ха!  

Кунта тÿрех хайлаври пĕр саманта палăртса хăвармалла пулĕ: 

çыравçă повеçре ваттисен сăмахĕсемпе, каларăшĕсемпе, халăхра анлă 

сарăлнă сăнавсемпе йышлă усă курать. Чĕлхе илемлĕхĕшĕн, 

сăнарлăхĕшĕн кăна мар çапла тăвать пулĕ автор. Сăнарсен шухăшне 

вăйлатма, вĕсен сăмахĕсенчи чăнлăх тĕшшине кăтартма кирлĕ пулĕ 

вĕсем çыравçăна. Çавăнпа пĕрлех çапла майпа пĕтĕм хайлавăн 

философиллĕ шухăшне те аталантарать вăл.  

Д. Гордеевăн «Шăрçа пуçлă çăпата» повеçне А. Емельяновăн 

«Хура кăрăç», Л. Таллеровăн «Пурăнас килсен» хайлавĕсемпе 

танлаштарма юрать. Çак повеçсен тĕп сăнарĕсем пĕр евĕрлĕрех пулнине 

тÿрех асăрхама пулать. Мул, укçа-тенкĕ чирĕпе чирлеççĕ вĕсем. Вĕсен 

çăткăнлăхне, тăранманлăхне пула вара вĕсен çывăх çыннисем нуша 

кураççĕ, хăйсен пурнăçĕпе сывпулашаççĕ. Çапла «Шăрçа пуçлă çăпата» 

повеçре çак шухăш хайлавăн пĕрремĕш йĕркинчен пуçласа юлашки 

сăмахĕчченех аталанать. «Укçан шăрши çук» (Ярмуш), «Укçасăр çын – 

сумсăр çын. Укçаллă çыннăн чунĕ те ирĕклĕ» (Авик Петрович), «Укçа 

кама ытлашши пулни пур. Çав пулсан кăна çын хăйне çын пек туять-

çке…» (Верук) – çакăн йышши шухăшсене çине-çинех калаççĕ çак 

хайлаври сăнарсем.  

Д. Гордеев пурнăçри татса паман ыйтусене сÿтсе явас ĕçе яланах 

хастар хутшăнать, пирĕн вăхăтри çын сăнарне туллин сăнарлать. 

Çавăнпа та çыравçă пултарулăхĕнче публицистика уйрăмах пысăк вырăн 

йышăнать. Публицистика хатĕрĕсемпе усă курса Д. Гордеев обществăн 

çивĕч тата татса паман ыйтăвĕсене уçса парать. Çакăн пек туртăм ун 

пултарулăхĕнчи «хура» реализм юхăмне аталантарать. Пурнăçа, çынсем 

лекекен тĕрлĕ лару-тăрăва нумай чухне питех те «хуратса», пурнăçăн, 

çынсен япăх енĕсене пысăклатса кăтартать вăл. Çакă вара вулакана 

пурнăçри тĕрлĕ йывăр лару-тăрусене, çынсен çитменлĕхĕсене тарăнрах 

туйса илме пулăшать. Çакнашкал хайлавсем шутĕнче çыравçăн «Çурта 

кунĕ» (2000), «Çич çунатлă курак», «Хуп хушшинчи çылăх» кĕнекисене 

кĕнĕ повесть-романне, «Аххаяс-маххаяс» (2003) повеçне асăнмалла. 

Лииезаийза иежзийĕ 

Литературăри психологизм вăл – автор хăй вулаканĕ умĕнче 

сăнарсен шалти тĕнчине (шухăшĕсене, туйăм-сисĕмĕсене) уçса пани. 

Паллах, туйăмсемпе сисĕме ÿнерĕн ытти тĕсĕсем те çын патне илсе 

çитерме пултараççĕ. Анчах та литература, хăйĕн сăнарлăхне пула, 

çыннăн чун ыратăвне нумай енлĕн кăтартма пултарать. Çапла, сăмахран, 

сăнарăн шалти тĕнчине сăнласа панă май автор унăн сăн-пуçĕнчи,  кил-

çурт ăшчикĕнчи вак-тĕвĕке кăтартать. Нумай чухне сăнарсен кăмăл-

туйăмне (психологиллĕ тăрăмне) кăтартма литература хайлавĕнче 

çутçанталăка е унăн пулăмĕсене сăнарлас мелпе усă кураççĕ. Илемлĕ 

литературăри психологизм XX-мĕш ĕмĕрте вăйлă аталаннă. 

Литературăри психологизм тĕрлĕ енлĕ пулать. Çапла поэзинче вăл 

тарăн та вăйлă туйăмсене, шухăшсене уçса пама пулăшать. Лирика 

сăнарĕ хăйĕн туйăмĕсене каласа парать е хăйĕн ăс-тăнпа кăмăл-туйăмне 

хăй тĕпчет. Поэзи хайлавĕнче çыннăн шалти тĕнчине мĕнле пур пек 

тишкерме питех те йывăр. Сисĕм-кăмăлапа туйăмсене кăтартни яланах 

субъективлă. Сăнарсен шалти пăлханăвне монолог урлă уçса паракан 

драма хайлавĕсем пирки те çакнах каламалла. Психологизм палăрăмĕ 

уйрăмах прозара вăйлă, мĕншĕн тесен кунта çыннăн чунне уçса памалли 

мелсем анлăрах. 

Повесть тесе хăйĕн калăпăшĕпе романпа калав хушшинче 

тăракан, хронологиллĕ сюжет тата пурнăç юхăмне хăй йĕркинче 

кăтартасси патне туртăнакан проза жанрне калаççĕ. Ют çĕршыв 

литература пĕлĕвĕнче пирĕн ăслăлăхра йышăннă «повесть» ăнлав «кĕске 

роман» тенине çывăх. XIX-мĕш ĕмĕр пуçламăшĕнчи Раççейри ăслăлăхра 

«повесть» ăнлав паянхи «калавпа» тÿр килнĕ. Вăл вăхăтра калав е 

новелла жанрсене пĕлмен, «повесть» тесе вара калăпăшĕпе роман 

жанрне çитеймен пĕтĕм хайлава палăртнă. Çавăн пекех повесть тесе пĕр-

пĕр ĕç пирки кĕскен каласа панине, хăш чухне анекдот евĕрлĕ калава, 

каланă (Гогольăн «Коляска», Пушкинăн «Выстрел» хайлавĕсем).  

Илеелĕ хайлав вйлавĕ 

КУККУКЛĂ СЕХЕТ 

Калав 

1 

Иван Кузьмич хăй çинчен каласа пама юратмасть, иртнĕ пурнăçне 

те аса илмест. Вăрçă хыççăнах вăл Канаша куçса килнĕ те стрелочникра 

ĕçлеме тытăннă. Ялти пурнăçне мĕншĕн пăрахни пирки ыйтсан, аллине 

çеç ÿркевлĕн сулать:  

– Пулать вăл, атьсемри, телей аташса çÿресси...  

Хулана куçса килсен, пур-çук халпа вокзал ретĕнчех çурт лартнă, 

ун тавра сад ĕрчетнĕ. Халĕ те çав çуртрах пурăнать Иван Кузьмич. 

Çемйи пысăк мар унăн. Икĕ аслă ывăлĕ, арлă-арăмланма ĕлкĕреймесĕрех, 

вăрçа кайнă. Унтан таврăнаймарĕç куç пек ывăлĕсем.  

– Эй, арăмăм, арăмăм, карчăкпа шăрчăклах ĕмĕр ĕмĕрлетпĕр-и 

ĕнтĕ? – текелетчĕ Иван Кузьмич çине-çинех.  

– Мĕн тăвар-ха ĕнтĕ, шăпа çавнашкал çаврăнса тухрĕ пулсан? 

Çулĕсем, çулĕсем иртрĕç-çке, – шăппăн, хăй тĕллĕн калаçнă пек 

тавăратчĕ арамĕ. 

Пĕринче Улюнь, шартлама сивĕ тăратчĕ ун чухне, алăк умĕнчен 

иртмесĕр питçăмартине йăваласа ăшăтакан упăшкин мăйĕнчен пырса 

уртăнчĕ те телейлĕн пăшăлтатрĕ:  

– Паян кунĕпех вăл тапаланнине сисетĕп. Ывăл пулсан та, хĕр 

пулсан та пĕрех вĕт, Иванăм.  

Иван Кузьмич арăмне çатăрласа илчĕ те нихçан вĕçертмесле 

ытамра тытса тăчĕ. Унтан Улюна вăйла аллисемпе çĕклесе илчĕ, тем 

хушă çавăрчĕ.  

– Çитĕ, Иван, яр, – терĕ юлашкинчен Улюнь, – кăкăр шăммисем 

ыратакан пулчĕç... 

Иван Кузьмич арăмне ытамран вĕçертрĕ те пÿлĕм тăрăх телейлĕн 

кумма пикенчĕ. Калаçмарĕ, арăмĕн сăмахне те итлемерĕ. 

Чылайччен çапла çÿренĕ хыççăн сĕтел-пукана вырăнтан вырăна 

куçаркалама пикенчĕ. Пулас çын валли вырăн хатĕрлет имĕш. Арăмĕ 

унăн хăтланкаларăшĕсене савăнса сăнарĕ.  

Иван Кузьмича арăмĕ ывăл парнелерĕ. Анчах мĕскĕнĕн хăйĕн кунĕ 

пулмарĕ. Çуратнă хыççăн хĕне кайрĕ те чиртен уйрăлаймарĕ. Иван 

Кузьмича виçĕ çулхи ывăлĕпе тăратса хăварчĕ.  

– Авлан, авлан, Иван Кузьмич. Хĕрарăмсăр ачуна та ура çине 

тăратаймăн, – çине-çинех канаш паратчĕç ăна кÿршисем те, пĕрле 

ĕçлекенсем те. Уйрăлми тусĕ Михал Михалччă, вăл депора юсавçăсен 

бригаçинче ĕçлет, кашни каçах ун патне пырса ларатчĕ. Хуйхăллă çынна 

сăмахпа пусăрăнтарни те кирлĕ-çке. Иван Кузьмичăн вара унпа калаçма 

нихçан та вахачĕ çукчĕ. Апат хатĕрлемелле унăн, кил-çурт 

тирпейлемелле, ывăлĕпе теттелле вылямалла, унăн кĕпи-йĕмне çумалла. 

Тусĕ ĕштеленнине сăнаса ларсан-ларсан, Михал Михалччă та 

тÿсейместчĕ, хыттăнах янратма тытăнатчĕ:  

– Хĕрарăм çук-и çĕр çинче? Мĕне пула чăтатăн çак нушана? Ху çав 

териех мемме пулсан, евчĕ тыт. Никам та тупăнмасан, хам та килĕшетĕп.  

– Пĕр ывăла кăна ÿстерĕп-ха, – тетчĕ те Иван Кузьмич тусĕ çине 

куларах пăхса илетчĕ. – Пĕлетĕн-и, Михал Михалччă, эпĕ унран пы-ы-

сăк вĕреннĕ çын тăватăп. Ним те шеллемĕп уншăн...  

Шеллессе вара Внталишĕн ашшĕ, чăнах та, нимĕн те шеллемен. 

Кашни кун тесен, кашни кун ăна çĕнĕ тетте илсе пама хатĕрччĕ. Анчах 

ыйтмасть, анратмасть Виталий. Пĕр теттине тытса вылямасăр, тепĕрне 

ярса тытмасть. Пĕлет пĕр лашине. Ир тăрсанах ăна утланать те ача 

садĕнчен таврăнсан та ун патнех чупать. Сехечĕ-сехечĕпе ун çинче 

силленсе ларать вара.  

Иван Кузьмич ĕç укçин çуррине кĕнеке çине хурса пыма тытăнчĕ. 

Ÿссе çитсен, Витюк валли кирлĕ пулать. Çавна пулах кил-çуртне те 

сиплес темерĕ. «Ман ĕмĕре çитет, Витюк хăйне кирлĕ пек хăй тăвĕ», – 

тесе шутларĕ.    

Ĕç хыççăн час-часах, кил-çурт тирпейлесе пĕтерсен, Иван Кузьмич 

ывалĕ çывăхне ларать те вăл лăпкăн вылянине киленсе сăнать.  

– Пысăк çын, вĕреннĕ çын тăватăпах сана, – хăй тĕллĕн 

мăкăртатать вăл. – Пĕлччĕр стрелочник ывăлне...  

Иван Кузьмич телейĕ, хăй каларăш, аташса çÿренĕ-çÿренĕ те чугун 

çул хĕррине килсе тухнă. Çирĕм пилĕк çул Иван Кузьмич Савин 

поездсене кĕтсе илсе ăсатса ярать. Тÿлек ир, хĕвел тĕрĕленсе ташласа 

хăпарнă чух, тăрă сывлăшра таçта çитиех янракан тепловоз сассине 

итлеме юратать вăл. Çав сасăпа пĕрле çĕнĕ кун çĕкленсе килнĕн туйанать. 

– Иван Кузьмич! Илтетĕн-и? Их! – çухăрать тепловоз.  

– Илтетĕп, илтетĕп, – текелет те сулмаклă карттусне çамка çине 

пусса лартать, чугун çул хĕррине тÿрленсе тăрать. Сарă ялавне малалла 

кăнтарать: çул уçă! 

Çакăнтан паровозсем хашкаса иртнине те астăвать вăл. Пĕрремĕш 

тепловоз ун умĕнчен ярăнса иртнине те манман. Симĕс сăрăллă машина 

шуса килнине пăхса тăнă май стрелочник чĕри ачашшăн йăшкаса илчĕ. 

«Тĕтĕмĕ те çук. Хитре, хитре!»  

Тепловоз ун умĕнчен иртсе те кайрĕ, вагонсем вĕлтлете-вĕлтлете 

вĕçрĕç.  

«Ай-ай, епле мăн кăмăллă. Стрелочника та асăрхамарĕ. Пĕр 

паровоз та ку таранччен мана сывлăх сунмасăр иртмен. Çапахта хитре!»  

Срелочникăн ĕçĕ кăткăс мар пек. Ывăнмалăх та çук темелле. 

Кашни поезда кĕтсе ил, ăсатса яр. Эй, çук! Апла мар. Кашни ĕçĕн хăйĕн 

ăслайĕ пур мар-и? Хальччен Иван Кузьмич ывăнни пирки нихçан та 

сăмах пуçлакан марччĕ. Хăй те савăнатчĕ уншăн. Юлашки çулта вара 

шăмшак сурнине те сисекен пулчĕ. Çынсем те асăрхаççĕ ĕнтĕ вăл 

ĕшеннине. Çавна пулах-и, тен, ăна кану пирки çине-çииех астутараççĕ.  

– Çулĕ çитнĕ, пенсие кайма шутламалла мар-и санăн, Иван 

Кузьмич? – пĕрре мар сĕннĕ ăна.  

Кашнинчех, çак сăмаха илтсен, сÿс тĕслĕ пулать ун сăн-пичĕ.  

– Шутламан-ха ун çинчен, – тет те хăвăрт çаврăнса каять. 

«Вăхăтсăр çĕре чикесшĕн мар-и вĕсем? Сывă куçлă-пуçлă çынна 

пенсие хăвалаççĕ», – кунĕпех мăкăртатать вара хăй тĕллĕн.  

Паян та ĕçре çав калаçу пулчĕ. Киле таврăнсан, ывăлĕн малашлăхĕ 

пирки калаçасшăнччĕ. Пенси калаçăвĕ кăмăла пăснă хыççăн ним çинчен 

те шутлас килмерĕ. Хăй ăçта кайнине пĕлмесĕр, депоран вокзал еннелле 

тăсăлакан тротуарпа утрĕ. Сылтăм алли плащ кĕсйинче пирус пачки 

хыпашласа тупрĕ, Иван Кузьмнч хăйне ирĕксĕрлесе пенсие 

хăвалакансем çинчен пĕр çаврăм шутланă çĕре сылтăм алă хăех пачкăран 

пирус кăларса çăвара хыптарчĕ те плащ кĕсйине шăрпăк шырама кĕрсе 

кайрĕ. Сулахай алă та ăна пулăшма пикенчĕ. Вăл та тупаймарĕ. 

– Чим, чим, ăçта манса хăвартăм-ха çак? – чарăнсах тăчĕ Иван 

Кузьмич. 

Вăл аллисене тепĕр хут кĕсъесене ухтарма хистерĕ.  

– Кунтах иккен, – терĕ те Иван Кузьмич васкамасăр пирус 

тивертме тытăнчĕ. Чарăнса тăрсах темиçе хут сăвăрса илчĕ, пирус 

парласа çунма тытăнсан, хуллен утса кайрĕ. Темиçе утăм тума çеç 

ĕлкĕрнĕччĕ, вăл хăйне чĕннине илтрĕ. Чарăнса ун-кун пăхкаларĕ.  

– Ĕçрен таврăнатăн-и, Иван Кузьмич?  

– Ĕçрен-çке, Михал Михалччă. Сывă-и?  

– Эпĕ сывах-ха. Хăвна мĕн пулнă? Чир-чĕр пусахламарĕ пулĕ-çке? 

– Тусне шăтарасла пăхса калаçрĕ Михалччă.  

– Сывах, тусăм, – çирĕппĕн хуравларĕ Иван Кузьмич.  

– Каллех пенси пирки пулĕ-ха. Канма вăхăт çитнĕ-тĕк, кан ĕнтĕ. 

Çамрăксем ĕçлĕç.  

– Эсĕ те пулин!.. – чун тăвăннине уçса кăшкăрчĕ Иван Кузьмич, 

тротуар тăрăх таплаттарса кайрĕ.  

– Кузьмич! Кузьмич! Тăхта-ха. Эпĕ, мĕн-ха, мĕн, урăхларах 

калаçасшăнччĕ.  

– Эсĕ те пулин шăл йĕреспе, – мăкăртатрĕ те Иван Кузьмич тепĕр 

пирус чĕртрĕ.  

Тусу мĕнле, çапла пул тенĕ пек, Михал Михалччă та пирус 

мăкăрлантарса ячĕ. Вĕсем каллех тротуар урлă пĕр-пĕрне хирĕç тăчĕç, 

пĕр-пĕрне куçран тинкерчĕç.  

– Ай-ай, ватăлатăнах çав, Кузьмич, – терĕ те Михал Михалччă 

кăлтăртатса кулса илчĕ. Иван Кузьмичăн та типшĕм тути сарăлчĕ, 

питçăмартийĕ вĕтĕ-вĕтĕ картсемпе илемленчĕ.  

– Ывăлĕ пур, вăл аптăратса çитерчĕ. Эсĕ те тăрăхласпа кăна, – 

хурлăхлăн пуçларĕ Иван Кузьмич. – Паян ятарласах сана шырарăм. Мĕн 

тăвăпăр-ха, мĕн тăвăпăр? Ачаш та ÿсмерĕ пек ĕнтĕ, алхасма та вĕренмерĕ. 

Пĕрре те кăмăла килнĕ ача пулмарĕ. Вĕрентекен пур çинчех вĕренместĕп 

тет. Ĕçлетĕп тет. Кур-ха, епле, юпах тиха пек, акана кайнă чух сиксе кайăн 

та таврăннă чух пуç чиксе пырăн. Эсĕ тата мĕн нимĕн те шарламастăн?  

– Шарласса, Кузьмичăм, шарлама пулĕ те-ха. Çав териех хыпса 

çунни вырăнлă ши? Виталий ăслă-тăнлă ача. Манăн мухтас кăна килет ăна.  

– Çав тăмсая-и? Мĕншĕн мухтамалла ăна? Вăтам шкул пĕтерчĕ те, 

чуп институталла, çук вĕт, малтан ĕçлем-ха тет. Мĕн çитменрен? Ашшĕн 

укçи-тенки çук-и? Вунпилĕк çул пуçтарнă эпĕ ун валли, вунпилĕк çул...  

Тепĕр сăмах хушсанах, Иван Кузьмич ача пек хÿхлеме тытăнасса 

Михал Михалччă сисрĕ. Вăл тусне хулран тытрĕ те утма хистерĕ. 

Чылайччен чĕнмесĕр пычĕç вĕсем. Ăшă кукăль сутакан шур халатлă 

хĕрарăмсенчен иртсен, Иван Кузьмич каллех ай-айлатма тытăнчĕ. 

Чăтăмлăн итлесе пычĕ ăна тусĕ.  

Халăх хĕвĕшекен урама тухсан, вĕсем каллех чарăнчĕç  

– Эсĕ калаçса пăхмăн-и, Михалччă? Мана итлемене сана итлĕ.  

– Итлет вăл мана. Хăлха тăратсах! Паян чугун çул юсакансен 

бригадине çырăнчĕ, ыран ĕçлеме пуçлать. Савăнмалла кăна санăн.  

Сăпса сăхнăнах, Иван Кузьмич шартах сикрĕ, пĕр вырăнта 

тапăртатма тытăнчĕ.  

– Вĕлеретĕр, вăхăтсăр вĕлеретĕр капла!..  

Утмăл урлă каçнă арçын пулмасан, Иван Кузьмич кăшкăрашсах 

ятлаçнă пулĕччĕ. Ваттин ватăлла лăпкă пулмаллине пĕлет вăл. Çине-

çинех «вĕлеретĕр» текелесе каллех пирус хыпашларĕ, чĕртсе ячĕ, 

тарăннăн ĕме-ĕме калаçрĕ:  

– Стрелочникăн ывăлне те стрелочник пулмах пÿрнĕ пулĕ çав... 

Виталий диван çине месерле выртнă, пуç айне минтер пĕтĕрсе 

чикнĕ. Çăварĕнче кăранташ, чĕркуççи çинче кĕнеке. Вăл ашшĕ 

таврăннине асăрхамарĕ те. Пуçне те çавăрса пăхмарĕ. Ашшĕ васкамасăр 

салтăнчĕ. Тĕпеле кĕчĕ.  

«Пăх-ха, сăпкари ача пекех выртать», – шухăшларĕ вăл, ывăлĕ 

çине пăхса.  

Чăлан алăкĕ урлă тепре ывăлне пăхса илчĕ. Лешĕ, чĕркуççисене 

хутлатса выртнăскер, чăнах та, пĕчĕк ача пекех курăнать.  

«Тăлăх пусрĕ пулĕ, тăлăх пусрĕ пулĕ. Çавăнпа лутра та имшер усрĕ 

ĕнтĕ. Хăй пĕвĕнчен вăтаннипех çын çинче те хăюсăр çÿрет. Эх-хе-хе, 

çакăн пек ывăл ÿстерес теменччĕ те...»  

Алла нимĕн ĕç тытма пĕлмесĕр, вăл малти пÿлĕмри пукан çине 

ларчĕ те Виталипе унăн пуласлăхĕ пирки шухашларĕ. Юрĕ-ха, 

институтра вĕренес темерĕ. Тепĕр тесен, Иван Кузьмич кунпа кăна 

килĕшме те пултарĕ. Михал Михалччă астарман-ши ăна? Çав 

пăтратнипе, тем тесен те, çав пăтратнипе. A -а! Мухтатăп кăна ăна 

текелет. Çапла, çавă... Вăт сана тус, вăт сана тантăш! Калаçнă пулам унпа 

тульккă тепре! Нихçан та, ĕмĕрĕм вĕçлениччен те.  

– Кала-ха, Михалччăна курнă-и эсĕ паян?  

– Курнă-çке, атте.  

– Мĕн терĕ вăл сана?  

– Ĕçлĕ биографи пуçланнă ятпа саламларĕ, маттур, пултаратăн терĕ.  

Виталий диван çинче хускалмасăр выртать. Иван Кузьмич вара 

пукан çинчен сиксе тăчĕ те пĕтĕм пулĕмсене чĕтретсе калаçма пуçларĕ.  

– Ма маларах пĕлмен çакна? Ма никам та систермен?  

Виталий çаплипех кĕнеки çине тăрăннă та хускалмасть. Çăварĕнчи 

кăранташне кăшлать. Çакă ашшĕне татах тулаштарчĕ. 

Тарăхса алă сулчĕ те Иван Кузьмич пăтаран çăмăл пальтоне 

вĕçертсе илчĕ. Ним каламасăр-тумасăр алăкран тухса вирхĕнчĕ.  

Урамра тĕттĕм. Сывлăш нÿрелнĕ. Хула çутисемпе çăлтăрсем çутă 

вăййине тухнă. Калинкке хупăнсан, вăл йĕри-тавралла пăхса çаврăнчĕ. 

Ай, нимĕн çинчен те шухăшлас килмест-çке. Каçхи илеме те асăрхас 

килмест. Пуçне чикрĕ те ура сулăмĕ май утса кайрĕ. Пĕр урам урлă 

каçрĕ, тепĕр урам вĕçне тухрĕ.  

«Вокзал ресторанĕнче сăра пур-ши хать?» – шухăшларĕ вăл, 

сасартăк ума вокзал çурчĕ тухса тăрсан. Килекен, каякан машинăсене 

ирттерсе ячĕ. Çул пушансан, ку тĕлтен каçса çÿреме юрани-юраманнине 

пăхмасăрах урам урлă яркăнтарчĕ.  

Канаш вокзалĕ нихçан та пушă мар. Паян та хускалнă вĕлле пекех 

кĕрлет. Анчах вокзал шăв-шавĕ унăн хăлхине кĕмест. Çынсем хушшипе 

асăрханкаласа рестораналла утрĕ вăл. Алăк умĕнче темиçе çын тăрать. 

Черет пекки те пур иккен. Никампа ним калаçмарĕ. Тĕрткелешсе алăк 

умнех çитсе тăчĕ Иван Кузьмич.  

– Черет урлă юрамасть, гражçанин! – хыттăн асăрхаттарчĕ тахăшĕ.  

Çав вăхăтра алăка çамрăк официантка уçрĕ. 

– А, Иван Кузьмич! Мунчаран тухнă-и? Кĕрех, ирт малалла, ав çав 

кĕтесри сĕтел пушă... 

Мĕн вăхăт ларчĕ пулĕ Иван Кузьмич ресторан сĕтеле хушшинче, 

ăна астăваймасть. Хăй мĕн ĕçнине-çинине те пĕлмест. Малтан пĕр 

кĕленче сăра ыйтрĕ, унтан пĕлĕшсем пĕрин хыççăн тепри пыра-пыра 

ларчĕç. Алăк патĕнче кĕтсе илнĕ официантка ăсатса янине тата вăл 

хĕрхенсе калинине кăна лайăх астăвать.  

– Кун пеккине нихçан та курманччĕ, Иван Кузьмич. Киле çитсе 

укейĕр-ши?..  

– Çитеп, çитеп, çитеп, – чăлханчăклăн тавăрчĕ вăл. Сыв пул теме 

те, сăйланăшăн тав тума та чĕлхе çаврăнмарĕ.  

Вокзал алăкĕсем хăйсемех уçăлса хăйсемех хупăнаççĕ тейĕн. Вăр-

вар уçăлаççĕ те вăр-вар хупăнаççĕ. Урам та пуш-пушах ун валли. Никам 

та утма чăрмантармасть. Мăнаçлăн, саркаланса утрĕ Иван Кузьмич. 

Палланă урама тухсан, сасартăк енчен енне сулăнма пикенчĕ.  

– Чим-ха, чим-ха... – çамкине хыпашларĕ вăл, чарăнса тăрса. Тем 

аса илме хăтланса, шухăша путрĕ.  

– Эпĕ киле кайма тухнă. Ăçта пулнăччĕ-ха? Ресторанта. Мĕн 

сăлтавпаччĕ? A-а, Михал тус, Михал тус... Çĕмĕртĕн эсĕ манăн ватлăха. 

Эсĕ халĕ лăпкăнах çывăратăн. Ну, сана, ну, сана!..  

Урасем тайкаланаççĕ. Хула çутисемпе пĕрле çăлтăрсем те чуччу 

ярăнаççĕ. Пÿртсем ташлаççĕ. Майĕпен-майĕпен хăрах урине вырăнтан 

хускатрĕ вăл. Çутăсемпе çăлтăрсем сасартăках йышланчĕç, унтан çавăн 

пекех сасартак сайралчĕç.  

Вăл пуçне лаш усрĕ те танкăлтатса малалла чупса кайрĕ. Ÿкес-ÿкес 

çĕртен ÿкмерĕ, калинкке çумне пырса çапăнчĕ. Килех илсе çитернĕ ăна 

урисем.  

Пÿртре такам çÿрет. Кăштăрт-кăштăрт ура сасси хăлхана кĕрет. 

Сехет шаккать: тик-так, тик-так. Сехет мар-ха ку, чĕре таппин янравĕ. 

Каллех ура сасси. Сехет лапатки калле-малле хутлать: так-так, так-

так...  

– Вăрантăн-и эсĕ, атте? Ĕçе каймалла.  

Ăшран сасă тухмасть. Вăрăммăн пĕр-икĕ хут ĕнĕрлесе илчĕ те 

Иван Кузьмич тик-так, тик-так сасă çемми май – куçĕсене хупрĕ. 

Каллех ура сассипе сехет лапатки куçнине илтрĕ. Вăраххăн куç 

хупанкисене вылятрĕ.  

– Шыв, шыв пар-ха, ывăлăм, – терĕ вăл аран-аран.  

– Чей вĕрерĕ, – илтрĕ вал Виталий сассине.  

Те пÿлĕмре вăл халĕ, те чăланра. Сасси тĕпсакайĕнчи пек илтĕнет. 

Иван Кузьмичăн кăшкăрмалăх вăй çук. Вăл мăкăртатма кăна пултарать.  

– Сивви, сивви те юрать.  

Пыра пĕçертсе анса кайрĕ шыв. Ыйхă та уçăлчĕ. Анчах кăмăл 

çаплах тăкăскă-ха.  

– Намăс, намăс, намăс, – терĕ вăл çине-çинех.  

Сехете пăхса илчĕ. Çиччĕ иртнĕ. Тепĕр сехетрен унăн ĕçре 

пулмалла. Акă тинех ĕнтĕ пенсие кайма вăхăт çитни çинчен çирĕппĕнех 

калĕç ăна, çирĕм пилĕк çул стрелочникра ĕçлекенскере.  

– Намăс, намсă, намăс...  

– Атте, хыпалан, атя. Эпĕ каятăп.  

Виталий тумланма та ĕлкĕрнĕ иккен.  

– Апат сĕтел çинчех. Пирĕн паян Вăрнар çывăхĕнче ĕçлемелле: 

иртерех пуçтарăнма пултăмăр. Эсĕ те васка, атя.  

Алăк шаплатса хупăнчĕ.  

– Вăт те на, вăт те на! Ĕнер кăна ятлаçрăм. Паян вăл мана ăс 

вĕрентет. Вăт те на!  

Иван Кузьмич хăнăхнă, кирлĕ пулсан, пилĕк минутра та 

хатĕрленсе çитет. Паян темшĕн пĕрре те ĕштеленес килмерĕ. Алхапăл 

тумалли ĕçе те аранласа кăана тукаларĕ, хăй пĕрехмай шухăшларĕ: 

«Тухам та автомат-телефон патне, паян пыраймастăп, чирлерĕм тесе 

кăна хыпарлам...» Шухăшланăçемĕн алли карттус еннелле тăсăлчĕ.  

– Ай, юрамĕ апла. Хальччен кун пек хăтланманнине. Тÿрех 

шухăшлĕç тата: тайăлчĕ пирĕн Кузьмич, ватти çитрĕ...  

Вокзал еннелле тăсăлакан тротуар çине тухсан, айăплă çын пек 

йăн-ян пăхкалама тытăнчĕ Иван Кузьмич. Ăнсăртран Михал Михалччă 

иртсе пымасть-и? Телеех, васкакан çынсем хушшинче – пурне те 

тимлесе сăнать Иван Кузьмич – ÿпĕнсе, аллисене сулламасăр утакана 

асăрхамарĕ. Чунĕ лăштах пулчĕ унăн. Халĕ тинех ĕç çинчен те, килти 

лару-тăру çинчен те, ĕнерхи каç çинчен те ирĕклĕнех шухăшлама 

пултарать. Сасартăк чарăнчĕ те вокзал сехечĕ çине пăхса илчĕ. Ăна 

кĕтме тытăннă ĕнтĕ. Васкамалла, васкамалла. Çул тÿрлетме тесе, 

рельссем урлах кайма шутларĕ. Тротуартан паранса вĕтĕ чулсем çине 

пуснăччĕ кăна – хăйне чĕннине илтрĕ.  

– Кузьмич, Кузьмич, тетĕп! Мĕн пулнă сана? Хуса çитмелле мар 

васкатăн. Каласам мĕн пулнине...  

Иван Кузьмич малтанхи самантра хăй илтнине хăй те ĕненесшĕн 

пулмарĕ. Паян иртенпех ун çинчен шухăшланипе ĕнтĕ ку терĕ. Халĕ, акă, 

хăлхара Михалччă сасси янăраса тăрать. Каллех ăна чĕнеççĕ. Каллех çав 

сасă. Пăрăнса утас тесен те, май çук.  

– Кузьмич, хăлхасăр-им элле? Санпа калаçатăп-çке. Кала-ха, кам 

кÿрентерчĕ? Мĕн пулчĕ?  

– Калăттăм та – калăп çук, – терĕ Иван Кузьмич çаврăнса 

пăхмасăрах. Рельссем урлă, шпалсем тăрăх малалла танкăлтатрĕ.  

Ĕçри кун иртни сисĕнмерĕ. Хăнăхнă енне-и, вăл ним йыварсăр-

мĕнсĕр мĕн тумаллине турĕ. Каç енне сăн-пичĕ йăлтах туртăнса усăнчĕ. 

Пĕрле ĕçлекенсем кăна çакна ан асархаччăр тесе шухăшласа вĕçлерĕ вăл 

хăйĕн сменине. Вăхăт çитсен, ылмаштаракан килсен, Иван Кузьмич 

самант та тытăнса тăмарĕ, килне илсе çитерекен тротуар çине чупса 

тухрĕ. Иртсе пĕтме çук халăх хĕвĕшет. Пĕрисем Мускавалла каякан 

тавар поездне ирттерсе яма чарăннă, теприсем вокзалалла васкаççĕ. 

Тепĕр темиçе вагон вĕлтлетсе иртсенех, çул пушанатчĕ ĕнтĕ, анчах ватă 

стрелочник кĕтме тумарĕ, çаврăнчĕ те тепĕр еннелле уттарчĕ. 

Ывăничченех çÿрерĕ хула тăрăх. Пĕччен мар, паллах, хăйĕн 

шухăшĕсемпе пĕрле.  

Хула çĕнелсе ÿснине пуçласа курнă пек, малтан çине-çинех 

тĕлĕнмелли, ахлатмалли тĕл пулчĕ. Утсан-утсан çакна та хăнăхрĕ. Ĕнер, 

ĕнер çеç-и, тахçанах пуçа имретме пуçланă шухăшсем хула сăнĕпе 

киленме пăрахмашкăн хистерĕç ăна.  

Утмăл тултарчĕ Иван Кузьмич. Ывăлĕ вунсаккăрта. Тута сарри 

типесси халĕ ун... Ĕмĕртенех лайăх пĕлет çакна Кузьмич, çамрăкки 

аслине итленĕ, ун ăсне ăша хывма тăрăшнă. Самана пăтраннă-им? Е 

Кузьмич çак пурнăçра темĕн ăнланмасăр пурăнать-ши?  

Ай! Пĕртен-пĕр ывăлне калас тенине вăхăтра калайман-ши вара? 

Епле тÿрккес хирĕçлет вăл ашшĕн кăмăлне! Хăйне пĕчĕк чухне ăс 

вĕрентнĕ пек, вĕçертсе илес те чĕн пиçиххи... Халĕ, ак, ашшĕ пулса ун 

пуласлăхĕшĕн хыпăнасси çукчĕ, пурте вăл шутланă пекех пулса 

пымаллаччĕ. Епле-ха çакна вăхăтра тавçăрайман эс, Кузьмич, епле-ха? 

Тепĕр тесен, ваттине хирĕçлекен пулнă ывăлĕн хăйĕн те тарăнрах 

шухăшламалла. Ашшĕ пур чухне хуйхă-суйхăсăрах пурăнĕ-ха. Ашшĕн 

те кунçулне ĕмĕрлĕх картман...  

Мĕн чухлĕ çаврăнсан та, Иван Кузьмича шухăшлă çул чугун çул 

хĕрринех илсе тухрĕ. Асăрханса рельссем урлă каçса пырать вăл. Тата 

виçĕ мăшăр рельс урлă каçсан, асфальт çине тухмалла.  

– Мĕн тупрăм-ха çак хыпăнмалли? – хăй тĕллĕн мăкăртатрĕ вăл. – 

Пуп ывăлĕ пуп пулнă тетчĕç мар-и тахçан? Стрелочник ывалĕн те 

стрелочниках пулмалла.  

Асфальтлă тротуар çине тухсан, шухăшĕсем татах çăмăлланчĕç. 

– Ку чух çамрăксем ваттин пехилĕсĕрех çул тупаççĕ мар-и? – тесе 

алă сулчĕ те вăл сулахаялла, вокзал еннелле пăрăнчĕ. Ум кĕсйинче вунă 



 
 

273 

 

тенкелĕх укçа пуррине аса илчĕ. Çак самантра неонка çутисем уйрăмах 

илĕртÿллĕн çиçме тытанчĕç: «Ресторан».  

Ĕнерхи пекех, алăк умĕнче пысăк мар черет пур. Иван Кузьмич 

никампа та сăмах вакласа тăмарĕ, тÿрех алăк хăлăпне ярса тытрĕ.  

– Черет урлă юрамасть, гражçанин! – кăшкăрчĕ тăракансенчен пĕри.  

– Юрать, юрать, ĕçе васкакан çын вăл, – хуравларĕ ун вырăнне 

швейцар. – Ирт ав çавăнтарах, Иван Кузьмич.  

Ĕнер ларнă сĕтел хушшинех мар-и? Çавăнтах-çке. Вырнаçма та 

ĕлкĕрейменччĕ, ĕнерхи официантка вĕçтерсе те çитрĕ.  

– Меню парас-и?  

– Пар апла.  

– Сыпас тетĕр-и?  

– Çĕр алла...  

Тем самантра сĕтел çине тутăх тĕслĕ графин килсе ларчĕ. Иван 

Кузьмич Михалччă тусĕ (тус темеллех-и халь ăна) çинчен шухăшланă 

вăхăтра официантка килсе лартнă ăна.  

«Кĕвĕçсе-ши, кураймасăр-ши? – шухăшларĕ Иван Кузьмич. – 

Мĕншĕн мана хур тăвасшăн вăл? Çавăнпа пăтратать те ман ухмаххине. 

Эй, тет пулĕ, ватăлмалăх кунĕнче ывалĕнчен типшар куртăр-ха...» 

Графинри шĕвек чÿхенме пăрахрĕ. Асăрханса тытрĕ ăна Иван 

Кузьмич, фужер çине тайăлтарчĕ. Шăнкăрав пек чăнкăр-чанкăр сасă 

янăраса кайрĕ: чĕтрекен графин майĕ фужер хĕррине çапăна-çапăна 

çапла сасă тăвать. Иван Кузьмич графина вырăнне лартрĕ. Унти эрех 

унтах юлчĕ.  

– Хĕрĕм, укçа ил, – терĕ вăл.  

– Ма пит васкаса? Лармаллаччĕ...  

Каçĕ кĕçĕр те çăлтăрлă. Хула çутисем çăлтăрсемпе пĕрле чуччу 

ярăннине аса илсе чунне татах тăвăлтарчĕ Иван Кузьмич.  

– Намăс, намăс, намăс! – кăшкăрма хатĕрччĕ вăл çак вăхăтра. 

Кăшкăрмарĕ, васкарах утрĕ кăна.  

Виталий килте. Апат сĕтелне чÿрече умне шутарса лартнă. Ун 

çинче мĕн кăна çук пулĕ! Хăшпĕр япалине Иван Кузьмич курман та. 

Вĕсем уншăн ача тетти пекех туйăнаççĕ. Логарифм линейки, рейсфедер, 

лекала, циркульсемпе виçкĕтеслĕхсем – кусем шкулта вĕреннĕ чухнех 

пурччĕ. Олифланă хăмасем мĕн тума кирлĕскерсем тата? Юпа пек хытса 

пăхса тăчĕ Виталипе унăн япалисем çине. Унтан, салтăнса çăвăннă 

хыççăн, пукан шутарса ывăлне хирĕç ларчĕ те шăл çыртса хытăан 

калаçма пуçларĕ:  

– Ай, пăтратмаллипех пăтратнă иккен ун пуçне Михалччă. 

Пăтратмаллипех пăтратнă.  

– Атте, халĕ эпĕ кăна мар, нумайăшĕ çапла ĕçлесе вĕренет.  

– Пурин пирки те ан лăпăртат эсĕ! Хăвăн пирки калаç.  

Иван Кузьмич чĕтреме ерчĕ. Алли, тути, пĕтĕм кÿлепи халь-халь 

саланса каясла чĕтренине хăраса пăхса тăракан ывăлĕ аптăраса ÿкрĕ. 

Нихçан курман вăл ашшĕ кун пек пулнине.  

– Атте, атте, – лăплантарма хăтланчĕ вăл.  

– Парап сана «атте»! – чун хавалĕпе кăшкăрчĕ те Иван Кузьмич 

чăмăрĕсене пуç тĕлне çĕклерĕ.  

Çат! Çат! Çат!  

– Атте, мĕншĕн çапатăн? Атте!..  

5 

Виталий кĕçĕр те таврăнмарĕ.  

Хальччен, миçе çул çак çуртра пурăнса та, вырăн çинче тепловоз 

сассине итлесе выртнине Иван Кузьмич астумасть. Çине-çинех ÿхлетеççĕ 

вĕсем кĕçĕр. Чугун çулне вĕсен килĕ çумнех куçарса хунă тейĕн.  

– Ÿ-ÿх, ÿх!  

Пуç урлах туртса витĕнчĕ вăл. Халĕ тата сехет шаккани хăлхаран 

тухмасть: тик-так, тик-так...  

Иван Кузьмич тăрса ларчĕ, типшĕм пÿрнисем чÿрече сакки çинче 

пирус пачки хыпашласа тупрĕç. Чар! турĕ те шăрпăк тивсе илчĕ. Çиçĕм 

çиçнĕ пекех çуталса кайрĕ пÿлĕм. Пирус чĕртме çутнăччĕ вăл шăрпăкне, 

анчах сехет пăхса илес килчĕ. Пăхса ĕлкĕреймерĕ. Патнех пырса пăхам-

ха тенĕ вăхăтра сехет куккукĕ авăтса та ячĕ: ку-ку, кy-ку. Пĕрре, иккĕ, 

виççĕ... Вуниккĕ. Вуникĕ сехет. Виталий таврăнман-ха.  

– Ăçта вырткаласа тăрать-ши? Михалччă патĕнче пулсан... Çук-ха, 

çук, килетех вăл кĕçĕр. Вуниккĕччен çÿрени пулман мар-ха. 

Шухăшсăрах выртам та çывăрам, – мăкăртатрĕ вăл пирус ĕмнĕ май, 

хăйне хăй йăпатма унăн сăлтав тупăнсах пычĕ.  

Сÿннĕ пирусне пăрахсан, тутлăн карăнчĕ те урисене вителĕк айне 

пытарчĕ, ăшăнса çывăрса кайма шутларĕ.  

– Чим, чарам-ха ку сехете. Çывăрттармĕ вăл мана.  

Вырăн сивĕнме ĕлкĕреймен-ха. Тĕршĕнсе пуç урлă витĕнсе 

выртнăччĕ кăна – мăлатук шакканă сасă илтĕнме тытăнчĕ: пат, пат, пат! 

Тимлĕрех итлерĕ. Э-э, кранран шыв тумлать иккен. Каллех тăрса ларчĕ 

Иван Кузьмич. Çара урисем кĕççе калуша чăмрĕç. Ыйхă вĕçрĕ. Пурпĕрех 

çывăрса каяс çука пĕлсе, хăй çине халат уртса ячĕ, чÿрече умне пырса 

тăчĕ, ун каррине сирчĕ. Çуртсенче çутă сÿнтернĕ, урамри хунарсем кăна 

тĕлкĕшсе çунаççĕ.  

Ыйхă вĕçтерекен мĕнпур сас-чĕве хуплас тесе-и, Иван Кузьмич 

сасăпах калаçрĕ: 

– Мĕн мур тума алă çĕклерĕм пулать-ха çак? Нихçан пулманнине, 

нихçан пулманнине...  

Çак самантра ывăлне çупăрласа илес те унран йĕре-йĕре каçару 

ыйтас килчĕ унăн.  

– Ăçта вырткаласа тăрать-ши хăть? Михалччă патĕнче пулсан... 

Унтан вăл нихçан та таврăнмĕ. Лешĕ-и? Пĕлет айванăн пуçне имретме. 

Çав пăтратнине пулах ÿстерес тенĕ пек ывăл ÿстереймерĕм пулĕ çав. Ку 

чухнехи çамрăксем, ку чухнехи çамрăксем текелет. Мĕн пур-ши 

Виталин ку чухнехи темелли? Çÿрет ĕнтĕ çав приемникне йăтса. 

Çÿретĕр. Джинс илсе тăхăнчĕ. Юрать. Тата мĕн? Ку чухнехисем, ай, 

патька, чĕрĕ те чĕрĕ. Мĕн-мĕн те, ку тарана çитсе ресторан тĕлне 

пĕлмест-ха. Кино та библиотека пултăр уншăн. Хăть каç-каç ресторана 

кайса ларинччĕ. Ятламăттăм, турăшăн та, ятламăттăм. Укçа та 

шеллемĕттĕм. Тăлăх пуснипех хăйĕнчен хăй именсе çÿрет ĕнтĕ.  

Сехет куккукĕн сасси Иван Кузьмича шартах сиктерчĕ.  

Шăртланнă янахне ал лаппипе лутăрканă май вăл татăлнă шухăшне 

сыпма хăтланчĕ. Сыпăнмарĕ татăлнă шухăш. Яшт сиксе тăчĕ те вăл çута 

çутса ячĕ. Сехет умне пычĕ. «Эсĕ те пулин ман хута кĕместĕн», – тенĕ пек, 

ун çине куç вылятми пăхса тăчĕ. Сехет лапатки калле те малле çÿрет. 

Ялан пĕр юрă унăн: тик-так, тик-так....  

– Кашнинех пĕр тивлет кăна пулĕ çав, – терĕ те вăл пÿлĕм тăрăх 

уткалама тытанчĕ.  

Мĕн пулнипе пуринпе те килĕшме хатĕр халĕ Иван Кузьмич. 

Вăхăт çитсен авлантăр, ачаллă-пăчаллă пултăр. Селĕп чĕлхепе калаçĕ 

аслашшĕ вĕт-шакăрпа, уттю сиктерĕ, ÿсерехпе юмах ярса савăнтарĕ. 

Киле çеç таврăнтăрччĕ Виталий. Нихçан та, нихçан та вăл ывалĕ тăвас 

тенине тума чармĕ, нимшĕн те ÿпкелемĕ.  

Çanax та шел! Вунпилĕк çул ун валли укçа-тенкĕ пухнă, вĕрентĕр 

те вĕреннĕ çын пултăр тенĕ.  

– Çапла пулĕ çав, – çине-çинех алă сулчĕ Кузьмич. Каллех сехет 

умне пырса тăчĕ. – Çавă ĕнтĕ вăл, çавă, – мăкăртатрĕ сехет лапаткин 

кĕвви май, – стрелочник ывăлĕн стрелочниках пулмалла ĕнтĕ.  

 

6 

Мĕн вăхăт ĕнтĕ Кузьмич алăкран тĕпеле, унтан хăй выртса тăракан 

кравать патне виçкĕтеслĕх ÿкерсе çĕрĕ-çĕрĕпе калле-малле хутлать. 

Виталий çаплах таврăнмасть-ха.  

«Такамсемпе ерсе ан кайтăр», – шикленсе шухăшлать ашшĕ. 

Тата тепĕр çĕрпе тепĕр кун иртрĕ. Ĕшенсе, питĕ ĕшенсе таврăнчĕ 

вăл ĕçрен. Ыйхăсăр каçсем, вĕçсĕр шухăш... Пуç чиксе калинккерен кĕчĕ. 

– Канмалла, канмалла, канмалла, – хăйне хăй хистесе пычĕ утнă май.  

Пÿрт алăкне уçрĕ те, хăй куçне хăй шанмасăр, юпа пек хытса тăчĕ. 

Çаврака сĕтеле урай варрине кăларнă, ăна шурă çиттипе витнĕ. Варринче 

– чечек вази. Çак вăхăтра, юпăнчă ислетнĕ вăхăтра, чĕрĕ чечексем!  

Аса илчĕ. Паян Иван Кузьмичăн çуралнă кунĕ-çке. Сасартăках 

кăмăл çĕкленчĕ, ĕшенни иртсе кайрĕ.  

– Витали, Витали! – кăшкăрса ячĕ вăл.  

Анчах никам та хирĕç чĕнмерĕ. Салтăнмасăрах пукан çине ларчĕ 

те вăл телейлĕн шухăша путрĕ.  

Ку сĕтел шавлă хăна-вĕрлене астумасть. Шăв-шавлă ĕçке хăнăхман 

вăл. Кузьмичăн пĕртен-пĕр хăни, Михалччă, хуçи пекех, шавлаканскер 

мар. Халĕ ĕнтĕ сĕтел хăнăхнă хăнаран та сивĕнет. Лартмĕ Кузьмич ăна 

сĕтел хушшине. Нихăçан та. Виталий ар пулчĕ. Халĕ уявсенче вăл 

ашшĕне юлташ пулĕ. Ку таранччен хăна сĕтелĕ патне пырса 

çулăхтарманччĕ-ха ăна. Паян пулсан, тархасшăн. Ăçта вăл?  

– Витали, Витали!  

Кузьмич сĕтел тавра утса çаврăнчĕ. Алăк уçăлнăн туйăнчĕ ăна. 

Вартах! унталла çаврăнчĕ. Виталий! Кĕтнĕ, кĕтнĕ сана. Эсĕ таврăнасса 

пĕлнĕ!  

Иван Кузьмич пыр тĕпĕ тăвăлса килнине туйрĕ те хăвăртах пукан 

çине вырнаçса ларчĕ. Виталий сăмах чĕнмесĕр малалла иртрĕ, аллинчи 

тĕркемсене сĕтел çине хучĕ.  

– Саламлатăп, атте, – майĕпен каларĕ вăл.  

Ашшĕ «тавах» теме те пултараймарĕ, ытла кĕтмен те шутламан 

çĕртен пулса тухрĕ ку.  

Халĕ темиçе çĕр куç хуптармасăр асаплантарнă шухăшсем пĕр 

пĕтĕм япала пек ывăлĕ умне тухса тăрсанччĕ! Тÿрех ăнланĕччĕ вăл 

ашшĕн асапне. Ăнланмасть халĕ, калаçмасть те. Тем ухтарать. Акă 

тĕпеле иртрĕ. Тем шырать. Ашшĕн сывлăхне ыйтса пĕлесчĕ хăть. 

Çÿресен-çÿресен тин сăмах хушса хучĕ.  

– Каятăп эп, атте.  

Ку сăмах Кузьмича пĕтĕмпех тăлласа хучĕ. Чĕлхи çеç мар, ал-ури 

те хытрĕ унăн. Куçĕсем кăна ывăлĕн кашни хусканăвне ÿкерсе илесле 

чăл-чал выляççĕ.  

Виталий, алăк хăлăпне тытсан, пĕр самант чарăнса тăчĕ. Акă, акă, 

алăк уçăлать те, вăл çухалать.  

– Ăçта вырткаласа тăратăн ĕнтĕ? – шелленĕ сасăпа ыйтрĕ Кузьмич.  

– Общежитире, атте. Юлташсемпе пĕрле.  

Алăк уçăлчĕ те хупăнчĕ.  

«Тавах турра, Михалччă патĕнче мар», – тесе шухăшларĕ те Иван 

Кузьмич сасартăк шăмшак çăмăлланнине туйса илчĕ. Унпа пĕрлех кăмăл 

та хытрĕ. Ывалĕ çуралнă кун ячĕпе саламлама та манман, ав.  

– Курманăн кăна курас килнĕ. Пурăнать-пурăнать те общежитийĕчен 

вĕçтерсе килет, – хăйне хăй йăпатма каларĕ Иван Кузьмич.  

Сĕтел çинчи тĕркемсене салатрĕ. Пĕр кĕленче «Старка», кăлпасси, 

тĕтĕмленĕ пулă... «Ресторантан таврăннине аса илсе, сыпаканскер тет 

пуль-ха мана», – шухăшларĕ Кузьмич, «Старка» кĕленчи çине пăхса.  

– Пĕлместĕн-ха аçуна, – сасăпа каларĕ те кĕленчене тĕплĕнрех 

пытарма васкарĕ.  

Тĕпеле тем шырама кĕрсе кайрĕ.  

 

7 

Сехет куккукĕ пиллĕк авăтрĕ. Кантăк çине ир çути ÿкмен-ха. Кун 

кĕскелнĕ май сехет куккукĕ те кĕскен-кĕскен çеç авăтма пуçланă пек 

туйăнать.  

– Пĕччен пÿрт чуна тултараймĕ, – терĕ те вăл картишне тухрĕ. 

Йĕри-тавралла пăхкаларĕ. Мĕнлерех çанталăк пулĕ-ха паян? Ĕнерхи 

пекех, пылчăклă-çĕпреллĕ, юпăнчăклă-мĕнлĕ çанталăк пулать паян та. 

Пĕлĕтре çăлтăр сĕмĕсем те курăнмаççĕ. Ку вăхăтра вĕсен чĕлтĕртетсе 

çунмалла. Сывлăш нÿрĕкпе лăмланнă. Вĕрсе салатас та ăна пыр тĕпне 

кăтăклантармасăр туллин сывлас килет. Çĕр хăпарса çитнĕ чуста пекех 

туйăнать. Утнă чухне çине-çинех ура айне пăхса илетĕн.  

Кун пеккине Иван Кузьмич астусах та каймасть. Чăнax та, раштав 

уйăхне кĕмелле. Юр çумасть-ха, шăнтмасть-ха. Вĕçрен çумăр лÿшкет.  

«Вăхăта ытла васкататăп-и-ха? Çавăнпа юр лармалла пек 

туйăнмасть-ши?» – çине çинех шухăшларĕ Иван Кузьмич.  

Тÿпенелле тепĕр хут пăхса илчĕ.  

– Вăхăчĕ çитнĕ, çитнĕ, – терĕ те вăл, кĕсйинче те пирус, те çăра 

уççи хыпашласа, сарай еннелле утрĕ.  

Сарайра Иван Кузьмич хăй ăсталанă верстак тăрать. Пушă 

вăхăтсенче шăмшак çемçетмелле уни-куни шаккакалать. Паян кÿршĕ 

хĕрарăмĕ юсама килсе панă пукана тытрĕ. Куç тĕшмĕртнĕ май вăл 

инструментсем тупрĕ.  

«Çак ĕçе вĕренсе юласчĕ, иçмасса. Нумай пурăнать-ха ашшĕ тет-

ши? Пĕр пенсие леçсен унта... Шалиш... Ай-ай, вăхăт сиккипе шăвать».  

Иван Кузьмич аллинчи савине шаклаттарса верстак çине хучĕ те 

сарайран чупсах тухрĕ. Малтан хăй пĕлĕт тĕсне сăнаса тăнă вырăна 

пырса чарăнчĕ.  

– Пăрахас тенĕччĕ-çке ку ăнăçсăр ачана ÿпкелеме, пăрахас тенĕччĕ, – 

çамкине хыçа-хыçа калаçрĕ вăл. – Пурăнтăр, ара, хăй пĕлнĕ пек, пурăнтăр. 

Пÿрт йăшнă. Пухнă укçапа кăçал ăна сиплеттеретĕп. 

Йĕпе тумлă хурлăхансене асăрханса сиркелесе, Иван Кузьмич пÿрт 

никĕсĕ патне пычĕ. Чăмăрĕпе пÿрт пĕренисене, кĕтесĕсене шакка-шакка 

пăхрĕ. Янрамасть пек-ха. Сăсăлланман апла пĕренесем. Татах, татах 

шаккарĕ.  

– Чим, чим. Мĕн ку? Ах, кĕрлет епле. Хывнă чухнех çак пĕрени 

шанчăксăр пекчĕ.  

Татах шаккарĕ. Чăмăрне ыраттарсах. Тÿн-тÿн-тÿн! янăрарĕ пĕрене.  

Çитрĕ Иван Кузьмича айкашма. Вăл пÿртрен аптри илсе тухрĕ, 

кăнтăр апачĕчченех пÿрт стенисене йĕшлесе çÿрерĕ.  

– Хамах пăхнă хам япала, – терĕ юлашкинчен. – Ларать-ха тепĕр 

вунă çул.  

8 

– Ку-кук! ку-кук! ку-кук!  

Вуникĕ сехет. Ирхи апатсăр тем вăхăт картишĕнче çÿренĕ хыççăн 

шăмшак йывăрланнине туйса илчĕ Иван Кузьмич. Хăпăл-хапăл салтăнчĕ 

те кравать çине кĕрсе выртрĕ. Кăнтăрла нихçан та çывăрса курман вăл. 

Малашне хăнахать пулинех: халĕ кун сиктерсе çеç ĕçлеттереççĕ. Çине 

тăрсах канăва хистеççĕ. Паян мар-тăк, ыран пенси кĕнеки тыттараççĕ.  

«Ярăва кайрăм иккен йăлтах. Сухал хырма та манакан пултăм», – 

шухăшларĕ те сылтăм енне çаврăнса выртрĕ, куккукла сехете хирĕç...  

Çынна пĕччен пуçăн пурăнма çуратман иккен. Виталий тухса 

кайнăранпах Иван Кузьмич çакăн пирки шухăшлать. Йăлтах-йăлтах пуç 

тавра çавăрчĕ ĕнтĕ. Çамрăкрах чух ма авланмарăм тесе те ÿкĕнсе илчĕ. 

Халĕ, ак, ватăлмалăх кунра кунпа çĕре куçкĕрет сехет куккукĕпе калаçса 

кĕскетесси юлчĕ.  

– Каятăп та паянах çавăтса килетĕп. Тупăннă, кур-ха, сăмса шăлма 

вĕренеймен, юнтарма пĕлет.  

Пÿрт ăшчикĕ хуралса килчĕ.  

– Чÿречене карманччĕ-çке, – терĕ те Иван Кузьмич, пуç каçăртса, 

ун-кун пăхкаларĕ.  

Çенĕкре темĕн шартлатрĕ.  

– Çын пулчĕ-и унта? Витали мар-и? Витюк, эсĕ-и? – яштах тăрса 

ларчĕ Иван Кузьмич.  

Никам та çук иккен. Тулта çил вăйланнă. Вăл, кĕтмен-туман 

çĕртен çаврăнса килнĕскер, халĕ айăн-çийĕн çавăрать. Йывăçсем, ăна 

лăпланма тархасласа, çĕре çитиех пуç таяççĕ. «Тÿс, тÿс», – тесе, кашни 

йывăçа хулпуççинчен тыта-тыта лăскать çил.  

Иван Кузьмич кантăк умне пырса тăчĕ. Тÿпе шап-шурă. Ирхине çеç 

ăмăр сăнлăччĕ вăл, халĕ вичкĕн çил шăнтса шурăхтарнă ăна. Çил кантăк 

умĕнче тăракан çынна асăрхарĕ тейĕн. «Мĕн туса тăратăн кунта?» – терĕ 

те вăл ун еннелле юр чăмакки вăркăнтарчĕ. Пан! пырса çапăнчĕ чăмакка 

кантăк çумне. Кантăк чĕтренсе илчĕ.  

– Ай, пакша пуçĕ пекех ку, – терĕ Иван Кузьмич, урамра мĕн пулса 

иртнине лайăхрах курас тесе, пичĕпе кантăк çумнех çыпçăнчĕ.  

Татах пăхса тăратăн-и-ха? Çил Иван Кузьмич еннелле çине-çинех 

йĕпе чăмаккасем вăркантарма тытăнчĕ. Пан! Пан! Пан! Параппан 

пăнтăртатнă пекех янăраса тăчĕ пÿлĕмре.  

Иван Кузьмич çаплах питçăмартине сулхăн кантăкпа уçăлтарса 

тăрать. Нумай кĕттерчĕ ку юр. Ун хавасĕ çĕклентерет мар-и ватă чĕрене?  

Çак вăхăтра вăл каллех ывăлне аса илчĕ. Ăна урăхран 

ÿпкелеместĕп тесе темиçе хутчен те тупа тунă.  

Мĕн тесе шухăшламалла ун пирки?  

– Ай-ай, – пуçне ярса тытрĕ Иван Кузьмич. Хĕллехи тумтирĕ 

килтех-çке, килтех-çке...   

Юплă-юплă хыртан тунă çекĕл çинче çакăнса тăраççĕ унăн 

курткисемпе пальтисем.  

– Ухмах мар-и? Ирех кайса леçес те, – пальтосем суйланă май 

калаçрĕ Иван Кузьмич.  

9 

Общежити картлашкипе хăпарнă чухне ăна çырă çÿçлĕ хĕр тĕл 

пулчĕ.  

– Хĕрĕм, хĕрĕм, итле-ха итле. Ман Витали çакăнта пурăнать-ши?  

– Виталий? – такамран ыйтнă пек тăстарчĕ хĕр. – Аса илтĕм. Эсир 

пĕр сăнлах унпа. Кунта пурăнать. Анчах та халь çук. Ирех тухса кайрĕç 

вĕсем. Хăçан килессе те пĕлме çук.  

– Ăçта кайрĕç вара?  

– Пĕлетĕр-и? Чуть çеç пысăк инкек пулман каçхине чугун çул 

çинче. Тепĕр поезд киличчен асăрхаса ĕлкĕрнĕ. Мăккăртан иртсен терĕç-

и? Шÿсе исленнĕ тăпра шпал айĕнчен çырманалла юхма тытăннă. Паян 

ирпе ирех комсомолецсене васкаварлăн воскресника илсе кайрĕç. 

Виталие асли туса ячĕç.  

– Эсĕ, хĕрĕм, манпа мар, такампа калаçатăн пулĕ. Ман ачи вăл асли 

пулмаллахскер мар-ха.  

– Лайăх паллатăп эпĕ Виталие. Çавах, эсир шыраканниех.  

– Апла, шахвăртатăн.  

– Вăт мĕн калас ĕнтĕ? Турăшăн та, Виталие асли туса ячĕç.  

– Асли тунă-тăк туччăр-ха, – терĕ те Иван Кузьмич каялла 

çаврăнса тăчĕ. – Мăккăртан иртсен терĕн-и-ха? Пур, пур унта купаласа 

хăпартнă вырăнсем, Çавал тăршшĕпе... Ай, çанталăкĕ те кăçал... 

Иван Кузьмич шурă-шурă пĕлĕт çине пăхса илчĕ.  

– Хĕрĕм, мĕн тăхăннăччĕ Витали?  

– Ăна пĕлместĕп ĕнтĕ. Ку çанталăкра çарамасах çÿрекен çук пулĕ. 

Уртса янă ĕнтĕ мĕн те пулсан, – терĕ те хĕр куланçи турĕ.  

– Юрĕ, юрĕ, тепĕр чух шÿтлĕпĕр, – кăмăлсăррăн мăкăртатрĕ Иван 

Кузьмич, пĕтĕрсе çыхнă пальтона алăран алла куçаркаларĕ. Унтан хĕр 

çине шăтарасла пăхса илчĕ те çирĕппĕн ыйтрĕ:  

– Халь унта каяс текенсем çук-и?  

– Халь кам каять пулĕ? Каймалли çынсем тахçанах вырăнта. Хăвăр 

пĕлетĕр, поездсене нумай вăхăтлăха çÿреме чараймастăн. 

– Ăна-кăна чухлатăп-ха. Мĕнле çитсе ÿкмелле? Мĕнле çитсе 

ÿкмелле? Сывă пул-ха апла...  

Иван Кузьмич асăрханса картлашка тăрăх анчĕ, утнă май шурă-

шурă пĕлĕт çине пăхрĕ. Час чарăнать-и ку юр? Вăл капланса кăна çитнĕ-

ха. Иван Кузьмич пĕр хушă поездсен расписанине аса илсе пычĕ. Вăл 

кайна, ку килмелле, тепри...  

– Эй, шельмăсене çÿреме чарнă-çке, – терĕ те Иван Кузьмич хула 

хĕрринелле çул тытрĕ. Вăл çак çанталăкра çула май машина е лаша 

тупăнасса шанмарĕ, çапах та чун выртман енне çул хĕррине тухса тăма 

шутларĕ.  

Хулара çул хури палăратчĕ. Хире тухрĕ те Иван Кузьмич шап-

шурă тавралăхра çухалса кайрĕ. Ни унталла, ни кунталла утма аптăраса, 

пĕр вырăнтах хытса тăчĕ. Чылайран тин аякра-аякра вăрман кÿлепине 

асăрхарĕ, чугун çул йĕрри курăнма пуçларĕ. Сылтăмран та, сулахайран 

та машина е лав килни курăнмасть.  

Юр чыхать те чыхать. Кăкăр умне кĕрсе тулчĕ вăл, хăлха 

шăтăкĕсене хупларĕ. Темле тĕршĕнсен те, çил сиввинчен хăтăлма çук. 

«Шăнса хытсан та, кĕтсе тăратăпах. Тем тăхăннă-ха ĕнтĕ вăл? Çара 

çерçи пек çÿрет пулсан... Мамăклă пальтона епле шăтарать те», – 

шухăшларĕ Иван Кузьмич.  

Мĕн вăхăт çапла тăратчĕ-ши – калама çук, ăна хăй те пĕлме 

пултараймарĕ. Пурнăçра ăнсăртран çăлăнăç килсе тухнă самантсем 

пайтах пулаççĕ. Ун пекки Иван Кузьмич тĕллĕн те тупăнчĕ. Шурă юр 

каррине сирсе, ун умне мĕлке тухрĕ. Тÿрех тавçăрса пулмарĕ-ха: те çын, 

те чĕрчун. Çывхарасса та майĕпен кăна çывхарать вăл. Унччен те 

пулмарĕ – çын сасси илтĕнсе кайрĕ.  

– Эй, ватти! Кам хăваласа кăларнă сана çак çанталăкра?  

Каласа кăна хурĕччĕ те Иван Кузьмич! Кăмăлсăррăн шăлне 

çыртрĕ. Иртсе кайтăр-ха ку тенĕ пек, пуçне хуля еннелле пăрчĕ.  

Ак ун умне çамрăк çын, унтан фуфайка тăхăннă хĕр тухса тăчĕç. 

Çуна сасси илтĕнме пуçларĕ. Лаша тулхăрчĕ.  

– Ывăнчĕ, ав, пирĕн янавар. Ватти, хулана çитме тата инçе-и? – 

калаçнăçемĕн Иван Кузьмич умнех пырса тăчĕ çамрăк çын.  

Ватă çын ăнланчĕ – ĕçпех çÿреççĕ кускерсем. Вăл вара, çулри çынна 

хисеп туса, ăна хирĕç утса кайрĕ. Мĕнпе те пулин пулăшма васкарĕ.  

– Хамăр та халран кайрăмăр, – калаçрĕ фуфайкăллă хĕр.  

– Мĕн нушапа çÿретĕр-ха, атьсемри? – туйăмлăн ыйтрĕ Иван 

Кузьмич.  

Лешсем хуравласса кĕтмесĕрех, хула инçе маррине пĕлтерме васкарĕ.  

– Эй, ватти! Мĕн ĕçпе çÿренине каласа та пĕтереймĕн. Ĕçĕ нумай 

пирĕн. Лаша каллех чарăнчĕ мар-и?  

– Килеççĕ-ха, – терĕ хĕр. – Акă, çитрĕç те...  

– Лашăра кантарса тăрас тетĕр-и? – терĕ Иван Кузьмич. – Эпĕ, 

кайма тухнăскер, каяймарăм ĕнтĕ. Çул кăтартса пырам сире.  

Виççĕн – Иван Кузьмич, çамрăк çын, фуфайкăллă хĕр – пĕр рете 

тăчĕç те харăссăн, пĕр-пĕринчен юлмасăр утса кайрĕç. Пуç чикнĕ лаша 

вĕсен йĕрри çине ÿкрĕ те васкама пуçларĕ.  

– Зоя, пăрах нăшăклама. Никам та урасăр хăвармасть ăна, – 

çирĕппĕн каласа хучĕ çамрăк çын.   

Хай çавăнтах Иван Кузьмич енне пăхса илчĕ.  

– Савнине шеллесе хурланать-ха вăл. Аран лăплантаркаларăмăр. 

Иван Кузьмич çамрăк çынна пÿлмесĕр, лăпкăн итлерĕ.  

– Леш мурне тата ним те пулман. Ылханлă çын мар-и? Виталин 

ăна пула ура мăкăлтамалла пулчĕ.  

Иван Кузьмич тăпах чарăнса тăчĕ. Çамрăк çын та, фуфайкăллă хĕр 

те ăна пула утмарĕç.  

– Йĕркеллех пыраттăмăрччĕ. Пĕлетĕр, ватти, кун пек çанталăкра 

çул çÿресси вăл... Машина пĕр трактора хуса çитрĕ. Акă, тетпĕр, ку 

трактор хыççăн кĕрт ăшне кĕрсе лармăпăр. Унччен те пулмарĕ – трактор 

çулран пăрăнчĕ те кукăр-макăр йĕрсем тума тытăнчĕ. Пĕр вырăнта 

çаврăнать. Улать кăна трактор. Çырма еннелле сулăнчĕ ку. Тепĕр темиçе 

минутран трактор çырмана чăматчех. Тракторне те, трактористне те 

шыра вара унта... Виталий тем кăшкăрчĕ те кузовран сиксе анчĕ. 

Трактора хуса çитрĕ. Унăн кабинине кĕчĕ. Леш ухмаххипе çапăçкаласа 

вăхăтра чарма ĕлкĕреймерĕ. Трактор юпана пырса çапăнчĕ. Тракторисчĕ 

вилĕ ÿсĕр иккен. Мура тата ним те пулман. Виталий кăна аманнă.  

Иван Кузьмич аллипе перĕнсе çамрăк çынна пăрăнса тăма, çул 

пама ыйтрĕ. Васкамасăр çуна патне пычĕ.  

– Йывăрах амантрĕç-и? – ыйтрĕ вăл кăкăртан тухакан сассипе. 

Çуна çинче тăлăппа витĕнсе выртса пыракан çын пуçне çеклерĕ. 

Пĕр-пĕрне пуçласа курнă пек, ашшĕ ывăлне, ывăлĕ ашшĕне тĕсесе сăнарĕç. 

Иккĕшĕн те пĕр-пĕрне калама чунри сăмахĕ пурччĕ. Шарламарĕç. Ывăлĕ 

кăна темшĕн канăçсăрланчĕ. Кăшт вăхăтран шăппан каларĕ:  

– Йывăр аманман пулĕ те, хытă ыратать. Лар манпа юнашар... 

Хулана çитсен, çул çăмăлланчĕ. Иван Кузьмич пуçне чикнĕ те, 

чĕлхе çĕтнĕ пек, чĕнмесĕр ларса пырать. Паян хула хĕррине тухса тăман 

пулсан, вăл Виталий çинчен ним те пĕлес çукчĕ. Паян та, ыран та – ялан 

ăна ÿстерес тенĕ пек ÿсменшĕн ятлатчĕ пулĕ, хăйĕн чунне тăвăлтарса, 

унăн кунçулĕшĕн пăшăрханатчĕ пулĕ.  

Ывăлĕ юнашар пулсан та, вĕсен çывăхланма пĕрле сахал мар 

утмаллине хытă туйса пычĕ. 

1988. 

ШӐННĂ КУҪҪУЛЬ 

Калав 

Иртнӗ эрнере темиҫе кун асар-писер ҫанталӑк тӑчӗ: сивви те 

чакмасть, юрӗ те ҫума чарӑнмасть. Шупашкар урамӗсене пӗтӗмпех юр 

чыхса тултарам-ха тесех шутланӑ пуль Хӗл мучи. Урам кукрисенче кӑна 

мар, тӳрӗ ҫӗртех автобуссем, троллейбуссем, машинӑсем чарӑна-чарӑна 

лараҫҫӗ. Грейдерсемпе бульдозерсем иртсе кайнӑ хыҫҫӑн кӑна вӗсем 

хускалаҫҫӗ те тулхӑра-тулхӑра куҫма тытӑнаҫҫӗ. Кулленхи урам шавӗ, 

хӑнӑхнӑ шав ҫухалнӑ, ӑна кӑра ҫилсем вӗре-вӗре салатнӑ. Иртен пуҫласа 

сӗм-ҫӗрлеччен Шупашкар урамӗсемпе тӑкӑрлӑкӗсенче машина 

тормозӗсем хӑйӑклатни, пик те пик! кӑшкӑртни, кӗреҫесем кӑтӑртатни 

илтӗнсе тӑрать. Ҫынсем хӑйсен пит-куҫне ҫухасемпе хӑлхаллӑ ҫӗлӗксен 

ӑшне пытарнӑ, хашӑлтатса, шурӑ сывлӑшпа сывласа, пӗр-пӗрне ҫапӑнса 

Ҫÿреҫҫӗ. Вӑш-ваш утма сукмаксем ансӑр, кӗрт тарӑн.  

Ҫурт хӳттинче тесен, тӳсме пулать-ха. Уҫлӑха тухсан, ҫири 

тумтире хывса илеслех ҫил лӑскать; аркӑран та туртать, ҫухаран та 

сӗтӗрет. Апла та, капла та ӗҫ тухманнине кура, тĕрте-тĕрте яма тытăнать.  

Федор Кузьмич сивӗпе ӗнтӗркенӗ ҫынсем лӑпӑс-лӑпӑс чупа-чупа 

иртнине чӳречерен темӗнччен сӑнаса тӑчӗ. «Паян ĕнтĕ унта никам та ҫук», 

– шухӑшларӗ вӑл, унтан яшт! тӳрленчӗ те алӑк патнелле утса кайрĕ. Пулла 

ҫӳрекен тумтирӗ хӑй вырӑнӗнчех ҫакӑнса тӑрать. Янахне хыпашларӗ, куҫ 

харшисене йӑкӑлт-йӑкӑлт сиктеркелерĕ. Такам васкатнӑ пек ӗштеленсе 

тумланма тытӑнчӗ: мӑйне ҫӑм шарфпа чӗркерӗ, туллӑ кӗрӗкне тӳмелесе 

лартрӗ. Васканӑ чух яланах пулать кун пекки, малтан тупса тӑхӑнмаллаччӗ 

те ӑна, тӗплетнӗ ҫӑматтине шыраса хӑшкӑлчӗ. Ҫӑматӑ ал айӗнче пулнӑ 

пулсан, мӑшӑрне систермесӗрех тухса кайнӑччӗ-и е алӑк урлӑ кӑшкӑрса 

хӑварнӑччӗ-и – халӗ ун ҫатӑртатнине итлесе вӑхӑт ирттермелле.  

– Тӗплетнӗ кӑҫатта тупаймарӑм. Курман-и? – ун-кун пӑхкаланӑ 

май ыйтрӗ Федор Кузьмич.  

– Ăҫта каймалли тупӑнчӗ ӗнтӗ ҫак ҫанталӑкра? – курнӑ тесси 

вырӑнне тавӑрчӗ мӑшӑрӗ.  

– Тупса пар-ха, тупса пар кӑҫатта!  

Арӑмӗ шыранӑ хушӑра Федор Кузьмич чӗвен пусса кухньӑна кӗчӗ, 

холодильникран пӗр тӑрӑх ӳпке-пӗвер кӑлпассине илчӗ, ӑна 

чӗркемесӗрех хӗвне чикрӗ, сӗтел ҫинчи апат юлашкисене ҫутӑ миххе 

пуҫтарчӗ, унтах виҫ-тӑват чӗлӗ ҫӑкӑр хучӗ, миххине арӑмӗ сисиччен 

пулӑҫ ещӗкне печӗ.  

Федор Кузьмич ҫӑматӑ тӑхӑнсан, ялан кĕтесре ларакан ещĕкне 

илме пĕшкĕнсен, мӑшӑрӗ, ыттп чухне такама вӑратасран хӑранӑ пек 

ҫурма сасӑпа калаҫаканскер, ҫухӑрсах ячӗ.  

– Федя-а-а! Ухмахлантӑна-а-ам?  

Питне аллисемпе лап! хупларӗ. Ытти сӑмахӗсем питлӗх хыҫӗнче 

калаҫнӑ пек илтӗнчĕҫ.  

– Ку ҫанталӑкра ырӑ хуҫа йыттине те тула кӑлармасть, эсĕ пур, ват 

пуҫупа пулла каясшӑн. Пенсие тухсан, ҫынсем йӳтеме пуҫлаҫҫӗ, теҫҫӗ 

ҫав. Йӳтенӗ ӗнтӗ, йӳтенӗ.  

Федор Кузьмич алӑка майӗпен уҫрӗ те ҫаплах майӗпен хупрӗ, 

мӑшӑрӗ вӑл картлашка тӑрӑх таплаттарса чупса анса кайнине ҫеҫ илтсе 

юлчӗ.  

Автобусран автобуса куҫса лармасӑрах, Атӑл хĕррине ҫитрӗ вӑл. 

Чӑнкӑ ҫырана тухсан, алсишне хывса куҫне сӑтӑркаларӗ те Атӑл леш 

еннелле тннкерме пикенчӗ. Хӑй ялан ларакан вырӑн та курӑнмасть, 

вӑрман кӳмеркки те палӑрмасть. Умра шап-шурӑ талккӑш кӑна. 

 «Сукмак тӑрӑх лӑсӑллӑ туратсем чике-чике тухнӑччӗ-ха – 

аташмӑп», – хӑй тӗллӗн калаҫса илчӗ те ҫыранран анма меллӗрех вырӑн 

шырарӗ. Унччен те пулмарӗ – ура шуса кайрĕ те, месерле персе анчӗ. 

Ăна-кӑна тавҫӑрса илнӗ ҫӗре ҫыран тӗпне ҫитсе те тӑчӗ. Васкамасӑр 

ҫӗкленчӗ, силленчӗ, ещĕк тӗрӗс-тӗкеллӗхне пӑхрӗ. Пурте йӗркеллех.  

«Юрать-ха, кӑҫал пӑр яка ларчӗ, тумхахлӑ-мĕнлӗ пулсан, ку 

ҫанталӑкра, чӑнах та, Атӑл урлӑ каҫасси темӗн ҫав», – каллех хӑйпе хӑй 

калаҫма тытӑнчӗ вӑл.  

Ҫил витӗр касать. Хӑяккӑн та, кутӑн та утса пӑхать Федор 

Кузьмич, аптранипе пит тӗлне ещӗк тытать. Пуҫа ҫӗклетӗн кӑна – пите 

йӗплӗ юр пӗрчисем ҫунтарса илеҫҫӗ. Аллӑ-утмӑл метр утнӑ хыҫҫӑн 

каялла ҫаврӑнам мар-ши тесе те шухӑшлама тытӑннӑччӗ, анчах сасартӑк 

чунра темле хастарлӑх ҫуралчӗ, урасем сулмаклӑнрах утса кайрӗҫ. Вара 

вӑл картлӑ кӗвенте пекех авӑнчӗ те ура пуҫӗсем ҫине пӑхса малалла утрӗ. 

Ним ҫинчен те шухӑшламарӗ, ҫилрен те сыхланмарӗ. Пичӗ чӗпӗтсе 

ыратнине туйми пулчӗ.  

Пулӑ тытакан вырӑна ҫитсен, пӑр ҫинех тӑсӑлса выртрӗ. Ывӑнман 

вӑл, ним чухлӗ те шӑнман, алӑ-ура та чӗтремест, сывлӑш та пӳлӗнмен.  

«Кӗтет-ши хӑть? Кӗтмесен, килни харам пулать», – калаҫса илчӗ те 

вӑл ещĕкне ҫурӑм ҫинчен хывса ун ҫине ларчӗ, вӑрман еннелле тинкерчӗ.  

Тӗмсем хушшинчен капӑр кӗрӗклӗ, ӗлккен хӳреллӗ тилӗ тухрӗ. 

Йӑпӑр-йӑпӑр уттипе васкамасӑр Федор Кузьмич еннелле пычӗ. Ун патне 

ҫитесси метр юлсан, чарӑнчӗ, хӳрине юсаса кайри урисем ҫине ларчӗ. 

Хӑйӗн хакне пӗлет мар-и? Тархасласа чĕнессе кĕтет. Малалла тата икӗ 

пӗчӗк утӑм турĕ, каллех ларчĕ. Федор Кузьмич, тĕлĕнтермĕш тетте курнӑ 

ача пек, ун ҫине ҫӑвар карса пӑхрӗ. Халӗ ӗнтӗ вӑл та хӑйпе хӑй 

калаҫмасть, юлташ пур.  

– Кӗтнине пӗлсех килтӗм, Чиперккем, выҫӑ, выҫӑ – пӗлетӗп. Кӑшт 

тӑхта ӗнтӗ, – терӗ те вӑл тулли хаваспа хӗвӗнчен ӑшӑ кӑлпасси тӑрӑхне 

кӑларчӗ. – Тыт, сана валли ку.  

Тилӗ ӑна виҫ-тӑватӑ ҫӑвар кӑна турĕ. Тем самантра ҫӑтса та ячӗ. 

Каллех Федор Кузьмич умне юсанса ларчĕ. Ку хутӗнче ҫывӑхарах. Федор 

Кузьмич ещӗкрен ҫутӑ михĕ кӑларма ҫӗкленсен, хӑраса ӳкмесӗр, сӑпайлӑн 

кӑна каялла пӗр-икӗ утӑм турӗ. Лешӗ хӑй вырӑнне ларсан, каллех ҫывхарчӗ 

те «Тархасшӑн, тата пар» тенӗ пек ун куҫӗнчен тинкерчӗ.  

Федор Кузьмич самай йывӑр таякан ҫутӑ миххе малалла тӑсрӗ. Чалт! 

сикрӗ тилӗ, миххе кап! хыпрӗ. Ҫаврӑнчӗ те вӑрманалла вӗҫтерчӗ. Федор 

Кузьмич тилӗ хӳри ҫӗн юра варкӑштарса хӑварнине кӑна сиссе юлчӗ.  

– Ыран каллех килетӗп. Кӗт, Чиперккем, – терӗ вӑл телейлӗн. 

...Алӑк уҫнӑ-уҫманах мӑшӑрӗ мӑкӑртатма пуҫларӗ:  

– Хӑнасем килнӗ, эс ҫӳретӗн таҫта сулланса. Ват ҫыннӑн килте 

ларни хитре вӑл. Ҫамрӑклах каскӑн выльӑх пекчӗ те, ватӑлсан та йӑлуна 

пӑрахасшӑн мар.  

– Килнӗ-тӗк, хӑнала! Аллу-уру ҫук-им? – ҫавӑн пекех сиввӗн 

тавӑрчӗ Федор Кузьмич.  

– Кам килнине пӗл-ха малтан.  

– Салтӑнам-ха, тирпейленем. Ҫак ҫипуҫпа ҫын умне тухас-и?  

Кил хуҫи хĕрарӑмӗ Федор Кузьмич таврӑннине пӗлтерме малти 

пӳлӗме васкарӗ.  

Федор Кузьмич васкаса тирпейленме тытӑнчӗ. Кĕпе улӑштарчӗ, 

ҫӳҫне турарӗ, малти пӳлӗме тухрӗ.  

– Владик, ма вара хальччен те килсе курмастӑн? Хытӑ тарӑхрӑмӑр 

сана арӑмпа иксӗмӗр. Аякри тӑван пулсан, татах-ха. Тӑван шӑллӑм ачи 

вӗт-ха. Ай, лайӑх мар, ай, лайӑх мар. Ху салтакран кӗркуннех таврӑннӑ, 

халӗ хӗл варри... – алӑ пачӗ Федор Кузьмич.  

– Ку ман юлташ, заводра пӗрле ӗҫлетпӗр. Вадим тесе чӗнеҫҫӗ, –  

терĕ Владик Федор Кузьмича хуравлас вырӑнне. 

– Амӑшӗ, типӗлле ан ларт-ха.  

– Счас-счас, сансӑрах пӗлеҫҫӗ, – терĕ те кил хуҫи хӗрарӑмӗ 

кухньӑра савӑт-сапа шакӑртаттарма тытӑнчӗ.  

Федор Кузьмич сӗтел хушшине мӑнаҫлӑн кӗрсе ларчĕ.  

– Чиперкке патӗнче пултӑм, – пуҫларӗ вӑл шӑннӑ сасӑпа.  

– Ҫав ҫулта та чиперкке кирлӗ-и-ха? – ҫамрӑксем пӗр-пӗрин ҫине 

куларах пӑхса илчӗҫ.  

– Эй, пӗлместӗр-ха вӑл Чиперккене! Ытармалла мар. Декабрь 

вӗҫӗнче уяр сивӗсем тӑчӗҫ вӗт-ха? Ҫавӑн чухне Атӑл леш енче пулӑ питӗ 

кӗчӗ. Сивве пӑхмасӑрах кашни кун ҫӳреттӗм. Ҫынсем ялан вырӑн 

улӑштараҫҫӗ. Эп пӗр вырӑнтах ларатӑп, ҫырантан вун-вуникӗ метрта. Пĕр 

кунхине ман ҫывӑхра никам та юлмарӗ: пулӑ кӗми пулчӗ. Эпӗ ларатӑп-ха, 

хускалмастӑп. Пӗрне ҫаклатрӑм, тепӗрне. Тем вӑхӑтран пӑхатӑп та – эп 

тытнӑ пулӑсем пӗри те ҫук. Чим-ха, хӑшӗ ашкӑнать-ха тетӗп, вырӑнтан 

хускалсах ун-кун пӑхкалатӑп. Тавралла пӗр ҫын та курӑнмасть. Тата 

пӑхкалатӑп. Асӑрхарӑм ҫакна. Ҫыран ҫинче тилӗ лара парать. Этеме 

шанса вӑрмантан тухнӑ ӗнтӗ. Ҫав кун тытнӑ мӗнпур пулла Чиперккене 

парса хӑвартӑм. Кашни кун тухма тытӑнчӗ ҫакскер. Ытти пулӑҫсене те 

хӑнӑхрӗ. Хӑмсармастпӑр, хӑратмастпӑр. Шалккӑ-им пӗр-икӗ пулӑ? Ун 

вырӑнне Чиперкке пире мӗн чухлӗ савӑнӑҫ кӳрет! Ак паян та кайса 

килтӗм. Кӗтет вӑл, кӗтет. Ҫак ҫанталӑкра пулӑ тытасси пулмасса пӗлсех 

килтен апат илсе кайрӑм. Усал ҫын тӗлне кӑна ан пултӑрччӗ ӗнтӗ! 

Ҫавӑнтан ҫеҫ шикленетӗп. Чиперкке халь асӑрханми те пулчӗ.  

– А, Федор Пет... Федор Ник... – хыпӑнса ӳкрӗ сасартӑк Вадим.  

– Федор Кузьмич, – астутарма васкарĕ Владик.  

– Да, Федор Кузьмич, эсир хӑш тӗлерех пулӑ тытатӑр? Эпĕ те 

курман-ши ҫав тилле, тетĕп?  

– Астӑватӑр-и, Атӑл пӗвеличчен... Ҫук-ха, ун пек каласан, пурте 

пӗлмеҫҫӗ. Пир-авӑр комбиначӗн мӑрйи курӑнса ларать-и? Ҫавӑнпа 

тӗлме-тӗл каҫмалла та... ниҫта пӑркаланмасӑр утмалла.  

– Ну, ну! Апла эпĕ те курнӑ ӑна, – терĕ те Вадим сӑлтавсӑрах 

йӑркаланса илчӗ.  

Сӗтел ҫине апат-ҫимӗҫ лартрӗҫ. Федор Кузьмич ӗнерхи салтак 

сывлӑхӗшӗн, унӑн ӑнӑҫлӑ пуласлӑхӗшĕн черкке ҫӗклеме сӗнчӗ. Хӑнасем 

тӗпленсех ларма килнӗ пек туйӑннӑччӗ малтан кил хуҫине. Черккесем 

янраса шӑплансан, Федор Кузьмич ҫамрӑксен, уйрӑмах Владикӑн, ӗҫӗ-хӗлӗ 

пирки ыйтса пӗлме шутланӑ самантра Вадим юлташне васкатма пикенчӗ.  

– Эсир, тархасшӑн, каҫарӑр пире, – иккӗшӗншӗн те калаҫрӗ вӑл. – 

Пирӗн, ҫамрӑксен, хамӑрӑн ҫулсем. Васкамалли пур. Кӗрессе те 

самантлӑха кӑна тенӗччӗ те... Ларсах кайрӑмӑр ав. Каҫарӑр, тархасшӑн...  

– Ҫамрӑксем тетĕр те – ӑҫтан тытса тӑрар ӗнтӗ, – салхуланчӗ 

Федор Кузьмич.  

Вадим сӗтел хушшинчен тухрӗ те Владика ҫанӑран туртрӗ.  

– Кая юлатпӑр. Илтетӗн-и?  

Федор Кузьмичпа мӑшӑрӗ Владикӑн татах ларас кӑмӑлӗ пуррине 

сисрӗҫ, анчах лар кӑштах тесе те, ан васка-ха тесе те шарламарӗҫ. 

Ҫамрӑксем хыҫҫӑн алӑк хупсан, мӑшӑрӗ Федор Кузьмича хирӗҫ 

вырнаҫрӗ те савӑнӑҫлӑн кулса ячӗ.  

– Ыран та Чиперккӳ патнех каятна-ха?  

– Эсӗ ӑҫтан пӗлетӗн?  

– Хӑлхасӑр мар-ҫке.  

– Каятӑп, мӑшӑрӑм, каятӑп. Пулӑшу ыйтаканран пӑрӑнма юрамасть.  

– Балкон ҫинче тутӑ кĕре пуҫланӑ аш пур, ҫавна илсе кай апла. 

Пулли кӗмӗ те...  

Ҫур ҫӗр иртсен, ҫил-тӑман чарӑнчӗ. Пӗлӗт анине ҫӑлтӑрсем 

чӑпарлатрӗҫ. Ыйхӑ килмен енне Федор Кузьмич темчченех пӳлӗмрен 

пӳлӗме ҫӳрерӗ, тек те тек чӳрече каррисене ҫӗклесе ҫанталӑка сӑнарĕ. 

Чĕре вырӑита маррине туйрӗ вӑл. Владикпа юлташĕ хускатса хӑварчӗҫ-

ши-ха ӗнтӗ ӑна? Лешсен те ӗнтӗ килнине кура лармаллаччӗ, ватӑсен 

кӑмӑлне тумаллаччĕ. Федор Кузьмич та пӗвер чикнине мансах, кӑштах 

сыпнӑ пулӗччӗ. Ыйхӑ валли. Ай, ку чухнехи ҫамрӑксем те ӗнтӗ... Калама 

ҫук. Сӗтел тулли апат-ҫимӗҫе лартрӗҫ те хӑварчӗҫ, ҫӑкӑра хисеплемс 

пӗлмеҫҫӗ вара. «Выҫлӑх мӗнне курман ҫав», – хаш! сывласа шухӑшларӗ 

те каллех чӳрече каррине сирчӗ Федор Кузьмич.  

– Вырт ӗнтӗ кӗрсе, ху ыйхуна ху вӗҫтерсе ҫӳретӗн, – илтрӗ вӑл 

мӑшӑрӗн ыйхӑллӑ сассине. Хирӗҫ чӗнмерӗ, чӗрне вӗҫҫӗн утса тепӗр 

пӳлӗме куҫрӗ. Кунта та кантӑк умне пычӗ. Юпасем ҫинчи хунарсем 

чӳхенме пӑрахнӑ. Вӗсене силлекен канӑҫсӑр ҫил те ҫывӑрма выртнӑ. 

Владикпа юлташӗ кӑна та мар-ха, темскер урӑххи канӑҫсӑрлать ун 

чӗрине. Ырӑ мар хыпар илтессе ҫапла пулаканччӗ...  

Кресло ҫнне ларса сехет-сехет ҫурӑ пек тĕлӗрсе илчӗ те Федор 

Кузьмич, урамра машинӑсем кӗрлеме тытӑнсан, ун куҫӗ чалтах уҫӑлса 

кайрӗ. Вӑхӑтлӑ ҫывӑрнӑ чухне вӑл миҫе сехетне тӗп-тӗрӗс чухлаканччӗ, 

паян торшер ҫутма васкарӗ. Ҫирӗм минутран пиллӗк ҫитет. Хӑпӑл-хапӑл 

тумланма тытӑнчӗ Федор Кузьмич. Пĕрре мар вӑл мӑшӑрне ҫывӑрттарса 

хӑварса пулла тухса кайнӑ. Апатланса та тӑмасть. Ҫимеллине хӑйпе 

пӗрле илет. Уҫӑ сывлӑшра ҫуллӑ ашӗ те, типнӗ сырӗ те калама ҫук тутлӑ. 

Кухньӑна кӗрсе газ чӗртрӗ, чей лартса ячӗ. Вӑл вĕреме кӗриччен балкона 

тухса мӑшӑрӗ каланӑ аш татӑкне илсе кӗчӗ, пулла кайма апатҫимӗҫ 

хатӗрлерӗ. Кушак пек сасӑ тумасӑр ҫӳрерӗ вӑл.  

Алӑк хӑлӑпне тытсан, ним те манса хӑвармастӑп-и-ха тесе, пӗр 

хушӑ вырӑнтан хускалмасӑр тӑчӗ. Унтан асӑрханса ҫӑра уҫҫине пӑрчӗ. 

Паянхи ҫанталӑк, ӗнерхипе танлаштарсан, чӑнах та чун киленӗвӗ. 

Тулли кӑкӑрпа сывлас килет. Кун пуҫланать кӑна-ха тесе, Федор 

Кузьмич васкамасӑр утрӗ. Автобус ҫине ларсан, темшӗн каллех 

пӑлханма тытӑнчӗ. Ларнӑ вырӑн килĕшменрен алӑк патне кайса тӑчӗ. 

Кунта та канлӗ пыраймарӗ. Автобус ытла майӗпен шунӑ пек туйӑнчӗ ӑна. 

«Анатӑп та ҫурран утатӑп ак», – сасартӑк шухӑшларӗ вӑл. Тен, чӑнах та, 

анса та юлнӑ пулӗччӗ-ши, – автобусрисенчен пӗри сӑмах хушрӗ:  

– Ҫак ҫанталӑкра та пулӑ кӗрет-и?  

– Кӗрет-и, кӗмест-и, сирӗн мӗн ӗҫ? – турткаланса илчӗ те Федор 

Кузьмин ыйтакан ҫынран айккннерсх пӑрӑнса тӑчӗ.  

– Паллами те пултӑн-им? – кӑлтӑртатса кулса ячӗ лешӗ.  

Пӗрле пулла ҫӳрекенскер пулах кайрӗ. Пӗлӗшпе калаҫса чунне 

пусарчӗ Федор Кузьмич, Атӑл хӗррине ҫитнине те сисмерĕ.  

– Паян пымастӑн-им?  

– Ĕҫре ҫав.  

Сывӑ пул, тепре куриччен тесси вырӑнне пулчĕҫ ку сӑмахсем. 

Тӗлӗнмелле, килтен тухсан та ҫӗнӗ юр тӑрӑхах утнӑ-ҫке-ха вӑл, ун 

чухне вӑл нӑтӑртатнине илтмен, Атӑл хĕррине ҫитсен тин илтрӗ. Таҫта 

ҫитиех саланать нӑтӑртнӑтӑрт сасӑ, чуна хаваслӑхпа тултарать. Хӑй пулӑ 

тытакан вырӑна ҫитичченех ҫак сасӑпа киленсе утрӗ вӑл.  

Тавралӑха кӑвак тӗс ҫапнӑ. Федор Кузьмич вӑрман кӳмерккине 

кӑна мар, уйрӑм тĕмӗсене те уйӑрса илет. Атӑл варрине ҫитсенех вӑрман 

енне тӗмсӗлнӗ те куҫне те илмест. Хӑшӗ маларах палласа илӗ-ши пӗр-

пӗрне – Чиперкке-и, Федор Кузьмич-и?  

Федор Кузьмич ещӗкне пӑр ҫине лартрӗ, хӑй ытти кунсенче 

шӑтарнӑ шӑтӑксене пӑхкалама тытӑнчӗ. Пурте шӑннӑ.  

«Нумай кӗттеретне-ха? Килтӗм вӗт, – хӑйпе хӑй калаҫса илчӗ вӑл. – 

Каларӑм-ҫке-ха килетӗпех тесе...»  

Ҫак сӑмахсем хыҫҫӑн, каллех ҫӗркаҫхи пек, автобусри пек, пӑлхав 

хускалчӗ ун чӗринче. Ăнланмалла мар туйӑм. Чӗри темшӗн 

канӑҫсӑрланать. Темӗн ҫитмен пек, темӗн туман пек, таҫта васкамалла пек 

туйӑнса тӑрать. Федор Кузьмич малалла, вӑрман еннелле, ярӑнса утса 

кайрĕ. Сасартӑк ун сӑмсине ӑшӑ юн шӑрши ҫапрӗ. Тӑп! чарӑнса тӑчӗ вӑл. 

Юн шӑрши... Хӑй тавралла пӑхса илчӗ. Нимӗн те ҫук. Малалла тинкерчӗ. 

Унран темиҫе утӑмра хура тутӑр, ҫук-ха, тутӑр мар, пусма татки выртать. 

Унта пычӗ, пӗшкӗнчӗ. Юн шӑрши. Кӗвӗлсе хытма та ӗлкӗреймен-ха. 

Федор Кузьмичӑн куҫӗ уҫҫӑнрах курма тытӑнчӗ. Вӑл метр тӑршшӗ тимӗр 

пӑрӑх выртнине асӑрхарӗ. Ăна пӗшкӗнсе илчӗ. Тилӗ йӗррисем, ҫын 

йӗррисем, йӗлтĕр йӗрри – пурне те, пурне те уҫҫӑн курать вӑл. Вӑрман 

еннелле пӑхса илчӗ – никам та ҫук, хула енелле ҫаврӑнчӗ. Ҫӗнӗ юр ҫийӗн 

икӗ хура пӳске кусса пынӑ пек туйӑнчӗ ӑна; те кунталла килеҫҫӗ, те 

лерелле каяҫҫӗ – тавҫӑрма ҫук.  

– Усалсем! – шӑл ҫыртса кӑшкӑрчӗ те вӑл тимӗр пӑрӑхпа хаяррӑн 

юна-юна хура пӳскесем пек курӑнакан ҫынсем хыҫҫӑн чупрӗ.  

Тарӑху туйӑмӗ сасартӑк капланса килнипе темиҫе утӑмранах 

сывлӑш пӳлӗнчӗ. Федор Кузьмич кукленсе ларчĕ те хӑвӑрт-хӑвӑрт 

сывласа пӳлӗннине ирттерсе яма тӑрӑшрӗ. Лӑнк-ланк! сулӑна-сулӑна 

кайрӗҫ урисем. Вӑл ҫапах малаллах танкӑшрӗ, утсан-утсан, чĕри те 

виҫеллӗ тапа пуҫларӗ, пырӗнчи тӑвӑну та иртсе кайрӗ. Лӑпӑс-лӑпӑс чупрӗ 

Федор Кузьмич, вӑя перекетлемелле чух вак-тӗвек те ытлашши пулнӑран 

тимӗр пӑрӑха пӑрахса хӑварчӗ. Чупнӑҫемӗн хура пӳскесем тӑрӑхла пек 

курӑнма пуҫларӗҫ, тата кӑштахран Федор Кузьмич юнашар калаҫса 

пыракан икӗ ҫынна уйӑрса илчӗ, вӗсенчен пӗри сунарҫӑ йӗлтӗрӗ сӗтӗрнӗ. 

Вĕсен хушши нумай та мар ӗнтӗ. Икӗ ҫынна вӑл хуса çитетех, хуса 

ҫитсен мӗн тӑвасси пирки шутламасть-ха. Тепӗр хут сывлӑш ҫавӑрать те, 

ак, хуса ҫитет-ҫитетех. Хушӑ кӗскелсех-кӗскелсех пырать.  

Федор Кузьмич мӗнпур чун хавалне пуҫтарчӗ.  

– Усалсем! Мĕн хӑтлантӑр?! – хаяр сасӑпа кӑшкӑрса ячӗ вӑл.  

Икӗ ҫын тӑп чарӑнчӗ, Федор Кузьмич та чупма пӑрахрӗ.  

– Усалсем, усалсем, усалсем, – чыхӑна-чыхӑна каларӗ вӑл.  

– Ку кам тата? Ĕнерхи пенсионер-и? Ах, ҫав пенсионерсен пур 

ҫӗре те сӑмса чикмелле-ҫке. Тӑвану тесе шеллемӗп, тӑхӑнтартам-и пӗрре 

хӑлха чикки? Пĕр пенсионер пӗтнипех тӗнче пӗтес ҫук.  

– Усалсем, у-сал-сем, – аран-аран сывлӑш ҫавӑрчĕ Федор Кузьмич.  

– Мĕн, Чиперккӳне курасшӑн хашка-хашка чупрӑн-и? Кур, епле 

канлӗ выртса пырать! Пĕр йӗлтӗр ҫинче те мар, иккӗ ҫинче. Е тилӗ ҫӗлӗкӗ 

хӑвна тивӗҫменнишӗн тулхӑрса ҫӳретӗн-и? Эй, ватсупнӑ! Ма чӗнместӗн?  

Федор Кузьмич ӗнер каҫ хӑйсен килӗнче сӗтел хушшинче пӗрле 

ларнӑ ҫамрӑксене палласа илчӗ те, урисем лӗштӗрех кайрӗҫ. «Ÿкес 

марччӗ кӑна, ӳкес марччӗ кӑна», – шухӑшларӗ вӑл, тӗрек шыраса 

сывлӑша темиҫе хут та ывӑҫла-ывӑҫла илчӗ. Пӗрех тӗрек тупаймарӗ, ҫӗнӗ 

юр ҫине тĕшӗрӗлсе анчӗ. Ҫамрӑксем пирус чӗртсе ячӗҫ те, малтанхи пек, 

лӑпкӑн калаҫса хула еннелле уттарчӗҫ. Вĕсен сӑмахӗсем Федор Кузьмич 

хӑлхине татӑкӑн-сыпӑкӑн кӑна кĕчӗҫ: «Каласа панӑччӗ-и-ха? Леш 

кӳршӗри пенсионерка пирки... Каланӑ-и? Иртен пуҫласа каҫчен 

юпасемпе хӳмесем ҫине пӗлтерӳсем ҫыпӑҫтарса ҫӳрет. Ҫухалнӑ йыттине 

шырать. Укҫа тӳлеме пулать. Унтан миҫе ҫӗлӗк тухнине, вӗсене мӗн 

хакпа ярӑнтарнине пӗлмест-ха. Пысӑкчӗ ӗнтӗ йытти. Тӳрех пӑвса 

лартман пулсан, хама тем туса хуратчĕ пуль...»  

...Сивӗ чӗтретнипе вӑранса кайрĕ Федор Кузьмич. Хӑй ӑҫта 

выртнине тавҫӑрас тесе тӑрӑшрӗ. Таврара шурӑ юр кӑна. Куҫ тӗксӗм 

кӑтартать. Ăна шӑлса илем-ха тесе чӗтрекен аллисене хускатрӗ. Икӗ 

питҫӑмарти ҫинче те куҫҫулӗ чӑмӑртанса шӑнса ларнӑ. Мӑйӑр пысӑкӑш. 

1985.  

Изĕдлĕ хйшеа вйлав 

1. Д. Гордеевăн «Çич çунатлă курак» повеçне Интернет уçлăхĕнче 

çак веб-адреспа вулама пулать: https://ru.chuvash.org/lib/haylav/1816.html 

2. Д. Гордеевăн «Хĕрес хывнă хĕвел» романне Интернет уçлăхĕнче 

çак веб-адреспа вулама пулать: https://ru.chuvash.org/lib/haylav/4374.html 

3. Д. Гордеевăн «Каçма» повеçне Интернет уçлăхĕнче çак веб-

адреспа вулама пулать: https://ru.chuvash.org/lib/haylav/3332.html 

Ĕçсеепе ыйийсее 

 Вуланине сÿтсе яватпăр 

1. Денис Гордеев çыравçăн хайлавĕсене мĕнле тĕп шухăш пĕрлештерсе тăрать? 

2. Ăрупа ăру хушшинчи çыхăнăва, хирĕç тăрăва çыравçă мĕнле татса пама 

тăрăшать? 

3. Д. Гордеевăн илемлĕ хайлавĕсене чăваш литературинчи мĕнле çыравçăсен 

хайлавĕсемпе танлаштарма пулать? Хурава тĕслĕхсемпе çирĕплетĕр.     

4. Д. Гордеев хайлавĕсенчи халăх йăли-йĕркипе тĕнчекурăмĕн пĕлтерĕшне уçса 

парăр?  

5. Çыравçăн хайлавсенчи публицистика туртăмне мĕнпе ăнлантарса пама пулать?   

6. «Хура» реализм ăнлава уçса парăр? Тĕслĕхсемпе ĕнентерĕр.   

 Сочинени темисем 

1. Д. Гордеевăн «Куккуклă сехет» калавĕнчи «ашшĕсемпе ачисен» хирĕç тăрăвĕ. 

2. Д. Гордеевăн «Шăннă куççуль» калавĕнчи çынлăх ыйтăвĕ. 

 Реферат теми 

Денис Гордеевăн пурнăçĕпе пултарулăхĕн хăйне евĕрлĕхĕ.   

ФАНТАСТИКĂЛЛА ПРОЗĂН ЖАНРПА 

СТИЛЬ УЙРĂМЛĂХĔСЕМ 

Ăслăлăх анинчен 

«Владимир Степанов прози традициллĕ жанрсен пултарăвне 

(чиккисене е тарăнăшне) анлăлатнипе уйрăлса тăрать. Уйрăмах 

фантастикăлла жанрсенче вăл халиччен никам та туйса илсе усă курман 

тĕссем шыраса тупнă. ‹…› «Ăнтăлу е Çĕр тыткăнĕ» фантастикăллă 

повеçре (1990) В. Абрамов лирикăпа философи çыхăннине палăртать. 

Степанов тексчĕ илемлĕ, таса, тÿрĕ. Ăна хăйĕнче тăтăш тĕл пулакан 

чечек пек алăпа тытас та килмест. Ĕмĕрлĕхри таса Чунăн таса 

хусканăвĕсене Сăмах çине тивĕçлĕ куçарма тăрăшнă вăл» (В.В. 

Никифорова, филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Паянхи культурăра фантастика жанрĕ илемлĕ литературăра кăна 

мар, кинопа ытти ÿнер тĕсĕсенче те анлă аталаннă. Унăн никĕсĕнче 

шухăшласа кăларнă япала, чăн пурнăç чиккисене, йышăннă йĕркесене 

аркатни выртать. Пирĕн вăхăтри фантастика тĕсĕсен шутне ăслăлăх 

(наука) фантастики, фэнтези, шиклĕх (ужас), ăрăмла (магилле) реализм 

жанрĕсене кĕртеççĕ. Литературăри фантастикăн çăлкуçĕ фольклорпа 

мифологиллĕ ăн, чи малтанах асамлă юмахсем, пулса тăнă. 

Фантастикăллă жанрăн чи кирлĕ пайĕ – унăн тĕп шухăшĕ тата 

пулма пултарайманнине ÿкерни. Çак пулма пултарайманни вулакан 

пурăнакан чăн пурнăçра тĕл пулмасть е пачах та пулма пултараймасть. 

Фантастикăллă пулма пултарни реализмла пулма пултарнине хирĕç 

тăрать. Чăнлăха кăтартакан (реализмла) илемлĕ литературăра шутласа 

кăларни пулма пултарнине хирĕçлемест. Çав вăхăтрах фантастикăллă 

хайлавăн ытти пайĕсем – çивĕч ыйтăвĕсем, литература мелĕсем, сюжета 

йĕркелесси – реализмла хайлавринчен тĕппипе уйрăлса тăмаççĕ. 

Фантастикăллă пулма пултарнипе усă курса хайлавсен çивĕч 

ыйтăвĕсене, яланхилле мар лару-тăрури сăнарсен характерне тарăнрах 

уçса параççĕ, çавăн пекех ăслăлăхри тата ăслăлăхпа çыхăнман 

гипотезăсене уçăмлатаççĕ, мĕнле те пулсан тĕлĕнтермĕшле япалана е 

пулăма калăплаççĕ.  

Чăваш литературинчи фантастикăлла литература стилĕн 

аталанăвне Г. Краснов («Тинĕсре тупнă çĕрĕ» повесть), М. Сунтал 

(«Алтăр çăлтăр шерпечĕ» повесть), Н. Максимов («Пĕррехинче XXIV 

ĕмĕрте» повесть), В. Степанов («Юрату хăвачĕ» калав), Г. Ефремов 

(«Çĕр тĕнĕлĕ» повесть) çыравçăсем пысăк витĕм кÿнĕ. В.А. Абрамов 

тĕпчевçĕ палăртнă тăрăх чăваш фантастикăллă повеçĕн тĕсĕсем шутĕнче 

историллĕ тата приключениллĕ фантастикăна, космос тата малашлăхра 

пулмалли техника фантастикине, ăслăлăхра тунă çитĕнÿсен 

фантастикине, çулçÿрев-фантастикăна, тĕпчев шыравĕн фантастикине, 

тĕрлĕ тĕнчесен хирĕç тăрăвĕн фантастикине, мистикăлла фантастикăна 

асăнмалла. Унсăр пуçне XXI ĕмĕр пуçламăшĕнче чăваш литературинче 

В. Степанов тăрăшнипе  роман-этнофэнтези жанрĕ аталана пуçлать. 

Чăваш фантастика жанрне пуçарса яракан çыравçăсенчен пĕри Г. 

Ефремов пулнă. Хăйĕн «Çĕр тĕнĕлĕ» (1987) повеçĕнче вăл тĕнче шайĕпе 

пĕлтерĕшлĕ ыйтăва çĕклет: çĕнĕ фашистсем Çĕр тĕнĕлне улăштарма 

тăрăшаççĕ, çапла майпа вĕсем Совет Союзĕнчи çанталăка улăштарасшăн. 

Ку хайлавра чăваш халăх пурнăçне сахал кăтартнă. Н. Максимовăн 

«Пĕррехинче XXIV ĕмĕрте» (1988) кĕнекине кĕнĕ фантастикăллă 

калавсемпе повеçсенче те чăваш пурнăçне сахал кăтартнă. Паллах, 

хайлавсенчи сăнарсем – чăвашсем, чăваш енĕн вырăнĕсем аса килеççĕ, 

çапах та çак кăшăлран тухман. «Пĕррехинче XXIV ĕмĕрте» повеçре 

хăйĕнче çеç чăвашлăх паллисем вăйлăрах курăнаççĕ. Акă, тĕп санарăн 

Юман Ивантер ятлă чăвашăн шухашлавĕ, характерĕ, тыткаларăшĕ чăваш 

халăх тĕнчекурăмне сăнласа кăтартать. Сăнарсен калаçăвĕнче тăтăшах 

чăвашсен ваттисен сăмахĕсем янраççĕ.  

Н. Максимовăн «Homo-Super» (1991) повеçĕнче фантастикăллă 

жанрăн урăхларах енĕсем уçăлса кайнă. Ку хайлавра детектив сĕмĕ те 

пысăк. Кунта ăслăлăхри çитĕнÿсен тĕлĕнмелле пайĕсем, сăнарсен 

хушшинчи юратуллă çыхăнусем, паянхи кунăн çивĕч социаллă 

ыйтăвĕсем пĕр çыхха пуçтарăннă. Çыравçă хăй çак хайлавăн жанрне 

«фантастикăлах мар повесть» тесе палăртать. Тÿррипе каласан, хăйĕн 

хайлавĕнче Н. Максимов ыранхи куна курма пултарнă – унăн тĕп сăнарĕ 

нанотехнологи таврашĕнчи тĕпчевсем ирттерет. 

В. Енешĕн «Çакă çутă тĕнчере» (1991) повеçне историллĕ 

фантастика е пурте ăнланмалла ăслăлăх тĕслĕ хайлав теме юрать. Кунта 

иртни, паянхи тата ыранхи пĕр çĕре уйрăлми çыхăннă. Хайлавра çавăн 

пекех чăвашсен мăн аслашшĕсемпе ытти халăхсен хушшинчи 

çыхăнусем пирки автор тунă гипотезăсем, биологи, физика, хими, чĕлхе 

ăслăлăхĕнчи пĕлÿсемпе ăнлантарнисем нумай.  

Георгий Краснов (Краснов Георгий Васильевич, 1937-2012) чăваш 

литературине 1950-мĕш çулсенче килнĕ. Вăл литературăн тĕрлĕ тĕсĕпе 

тухăçлă ĕçленĕ: ача-пăча литератури, проза, драматурги. Çыравçăн ача-

пӑча литературин аталанӑвĕнчи тӳпе уйрăмах пысӑк. Унӑн «Улӑхра 

курсан чечек», «Катӑк чӗлӗм», «Матрос карттусӗ», «Шывармань», 

«Кавар», «Пӗчӗк кӗтӳҫсем» тата ытти повеҫӗсем ачасен юратнă 

хайлавĕсем пулса тăнă. Унсăр пуçне Г. Краснова чӑваш литературинчи 

ăслăлăх фантастикине тата детективлӑ литературăна 

аталантаракансенчен пӗри тесе палăртмалла. Çыравçăн «Сарамат 

пӗкки», «Асамлӑ ҫӑлкуҫ», «Тинӗсре тупнӑ ҫӗрӗ», «Урапа ҫинчен ӳксен», 

«Шыв типнӗ каҫ», «СНП» хыпар ямасть...», «Карач Иванов тата Берия», 

«Чутай чӑвашӗпе Камо тата Сталин», «Татнӑ урари хывӑнман пушмак» 

повеҫӗсем чăваш литературинчи фантастикăпа приключени жанрне 

пуянлатма чылай пулашнă. 

Çавăнпа пĕрлех унăн «Шупашкарăм, Çĕнĕ Шупашкарăм», 

«Хăмла», «Савни савнине илет»  пьесисене тĕрлĕ вăхăтра К.В. Иванов 

ячĕллĕ Чăваш академи драма театрĕнче, Çеçпĕл Мишши ячĕллĕ Чăваш 

патшалăх çамрăксен театрĕнче тата халăх театрĕсенче лартнă. Çыравçăн 

хайлавĕсем тăрăх йĕркеленĕ телепьесăсене («Элеш», «Кивĕ кермен 

вăрттăнлăхĕ», «Ютти») чăваш телевиденийĕпе кăтартнă. 

Г. Краснов нумай чухне хăйĕн хайлавĕсен сюжечĕсене пурнăçра 

пулса иртекен тĕрлĕ пулăмсем тавра йĕркеленĕ. Акă, унăн «Урапа 

çинчен ÿксен» (1986), «Шыв типнĕ каç» (1987), «Кăвак шевлесем» (1988) 

повеçсене пĕр тема – 1960-мĕш çултан пуçланнă пулăм – космоса алла 

илни çыхăнтарса тăрать. Çак виçĕ повеçе фантастикăллă трилоги тесе 

хакласан тĕрĕс пулать. Тема тĕлĕшĕнчен вĕсем М. Сунталăн «Алтăр 

çăлтăр шерпечĕ» повеçĕпе пĕрешкел. Унсăр пуçне çак хайлавсене 

детектив паллисемпе пуянланнă фантастикăпа приключениллĕ сюжет 

çыхăнтарса тăрать. 

Михаил Сунтал (Сарри Мишши) (Желтов Михаил Павлович, 

1945) чăваш литературинче прозаик, сăвăç тата драматург пек паллă. 

1980-мĕш çулсенче çыра пуçланă. Шăпах çак вăхăтра «Хатĕр пул» 

журналта унăн пĕрремĕш фантастикăллă калавĕсем тата «Алтăр çăлтăр 

шерпечĕ» повеçĕ пичетленсе тухнă. Çак çулсенче çыравçă Шупашкарти 

приборсем тӑвакан заводра инженер пулса ĕҫленĕ. Каярах чӑваш 

радиопа телевиденире, унтан «Хыпар» хаҫат корреспонденчĕ пулнӑ. Вӑл 

философи ăслăлăхĕсен докторӗ. Пурнăç çулĕ тата ăслăлăхри ĕçĕ-хĕлĕ М. 

Сунтал пултарулăхĕ çине те витĕм кÿнĕ пулĕ, тен, çак сăлтавсемех ăна 

фантастикăлла хайлавсем çырма хистенĕ. Çапла унăн пӗрремӗш 

фантастикӑллă хайлавӗсем техника аталанӑвне, наука ҫитӗнӗвĕсене уҫса 

параҫҫӗ. Çак хайлавсем унăн «Алтӑр ҫӑлтӑр шерпечӗ» (1990) кĕнекине 

кĕнĕ.  

Кунсăр пуçне ҫыравҫӑ хăй хайлавĕсенче тӑван ҫӗре упрас, ӑна чĕрĕ 

организм пек йышӑнас темӑсене ҫутатса парать («Икĕ тĕнче хушшинче», 

«Çырмари çăтмах»). Çак повеçсенче автор икĕ ĕмĕр хушшинчи чăваш 

ялĕн пурнăçне сăнарлать. Акă, хайлаври шкул ачисем ял тирпейлĕхĕпе 

çĕр пулăхлăхĕшĕн тăрăшаççĕ. Пуласлăхра пĕтĕм тавралăх вĕсене çăтмах 

пек курăнать. Çавăнпа пĕрлех М. Сунтал пултарулӑхӗнче хӑй ҫуралса 

ӳснӗ вырӑнсем уҫҫӑн курӑнса тӑраҫҫӗ: Самать вӑрманӗ, Тишле ҫырми, 

Нишер кати. 

М. Сунтал нумай сăвă тата проза кӗнекисен авторӗ. Фантастика 

жанрĕпе çырнисен хушшинче «Асамлӑ алгоритм» (1994), «Аҫа ҫапнӑ 

чун» (1997), «Икĕ тĕнче хушшинче» (2009), «Хӗвел ҫутипе килетӗп» 

(2001), «Мăнту вăрттăнлăхĕ» (2011) кĕнекесене палăртмалла. Унăн 

нумай енлĕ пултарулăхĕнче «чăваш ыйтăвĕсем», «чăвашлăх пирки 

шухăшлани» мала тухать. Сăмахран, «Аçа çапнă чун» кĕнекере çыравçă 

чăваш чунĕн тĕлĕнтермĕшлĕхĕ, унăн характерĕ, чăваш халăхĕн тата 

пĕтĕм этемлĕхĕн хаклăхĕсем пирки шухăша каять.      

Владимир Степанов (Степанов Владимир Васильевич, 1962) 

пултарулăхĕ стилпе жанр тĕлĕшĕнчен питех те нумай енлĕ. Вăл 1980-

мĕш çулсен вĕçĕсенче çыра пуçланă. Малтанхи тапхăрта (1990-мĕш 

çулсенче) вăл мистикăлла калавсем («Демиург», «Ăрăмçă», «Пĕр 

минут», «Некрофил») çырать. Каярах çыравçă «Эфемероптера каçĕ, е 

ФАУст-2» роман-киллер, этнофэнтези, мистикăлла, фантастикăллă 

калавсем шăрçалать. Роман-киллер тата этнофэнтези текен жанрпа 

чăваш литературинче В. Степанов çеç ĕçлет.  

Çыравçăн «Пихампар йытти» (1999) роман-этнофэнтези унăн 

чăвашлăха ăнланса илес тĕлĕшрен тăвакан ĕçĕн чи вăйлă саманчĕ пулса 

тăнă. Этнофэнтези (фэнтези) жанрĕ йăлана кĕнĕ фантастикăран шутласа 

кăларнă лару-тăруна кунта чăн пулни пек кăтартнипе тата ăна чăнлăх пек 

йышăннипе уйрăлса тăрать. Ку жанршăн этно- тени ÿкерсе паракан тĕп 

япала (объект) пулать. Хайлавра В. Степанов хамăр халăхăн авалхи 

мифологиллĕ сийне тата ĕлĕкхи историне паянхи куçпа çĕнĕлле 

йĕркелесе унăн вăрттăнлăхне, халăх чунне ăнланма тăрăшать. 

Çапла çак романра тĕп вырăнта Пихампар пирки калакан мифа 

ăнлантарни выртать. Чăвашсем ăна çынна телейлĕ е ăраскалсăр шăпа 

пÿрекен турă пек йышăнаççĕ. Пихампара çавăн пекех килти тата тискер 

чĕрчунсен (кашкăрсен) турри тесе шутланă. Çавăнпа та кашкăрсен турри 

тата кашкăр хăй те чăвашсемшĕн хÿтĕлекен чун – тотемла чĕрчун пулса 

тăнă. В. Степанов çыравçă вулакана чăваш йăхĕсем хăйсене 

«кашкăрсем» тата вĕсен ертÿçи пулăшнипе хÿтĕлеме пултарнă аваллăха 

илсе каять. Çыравçă хайлавра тĕрлĕ текстсем хушшинчи «калаçăва» 

йĕркелет. Çак тĕллевпе вăл роман шăнăрне эпиграфсем те, Ницше 

вĕрентĕвне те, авалхи мифсене те, чăваш орнаменчĕн пĕлтерĕшĕ пирки 

шухăшланине те, çар çыннисен тимĕр тумĕн историне те кĕртет. Вĕсен 

пурин те кунта хăйсен вырăнĕ тата пĕлтерĕшĕ пур.  

Лииезаийза иежзийĕ 

В.И. Даль хăйĕн словарĕнче фантастикăллă ăнлава çапла 

палăртать: пулма пултарайман, ĕмĕтленекен; е тĕлĕнтерекен, шухăшласа 

кăларни тĕлĕшрен чаплă тата хăйне майлă. Урăхла каласан, 

фантастикăллă ăнлавăн икĕ пĕлтерĕш пур: 1) темĕн пурнăçра çукки, 

пулма пултарайманни тата ĕненмелле марри; 2) темĕн сайра тĕл 

пулаканни, ÿстерсе калани, яланхи пек марри. Литературăшăн пĕрремĕш 

паллă пĕлтерĕшлĕ. Фантастикăллă роман (повесть е калав) тенĕ чухне 

эпир хайлавра сайра тĕл пулакан ĕç-пуçа мар, пурнăçра пачах пулма 

пултарайман ĕçе сăнарланине асра тытатпăр. Литературăри фантастикăн 

пĕлтерĕшне вăл чăн пурнăçа тата пурнăçра пуррине хирĕçле пулнипе 

палăртаççĕ. 

Çак хире-хирĕçлĕх пĕр вăхăтрах кĕретех курăнса тăрать тата питех 

те улшăнчăк. Акă, сăмахран, этем чĕлхиллĕ тата ăс-тăнлă кайăк-

чĕрчунсене, çут-çанталăк вăйĕсене, çын евĕрлĕ турă сăнарĕсене 

(сăмахран, авалхи грексемпе римлянсен туррисем), хутăш сăнлă чĕрĕ 

чунсене (авалхи грек мифологинчи çурма этем-çурма ăйăр – кентавр, 

çурма кайăк-çурма ăраслан – грифон) – çаксене пĕтĕмпех пĕр 

йывăрлăхсăрах фантастикăллă пулăмсем темелле. Анчах та кун пек чух 

историллĕ курăм мала тухать. Çапла паянхи кун фантастикăллă пек 

курăнакан пулăма е япалана авалхи мифсене е ĕлĕкхи юмахсене шутласа 

кăларакансем чăн пурнăçа хирĕç тăратман. Çавăнпа та ÿнерте (çав шутра 

литературăра та) чăн пурнăçри япала фантастикăна е фантастикăллă 

пулăм чăн пурнăçа куçнине пĕрехмай çĕнĕлле ăнлантараççĕ. Акă, 

фантастикăллă пулăм чăн пурнăçа кĕнине фантастикăллă ăслăлăх 

литератури кăтартать: хăй вăхăчĕшĕн фантастикăллă пек туйăнакан 

ăслăлăхри çитĕнÿсемпе çĕнĕлехсем тĕрлĕ техника аталанса пынăçемĕн 

пулма тата пурнăçланма пултаракан пулăм пулса тăраççĕ. Унран та 

ытларах хăш-пĕр чух вĕсем паянхи куçпа пăхсан ытла та ансат тата 

айван пек те курăнаççĕ.  

Тĕнче литературинче, уйрăмах XVIII-мĕш ĕмĕр вĕçĕпе XIX-мĕш 

ĕмĕр пуçламăшĕнчен пуçласа, фантастикăн илемлĕх мелĕсем питех те 

нумай пуçтарăннă. Унăн тĕп тĕсĕсем фантастикăллă палăрăм мĕн таран 

уçăмлă пулнипе çыхăннă. Шăпах çакна кура хайлавра курăмлă 

фантастика, курăмлă мар (пытарăнчăк) фантастика, пурнăçри пулăмпа 

ăнлантарса пама май пур фантастика пуррине палăртаççĕ. 

Хайлавра курăмлă фантастика пур пулсан ăнлантарса пама 

йывăр, усал (леш тĕнчери) вăйсем сюжета тÿртен кĕреççĕ. 

Фантастикăллă сăнарсем кун пек чух çынсемпе тÿртен хутшăнаççĕ, 

вĕсен туйăмĕсене, шухăшĕсене, тыткаларăшĕсене витерме тăрăшаççĕ. 

Нумай чухне çак хутшăнусем çынпа шуйттан хушшинчи кавар пулса 

тăраççĕ. Курăмлă фантастика тĕсĕпе усă куракан хайлавсен шутĕнче И. 

Гете çырнă «Фауста» (Мефистофель сăнарĕ), М. Лермонтовăн «Демон» 

поэмине (шуйттан сăнарĕ), Н. Гоголь çырнă «Вечера на хуторе близ 

Диканьки» повеçне (шуйттансемпе тухатмăш сăнарĕсем), М. Булгаковăн 

«Мастерпа Маргарита» романне (Воланд сăнарĕ) палăртмалла. Çак 

хайлавсенчи сăнарсем хăйсен ĕмĕтне пурнăçлама чунĕсене шуйттана 

сутаççĕ. Чăваш литературинче вара çак пулăм Н. Петровская 

хайлавĕсенче уйрăмах вăйлă. 

Курăмлă мар (пытарăнчăк) фантастикăллă хайлавсенче усал 

вăйсем сюжетри ĕç-пуçа тÿртен хутшăнмаççĕ, ун вырăнне кунта 

тĕлĕнмелле пĕрпеклĕхсем, ăнсăртран пулакан япаласем пулса иртеççĕ. 

Кунашкал фантастикăна нумай хайлавсенче асăрхама пулать. Сăмахран, 

А. Пушкинăн «Пиковая дама» повеçĕнче. 

Çавăн пекех хайлавра пурнăçра пуррине туллин тата яланхилле 

сăлтавлакан фантастика пулма пултарать. Çакăн евĕр хайлавсенче 

пулма пултарайманнине пулма пултарнă евĕр кăтартаççĕ, ытти вара 

пĕтĕмпех чăн пурнăçри пек. Пулма пултарайманнине ĕнентерме çыравçă 

сăнарăн е пулăмăн кашни вак-тĕвĕкне туллин уçса парать. Çапла майпа 

хайлавра пулма пултарайманнин (фабула, сюжет, хăш-пĕр сăнарсем) 

никĕсĕпе унăн чи çывăх та тĕрĕс «евĕрлĕхĕ» хушшинчи хирĕç-тăру 

йĕркеленет. Фантастикăн çак мелĕпе Дж. Свифт («Путешествия 

Гулливера») тăтăшах усă курнă. 

Илеелĕ хайлав вйлавĕ 

Георгий Краснов 

ТИНĔСРЕ ТУПНĂ ÇĔРĔ  

Приключениллĕ повесть (сыпăк) 

1 

197... çулхи сивĕ хĕл иртсе кайсан Мускав радиостанцийĕн 

çуркуннехи пĕр хыпарĕ пĕтĕм тĕнчене тĕлĕнтерсе ячĕ. Каярахпа 

Наукăсен академийĕ совет корреспонденчĕсемпе ют çĕршывсен 

журналисчĕсем валли ятарласах пресс-конференци ирттерчĕ. Виталий 

Синичкин биофилологпа унăн çывăх тусĕсен – дельфинсен – сăн 

ӳкерчĕкĕсене пичетлесе кăларчĕç.  

«Ученăй дельфинпа калаçать» («Советская Чувашия»). 

«Коммунистсем пур океансене те хăйсен аллине çавăрса илме 

хатĕрленеççĕ. Вĕсен дельфинĕсем паян тесен паян Америка материкне 

хупăрласа илме хатĕр» («Уолл-стрит джорнэл», Нью-Иорк). 

«Пирĕн янташ дельфинĕсем летчик-космонавтсемпе паллашаççĕ» 

(«Атăл ялавĕ», Шупашкар). 

https://chuvash.org/lib/author/600.html
https://chuvash.org/lib/type/51.html

«Акăлчансем дельфинсене хăçан ăнланма пуçлĕç?» («Дейли 

телеграф», Лондон). 

«Виталий Синичкин хăйĕн ăслă дельфинĕсемпе пирĕн хулана 

килсе çитрĕ. Çамрăк биофилолог фашистсен хула çывăхĕнче путнă архив 

карапĕпе интересленет» («Каçхи Одесса»). 

«Халăхсен иртнĕ вăрçă вăрттăнлăхне пĕлмеллех» («Народна 

трибуна», София). 

«Сăр шывĕнче дельфинсем пурăнĕç-ши?» («Çĕнтерӳ çулĕпе», 

Етĕрне). 

2 

Çамрăк лаборантка урайне сарса пăрахнă магнитлă пленка урлă 

Виталий Синичкин биофилолог асăрханса каçрĕ те шалти пӳлĕме кĕчĕ. 

Малалла иртсе виçĕ кантăкран пĕрне яриех уçса хучĕ, аллипе кармашса 

çеçкене ларнă йывăç тураттине хăй патнелле туртса аврĕ те кантăк 

умĕнче кăштах тытса тăнă хыççăн каялла вĕçертсе ячĕ. Пӳлĕм самантрах 

çурт умĕнчи садăн шăршипе тулса ларчĕ. Çил вăйлах мар, çавăнпа сăрт 

айлăмĕнчи тинĕс шавĕ йывăçсем витĕр кăшт кăна илтĕнет. 

– Мана никам та ыйтмарĕ-и? 

– Çук.  

Синичкин пĕр хушă кантăк умĕнче шухăша кайса тăчĕ, унтан, тем 

аса илнĕн, ыйхăран вăраннă пек пулчĕ те васкасах сылтăм енчи кантăкпа 

тĕлме-тĕл сĕтел хушшине вырнаçрĕ. Вăл сунтăха уçса хулăн папка 

туртса кăларчĕ, шалти хутсем çинче выртакан кăвак конверта илчĕ те, ун 

ăшĕнчен тăваткаллатса хутлатнă хут листи тухрĕ. 

«Синичкин юлташ! 

Иртнĕ эрнере эпир, Хура тинĕсрен пулă тытса совхоза таврăннă 

чух, çыран хĕрринче ăнсăртран кĕмĕл портсигар тупрăмăр... Эсир 

дельфинсемпе ирттернĕ сăнавсем çинчен хаçатсем пĕлтерсен портсигара 

сире кăтартса пăхас терĕмĕр... 

Ăна эпĕ июнĕн 29-мĕшĕнче районти пулăçăсен канашлăвне хампа 

пĕрле илсе пырăп. 

Июнĕн 26-мĕшĕ, шăмат кун. «Ереван» совхозри пулăçăсен 

бригадирĕ Самед Эксузъян». 

Çыру вĕçĕнче хушса çырнине биофилолог темиçе хутчен те вуласа 

тухрĕ: 

«Пулăçăсене уйрăмах кĕмĕл портсигар çинче сирĕн хушаматăр 

пурри тĕлĕнтерчĕ...» 

Синичкин сехет çине пăхса илчĕ – тăххăр иртни çирĕм минут. Вăл 

сĕтеле пĕр самант кăранташпа чăтăмсăррăн тăкăртаттарчĕ, унтан 

телефон трубкине çĕклерĕ те хăйне пулăçăсен профсоюзĕн райкомĕпе 

çыхăнтарма ыйтрĕ. Канашлу вун пĕр сехетре тин уçăлать-мĕн. Профсоюз 

деятелĕ Самед Эксузьяна та паллать имĕш, анчах «Ереван» совхозран 

катер çаплах килсе çитеймен. 

Синичкин сĕтел кĕтессинче ларакан графинтан ывăçĕ çине ик-виçĕ 

тумлам сивĕ шыв тумлатрĕ те сарлака çамкине сăтăрчĕ. Çĕрĕпех 

çывăрман пирки йывăрланнă пуç ирхине тинĕсре шыва кĕрсен те ыратма 

чарăнмарĕ. Ĕçĕ вара татах юлчĕ-ха, çапах та биофилолог ăна паян вĕçне 

çитермех тăрăшĕ, вара инçетри Сăр шывĕ хĕрринчи яла çитсе курмашкăн 

çула тухма та пултарĕ вăл. 

Пултарасса пултарĕ те, анчах кая юлмĕ-ши?.. Ăна Вакăша васкасах 

пыма чĕнсе янă хучĕ те сĕтел çинчех выртать ав... 

«Витали! Анне сывлăхĕ сасартăк йывăрланса çитрĕ. Мĕнле те 

пулин вăхăт тупса килсе курмах тăрăш. Мамакку санпа питĕ-питĕ 

калаçса юласшăн... 

Лисук инкӳ». 

Тен, Эксузьянпа тĕл пуласса кĕтмелле те-и марччĕ унăн?.. Хăй çук 

чух дельфинсене епле ĕç хушмалли çинчен те ассистентсемпе калаçса 

татăлнăччĕ ĕнтĕ – Шупашкара çити туяннă авиабилета ĕнер каялла 

тавăрса парас та çукчĕ-и, тен?.. Тинĕсре тупнă портсигар çинче унăн 

хушамачĕ пулни ниме те пĕлтермест вĕт-ха. Сахал-и Хура тинĕс 

флотĕнче Синичкин хушаматлă матроссем, пулăçăсем хушшинче те, 

паллах, ун пеккисем пур. Канмалли çурта е курорта килнĕ пĕр-пĕр арçын 

çыранри хăйăр çине ӳкерсе хăварман-и ăна? 

Синичкин! Çак хушамата биофилолог умĕнчи шурă хут листи 

çине умлă-хыçлах темиçе хутчен çыра-çыра хучĕ. Пулăçăсем тупнă 

портсигар, паллах, унăн мар – вăл, вăтăртан иртнĕ пулин те, ку 

таранччен те чĕлĕм тĕтĕмне ăша ярса курман. Анчах Виталий чунĕнче 

çаплах пĕр шанчăк хĕмленсе тăрать: вăл иртнĕ вăрçăра сас-хыпарсăр 

çухалнă ашшĕ çинчен мĕн те пулин пĕлесшĕн. Сергей Петрович 

Синичкин, Тинĕс Çар флочĕн офицерĕ, вăрçă пуçланас умĕн шăпах Хура 

тинĕс флотĕнче çĕршывăн хĕвел анăç чиккине хуралланă. Таçта та хут 

çырса пăхнă хыççăн пĕр вăхăтра ашшĕн йĕрĕ çине ӳкес шанчăк пĕтсе 

ларнăпа пĕрехчĕ Виталин – акă сасартăк кĕмĕл портсигар... 

Тинĕс леш енчен тӳпене улăхнă хĕвел пайăркисем çăра йывăç 

вуллисем витĕр тухса Синичкин сĕтелĕ çинче сиккелеме пуçларĕç. 

Çанталăк паян та вĕри пулать – ирех шăрăхланать авă. Тутлă шăршлă 

чечексем çинче пыл хурчĕсем сĕрлеççĕ. Аялта, тинĕс хĕрринчи 

пансионатра, ыйхăран вăраннă дельфинсем пĕр-пĕринпе ӳхĕрсе калаçни 

илтĕнет. 

Алăкран Рена лаборанткăн кăтра пуçĕ курăнса кайрĕ. 

– Сирĕн пата, Виталий Сергеевич. Совхозран...  

Тепĕр самантран Синичкин кĕпи çухавине йӳле янă пулăçăн 

шăнăрлă аллине хĕрӳллĕн тытса чăмăртарĕ, ăна малалла иртме сĕнчĕ, 

сĕтел умĕнчи пукан çине тĕллесе кăтартрĕ. Самед Эксузьян пукан çине 

лариччен Синичкин умне портсигар кăларса хучĕ. 

– Тинĕсре çак япала чылайччен выртнă пулас. Кайран шыв 

юхăмĕпе çырана çитнĕ... 

Пулăçă Синичкин кăтартнă пукан çине ларчĕ. Виталий хăйне 

пулăçă тимлĕн сăнама пуçланине тӳрех сисрĕ. Вăл портсигара пĕр енчен 

тепĕр енне çавăрса пăхрĕ. Чăнах-мĕн, ăна кĕмĕлтен тунă. Нумай вăхăт 

хушши тинĕс шывĕпе çăвăнса выртнă пирки портсигар çийĕ темиçе 

çĕртен хуралса кайнă, пĕр енче çĕçĕпе касма пикеннĕ хыççăн юлакан 

йĕрсем евĕрлĕ паллăсем пур. Хуçин ятне çырни курăнмасть, шал енче-

ши ĕнтĕ вăл? 

Портсигар пĕр сасăсăр уçăлчĕ. Хупăлчин шал енче пысăк сас 

паллисемпе мĕн çырнине Виталий питĕ хумханса вуларĕ. Ăна пĕр-пĕр 

ватă нимĕç маçтăрĕ çырнине тӳрех ăнланчĕ Виталий, мĕншĕн тесен 

кĕмĕл портсигара латин шрифчĕпе мар, готика шрифчĕпе йĕрлесе тухнă. 

– Çуралнă кун ячĕпе панă вĕт çавна?.. – терĕ Эксузьян Синичкин 

портсигар çине мĕн çырнине вуласа тухсан. Унтан, биофилолог умĕнче 

айăпа кĕнĕн, çапла хушса хучĕ: – Эпир ăна совхозри нимĕç чĕлхин 

учительне кăтартнăччĕ... 

– Çапла, – терĕ Виталий, – темĕнле механика парнеленĕ. 

– Нимĕçсем енче ĕçленĕ механика-и? – хушса хучĕ пулăçă. 

– Портсигар çине мĕн çырнине ĕненес пулсан ун хуçи, чăнах та, 

нимĕçсен пĕр-пĕр карапĕ е катерĕ çинче ĕçленĕ... – Синичкин «Ереван» 

совхозран килнĕ пысăк куçлă çак çамрăк эрменрен хăйĕн шухăшĕсене 

пытарас темерĕ. – Самед, – терĕ вăл, – тавтапуç, хăвăр тупнă япалана 

мана кăтартса пăхнăшăн. Манăн ĕнер хам çуралса ӳснĕ тăван яла тухса 

каймаллаччĕ, анчах сирĕн çырăвăра пула кунта тата икĕ кунлăха юлтăм. 

– Виталий Сергеевич, сирĕн аçăр... 

– Çапла, вăл вăрçă пуçланас умĕн Хура тинĕс флотĕнче службăра 

пулнă, 1942 çулта вара сас-хурасăр çухалнă, – терĕ биофилолог пулăçа 

пӳлсе. Самед унăн ашшĕ çинчен сăмах пуçарнăшăн кăштах тĕлĕнчĕ пулин 

те Виталий çакна палăртсах каймарĕ. – Çавăнпа эсир темĕнле Синичкин 

портсигарне тупнине пĕлсен аттем çинчен мĕн те пулин илтес шанчăк 

çуралчĕ. Анчах кăлăхах иккен. Ман атте Готлиб мар, Сергей ятлă пулнă, 

вăл нихçан та механикра ĕçлемен. Çитменнине, тинĕсри чикке 

пăсакансене тытса чарнă чух паттăрлăх кăтартнă совет офицерĕ (ăна 

уншăн орден та панăччĕ) фашистсем енне куçнине те ĕненме йывăр... 



 
 

299 

 

Синичкинăн юлашки сăмахĕсене илтсен Эксузьян аванмарланса 

хĕрелчĕ. 

– Каçарăр, Виталий Сергеевич, эпĕ сире кӳрентерес теменччĕ, – 

терĕ вăл хăюсăррăн. – Калаçса кăна пăхасшăнччĕ, те юрать, те 

юрамасть... 

Эксузьян сăнĕнче тĕксĕм йĕрсем пур – ахăртнех, нумай пулмасть 

пысăк хуйхă тӳссе ирттернĕ пуль вăл. Калаçăва пуçарма та тӳрех кирлĕ 

сăмах тупаймарĕ пулăçă. Вăл малтан кĕсйинчен шурă тутăр кăларса 

тарлама ĕлкĕрнĕ çамкине шăлса типĕтрĕ. 

– Манăн атте, Вургун Эксузьян, нумай вăхăт хушши чирлесе 

выртрĕ. Вăрçăранах питĕ вăйсăрланса таврăннăччĕ вăл. Ăна, йывăр 

амантнăскерне, фашистсенчен Одессăри пĕр ватă хĕрарăм пытарса 

хăварнă пулнă. Кайран вăл хулари партизансен ушкăнĕпе çыхăннă, вĕсем 

пулăшнипех портра механика вырнаçнă, унтан партизансен штабĕ 

хушнипе нимĕçсен катерĕсене сиенлеме тытăннă... Ну, кĕскенрех калас 

тăк, атте час-часах Синичкин хушаматлă механика асăнатчĕ... 

Пĕррехинче аттене сасартăк нимĕçсем ярса тытсан ăна вилĕмрен çав 

механик çăлса хăварнă-мĕн... 

– Епле майпа? 

– Темĕн тĕрлĕ асаплантарса пĕтернĕ хыççăн гестаповецсем аттепе 

тепĕр тăхăр çынна каçхине тĕрмерен тинĕс хĕррине ертсе тухнă та 

вуннăшне те катер çине лартнă. Допрос унта та малаллах пынă. 

Партизансем ăçта пытанса пурăннине каламасан вĕсене çав каçах алли-

урисене сăнчăрласа Хура тинĕсе кăларса ывăтассипе хăратнă. Çапах та 

вунă совет çыннинчен пĕри те хăрушлăхра чĕтресе ӳкмен – тăххăрăшĕ 

гестаповецсен ыйтăвĕсене пĕр сăмахпа та хуравламан. Вуннăмĕшне, çав 

тери тарăхса çитнипе гестапо офицерне питĕнчен лачлаттарса 

сурнăскере, çавăнтах каютăран çӳле кăларнă та палуба хĕррине тăратса 

темиçе хутчен пистолетпа пенĕ. 

Эксузьян тарланă çамкине татах шурă тутăрпа шăлса типĕтрĕ. 

– Машина уйрăмĕпе юнашар тĕттĕм камерăра аран-аран йынăшса 

выртакан çынсемшĕн кĕтмен çăлăнăç килсе çитнĕ. Катер механикĕ 

сасартăк пӳлĕме вирхĕнсе кĕнĕ те: «Юлташсем, сире тарма çул уçă! Пĕтĕм 

вăя пухăр та çырана çити ишĕр!» – тесе кăшкăрса янă. Атте палуба çине 

тухнă чух чутах нимĕç часовойĕнчен такăнса ӳкмерем тетчĕ. Камерăна 

уçиччен икĕ часовойне те механик пĕр сассăрах пуçтарса хума ĕлкĕрнĕ. 

– Кам пулнă механикĕ? 

– Унăн ятне атте çырана тухсан каярахпа тин пĕлнĕ. Вĕсене 

вилĕмрен нимĕç катерĕн механикĕ Готлиб Синичкин çăлса хăварнă-мĕн. 

Анчах хăй вара хăтăлайман: çыраналла ишекенсем катер çинче автоматпа 

пистолетсенчен пенине илтнĕ, унтан катер хăй те темиçе татăка пайланса 

сывлăшалла сирпĕнсе кайнă... Катер механикĕ совет разведчикĕ е 

нимĕçсене вăрттăн сиенлекен ушкăнăн çынни пулнă пулĕ тетчĕ атте. 

Самед калаçма чарăнчĕ те Синичкин çине хальхининче çывăх 

юлташла пăхса илчĕ. 

– Ăнланмалла калап-и эп? 

Синичкин пулăçăпа килĕшсе пуçне сĕлтрĕ, Самед халĕ тин чи 

кирлине калама хатĕрленнине туйса портсигар хупăлчине каялла хупса 

хучĕ. 

– Паянхи пекех ас тăватăп: çуркунне эсир дельфинсемпе калаçма 

вĕренни çинчен çырнă хаçатсене атте çав тери хумханса вуласа тухрĕ, 

уйрăмах хаçатра пичетленнĕ сирĕн сăн ӳкерчĕкĕр çине тĕлĕнсе пăхрĕ. 

«Самед, пĕлетĕн-и дельфинсене этем чĕлхине вĕрентекен çамрăк ученăй 

кам иккенне?» – терĕ вăл мана хăйпе юнашар вырăн çине лармашкăн 

пӳрнипе кăчăк туртса чĕнсе. Сисетĕп: атте çав тери хытă савăннă, 

куçĕсем хăйĕн сывă чухнехи пекех телейлĕн ялкăшса çиçеççĕ. «Çак этем 

каснă лартнă пире тамăкран çăлса кăларнă Синичкин механик!» – вăйсăр 

сассипе кăшкăрса ячĕ вăл. Эпĕ тӳрех ĕненмерĕм, нимĕç катерĕ çинчи 

механик сăнарне лайăхрах аса илме сĕнтĕм. Вăл ӳкерчĕке тата тимлĕрех 

сăнаса пăхрĕ. «Биофилолог – мана вилĕмрен çăлнă çын ачи е тăванĕ мар 

тăк мана çакăнтах тинĕс турри тыттăр!» – терĕ атте малтанхинчен те 

хĕрӳллĕрех. Хаçатра пичетленнĕ очеркран сирĕн хушаматăр Синичкин 

иккенне пĕлсен Готлиб Синичкин сирĕн тăванăр пулнă пулĕ терĕмĕр. 

– Анчах ман атте çемьере пĕр ывăл кăна пулнă, – терĕ пулăçă 

калавĕнчен шалт тĕлĕннĕ Виталий ăна хирĕç ним калама аптăраса. 

– Çапах та калăр-ха: эсир сăнран аçăра хывман-и? 

– Аттен пĕр сăн ӳкерчĕк çеç сыхланса юлнă. Унпа танлаштарсан 

кăштах пĕрпеклĕх пур пек... Асанне вара эпĕ отпуска яла пырсан мана 

пур енчен те аçу пек тесе калать... 

– Вăт, вăт, аçăрах хывнă çав эсир, – терĕ Самед хĕпĕртесе. 

– Сирĕн аçăр халĕ совхозрах-и?  

Пулăçăн сăнĕ каллех улшăнса тĕксĕмленчĕ. 

– Çук, вăл икĕ уйăх каялла çĕре кĕчĕ. Нимĕçсем хĕнени ăша 

юлниех пĕтерчĕ ăна... 

Синичкин пулăçа графинтан шыв ярса тыттарчĕ. 

– Сирĕн пата ятарласах çыру ярасшăнччĕ атте, – калаçрĕ малалла 

Эксузьян, – анчах сывлăхĕ сасартăк питĕ япăхланнипе çыраймарĕ. Хам 

вара çырма аванмарлантăм. Эсир пирĕн совхоз çывăхĕнчех дельфинсен 

пансионатне уçни çинчен илтсен хам та кунта питĕ килсе курасшăнччĕ. 

Ăнсăртран иртнĕ эрнере çыран хĕрринче çак портсигара тупсан атте 

каласа хăварнисем тепĕр хут аса килчĕç. Чăтаймарăм – çыру çыртăм. 

– Тĕлĕнмелле, – терĕ Виталий Синичкин. – Хăçантанпа эпир аттене 

шыраттаратпăр, анчах вăл хыпарсăр çухалнине пĕлнисĕр пуçне нимĕн те 

паллă пулмарĕ. Халь ак... тӳрех мĕн чухлĕ... Енчен Готлиб Синичкин ман 

атте пулсан епле ăнланас-ха вăл нимĕçсен катерĕ çинче ĕçленине?.. 

– Атте каларăшле, вăл совет разведчикĕ пулнă ĕнтĕ. 

– Ах, сирĕн аçăрпа курса калаçнă пулсан вăт... Чимĕр-ха, катер 

çинчен тарнисем сывах мар-ши? 

– Тăваттăшне нимĕçсем çавăн чухнех персе тивертнĕ, тепри вара 

партизансен вăрттăн госпиталĕнче вилсе кайнă. Сывă юлнисенчен виççĕшĕ 

совет чаçĕсемпе пĕрлешсе анăçалла çул тытнă. Пĕри пирĕн совхоза 

Одессăран килсе кайнине астăватăп, анчах ячĕпе хушамачĕ те асра юлман. 

Синичкин ура çине тăчĕ те пӳлĕм тăрăх каллĕ-маллĕ утса çӳре 

пуçларĕ. Самед Эксузьян кĕмĕл портсигара сĕтел çинчен илсе татах 

биофилолог еннелле тăсрĕ. 

– Виталий Сергеевич, эсир шалта мĕн пуррине тĕрĕслемерĕр те-çке. 

– Çӳхе пленкăпа чĕркенĕскер-и? 

– Ийя. 

Синичкин çӳхе пленкăна сӳтсе пĕтерсен унăн ăшĕнчен кĕтмен çĕртен 

сиксе тухнă пĕчĕк çĕрĕ урайне ӳксе кĕтеселле кусса кайрĕ. Тепĕр самантран 

Виталий ăна çĕклерĕ те ывăçĕ çине хурса ним хускалмасăр пăха пуçларĕ. 

Ашшĕ сăнне аса илме тăрăшнăран çамки çине пĕчĕк пĕркеленчĕксем те 

сиксе тухрĕç. Çак çĕрре тахçан амăшĕн пӳрнинче курнă пекех туйăнчĕ 

Виталие пĕр кĕске саманта, анчах, ашшĕн чĕрĕ сăнарне те йĕркеллĕн 

астăвайманскер, вăл нимĕн те çирĕплетсе калама пултараймарĕ. 

– Самед, – терĕ вăл пулăçă умне пырса тăрса. – Аттепе 1941 çулхи 

июнь уйăхĕнче сывпуллашнă чух эпĕ ытла та пĕчĕк пулнă. 

– Ăнланатăп... 

– Çапах та... Сан аçуна ман сăн ӳкерчĕк Готлиб Синичкина аса 

илтерни тата çак пĕчĕк çĕрĕ... Вĕсем хушшинче темĕнле çыхăну пур 

пекех туйăнать мана. 

– Вăт, вăт... 

– Ыран эпĕ хама пăхса ӳстернĕ асанне патне тухса каятăп. Çавăнпа 

портсигарпа çĕрре вăхăтлăха сиртен ыйтса илесшĕн эпĕ... 

– Эпĕ вĕсене пуçĕпех сире пама килтĕм-çке, Виталий Сергеевич. 

– Тавтапуç. Вĕсене эпĕ асаннене кăтартса пăхăп. Аттен епле çĕрĕ 

пулнине пĕлме тивĕçех вăл. 

Синичкинпа Самед Эксузьян пĕр-пĕрне тахçантанпа çывăх 

пĕлекен туссем пекех сывпуллашрĕç. Биофилолог Сăр шывĕ хĕрринчен 

таврăнсан пулăçă ун патне татах кĕрсе тухма пулчĕ. Синичкин ун чухне 

Самеда хăйĕн дельфинĕсемпе паллаштарма сăмах пачĕ. 

3 

Пулăçăран уйрăлсан Виталий Синичкинăн аэропорта 

шăнкăравласа каçару ыйтма тиврĕ. Трубкăра хĕр сасси çав-çавах 

вашават: Мускава каякан каçхи самолет çинче шăпах пĕр пушă вырăн 

пур-мĕн, биофилологăн кăмăл пур тăк вăл çичĕ сехет тĕлнех аэропорта 

çиттĕр. Виталий çепĕç сасăллă хĕре тав турĕ те сĕтел хушшинчен тухса 

пĕр хушă пӳлĕм тăрăх утса çаврăннă хыççăн лабораторие кайрĕ, унтан 

тинĕс хĕрринчи пансионата анса дельфинсене саламларĕ, вĕсене хăй пĕр 

эрнелĕхе Сăр юхан шывĕ хĕрринче ларакан чăваш ялне кайса курасси 

çинчен пĕлтерчĕ. 

Çамрăк ученăй кăмăлĕ паян сасартăк палăрмаллах улшăннине унăн 

шыври тусĕсем те сисрĕç. Дельфинсенчен чи аслине Виталипе пĕрле 

ĕçлекен лаборантсем пĕр-пĕринпе килĕшсех Гермес тесе чĕнеççĕ. Гермес 

биофилолога ыйту пама хатĕрленсе çăварне уçнăччĕ кăна, ученăй калаçу 

аппаратне хупса хучĕ те шыври тусĕсен эрнелĕх программине тĕрĕслеме 

тытăнчĕ. 

Гермес çакна курсан çăварне хупса çурăм çине çаврăнса выртрĕ, 

кăшт тăхтасан вара ученăй хăй пурăнакан пĕчĕкрех шурă çурт еннелле 

утнине сăнама пуçларĕ... 

Синичкин тĕп хулана кăвак шуçăмпа вĕçсе çитрĕ. Мускавра 

чарăнса тăрас темерĕ вăл, çавăнпа çав кунах Шупашкара самолетпа 

çитрĕ. Етĕрне еннелле каякан автобус çине ларса мăн çул ик енĕпе 

чӳхенсе выртакан ыраш уйĕсене пăхса пычĕ. Сăр кĕперĕ патне çитес 

умĕн шофера автобуса вăрманта чартарчĕ те пĕр аллипе пĕчĕк çеç 

чăматанне, тепринпе шупка пĕлĕт тĕслĕ костюм пиншакне хывса йăтса 

сулахай енчи хурăнлăхалла ансăр сукмакпа пăрăнса кĕчĕ. 

Эксузьянпа тĕл пулса калаçнăранпа та лăпланайман çамрăк ученăй 

тăван тавралăха курсан тата хытăрах пăлханса кайрĕ. Йĕри-тавра ачаранпа 

пĕлнĕ кайăксем чĕвĕлтетеççĕ, хурăнлăх леш енче куккук та ĕлĕкхилле 

авăтать. Умри уçланкăри сарă чечексем çинче пыл хурчĕсем сĕрлеççĕ. 

Ума самантрах ачалăхра çак вырăнсене çырла татма çӳренисем, кăнтăр 

вăхăтĕнче сăрт çамкинчен анса тӳрех Сăр шывне чăмнисем, вăрманта 

ĕнесем пăхнă чух сарă пуçлă хурăн пуç çĕленсемпе хĕр ачасене 

хăратнисем тухса тăчĕç. Эй, ĕмĕтленнĕ-ши ĕнтĕ Виталий ялти пуçламăш 

шкулта вĕреннĕ вăхăтра хăй хăçан та пулин биофилолог пуласса? Çук, 

дельфинсем епле чĕр чунсем иккенне те чухласах кайман вăл ун чухне. 

Çитĕнсе çитсен шоферта е комбайнерта ĕçлеме шухăшлатчĕ. Ак халĕ вăл 

тăван яла Хура тинĕс хĕрринчи дельфинсен пансионатĕнчен таврăнать. 

Чăн та, тĕлĕнмелле иккен вăл пурнăç тени: мĕн тĕрлĕ улшăну пулса 

иртмест пулĕ çынсемпеле. Çапах та çак самантра чи тĕлĕнмелли çамрăк 

ученăйшăн... Хура тинĕсре тупнă çĕрĕ пулчĕ. Уçланкă урлă каçса мăн 

юман патне çитсен Виталий чăматанне сулхăна лартрĕ, пиншакне шĕшкĕ 

тураттинчен уртăнтарчĕ, вара кĕсйинчен (çула тухнăранпа миçемĕш хут 

ĕнтĕ) пленкăпа чĕркенĕ çĕрĕ туртса кăларчĕ. Унтан вăл юманăн аялаллах 

усăнса аннă турат вĕçĕнчи пĕр çулçи çинчен мăйăр татса илчĕ, ун ăшĕнчен 

пӳрнипе пусса кăларнă хăмăр шĕвеке çĕрĕ çине тумлатрĕ. Çакăн хыççăн 

ылтăн çĕрĕ тата хытăрах çиçсе ялкăша пуçларĕ. 

Виталий пĕркеленчĕк пит-куçлă ватă асламăшĕн сăн-сăпатне аса 

илчĕ. Епле-ши унăн сывлăхă? Кăнтăра хут янăранпа лайăхланнă-ши е 

малтанхинчен те йывăрланнă-ши? Виталий виçĕ кун каяллах яла 

телеграмма çаптарнăччĕ, ахăртнех, ăна кĕтсе те ывăнчĕç пулĕ. Вăл çĕрре 

кĕсйине пленкăпа чĕркесе чикрĕ, япалисене йăпăр-япăр пуçтарчĕ те кăшт 

çеç палăракан сукмакпа çуралнă ял еннелле тӳрĕрен васкаса утрĕ. Çамрăк 

ученăй урăх ниçта та чарăнса тăмарĕ, автобус çинчен анса юлнăранпа пĕр 

сехет иртеспе яла çитрĕ те хăйсен килне анкарти хыçĕпе кĕчĕ. 

Инкĕшĕ шăпах пахчара утă çулатчĕ. 

– Ай, Виталий çитрĕ-çке! – терĕ вăл хĕпĕртӳллĕн, çавине улмуççи 

айне тăратса алă пырса тытрĕ. – Халь кăна Сатлуйĕнчен колхозăнне 

çулса кĕтĕмĕр те... 

«Хуйхă-мĕнĕ палăрсах каймасть, мамак вăй илнĕ пулас-ха», – 

çăмăллăн шухăшласа илчĕ хăй ăшĕнче Синичкин инкĕшĕпе юнашар кил 

картинелле утнă май. Çапах та ыйтмасăр чăтаймарĕ: 

– Мамак сывлăхĕ еплерех? 

– Халь чиперех, – терĕ инкĕшĕ. – Эрне каялла вара япăхлансах 

çитнĕччĕ, сана курса юласси çинчен çеç ĕмĕтленетчĕ. Хăв пĕлетĕн, 

çитмĕл çичче кайрĕ вĕт кăçал... 

– Мĕн пулчĕ? 

– Сывлăш пӳлĕннипе аптăрарĕ. Юрать, председатель пĕлнĕ те хăех 

хулари больницăна кĕрсе тухнă. Тĕп врачĕ хăй машинăпа персе çитрĕ. 

Сиплерĕç. Сана халь кашни кун кĕтетпĕр, колхоз шоферĕсем 

автовокзала пырсах тăраççĕ... 

– Эпĕ Васанар сăрчĕ тĕлĕнче анса юлтăм. Сар чечеклĕ уçланкă 

урлă каçас килчĕ, – терĕ Виталий. 

– Ай, анне хĕпĕртет те ĕнтĕ! 

Асламăшĕ, чăнах та, питĕ савăнчĕ. Лаçра сĕт яшки пĕçерекенскер 

тĕреклĕ хул-çурăмлă мăнукне курсан аллинчи çăпалине те ниçта хума 

аптăрарĕ, вара çаплипех Виталин сарлака кăкăрĕ çине пуçне хурса йĕрсе ячĕ. 

– Ах, Виталий, тăлăх ӳссех мĕнле çын пултăн! Аçупа аннӳ сывă 

пулсан епле мухтаннă пулĕччĕç санпа... 

Пахча витĕр кĕнĕ пулин те яла чаплă ученăй килни çинчен хыпар 

питĕ час сарăлчĕ. Асламăшне лăплантарнă хыççăн хăнана инкĕшĕ 

нӳхрепрен кăпăклă сăра ăсса тыттарнăччĕ çеç, кӳршĕсем çитсе кĕчĕç. 

Унтан Виталие шкулта чĕлхепе литература вĕрентнĕ учительсем – 

Николай Егоровичпа Пелагея Максимовна – пычĕç. Каçалапа колхоз 

председателĕ, йăваш кăмăллă Алексей Смирнов, кĕрсе тухрĕ. Пурте 

дельфинсемпе интересленчĕç, çав чĕр чунсен чĕлхине ăнланма 

пултарнишĕн тĕлĕнчĕç, вĕсемпе епле калаçни çинчен ыйта-ыйта пĕлчĕç. 

Хăнасем çур çĕр çитеспе тин саланчĕç. 

– Кин, Виталие эс тулти чăланта вырăн сарса паран пуль, – терĕ 

асламăшĕ. – Вăл уçă сывлăша юратаканччĕ. 

Çул çинче самаях ĕшенни тин палăрса çитрĕ пулин те Виталий 

канма шутламарĕ. 

– Мамак, – чĕнчĕ вăл тĕпелте чашăк-тирĕк тирпейлекен асламăшне 

ăшшăн, – килсе лар-ха эс сĕтел хушшине. Санран ман пĕр сăмах ыйтса 

пĕлмелли пур. 

– Мĕскер-ши? 

– Мамак, астумастăн-и эс манăн аттен ылтăн çĕрĕ пулнине? 

– Ма апла ыйтан, мăнукăм? – тăруках хумханма пуçланипе 

чĕтренсе тухрĕ ват çын сасси. 

– Эс тем ан шутла, мамак. Ку вăл мана питĕ кирлĕ, – лăплантарчĕ 

Виталий. 

Анчах лешĕ, мăнукĕн сăмахĕсене илтсен тата хытăрах пăлханса 

кайрĕ. Виталий асламăшне эрмен çыннипе, Эксузьянпа, тĕл пулни, çак 

эрмен çыннине ашшĕ Синичкин механик çинчен мĕн пĕлтерсе хăварни 

çинчен тĕпĕ-йĕрĕпех каласа пачĕ. 

– Аçу нихçан та чĕлĕм туртман. Çавăнпа ку япала çинчен сана 

нимĕн те калама пултараймастăп, – терĕ те карчăк кĕмĕл портсигара хăй 

умĕнчен мăнукĕ çывăхнерех тĕксе куçарчĕ. 

Тепĕр самантран вăл чĕтрекен пӳрнисемпе портсигар ăшĕнче 

тупнă çĕрре тытрĕ, кинне арчаран пысăкрах лампочка кăларттарса 

çактарчĕ, мăнукне сĕтел сунтăхĕнчен куçлăх илтерчĕ. Асламăшĕ пĕчĕк 

çĕрре куçĕ умнех тытса епле çавăра-çавăра сăнанине Виталипе инкĕшĕ 

тинкерсе пăхрĕç, мĕн каласса чăтайми кĕтрĕç. Анчах лешĕ сăмах хушас 

вырăнне куççулĕпех йĕрсе ячĕ. 

– Мĕн эсĕ, мамак? 

– Астурăм, Виталий... Ах, ытла та чун хурланать-çке иртнисем аса 

килсен... Вăрçă тухнă çул аннӳн çуралнă кунне паллă тунăччĕ. Çавăн 

чухне аçу ăна ылтăн çĕрĕ илсе панăччĕ. Ара, ăçтан манăн ун пеккине? 

«Вера, – терĕ аçу, – сана качча илнĕ чух эпĕ çĕрĕ илсе параймарăм, 

çавăнпа йышăнсам паян иксĕмĕрĕн мăшăрлану çĕррине», – терĕ. Ийя, 

астăватăп, кин ун чух аçуна çавнашкал хаклă япала туяннăшăн вăрçса та 

илчĕ кăшт, анчах хăй çав-çавах савăнчĕ... 

Виталий асламăшĕ каласа панинчен лайăх пĕлет: унăн ашшĕ çар 

училищинчен отпуска килсен авланнă, ялта усравра ӳснĕ тăлăх хĕре 

качча илнĕ. Унччен вĕсем шкулта та иккĕшĕ пĕрлех вĕреннĕ-мĕн. Ашшĕ 

Тинĕс Çар офицерне вĕренме кайсан амăшĕ педтехникума кĕнĕ. Паллă 

ĕнтĕ, шăв-шавлă туй ирттерме майĕ те пулман вĕсен. Анчах... 

– Мамак, çĕррине вара анне тăхăнса çӳресе-и? 

– Ийя. Куратăн-çке, ку – хĕрарăм çĕрри. Аçун кача пӳрнине çеç 

юратчĕ вăл. 

– Вара? 

– Çав çулхине эпир пурте аçупа пĕрле Одессăра пурăнаттăмăр. 

Вăрçă пуçланнă хыççăн вăл пире яла ăсатса яни çинчен темиçе те каласа 

панă сана эп. Анчах пĕрре те çĕрĕ çинчен асăнман. Ку вокзалта пулчĕ. 

Уйрăлас умĕн аннӳ ăна çак çĕрре хывса тыттарчĕ. Ялан асăнмалăх, 

хăрушлăхсенчен çăлăнса пымалăх тесе эппин. Аçу çĕрре илесшĕн те 

марччĕ-ха, анчах Мускавалла каякан поезд тапранса та кайрĕ... 

Виталий асламăшĕпе юнашар ларнă, амăшĕн арки çинче çичĕ 

уйăхри Вери ятлă йăмăкĕ пулнă. 

Поезд çинче мĕн пулса иртнине Виталий хăй астумасть – ара, вăл 

ун чух виççе кайнă ача çеç пулнă-çке. Асламăшĕ каланă тăрăх, эшелона 

çул çинче нимĕç самолечĕсем темиçе хутчен те тапăннă. Вĕсем 

Одессăран инçех те каяйман, чугун çула бомбăсем аркатса пăрахнипе 

пĕр станцире темиçе сехетлĕх чарăнса тăнă. Кăнтăрлахи шăрăхра 

вакунсенче чăтма çук пăчă пулнă, çавăнпа пĕчĕк ачасем ĕçме шыв ыйтса 

макăрнă. Станцири водокачка сиенленнĕ пирки хĕрарăмсен шыв шыраса 

çывăхри урамсене чупма тивнĕ. Виталий амăшĕ те ывăлне асламăшĕпе 

хăварса çулсем çинче тăракан эшелонсен вакунĕсем айĕпех станци 

çывăхĕнчи шыв колонки патне васканă. Хытах çухăрса йĕме пуçланă 

пĕчĕк Верине те вăл хăйпе пĕрлех илнĕ. 

Сасартăк станци çийĕн нимĕç самолечĕсем çăханла вирхĕнсе вĕçме 

тытăннă. Çывăхрах тахăшин çуртне çулăм тивсе илнĕ, вокзал енчен 

çӳлелле çăра тĕтĕм йăсăрланса хăпарнă. Самолетсем пулеметсенчен çур 

сехете яхăн персе çӳренĕ хыççăн тин хĕвел анăçнелле вĕçсе кайнă. 

Çав самантра эшелон патне çӳçне-пуçне салатса янă хĕрарăм чупса 

çитнĕ те: 

– Ай, пĕтрĕмĕр, мĕн чухлĕ хĕрарăма вĕлерчĕç мур илесшĕсем! – 

тесе кăшкăрса янă. 

Виталий асламăшĕ вакунра чăтса ларайман, мăнукне çула тухсан 

паллашнă карчăка тыттарнă та çатăртатса çунакан вакунсем çывăхĕнче 

хускалмасăр выртакан çынсене пăха-пăха пĕчĕк тăкăрлăка чупса çитнĕ. 

Анчах кинĕ кунта та курăнман. Халĕ ĕнтĕ ăçта çитсе шырам-ши тесе 

асламăшĕ каялла çаврăнма тăнă çеç, çав хушăра вăл тăкăрлăкра шыв 

колонки пуррине асăрханă. 

Колонкăпа юнашар пĕр хускалмасăр выртакан кинне курсан ура 

вăйĕ пĕтсе килнипе вăл тӳрех ун çумне тĕшĕрĕлсе аннă. Кинĕн хитре 

шурă çамки чĕп-чĕр юн айне пулнă, нимĕç пули пуçран тивнипе вăл 

колонка патĕнчен аяккалла та пăрăнайман-мĕн. Ун çывăхĕнче куçне 

хупса выртакан тепĕр майри вара Сергейпе пĕрле службăра тăракан 

çамрăк офицер арăмĕ пулнă. Анчах пĕчĕк Вери ниçта та курăнман. 

Кинĕ çавнашкал сарăмсăр вилнипе тата пĕчĕк Верине çунакан 

станцире тупас шанчăк пĕтнипе чунĕ кӳтсе çитнĕ асламăшĕ икĕ хĕрарăм 

хушшине пуçне хурсах ĕсĕклесе янă. Пуçне вăл хăйне такам чĕннине 

илтсен тин çĕкленĕ. 

«Асанне, тăрăр ĕнтĕ, час сирĕн поезд тапранса каять», – тенĕ хайхи 

çемçе сас. 

«Атя эппин». 

«Эпĕ кунтах пурăнатăп, сире урам вĕçĕнче шырарĕç». 

Тăнă асламăшĕ. Вăл çак станцирех тăрса юлсан Виталий мăнукĕ 

ăçта çитсе тухĕ, ют çынсемпе хутăшса епле хĕн-хур тӳсĕ?.. 

Нимĕç самолечĕсем станци çине кĕç-вĕç татах вĕçсе килме 

пултарасса сиссе станци коменданчĕ эшелона часрах çула кăларса яма 

йышăннă. Асламăшĕ Виталий патне таврăнма ĕлкĕрнĕ-ĕлкĕрменех 

эшелон хускалса та кайнă. Те асламăшĕ çакăн çинчен пĕчĕк чухне 

нумай-нумай каласа кăтартнăран Виталие халĕ те асламăшĕ вакунра 

хăйне ыталаса илсе макăрнине астунăн туйăнать. 

Асламăшĕ сасартăк татах тем аса илсе çĕрре мăнукĕ еннелле тăсрĕ. 

– Ме-ха, тыт – шал енчен ним йĕрĕ те çук-и? 

– Мĕн-мĕн? – ăнланаймарĕ Виталий. 

– Витĕрех курмастăп тетĕп-çке. Аçу çĕррĕн шал енне хăçан 

мăшăрланнине çырса хунăччĕ. Кинпе питĕ килĕштеретчĕç те, ĕмĕрлĕх 

пултăр тенĕ ĕнтĕ. Хĕр ачине те çавăнпах амăшĕн ятне хуртарнăччĕ. 

– Астăватăп, вĕсем тырă вырма тухас умĕн пĕрлешнĕччĕ, – терĕ 

Виталий инкĕшĕ. – Июнь вĕçĕнче. 

– Ийя, эс çураличчен икĕ çул маларах, – хушcа хучĕ асламăшĕ. 

– Апла тăк, пин те тăхăр çĕр вăтăр улттăмĕш çулта эппин, – 

ăнланчĕ Виталий.  

– Вăт, вăт... 

Унччен биофилолог çĕрĕ ăшне сăнаса пăхма шутламанччĕ те. Вăл 

халĕ ăна ура çине тăрсах электричество çути патнерех илсе пычĕ. Унăн 

кашни хусканăвне сăнаса ларакан асламăшĕпе инкĕшĕ тепĕр самантрах 

Виталий куçĕсем вут пек çуталса илнине, унтан пичĕ пĕр шуралса, пĕр 

хĕрелсе кайнине курчĕç. Пĕри те тӳрех чĕнмерĕ. 

– Ма шăпăртах пултăн? – чи малтан сăмах хушрĕ асламăшĕ. – Çук-

им нимĕн те? 

– Пур... 

– Çырнă-и? 

– Аха, пăх-ха эс те, инки... 

– Ĕ-мĕ-р-л-ĕ-х-е, – тăсса вуларĕ инкĕшĕ, – ай-уй, числосем те пур-

няк... Июнĕн çирĕм çиччĕмĕшĕ, пин те тăхăр çĕр вăтăр улттăмĕш çул... 

– Аçунах-иç апла... 

– Иккеленмелли пĕтрĕ ĕнтĕ – аттенех... 

Пĕчĕк çĕрĕ каллех алăран алла куçа пуçларĕ. Кашниех ăна çĕнĕрен 

сăнаса пăхрĕ. Асламăшĕн куçĕ умне ывăлĕпе чипер кинĕ тухса тăчĕç, 

инкĕшĕ вара вăрçăра вилнĕ хăйĕн упăшкине, Виталий пиччĕшне, аса 

илчĕ... Вăрçăччен çак çĕрре Виталий амăшĕ хĕпĕртӳллĕн тăхăнса çӳренĕ, 

унтан ашшĕ ăна кăкăрĕ çумĕнче упранă... 

Ирчченех çывăраймарĕç вĕсем. Ашшĕн вăрçă çулĕсенче мĕн-мĕн 

тӳссе ирттерме тивни çинчен темĕн тĕрлĕ те шухăшласа пăхрĕç. 

Юлашкинчен асламăшĕ çапла каларĕ: 

– Аçу çинчен мĕн те пулин илтес шанчăк та пĕтнĕччĕ, акă çĕррине 

те тытса пăхрăмăр. Телей пулсан Вери йăмăку çинчен те мĕн те пулин 

пĕлĕпĕр-и, тен? 

– Ах, шанчăкĕ сахал-çке, – терĕ инкĕшĕ. 

– Çичĕ уйăх хам юратса сиктертĕм, ах, халь тĕл пулса калаçас тăк... 

– терĕ асламăшĕ хаш сывласа. 

– Курăпăр-ха, эсĕ сывлăхна çеç упрама тăрăш, – ăшшăн сĕнчĕ 

Виталий карчăкăн шăнăрлă аллине ачашласа. – Атте çинчен те нумайрах 

пĕлĕпĕр ак, тен, йăмăк та тупăнĕ. 

– Тем пекехчĕ, мăнукăм, тем пекехчĕ... 

4 

«Вăрçă пĕтнĕ-пĕтменех дельфинсене сăнаса тĕпчеме тытăнатăп, 

кирлĕ пулсан пĕр-пĕр аслă шкула вĕренме кĕретĕп, анчах çак тĕлĕнмелле 

чĕр чунсен вăрттăнлăхне пĕлетĕпех...» 

Çапла çырнăччĕ ашшĕ Вакăша янă пĕртен-пĕр çырăвĕнче. Ывăлĕ 

ашшĕн дневникĕсенче те дельфинсем çинчен çырса пынисене тупса 

вуланăччĕ. Ун ĕмĕтне Виталий халĕ пурнăçларĕ ĕнтĕ. Университетра вăл 

чи малтан «Дельфинсен вăрттăнлăхĕ» кĕнеке авторĕ, биологи наукисен 

докторĕ Кайненберг патĕнче вĕренчĕ, каярахпа ăна дельфинсен 

морфологи институчĕн директорĕ Сарпович хăй патне чĕнсе илчĕ. 

Сарпович çав вăхăтра шăпах Америка ученăйĕн Джон Хиллăн «Этем тата 

дельфин» ятлă кĕнекине куçарнăччĕ. Виталий дельфинсем çинчен хамăр 

çĕршывра тата чикĕ леш енче тухса тăракан наука журналĕсенче мĕн 

çырнине пĕр сиктермесĕр вуласа пыма тăрăшрĕ. Çурçĕрти пăрлă океан 

çывăхĕнчи тата Инçет Хĕвел тухăçĕнчи тинĕссенче пурăнакан 

дельфинсене сăнаса хăех экспедицисем туса ирттерчĕ, акă юлашкинчен 

Миме тĕпчев институчĕ сĕннипе Хура тинĕс дельфинĕсем патне куçса 

килчĕ. Ун чухнех наука çыннисем дельфинсен пуç мими питех те кăткăс 

тата вăл этемĕнни евĕрлĕрех иккенне асăрханăччĕ. Дельфин çулталăкра 

пĕрре çăвăрлать, амăшĕ çурисене ӳссе çитсен те ыттисенчен лайăхах 

уйăрса илет, вĕсем шывра яланах пĕрле çӳреме юратаççĕ. Ушкăнăн-

ушкăнăн çӳрекен дельфинсем пурте пĕр çемьене кĕреççĕ-мĕн, пĕр-

пĕринпе вĕсене тăванлăх туйăмĕ пĕрлештерсе тăрать. Çемье хуçи вара 

дельфинсен ашшĕ мар, амăшĕ иккен. 

Дельфинсем этем чĕлхине те вĕренме пултараççĕ-мĕн, анчах ку вăл 

питех те йывăр тата вăраха каякан ĕç пулнине Виталий Синичкин тӳрех 

ăнланчĕ. Çавăнпа вăл урăх çул суйласа илчĕ – дельфинсем калаçнине 

тĕпчеме, вĕсен калаçу системине ăнланма шут тытрĕ. Хăш-пĕр ученăйсем 

халь çеç аталанма пуçланă биофилологин пуласлăхĕ пирки вăл часах 

путланса ларма тивĕç теме пăхрĕç. Анчах çамрăк биофилолог хăй тĕрĕс 

çул çине тухнине чунĕпе туйса тăчĕ, çавăнпа ăна пирвайхи ăнăçсăрлăхсем 

шиклентерес вырăнне тата тăрăшарах та нумайрах ĕçлеме хистерĕç. 

Ассистентсене те вăл дельфинсемпе пĕр чĕлхе тупассине çирĕп ĕненекен, 

биофилологи наукине чĕререн парăннă çамрăксене суйласа илчĕ, 

теприсем кăшт куларах пăхнине юриех асăрхаманçи пулчĕ, хăйĕн 

ушкăнне Синичкин икĕ хастар инженер-конструктора та явăçтарчĕ. 

Хăйне евĕрлĕ урăх çул суйласа илесси Синичкинăн çакăнтан 

пуçланчĕ. Пĕррехинче Хура тинĕсри пансионат площадкинче пĕр 

дельфинне ăнсăртран тем пулчĕ. Вăл чипер выртнă çĕртех сасартăк питĕ 

йывăррăн сывла пуçларĕ. Унăн ӳпки этемĕнни пек çăварпа çыхăнман, 

çăварлăхпа çыхăннă. Çăварлăх тесе ученăйсем дельфин пуçĕ çинчи 

шăтăка калаççĕ. Акă пĕр кĕтмен çĕртен тинĕс чĕр чунĕн çăварлăхĕ пĕрре 

уçăлса сарăлма, тепре пĕчĕкленсе пухăнма тытăнчĕ. Дельфин çăварлăхĕн 

хупăлчи те çук, ăна нимĕн те хӳтĕлемест. Çăварлăха шыв кăштах кĕни 

дельфиншăн хăрушă мар, мĕншĕн тесен вăл ăна çавăнтах каялла 

пĕрĕхтерсе кăларать. Шыв нумайрах пулсан вара унăн пĕтĕм ӳпкине 

тултарса лартма пултарать, ун пек чух вăл этем евĕрлех чыхăнса каять. 

Дельфин чирлĕ çын пекех йывăррăн сывласа выртрĕ. 

– Мĕн тăвăпăр? – çамрăк ученăй куçĕнчен хумханса пăхрĕ Рена 

Хорькова врач лаборантка. 

Виталий дельфина çурăмĕнчен хыпашласа пăхрĕ – тирĕ унăн яп-яка, 

кĕлетке температури вăтăр çичĕ градусран иртет пулин те, алла тиртен сивĕ 

çапать. Çурăмĕ унăн хуп-хура тĕслĕ, хырăмĕ вара юр пекех шурă. Кăшт çеç 

уçăлнă çăварĕнчен пĕр пек пĕчĕкрех шăлсем курăнаççĕ. Умне пĕшкĕннĕ 

Синичкина асăрхасан дельфин куçĕсене мăчлаттарса хупрĕ те ученăйран 

пулăшу ыйтнăн тата уççăнрах та вăрăммăн хашлатса илчĕ. 

Синичкин дельфин епле асапланнине урăх чăтса лараймарĕ, ура 

çине тăчĕ те лаборантка еннелле çаврăнчĕ: 

– Халех тинĕсе ярса пăхатпăр, – терĕ вăл дельфин шывра часах 

чиртен сываласса шанса. Хăй çавăнтах йăпăр-япăр хывăнчĕ те дельфина 

çуначĕсенчен питĕ асăрханса тытрĕ. 

Дельфинпа пĕрле шыва Виталий те кĕчĕ. Хавшанăскере ун чух 

вилĕмрен çăлса хăварма (касса пăхсан вăл сарамакпа чирлени паллă 

пулчĕ) май килмерĕ пулин те ученăй унпа тăварлă тинĕс шывне чăмсан 

мĕн курнине нихçан та манмĕ. Путакан дельфина ыттисем самантрах 

темиçен пырса сĕртĕнчĕç те ăна каллех шывран кăларса çĕклесе тăчĕç. 

Пĕри мăн ушкăнтан уйăрăлса Синичкин патнех ишсе пынăччĕ, анчах 

ученăй умĕнче чарăнса та тăраймарĕ, чирлĕ дельфин çăварлăхĕнчен чуна 

ыраттармаллах хăйăлтатса тухакан сасса илтсен çавăнтах каялла ыткăнчĕ. 

Дельфинсем, этем пекех, сывлăшсăр пурăнаймаççĕ. Çавăнпа вĕсем 

вăхăтран вăхăта шывран пуçне кăлараççĕ те ӳпкисене таса сывлăшпа 

тултараççĕ, унтан татах шалалла чăмаççĕ. Çав хушăра вĕсем пĕр-пĕринпе 

питĕ хăвăрт калаçаççĕ. Чирлĕ дельфин вăйсăрланса çитнипе юлташĕсем 

пулăшнине пăхмасăрах тинĕс тĕпнелле путса анса кайсан шыври сасăсем 

татах нумайланчĕç. Пĕрисем çинçен ӳхĕреççĕ, теприсем – хулăнраххăн, 

виççĕмĕшĕсен сасси вара шăхăрнине аса илтерет. Хурлăхлăн, çав 

хушăрах çепĕççĕн илтĕннĕ пек туйăнчĕç вĕсем биофилолога... Вилнĕ 

тусĕшĕн хуйхăрса пĕр-пĕринпе калаçакан дельфинсем хушшинче 

Виталий хăйне таçти урăх планетăна килсе лекнĕ пек туйрĕ... 

Шăп çавăн чухне çамрăк ученăй дельфинсен пуç миминчи ăслăх 

центрĕсем çинчен нумай шухăшларĕ. Вара биофилолог пуçĕнче çĕнĕ 

шухăш çиçĕм пек ялтлатса иртрĕ... Темиçе кун хушши канăç памарĕ вăл 

Синичкина, амаланса, вăйланса пырса юлашкинчен çамрăк ученăя 

асамлă вăй пекех тыткăнласа хучĕ. 

Чирлĕ дельфинпа шыва кĕнĕ хыççăн тăваттăмĕш кунне Синичкин 

пур ассистентсене те хăй патне чĕнтерчĕ. Унăн çĕнĕ шухăшне пурте 

ырласа йышăнчĕç... 

Канашлу хыççăн биофилолог Мускава икĕ телеграмма çаптарчĕ. 

Тепĕр эрнерен вара Синичкин ушкăнне икĕ инженер-конструктор 

хушăнчĕ. 

Çакăн хыççăн çамрăк ученăйсем, çĕнĕ идейăпа хавхаланса 

кайнăскерсем, Виталий Синичкин ертсе пынипе дельфинсен чĕлхине 

нихăçанхинчен те тĕплĕнрех тĕпчеме пуçларĕç. Çынсемпе çак ăслă чĕр 

чунсем пĕр-пĕринпе çăмăллăнах калаçма пултарччăр тесе дельфин 

чĕлхинчен этем чĕлхине куçаракан биофот текен çав тери кăткăс аппарат 

тума тытăнчĕç. Ăна пĕрремеш хут ĕçлеттерсе пăхнипе Хура тинĕс 

хĕрринче пансионат биофилологи наукин çĕнĕ страницине уçрĕ. 

Аппарата каçхинех пур енчен те хатĕрлесе çитернĕ пулин те ученăйсем 

ăна тепĕр кун ирхине тин ĕçе ярса пăхас терĕç. 

Акă кĕтнĕ ир. Уçă сывлăш биофота вырнаçтарнă пĕчĕкрех шурă 

çурт кантăкĕ умĕнчи акаци çулçисене кăшт çеç варкăштарать. Çывăхри 

ту хушăкĕнче тинĕселле тухма хăяймасăр çăра тĕтре купаланса тăрать, 

Çуртран тулалла кăларнă пралуксене тинĕс еннелле лартса кайнă лутра 

юпасенчен çакса янă. Вĕсен вĕçĕсене тинĕс шывне путарса хунă çĕнĕ 

йышши репродукторсемпе çыхăнтарнă. Шурă çуртри микрофон умĕнче 

калаçакан ученăй сăмахĕсем биофотăн кăткăс механизмĕсемпе ăслăлăх 

приборĕсен тыткăнне лексе улшăнаççĕ те шыври репродуктортан 

дельфинсем калаçнă евĕр янраса тухаççĕ. Шыври дельфинсем çинçе те 

мăн саспа шăхăрса калаçни вара репродуктор карланкине лексе 

пралуксем тăрăх биофот патне вĕçсе çитет, халиччен çĕр чăмăрĕ çинче 

никам ăнланма пултарайман ультрасасăллă сăмахсем шалти 

репродуктортан чип-чиперех этем пупленĕ евĕр илтĕнеççĕ... 

Анчах çав ир пансионат сотрудникĕсем çакна çирĕплетсех 

калайман-ха. Вĕсем Синичкин тавра пухăнса интереслĕ калаçу 

пуçланасса хумханса кĕтрĕç. 

Акă Рена Хорькова врач лаборантка, тинĕс хĕрринче ятарласа 

дежурствăра тăраканскер, шурă çурта чупса хăпарчĕ. 

– Дельфинсем вăранчĕç, халь гимнастика тăваççĕ, – пĕлтерчĕ вăл. 

Шыври чĕр чунсем ир-ирех пĕр-пĕринпе кĕрешме пуçланине, 

шывра выляса ишнине ученăйсем гимнастика тенĕччĕ. 

– Апла тăк, пуçлатпăр, биофота ток парăр-ха, – терĕ Синичкин. 

Çак ăслă аппарата тăвакансенчен пĕри – Сафонов инженер – ток 

регуляторĕн рычагне аялалла пусса куçарнă хыççăн биофотăн кантăклă 

енĕнче вĕçĕмсĕр ылмашăнса тăракан çĕршер çутă пайăрка курăнса кайрĕ. 

Виталий шыв хĕррине аннă Рена Хорьковăна биофот калаçăвне 

итлекен дельфинсем шывра хăйсене хăйсем епле тыткалани çинчен 

пĕлтерсех тăма хушрĕ. 

– Сывлăх сунатпăр сире, тинĕсри пирĕн туссем! – терĕ хумханнă 

сасăпа Синичкин. 

Шурă çуртра шăп. Мĕн тейĕç-ши хирĕç дельфинсем? Этем пуçласа 

вĕсен чĕлхипе калаçнине ăнланĕç-ши вĕсем? Дельфинсемпе чăн-чăн 

çыхăну тытма пулăшĕ-ши çынсене çак ăслă аппарат? 

– Кам унашкал мăкăртатать – килтĕр-ха вăл ман паталла... 

Ку сасă репродуктортан аран-аран хăрăлтатса тухрĕ пулин те, 

çуртра çавăнтах пĕр харăс хаваслăн ур-р-ра! кăшкăрни янăраса кайрĕ. 

Биофот дельфинла калаçма пултарать иккен! 

– Чимĕр-ха, – терĕ Синичкин юлташĕсем пĕр-пĕрин аллисене 

тыта-тыта чăмăртанине савăнса пăхса, – биофотăн сасă улăштаракан 

пайне кăштах кăна хытарма тивет. 

Сафонов инженер биофилолог шухăшне сăмахсăрах ăнланчĕ, 

аппарата ток яма чарса регулятор рычагне паçăрхи вырăна лартрĕ те 

çӳлти хупăлчине уçрĕ... 

– Рена, шывра улшăну курăнмасть-и? – ыйтрĕ Синичкин тинĕс 

хĕрринчи дежурствăри врачран. 

– Хальлĕхе çук-ха, – терĕ лешĕ. 

– Шыва тепĕр хут сигналсем яратпăр, лайăхрах асăрха эппин. 

– Схемăна кăштах улăштартăм, – пĕлтерчĕ çийĕнчех инженер. 

Синичкин каллех микрофон умне вырнаçса ларчĕ. 

– Сывлăх сунатпăр сире, пирĕн тинĕсри туссем! Çакăн хыççăн 

пĕтĕм тинĕс самантлăха шăпланнăн туйăнчĕ. Унтан репродуктортан 

асар-писер шăв-шав илтĕнме тытăнчĕ. Биофот дельфинсем çухăрашса 

калаçнине аран-аран çеç этем чĕлхине куçарса пыма ĕлкĕрчĕ пулас. 

– Кам апла калаçать? 

– Эй, хăшĕ паçăр унашкал мăкăртатрĕ? 

– Килĕр-ха кунтарах – çак муклашка кăлармарĕ-и вăл сасса? 

– Кам апла калаçать тетĕп? 

Хулăн, çинçе сасăсем. Лăпкăн ыйтакансем, пăлханса 

кăшкăракансем, тĕлĕнсе çуйăхакансем... 

– Виталий Сергеевич, дельфинсем пурте шыври репродуктор 

тавра пухăнчĕç! – тесе пĕлтерчĕ Рена Хорькова. – Темиçен пуçĕсене 

шывран кăларса шурă çурт еннелле пăхаççĕ, – терĕ вăл тепĕр вăхăтран. 

– Гермес шывра лăпкăн тăма та пĕлмест, – хушса хучĕ врач кăшт 

каярахпа. – Куçĕсене чарса янă хăй! 

– Туссем, – терĕ малалла Синичкин хăй хытă хумханнине сассинче 

палăртас мар тесе тăрăшса, – эсир халĕ ученăй сассине илтетĕр. Мана 

Синичкин тесе чĕнеççĕ. Эпир çак хушăра сирĕн чĕлхене вĕренсе 

çитрĕмĕр, эсир калаçнине этем чĕлхине куçаракан биофот текен аппарат 

турăмăр. Эсир сăмах хушасса кĕтетпĕр халь... 

Дельфинсем каллех шавласа кайрĕç. 

– Леш, ту çинчи çуртра пурăнаканни! – терĕ çинçе сасă. 

– Гермес, хирĕç эс чĕн! 

Ученăйсем пĕр-пĕрин çине пăхса илчĕç. Ватăрах дельфинне 

çынсем Гермес тесе чĕннине вĕсем те пĕлеççĕ-мĕн. Çынсем çав дельфин 

ыттисенчен чи аслăраххи те ăслăраххи тесе шутлани те тĕрĕсех пулас. 

– Тип çĕр çыннисене илтетпĕр эпир, – терĕ Гермесăн хулăн сасси. 

– Анчах эсир ăнланма йывăр сăмахсемпе калаçатăр... 

Çур сехете яхăнах пычĕ çак тĕлĕнмелле калаçу. Унтан вĕсем 

аппарата ток яма чарчĕç те пурте çуртран тулалла вирхĕнсе тухрĕç, 

тинĕс хĕрне чупса анчĕç. Пĕрисем хăйăр çине ларса салтăнма пуçларĕç, 

теприсем çĕнтерӳ савăнăçне ниçта шăнăçтараймасăр хăйсене кĕтсе çыран 

патнех ишсе пынă йăлтăркка дельфинсем хушшине сикрĕç. 

Тепĕр эрнерен Синичкин биофилологпа Сафонов инженер-

конструктор биофот дельфинсемпе мĕн калаçнине çырса пынă магнитофон 

пленкин тĕркине чăматана майласа чикрĕç те Мускава тухса кайрĕç. 

Мускавра Наукăсен академийĕн чĕлхе уйрăмĕн ларăвĕ пулса 

иртрĕ. Тĕп хуларан Хура тинĕс хĕрринчи пансионата Синичкинпа пĕрле 

ватăрах академик вĕçсе килчĕ. Вăл дельфинсем ăçта тата епле пурăннине 

курса çӳрерĕ, врач лаборанткăпа тата инженер-конструкторпа тавлашма 

пуçличченех сăмахларĕ, юлашкинчен Гермеспа калаçса пăхрĕ. Каçалапа 

вара çамрăк ученăй аллине хĕрӳллĕн тытса чăмăртарĕ.  

– Коллега, – терĕ вăл, – Кайненбергпа Сарпович вĕренекенĕ 

биофилологире чаплă çитĕнӳ тунăшăн савăнатăп эпĕ. Дельфинсене этем 

чĕлхине хăвăртрах вĕрентме пулать тесе хам йăнăш тунине те 

йышăнтăм. Малашне те наукăра ăнăçлăх сунатăп сире. 

Виталипе пĕрле ирхи шуçăмла тытнă пулă яшкине пĕçерсе çинĕ 

хыççăн академик каллех Мускава таврăнчĕ. Нумаях та вăхăт иртмерĕ – 

совет корресподенчĕсемпе ют çĕршывсен журналисчĕсем валли пресс- 

конференци ирттерме Синичкина татах тĕп хулана чĕнсе илчĕç. 

Вакăшран Хура тинĕс хĕррине таврăннă чух çул çинче çакна 

пĕтĕмпех çĕнĕрен аса илчĕ Виталий. Тăван ялĕнче эрне ытла пурăннă 

хыççăн вăл ашшĕн шăпипе хăйĕн дельфинĕсемсĕр пуçне урăх нимĕн 

çинчен те шухăшлама пултараймарĕ. Вăрçă вăхăтĕнче ют станцире 

çухалса юлнă йăмăкĕ те биофилолог асĕнчен тухмарĕ. Мĕн пĕчĕкренпе 

чуна пăшăрхантарса тăнă сăлтав Виталий чĕрине çĕнĕрен ыраттарса ячĕ... 

1972. 

Изĕдлĕ хйшеа вйлав 

1. М. Сунталăн «Мăнту вăрттăнлăхĕ» кĕнекине Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0000500.pdf 

2. Розин Ярандайăн «Йĕрсем çухалмаççĕ», М. Сунталăн «Алтăр 

çăлтăр шерпечĕ» хайлавĕсене Интернет уçлăхĕнче çак веб-адреспа 

вулама пулать: http://elbib.nbchr.ru/lib_files/0/kchl_0_0000498.pdf 

3. Н. Максимовăн «Пĕррехинче XXIV ĕмĕрте…» кĕнекине 

Интернет уçлăхĕнче çак веб-адреспа вулама пулать: http://elbib.nbchr.ru/ 

lib_files/0/kchl_0_0000427.pdf 

4. Г. Красновăн «Тинĕсре тупнă çĕрĕ» повеçĕн тулли вариантне 

Интернет уçлăхĕнче çак веб-адреспа вулама пулать: https://chuvash.org/ 

lib/haylav/4787.html 

5. Г. Красновăн «Çăлтăр çинчен аннă чăвашсем» романне 

Интернет уçлăхĕнче çак веб-адреспа вулама пулать: http://elbib.nbchr.ru/ 

lib_files/0/kchl_0_0000265.pdf 

Ĕçсеепе ыйийсее 

 Вуланине сÿтсе яватпăр 

1. Литература вĕрентĕвĕнче фантастика жанрне мĕнле ăнлантараççĕ? Унăн тĕсĕсене 

палăртăр.  

2. Чăваш литературинчи фантастикăлла хайлавсен авторĕсем шутĕнче камсене 

асăнма пулать?   

3. Георгий Краснов çыравçăн фантастика жанрĕпе çырнă хайлавĕсене мĕнле пулăм 

пĕрлештерсе тăрать? 

4. Михаил Сунталăн фантастика жанрĕн аталану çулĕнчи тÿпине уçса парăр, 

тĕслĕхсемпе çирĕплетĕр.  

5. В. Степанов прозаикăн жанрпа стиль нумай енлĕхне мĕнле хайлавсемпе 

çирĕплетме пулать?    

 Пултарулăх ĕçне тăватпăр 

Чăваш халăх мифологийĕнчи Улăп пирки калакан пĕр-пĕр халапа никĕсе хурса 

фантастикăлла калав (фэнтези) çырăр.  

 Проект  

Чăваш литературинче фантастикăлла проза çуралса аталанни (Георгий Ефремов, 

Георгий Краснов, Михаил Сунтал (Сарри Мишши)) (ушкăнла тĕпчев). 

 Литература хайлавĕн чĕлхи  

Георгий Красновăн «Тинĕсре тупнă çĕрĕ» повеçĕнчи пурнăçра çук пулăмсемпе 

япаласене пĕлтерекен сăмахсене тупса палăртăр, вĕсен пĕлтерĕшне тата сăмах 

пулăвне ăнлантарăр. 

ПОЭЗИРИ СТИЛЬПЕ ФОРМА ТĔЛĔШĔНЧИ 

ИЛЕМЛĔХ ШЫРАВĔСЕМ 

Ăслăлăх анинчен 

«Çак çулсенче кашни тĕп юхăм хăйĕн çитĕнĕвĕсене тума пултарчĕ. 

Халăх сăмахлăхне, унăн поэтикипе стильне мала лартакан сăвăçсем 

аваллăха тарăнрах кĕрсе кайма, халăхăмăрăн тымарĕсене шыраса тупса 

вĕсен иксĕлми сĕткенĕпе тăван поэзие тĕреклетрĕç, хăйсен сăн-сăпатне 

упраса хăварма пултарчĕç. Классикăллă-интеллектуаллă юхăм 

çитĕнĕвĕсем те курăмлă. Чи малтан кунта сăвăлла роман жанр 

тухăçлăхне ĕнентерсе панине (Ю. Айташăш «Атнер» хайлавĕ) аса 

илмелле. Ирĕклĕхе мала лартакан поэзире те çитĕнÿсем сахал мар. Кунта 

эпĕ М. Карягина эксперименчĕсене кăна асăнса хăварасшăн. Тен, 

вĕсенчен хăшĕ-хăшĕ вĕр çĕнех те мар пулĕ, çапах та хĕр сăвăçăн чылай 

шыравĕ ăнăçлă пулса тухать («Кĕмĕл тумлă çар» трагеди йышшисем)» 

(В.Г. Родионов, филологи ăслăлăхĕсен докторĕ). 

Лииезаийза пĕлĕвĕн ыйиăвĕсее 

Чăн поэзи вăл яланах чун юрри, ыратăвĕ, унăн ĕнĕрлевĕ. Поэзи 

хайлавĕ сăвăç чĕринче туптанать, унтан хут çине ÿкерĕнет, кайран вара 

нумай-нумай чĕрене хăй юррипе, ыратăвĕпе пурăнтарать. Тен çавăнпах 

пулĕ этеме сăвă-юрă сывлăш пекех питĕ кирлĕ тата хаклă. XX-мĕш 

ĕмĕрĕн иккĕмĕш çурринчи чăваш литературинче поэзи тĕнчи хăйĕн 

нумай енлĕхĕпе уçăлса кайнă тесен пачах та йăнăш пулмасть. Тĕрлĕ 

темăпа, лирика стилĕпе, сăнарсемпе тата пултарулă сăвăçсемпе палăрса 

тăрать вăл.  

Çапла, акă, пултарулă авторсен шутĕнче Анатолий Смолин 

(Смолин Анатолий Семенович, 1957-2012) сăвăç тата куçаруçă уйрăм 

вырăн йышăнать. Пултарулăхне кура хисепне те тивĕçнĕ вăл – нумай 

сумлă литература премисен лауреачĕ пулса тăнă: Çеçпĕл Мишши ячĕллĕ 

Чăваш комсомолĕн премийĕ (1993), Геннадий Айхи (1994) тата Мархфа 

Трубина (1997) ячĕллĕ премисем, Ф. Карим премийĕ (1999), Çемен 

Элкер (2001) тата Митта Ваçлей (2013) ячĕллĕ премисем.  

А. Смолин сăввисене ăш кăмăллăхпа чăнлăх, ирĕксĕрлеменлĕхпе 

тÿррĕн калани уйăрса тăрать. Çавăн пекех вĕсем тарӑн шухӑшлӑ, витӗмлӗ 

те сӑнарлӑ тата ансат – çӑмӑл вуланаççĕ, асра юлаççĕ. Çак сăлтава пулах 

ĕнтĕ унӑн сӑввисемпе нумай композиторсем (Ф. Лукин, П. Федоров, Ю. 

Кулаков, Г. Маркиянов, Н. Заводскова) нумай илемлĕ юрӑсем кĕвĕленĕ.  

Сăмахсăрах, унăн пултарулӑхӗ нумай енлӗ. Вӑл публицист та, 

куҫаруҫӑ та, прозӑллӑ хайлавсен авторе те. Анчах та чи малтан вӑл – 

хĕрÿ чĕреллĕ сăвăç. Хăй сӑввисене вăл чӑвашла та, вырӑсла та ҫырнă. 

Сăвăçăн илемлĕ тĕнчи çине П. Хусанкай тата С. Есенин пултарулăхĕ 

курăмлă витĕм кÿнĕ. С. Есенин евӗрлӗрех курӑнас тесе вăл малтанхи 

тапхарта хӑйне «А. Сенин» хушма ят та илнĕ. Ҫапах та пĕрремĕш 

вӗрентекен вырӑнне сăвăçшăн юратнӑ асламӑшĕ – Христина 

Демьяновнӑна – пулнă. Шапах унӑн ӑса вӗрентнисем, сӗтеклӗ те сӑнарлӑ 

чӗлхи ҫыравҫӑ пултарулӑхӗнче пайтах ӳкерӗнĕ ĕнтĕ.  

«Сывлӑха укҫалла илеймӗн,  

Чӑнахах та, вӑл пысӑк телей-мӗн.  

Эх, упрасчӗ ӑна илемлӗн,  

Унсӑр ырлӑх тӗлне пӗлеймӗн».  

Асаннеҫӗм ҫапла калатчӗ,  

Ун чухне эп ӑна тӑнламастӑм.  

Пулнӑ мар-и каппайчӑк каччӑ,  

Сывӑ чух чир мӗнне чухламастӑн, – çапла çырать вăл 

хăйĕн пĕр ятсăр сăввинче.   

А. Смолин чăваш литературинче çавăн пекех пултаруллă куçаруçă 

пек паллă. Вăл чăваш сăвăçисене (М. Çеçпĕл, М.Федоров, К. Иванов, Я. 

Ухсай, П. Хусанкай, П. Афанасьев, Ю. Айташ) вырăсла, вырăс авторĕсене 

(А. Пушкин, С. Есенин, И. Елисеев) чăвашла куçарнă. Сăвăçăн пичетленсе 

тухнă кĕнекисем шутĕнче «Çаврăм» (1991), «Кĕтрет кĕтесĕ» (1994), 

«Çӳретпĕр Çеçпĕл çулĕпе» (1999), «Первый раз в первый класс», «Правда 

о Нине Правдиной», «Сын Чудикас» (2000) кăларăмсене палăртмалла. 

Михаил Сениэль (Егоров Михаил Павлович, 1940-2014) сăвăç 

литературăна 1950-мĕш çулсенче килнĕ. Малтанхи тапхăртанах вăл 

поэзинче хăйĕн чун хусканăвĕсене сăнарланипе палăрнă. Сăвăç лирикăра 

хăй тăрăмĕн тата тавралăхăн чи пĕчĕк хусканăвĕсене кăтартма тăрăшать. 

Хăй умĕнче тăракан кăмăл-сипет ыйтăвĕсене, сипетлĕх суйлавне вăл 

халăхăн çирĕпленнĕ хаклăхĕ урлă татса парать. Сăвăç пултарулăхĕнче 

çул туйăмĕ, историллĕ астăвăм шанчăклă çул ертÿçи пулса тăрать.    

М. Сениэль ачасем валли те, аслисем валли те çырнă. Вĕсен 

хушшинче «Малтанхи юр» (1969), «Каçĕ сенкер, уйăхĕ çутă…» (1971), 

«Çутă шыв хĕрринче» (1976), «Удача» (1978), «Таса çутă» (2005) ятлă 

кĕнекесене, пĕтĕмĕшле 10 ытла сăвăсен пуххи пичетленнине  асăнмалла. 

Сăвăçăн пĕрремĕш хайлавĕсем 1956-мĕш çулта Хусанта тухса тăракан 

«Хĕрлĕ ялав» хаçатра пичетленсе тухнă. А. Хусанкай тĕпчевçĕ палăртнă 

тăрăх, сăвăç хайлавĕсенчи тĕп сăнар атте-анне килĕ, аннен пил сăмахĕсем, 

ыраш акнă пусă – чĕре ăшшипе ăшăннă тата чуна çывăх сăнарсем пулса 

тăнă. Тăван ене юратнине палăртма М. Сениэль ансат та йăлăхтарман 

сăмахсемпе усă курать. Тăван ен сăнарне те тĕрлĕ паллă урлă калăплать 

вăл. Çак паллăсем хушшинче – чĕкеçсем чĕвĕлтетни те, çуркуннехи 

çĕмĕртĕн шурă «кăпăкĕ» те, сенкерлĕхпе тĕтĕмленекен инçет те.  

Сăвăçăн лирики малтанхи тапхăрта романтикăллă туртăмпа 

сывлать, анчах питĕ хăвăрт вăл тăван поэзин çăлкуçне ăнкарса илет 

(«Малтанхи юр», «Шкул вальсĕ», «Каçĕ сенкер, уйăхĕ çутă», «Ан 

пăшăрхан, эс, анне», «Савăнăç куççулĕ»). Шăпах халăх юррине-çке мăн 

асаттесем пире валли хăварнă кăмăл-сипет кодексĕ теме юрать. М. 

Сениэль хăй те, унăн лирика сăнарĕсем те тăван халăх тымарĕ патне 

туртăнаççĕ. Сăвăç авалах пулса иртнĕ ĕç-пуçа чĕртсе тăратма, чăвашăн 

вăрăм историллĕ çулне тепĕр хут курма ăнтăлать. Çак ĕçре ăна баллада 

жанрĕ аван пулăшать («Саврăш-паттăр», «Атăл-паттăр», «Питтапайпа 

Аспарух», «Çилçунат»). М. Сениэль халăх асĕнче сыхланса юлнă 

халапсене каласа панипе çеç лăпланмасть, вăл паянхи чăвашсен типĕ 

пушхир, сиккипе юхакан шывсем урлă каçса Атăл тăрăхне çитсе тымар 

янă мăн аслашшĕсен хăватлă та çирĕп кăмăлне ăнланма тăрăшать.    

Сăвăçăн философиллĕ лирикинче вара ытларах тунсăхпа пĕчченлĕх 

кĕвви янăрать («Ĕнтĕ анăç арки ансăрланчĕ...», «Пусараймĕ ăша лăпкă 

канăç...»). Лирика сăнарĕ пулăмлăхăн кашни самантне хăй чунне 

сăрхăнтарать. Çапла унăн чĕрине çĕр çине ÿкекен сарă çулçăн самантлăх 

вĕçевĕ те ыраттарать. Анчах вăл çутçанталăк саккунĕсене йăвашшăн 

йышăнать: такам çуралать, такам вилет, кайран вара каллех тахăшĕ 

çуралать. Тăлăх çулçă (кĕркунне çулçă тăкăннă вăхăт) сăнарĕ М. Сениэль 

чĕрине питех те çывăх. Çакна, сăмахран, 1978-мĕш çулта çырнă «Çулçă 

çумăрĕ» поэмăра лайăх сăнама пулать.   

Чăваш халăх сăвăçи Раиса Сарпи (Бородкина Раиса Васильевна, 

1951) пултаруллă сăвăç, прозаик, драматург тата куçаруçă пек паллă. Вăл 

чăвашла тата вырăсла çырать, тĕрлĕ халăх çыравçисен хайлавĕсене 

чăвашла куçарать. Р. Сарпи гражданла тата лирикăлла сăвăсен, 300 ытла 

юрă сăмахĕсен, 10 пьеса тата 40 ытла кĕнеке авторĕ. Унăн пьесисене 

Чăваш патшалăх пукане театрĕнче, К.В. Иванов ячĕллĕ Чăваш патшалăх 

академи драма театрĕнче тата халăх театрĕсенче лартаççĕ. Тĕп кĕнекисем 

хушшинче «Розы в росе» (1977), «Кăвак хуппи» (1979), «Хĕреслĕ çиçĕм» 

(1983), «Выходи на улицу» (1989), «Çăлтăр çумăрĕ» (1992), «Остров 

моего спасения» (1993), «Верую» (1997), «Чувашия любимая моя» (2006), 

«Жажда любви» (2013), «Пукане», «Тавах сире, атте-анне», «Çаврăнуллă 

юрату», «Çăлтăрлă ĕмĕт» кăларăмсене палăртмалла.  

«Манӑн пултарулӑхӑн пучахӗ чӑваш культурин анлӑ уйӗнче 

ҫитӗннӗ» - çапла хаклать хăй пултарулăхне Раиса Сарпи сăвăç. Чăваш 

халăхне, чăваш сăмахне, Чăваш енне чун-чĕререн юратнине, унпа 

мухтаннине Сарпи пĕтĕм пултарулăхĕпе çирĕплетет.  

…Тăван çĕршывăм, Чăвашстан,  

Чунпа та чӗремпе – эп сан. 

Тӑван ҫӗршыв, эп сан хӗр, 

Сана саватӑп эп хӗр. 

Шанатӑп: 

Манӑн юрату 

Хӗвтесӗр мар. 

Сан ҫунату 

Мана ҫӗкленӗ тӳпене, 

Хӑват эс патӑн чӗрене. 

Тӑван ҫӗршыв – эс ман чунра! 

Тӑван ҫӗршыв – эс ман юнра! 

Тӑван ҫӗршыв – эс умӑмра! 

Тӑван ҫӗршыв – эс юррӑмра! 

Юрлатӑп эп сан ятупа. 

Сан ятупа тӑвап тупа. 

Сан ятупа пур халӑхра 

Тупатӑп тус эп. 

Туслӑхра 

Сутмастӑп. 

Эпӗ - сан хӗр. 

Чӑваш! 

Манра сан вут чӗр!   

 

 

Р. Сарпи пултарулăхĕн иккĕмĕш вăйлă турачĕ вăл – юрату лирики. 

Çакнашкал сăвăсенче юрату туйăмĕпе асапланакан, хĕрÿлĕхпе çунакан, 

юратнă çыннине ÿкĕтлекен, «хĕвел пурнăçĕн» (юратун) пĕтĕм 

тĕттĕмленĕвĕпе хыпса илĕвне чăтса ирттерекен хĕр сăнарĕ çуралать. 

Сăвăсенче автор уççăн, чунăн чи вăрттăн кĕтесĕсене çутатса, калаçать. 

Вăл тÿрремĕн «сансăр ăраскал та çук, сансăр пурнăçăм та çук», «санпа 

хĕмленет юн», тет. Юратушăн вăл тем тума та хатĕр: «ишсе ватăп умри 

чул тăва», «шырлан тĕпне-и шуса анăп».  

Хăш-пĕр чух сăвăçăн виçене пĕлни тата çураçу туйăмĕ çухалать. 

Паллах, çыннăн ачаш туйăмне майсăр пысăклатса кăтартни вырăнлă мар. 

А. Хусанкай критик, акă, çакăн пирки шухăша кайса çапла çырать: 

«Юрату сăмахĕсем çил пек çăмăл, ыйхă евĕр шăп, ирхи вăхăт пек ансат 

пулмалла. П. Эйзинăн, сăмахран, юратнă çынна халалланă сăвăсем 

ярăмĕ-ярăмĕпе. Анчах та мĕнле хÿхемлĕхпе тата пысăка хурса хакланипе 

сывлаççĕ çак йĕркесем. Сăвăç тĕнче пекех авалхи жанра хăй мĕнле 

ăнланнине кăтартать. Сарпин вара, енчен те юрату туйăмĕ хыпса илсен, 

ăна тÿртен тата уççăн кăтартнă. Юрату сăмахĕсене васкавлăн хайлать 

хĕрарăм сăвăç, вĕçне çитиех каласа парать, çак кăвайта, «хура куна» 

нимĕн хăвармасăр, пĕтĕмпех пăрахать. Çапла майпа темĕнле расна, 

пĕтĕмĕшле илсен, чăвашсемшĕн ют хĕрарам характерне калăплать. 

Мĕншĕн тесен, енчен те чăваш хĕр юррисене илсен, вĕсем яланах 

йĕркерен тухманнипе тата айăпсăрлăхĕпе, тасалăхĕпе палăрса тăнă». 

Çапла, Р. Сарпи пултарулăхĕнче юрату ытамне ниме пăхмасăр ыткăнма 

хатĕр, çак кăмăл çĕкленĕвĕнче хăйĕн пĕтĕм чун вăйне пуçтаракан 

хĕрарăм сăнарне курма пулать. 

 Лииезаийза иежзийĕ 

Лирика сăнарĕ тесе лирика хайлавĕнчи каласа паракан, лирикăн 

эпĕ текен сăнарне, автор уншăн прототип пулса тăнă илемлĕ сăнара 

калаççĕ. Лирика сăнарĕ вăл – чăн пурнăçри авторăн кăткăс йĕркеленнĕ 

маски. Шăпах çак сăнар урлă сăвăç поэзи хайлавĕнче хăйне палăртма 

пултарать. Хăш-пĕр тĕпчевçĕсем лирика сăнарне сăвăçăн лирикăлла «эпĕ» 

тенинчен уйăрса пăхаççĕ. Лирика сăнарне тата авторăн хайлаври ытти 

палăрăм мелĕсĕсене (тĕслĕхрен, авторăн тÿрĕ калаçăвĕ) пĕр-пĕринчен 

уйăрасси литература тĕсĕпе те, вулаканăн пĕлÿ шайĕпе те çыхăннă. 

Лирика сăнарĕ сăвăлла хайлавра пĕрремĕш сăпатран калаçакан, сăвăçа 

хăйне ÿкерекен уйрăмлăхсемпе палăракан  калавçăн килĕшÿллĕ сăнарĕ 

пулса тăрать. Ытларах чухне вăл хăйĕн тĕнчекурăмĕпе тата ăс-тăнĕпе 

хайлав авторне çывăх, çапах та унпа иккĕленÿсĕр пĕрешкел мар, хăш чух 

вара автортан пачах уйрăлса тăма пултарать. Лирика сăнарĕ автора уйрăм 

кăмăл-туйăма, хумханăва пĕрремĕш сăпат урлă кăтартма кирлĕ.  

Ăслăлăхра лирикăна сăвăç хăйĕн шалти пурнăçне уçса пани пек пăхас 

йăла пур. Çапла майпа лирикăна «чун уççиллĕ пултарулăх», «хăйне хăй 

палăртни» тата «хăйне хăй уçса пани» пек пăхаççĕ. Эпоспа тата драмăпа 

танлаштарсан лирикăра сюжет çук. Эпосра ытларах иртнĕ вăхăт пĕлтерĕшлĕ, 

лирика хайлавĕ вара хальхи вăхăтра çырăнать. Енчен те эпикăлла е драмăлла 

хайлавсенче ĕç-пуç мĕнпе вĕçленнине курма, ăна кĕскен каласа пама 

пултаратпăр пулсан, лирика хайлавĕсенче çакна тума çук.  

Лирикăлла сăвă вăл – этемĕн шалти пурнăçĕн пĕр саманчĕ. Шăпах 

çакă вулакана сăвăçа ярса илнĕ пăшăрханусен ăшне путарать. Унăн тĕп 

мелĕ – сăмах, çыннăн кăмăл улшăнăвне, туйăмĕсене палăртакан сăмах. 

Çавăнпа та лирика хайлавĕнче сăмахăн кашни сасси, интонацийĕ, 

пусăмĕ, ритм хăйнеевĕрлĕхĕ, чарăнăвĕ пĕлтерĕшлĕ.  

Сăвă (сăвă йĕрки) тесе сăвă хайлас ĕçри термина калаççĕ. Ăна 

темиçе пĕлтерĕшпе усă курма пулать: 1) ритм тĕлĕшĕнчен пĕр пек 

татăксенчен йĕркеленнĕ илемлĕ пуплев; 2) ансăр пĕлтерĕшĕпе – поэзи; 3) 

ку е леш хăнăхури сăвă çырас уйрăмлăх («антика сăвă йĕрки», 

«Ахматова сăвви»); 4) уйрăм ритм тĕслĕхĕпе йĕркеленĕ сăвăлла çырнă 

текст йĕрки.  

Строфа тесе темиçе сăвă йĕркине калаççĕ. Сăвă çырас ĕçре вăл 

çавăн пекех йĕркерен йĕркене куçакан ячĕшĕн илнĕ паллăпа пĕрлешнĕ 

сăвăсен ушкăнне палăртать. Малтанласа строфа тенипе трагеди 

жанрĕнчи хор юрланине пĕлтернĕ. Каярах – пĕтĕм сăвăлла хайлав 

тăршшĕнче е унăн пайĕнче çине-çинех калакан йĕркене. Ялан тенĕ пекех 

кашни строфа мĕнле те пулсан шухăша уçса парать. Строфа улшăнсан 

шухăш та улшăнать. Çырура строфасем вăрăмланнă чарăнупа 

пайланаççĕ. Строфан тĕп палли – унăн пайĕсене (стопа (сăввăн ритм 

единици), сăвă виçи, рифма, сăвă йĕркисен шучĕ) çине-çинех усă курни. 

Илеелĕ хайлав вйлавĕ 

                                                  Раиса Сарпи   

КАШНИ КУРĂКА... 

Сăвă 

Кашни курăка, чĕрчуна, этеме 

Чунăм ăшшипе  

            çупăрлассăм-ăшăтассăм килет. 

Кашни курăка, чĕрчуна, этеме 

Чĕрем çут телей, юрату пехиллет. 

Эй, Турă! 

Тавах сана мана юратма вăй панишĕн, 

Хĕвел пек, чуна юрату вырнаçнишĕн. 

Кашни курăка, чĕрчуна, этеме 

Юратма пултарнишĕн, 

Турăлла туйăмпа ăш-чике  

                                      тултарнишĕн 

Хама калама çук телейлĕ туятăп, 

Самантсерен, усламçă евĕр, путăп. 

Пуянлăхăма усламçăлла çич çăра  

                              хыçне пытармастăп. 

  

Çичĕ алăк хыçне çынсенчен, çук,  

                                                 тармастăп. 

Юрату – юрату çуратать! 

Чунăм сад пахчинче çут-шевле  

                             чечексем, тусăм, тат! 

Сан валли çитĕнтертĕм вут-сад. 

Эй, этемсем, эп сире юрататăп! 

Юрататăп. 

Эппин, сăвăсем татах çурататăп... 

                                                     2010. 

                   Анатолий Смолин 

АТТЕ КИЛĔ 

Сăвă 

 

Тепӗр хут ачалӑх килмӗ, 

 Илӗртсе пире.  

Анчах пурпӗр атте килӗ  

Юлӗ чӗрере.  

   

https://chuvash.org/lib/author/461.html

Атте килӗ, атте килӗ –  

Чунӑмри вучах. 

Атте килӗ, атте килӗ  

Ашӑ яланах. 

 

Ҫитӗнсессӗн тухас килӗ  

Инҫетри ҫула.  

Анчах пурпӗр атте килӗ  

Чӗнӗ каялла. 

 

Шухӑ вӑхӑт ҫавра ҫилӗ  

Ҫавӑрӗ текех.  

Анчах пурпӗр атте килӗ  

Ҫул кӑтартатех. 

 

Пурнӑҫра тӗрев те кирлӗ 

Кашни кун пире.  

Шанӑҫ парӗ атте килӗ 

Ĕмӗр-ӗмӗре. 

                                     1994. 

 

Михаил Сениэль 

ÇИЛ-ТĂМАНЛĂ КАÇ 

Поэма (сыпăк) 

Иван Егорова 

Чупрăм-тухрăм урама 

чун савнине шырама. 

Çунтăм, тупасси пулмарĕ, 

çулăм хыпрĕ чунăма. 

 

Чун савнийĕм, чун савни, 

ытла путсĕр самани. 

Кала, тусăм: тупăнсассăн 

савăн-и е савмăн-и? 

 

Чун савнине савасси – 

вăхăтлăха савнасси, 

вăрахлăха савăнмашкăн 

хама мĕскер сунас-ши? 

 

           Хӳхлев 

                2. 

Каласамччĕ эс мана, тăванăм, 

каласамччĕ, чей тултарнă май, 

ма кунта çанталăк пит тăманлă, 

ма ыр çын сахал, хурах нумай? 

 

Çул çухатрăм эпĕ, çĕтсе кайрăм, 

пырса тухрăм юр аша-аша 

çил-тăман урса хÿтернĕ майăн 

те Кăтратана, те Саврăша. 

 

Такамсем тӳрех çапса ӳкерчĕç, 

хывса илчĕç çийĕм-пуçăма. 

Тĕп тăвас темерĕç – те ӳркенчĕç, 

те тĕшмĕртеймерĕç, уçă мар.  

 

Пĕр мĕлки пуçран ачашласассăн 

кирпĕчпе е пуш кĕленчепе – 

эп тăна çухатнă... Кассăн-кассăн 

çил уланă... Выртнă эп чипер. 

 

Халь кунта ларатăп-юптаратăп. 

Мĕн мана халь – тăвăл, юр хĕвни! 

Эсĕ, кил хуçи, чей тултаратăн. 

Эс хуçи пулсассăн, эп – хăни. 

 

Хăнине хуçи юп кураканччĕ 

Кăтартсам мана хĕрачуна. 

Вăл-çке, вăл пĕртен-пĕр çăлаканçă 

çĕтсе кайнă сăвăç-ачана. ‹…› 

 

Каçĕ урнă – çиллĕ те тăманлă... 

Ма çапла терт курнă хĕр нумай, 

тен, калайăн, ыр хуçа, таванăм, 

https://chuvash.org/lib/author/68.html
https://chuvash.org/lib/type/14.html

тен, калайăн, чей тултарнă май? 

 

Ыр хуçа, хĕрне эс кăтартмарăн 

çавăн чух мана... Çак кунчченех, 

хальчченех шутлап: хĕрӳ, мăнтарăн, – 

ас тивмесĕр юлнă кучченеç. 

 

Касантей те çав майлах юрланă... 

Ас тивмен пирки вăл тутлă та. 

Ав тулта каллех хĕлле, юр ларнă. 

Вут-чĕрем каллех хыт талтлатать. 

 

Юлнă ĕç çине тахçан юр çунă, 

çул-йĕрсем те питрĕннĕ тахçан. 

Эпĕ çеç халь те пулин яш чунлă, 

эпĕ çеç манман сана, хуçам. 

 

Эпĕ çеç хальччен те тунсăхлатăп сан, 

хуçан, юмахри пек хĕрне. 

Ĕмĕтлентĕм, талпăнтăм, сăхлантăм... 

Кăтартмарĕç юмах пекскерне. 

 

Çук ача-пăча ман, çук ман арăм. 

Ăраскал тени пулмарĕ çав. 

Савăнăç пачах та эп курмарăм, 

ылханса телейсĕр пурнăçа. 

 

                         4. 

Касантей калавĕ хӳхĕм, капăр, – 

хăйĕн мар пулин те, шеп пырать. 

Пур-тăр çав унта темскер, çук мар-тăр: 

çурма çутă – итлеме юрать. 

 

Хĕрӳ чунлăн, çулăмлăн çÿренĕ, 

тĕнче каснă, çитнĕ пин çĕре. 

Пăр та, юр та, çумăр та чĕрешĕн 

савăнăç çеç пулнă тĕнчере. 

 

Тĕрлĕ сăн, сăнар ума ӳкернĕ. 

Юмах пек поэзи çĕршывне 

Перççире пуль тенĕ, ĕмĕтленнĕ 

Шираза çитмешкĕн ун чухне. 

 

Ширазран мĕн чухлĕ тухнă лирик! 

Саади, Хафиз... ытти мĕн чуль! 

Ăсĕ ирĕк пулнă, чунĕ ирĕк. 

Ăсăм ирĕк ман та, ирĕк – чун. 

 

Багдадра юмахçă Шахразада, 

çирĕп чунлă çепĕç сар пике, 

усала ырăпала тасатнă 

хам курман эп савнă хĕр пекех 

 

                         5. 

Сăввăма самай хыт шăратсан та, 

ни ачаш мар халь эп, ни хаяр. 

Эс пулсассăн çепĕç Шахразада, 

эп пулам-и харсăр Шахрияр? 

 

Яшлăха каллех кĕмешкĕн тивĕ, 

кайăп Саврăш, Кăтрата таран. 

Чун савнийĕм явнă çичĕ çивĕт, 

çиччĕшне те – çутă хăюран. 

 

Тен, çулсем Саврăшпуçне çитерĕç? 

Инçех мар курнать кунтан Савкаç. 

Савкаçра хĕрсем халь те чипер-и? 

Улахсем лараççĕ-и каç-каç? 

 

Вĕсене паллаттăм эпĕ лайăх. 

Кашниех – илемлĕ те маттур. 

Вĕсем пурте ытарми сар кайăк. 

Кашниех – хаваслă та сатур. 

 

Кашниех-тĕр – çут тĕнче илемĕ. 

Саади те курнă тет çапла. 

Ман чуна çеç курманни иленнĕ. 

Курăнмасть хăй хĕрĕх çул ытла. 

 

Яшă ĕмĕр хаклă теççĕ, хаклă, 

маншăн та пит хаклă, иçмасса. 

Пур пĕрех калатăп эп, çапах та: 

каясси пулмасть пуль Шираза. 

 

Унта мар-тăр, Саврăша халь кайăп. 

Чун савни сăнарĕ ман унта 

сăнарланнă – ытарми сар кайăк. 

Сарă кайăк – савнăç поэта. 

 

                     7. 

Савнă хĕрĕн çăлтăр куçĕсем 

юратса пăхмарĕç ман çине. 

Саврăшăн тăманлă каçĕсем 

савăнăç кӳмерĕç чĕрене. 

 

Савнă хĕрĕн çепĕç пӳрнисем 

сĕртĕнсе курмарĕç кăтрама. 

Сĕртĕнеймĕç Турă пӳрмесен. 

Кăмăл хуçăк, пуçăм пăтранать. 

 

Савнă хĕрĕн çӳп-çӳхе тути 

йăл кулмарĕ тем пăшăлтатса. 

Тен, вăл, хĕр тутийĕ – пыл тути? 

Кураймарăм эпĕ тутанса. 

 

Савнă хĕрĕн чĕвĕл чĕлхине 

ман илтсе пулмарĕ çавăн чух. 

Хурлăх пусрĕ çамрăк чĕрене, 

тăвăрланчĕ, çунчĕ çамрăк чун. 

 

Ĕнтĕ ĕмĕр хурлăн сĕтĕрнеп. 

Ĕнтĕ ĕмĕр тăлăх та пĕччен. 

Савнă хĕрĕн çутă сăнарне 

пур пĕрех манмастăп халиччен. 

 

                     8. 

Курăнсам, тухсамччĕ куç умне. 

Эс мĕн ятлă: Лейла, Марине? 

Хуть мĕн ятлă пул, тухсам, тухсамччĕ, 

лăплантар шуйханнă чĕрене. 

Эс пĕлетĕн – мĕн вăл çил-тăман, 

эс пĕлместĕн – пĕтрĕ пурнăç ман. 

Çил-тăманĕ халь те ахăрать те, 

çавăнпа чĕрем те лăпланман. 

 

Çавăнпа хĕрхенччĕ эс пăртак, 

курăнсамччĕ кăмăлу пуртан. 

Ватлăхра хуть çулăмлă чĕреçĕм 

лăпкăраххăн таптăр кăкăрта. 

 

Çамрăк чух вăл пулчĕ: куртăм шар. 

Пулăшрăн – пурнатпăр уйрăмшар. 

Тăна кĕтĕм – эс тарса пытаннă. 

Тух, килсе ларсамччĕ юнашар. 

 

Ас илсессĕн çавă юр-кĕрте, 

ыйхăсăр ларатăп çур çĕрте. 

Курăнмарăн эс, чун лăпланмарĕ. 

Хĕрхенместĕн-шим вара пĕртте? 

 

Кам пĕлет эс Лейла маррине? 

Тен, чăнах та эсĕ Марине? 

Мĕншĕн курăнмасăрах тухатрăн, 

ĕмĕрлĕх вырнаçрăн чĕрене? 

 

                         9. 

Нихăçан парса курманччĕ маххă, 

пуç пĕкес йăла вăл маншăн мар. 

Анчах эп те чул чĕреллĕ мар-ха, 

эпĕ те пĕлетĕп макăрма. 

 

Иртрĕ пурнăç, пĕтрĕ, – макăратăп, 

хурланса асаплăн пуç усап, 

асăмра çурхи сăнсем куратăп: 

çил-тăманлă каç – çурхи шур сад. 

 

Шурă тĕтĕм тейĕн, шур юр тейĕн 

çавăрса илейнĕ садсене. 

Эп унта утса çӳреп телейлĕн, 

эп унта çÿретĕп пĕчченех. 

Нихăçан кун пек илемлĕ, тарăн 

туйăмсем пулманччĕ ĕлĕкрех. 

Вĕсем пулнă мĕскĕн те мăнтарăн. 

Çаврăннă эп хурлă тĕлĕкре. 

 

Кам эс маншăн? Маншăн эс сар кайăк. 

Маншăн эсĕ пурнăçри тивлет. 

Нихăçан сана эп манса каймăп – 

ас илӳ чуна кайса тивет. 

 

Эсĕ вăл, эс – манăн ăраскалăм. 

Ас илеп те çеçкери сада, 

сан сăнна курах каятăп – калăн, 

çав садран сана эп ăсатап... 

 

             Татах хӳхлев 

                     1. 

Паян эп темшĕн уйрăмах салхуллă. 

Пăхсассăн ман çине – тӳрех пуç усăн. 

Курам-ха шухăшпа сана йăл кулнăн, 

курам та ыталам, юратнă тусăм. 

 

Чăнах эс ĕнтĕ хĕрача, çап-çамрăк, 

эп хам та яшă-ха, иртмен-ха вăхăт. 

Сана хам майлă пур пĕрех эп çаврăп, 

ик куçунтан ытараймасăр пăхăп. 

 

Юласчĕ пирĕн – ватăла пĕлмесĕр – 

ялан çап-çамрăк, савăк та илемлĕ. 

Ах, пулас марччĕ мĕскĕн те телейсер, 

пуласчĕ ирĕк, сывă та телейлĕ. 

 

Манпа чухне хаваслă пул, ан ютшăн. 

Эс ман юрра та илтнĕ пуль, пĕлен-тĕр? 

Кăтарт-ха юрласа, кăтарт-ха шӳтшĕн, 

кăтарт та, савăнам эп, чун килентĕр. 

 

Пулин – тулта юр çурĕ те пăр çапрĕ. 

Вĕçсе çул хыççăн иртрĕ çул хĕн-хурлăн. 

Эс пулăн маншăн пур пĕр ĕмĕр çамрăк, 

ыр пирĕшти те фея ĕмĕр пулăн... 

                       3. 

Ĕнентĕм эпĕ, ачаллах ĕнентĕм, 

тĕл пулăп терĕм ĕмĕтри çынна. 

Анчах та ак паян та эс, ĕнер те, 

ыран та шалт! çеç питĕрнĕ чунна. 

 

Ăна уçмастăн, курăнас теместĕн, 

питне те кăтартмастăн-çке, савни. 
Шутлатăн пулĕ: «Шанчăксăр ку, мĕскĕн». 

Нимех те мар эп çулăмпа çунни. 

 

Мул çук, паллах, ман, тусăм, хам эп – ылтăн. 

Эс мула мар хакла, хакла – хама. 

Пуçа ухса сана мухтарăм хыттăн 

эп сирĕн патăрта – чĕнмен хăна. 

 

«Чĕнмен хăна вăл тутартан хăрушă», – 

тенийĕ асна килчĕ пулĕ çав. 

Тавах-çке çăкăрушăн-тăварушăн, 

тавах чейӳшĕн, тав пурăнăçа. 

 

Тен, çавăнпа хальччен эп сывă, чĕрĕ 

поэт пулса çÿретĕп тĕнчере? 

Кала-ха эс, калаччĕ, Саврăш хĕрĕ, 

ма саншăн çав тери çунать чĕре? 

 

Çук, чĕнмĕн эс уç сасăллăн, саламлăн. 

Ыр тунă эс мана, анчах савман. 

Умна выртса йĕрсен те эс каламăн: 

«Лăплан, эп сан пулсассăн, эсĕ – ман...» 

 

                           4. 

Ан тив, пире йĕрлеççĕ те кăнтаççĕ. 

Ан тив, поэзи мар халь тăрантать. 

Поэтăн пур пĕр çулăмлă фантази: 

пуян та вăл, хĕрӳ те, тарăн та. 

 

Эп Чăвашра та палăртăм пуль тетĕп, 

Тутар çĕршывĕнче те ман ята 

илтес тесен çине-çинех илтетĕн. 

Час-час ăна Мускав та янратать. 

Ма пытарас, Римпа Париж та, Лондон 

хăй чĕлхипе вуларĕç ман сăвва. 

Эп кам? Поэт. Ăнлантăн-и? Ăнлантăн. 

Пулать-и поэта кăштах савма? 

 

Пулать. Халь çеç ак яппунла та тухрăм. 

Вуласчĕ те, пĕлмерĕм вулама. 

Çӳре пуçларĕ ят миçе пин çухрăм! 

Поээи вăл тур сывлăш, вут ама. 

 

Сана та эпĕ шутласа кăлартăм 

епле илемлĕ, хӳхĕм те паха 

ыр пирĕштийĕм, фея! Çут талантăм 

çук сăнара кăларчĕ юмаха... 

                                                                     2002. 

 

Изĕдлĕ хйшеа вйлав 

1. Ю. Сементерĕн «Хур кайӑк ҫулӗ» кĕнекине Интернет уçлăхĕнче 

çак веб-адреспа вулама пулать: http://elbib.nbchr.ru/lib_files/0/kchl_0_000 

0902.pdf 

2. С. Сатурăн «Юхӑмра» суйласа илнисене Интернет уçлăхĕнче 

çак веб-адреспа вулама пулать: http://elbib.nbchr.ru/lib_files/0/kchl_0_000 

0830.pdf 

3. Ю. Айташăн «Шӑпа» кĕнекине Интернет уçлăхĕнче çак веб-

адреспа вулама пулать: http://elbib.nbchr.ru/lib_files/0/kchl_0_0000807.pdf 

4. В. Туркайăн «Пурнатпӑр-ха!» сӑвӑсен кĕнекине Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0001210.pdf 

5. Р. Сарпин «Тавах сире, атте-анне» сонетсен кӑшӑлне Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0000615.pdf 

6. М. Сениэлĕн «Вилĕмсĕр чун» çырнисен пуххине Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0000332.pdf 

7. А. Смолинăн «Çаврăм» кĕнекине Интернет уçлăхĕнче çак веб-

адреспа вулама пулать: http://elbib.nbchr.ru/lib_files/0/kchl_0_0000282.pdf  

Ĕçсеепе ыйийсее 

 Вуланине сÿтсе яватпăр 

1. Анатолий Смолин сăвăçăн пултарулăхне пĕтĕмĕшле мĕнле хаклама пулать? 

2. А. Смолинăн нумай енлĕ пултарулăхне мĕнле тĕслĕхсемпе çирĕплетсе пама 

пулать?  

3. М. Сениэль сăвăç хайлавĕсенче мĕнле пулăм тĕп сăнар пулса тăрать?  

4. Раиса Сарпин пултарулăх çулне кĕскен мĕнле сăнарлама пулать? 

5. Р. Сарпи сăвăçăн юрату лирики мĕнпе палăрса тăрать? 

 Пултарулăх ĕçне тăватпăр 

Философиллĕ, гражданла, çут çанталăк е медитативлă (медитаци) лирикине 

тивĕçтерекен пысăках мар сăвă çырăр. 

 

https://chuvash.org/lib/year/2002.html


 
 

325 

 

 Вулама сĕнетпĕр 

Творчество поэтов-билингвов Чувашии: [Электронный ресурс]: (о поэзии Г. Айги, 

Р. Сарби, М. Карягиной, С. Азамат) / сост. А.Н. Николаева. – Чебоксары: ЧГПУ, 

2009. – 124 с. – Интернет уçлăхĕнче çак веб-адреспа вулама пулать: 
http://elbib.nbchr.ru/lib_files/0/kchl_0_0000139.pdf  

֍ Итлеме, курма сĕнетпĕр 

Анатолий Смолин сăввисем (аудиоитлев). Интернет уçлăхĕнчи веб-адресĕ: 

http://elbib.nbchr.ru/lib_files/0/aukn_0_0000082.mp3 

 Проектсем  

1. Михаил Сениэлĕн литература портречĕ (ушкăнла тĕпчев). 

2. XX ĕмĕр вĕçĕнчи - XXI ĕмĕр пуçламăшĕнчи хĕрарăм сăвăçсен пултарулăхĕ 

(Светлана Асамат, Альбина Юрату, Любовь Мартьянова, Раиса Сарпи) (ушкăнла 

тĕпчев). 

3. Анатолий Смолин сăввисенчи гражданлăх туйăмĕ (уйрăм çын тĕпчевĕ). 

4. Валерий Туркай сăвăçăн куçару ĕçĕ (уйрăм çын тĕпчевĕ). 

 Пăхмасăр вĕренетпĕр 

Анатолий Смолинăн «Атте килĕ» сăвви. 

ПРОЗА ХАЙЛАВĔНЧИ ПИРĔН ВĂХĂТРИ 

ÇЫННĂН КĂМĂЛ-СИПЕТ ШЫРАВĔСЕМ 

Ăслăлăх анинчен 

«Чăваш литератури яланах халăхăн кăмăл-сипет шыравĕсемпе 

тачă çыхăнса тăнă. Чи пултаруллă çыравçăсем çине-çинех ырăпа усал, 

намăс туйăмĕн, этем мăнаçлăхĕ, чăнлăх ыйтăвĕсене çĕкленĕ. Халăх 

йăлисене шута илсе çыннăн сипет ыйтăвĕсене хускатакан хайлавсем 

вара уйрăмах анлă сарăлнă. Паянхи çыравçăсем хăйсен хайлавĕсенче 

пурнăçăн «хура» енĕсене сăнарланин сăлтавĕсенчен пĕри – ырри усал 

умĕнче вăйсăр пулни» (Е.Р. Якимова, филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Чăваш литературин паянхи куна наци хăй евĕрлĕхне палăртакан 

классикăлла литератури пурри пирки никам та иккĕленмест ĕнтĕ. Шăпах 

çак классикăлла хайлавсен çирĕпленнĕ традицийĕсем (жанр, стиль, 

шухăшпа идея хăйне евĕрлĕхĕ, сăнарсен речĕ тата ытти те) паянхи 

литературăна витĕм кÿни пирки те иккеленÿ çук пулĕ, мĕншĕн тесен 

нихăш тапхăрти литература, нимĕнле çамрăк çыравçă та «тÿперен 

ÿкмест», вĕсем чи малтанах халăхăн классикăлла хайлавĕсем çине 

тайăнса вăй илеççĕ. 

Илемлĕ литературăра вăйлă çын сăнарĕсем нумай. Телее 

çакнашкал çынсем пирĕн пурнăçра та чылай. Шăпах вĕсем – 

пурнăçрисем те, хайлаврисем те чунĕпе халсăр, инкеке лекнĕ çынсемшĕн 

чĕрĕ тĕслĕх пулса тăраççĕ. Вĕсем пире ниме пăхмасăрах малалла утма, 

йывăрлăхсемпе кĕрешме хистеççĕ.  

Литературăн тепĕр пысăк вулли вăл – юрату. Юрату теми 

литературăра яланах пулнă, унран та ытларах юратуллă хирĕç-тăрусăр 

пĕр хайлав та çук. Çыравçă хăй вулаканĕ умĕнче этем чунĕн тертне, 

пăшăрханăвне, хĕн курнине уçса парать. Литературăри юрату теми 

яланах пысăк пĕлтерĕшлĕ. Ăна авалхи вăхăтранах мухтаса нумай юрă, 

сăвă-калав, роман çырнă. Тĕрлĕ халăхсен литературинче пĕр-пĕрне 

юратакан çамрăксен е ĕнтĕ çамрăк мар çынсен (юратушăн ÿсĕм чаракĕ 

çук-çке) сăнарĕсем нумай. Анчах тĕнче литературинче малти вырăна 

яланах Ромеопа Джульетта юратăвĕ тухать. 

Юратупа курайманлăх, тасалăхпа пÿтсĕрлĕх, çынлăхпа 

çăмăлттайлăх ыйтăвĕсене чăваш прози яланах нумай енлĕн тишкернĕ. 

Тĕслĕхрен, çакна Л. Маяксемĕн «Хуçăлман хулă» повеçĕнче, А. 

Казановăн «Тăмха», В. Антоновăн «Вăрттăн телей», Е. Нарпин «Çÿпçе 

тĕпĕнчи çылăх», С. Гордееван «Шурă акăш», «Пĕве тĕпĕнчи пистолет», 

В. Кервенĕн «Çынна çунат паман та...» калавĕсенче курма пулать.  

Çапла Юлия Силэм (Силэм Юлия Александровна, 1951) 

пултарулăхĕнче тĕп вырăнта вăйлă хĕрарăм сăнарĕ тăрать. Кашни 

хайлаврах çак сăнар тĕрлĕрен: пултарулăх çыннин музи («Юр çинчи 

кăвайт» (1990) повесть), пулас ÿкерÿçĕ  («Мăкăньпи» (1991) повесть), 

ултавланнă арăм («Чĕре синчи çĕвĕсем» (1994) повесть), пултаруллă 

юрăç («Çылăхлă хĕрарăм» (1996) роман), арăм, амăшĕ. Вăл хăй тертленет 

е ыттисене асаплантарать. Тĕрлĕ хĕрарăмсен шăписем пирки шухăша 

кайнă май çыравçă хĕрарăмсемпе арçынсем хушшинчи ансат мар 

хутшăнусене йĕрлесе пырать, пысăк юрату пирки калаçать, кăмăл-сипет 

ыйтăвĕсене çĕклет. Прозаик стилĕ çăтă, çутă сăрăллă, символĕсем куç 

кĕрĕт. Хайлавсен чĕлхи те тĕрлĕ «илемлетÿсемпе», темиçе хут каланипе 

йывăрланман. Акă, «Юр çинчи кăвайт» повеçре хĕл варринче чĕртнĕ 

кăвайт çине вĕçекен кăпшанкă çунаттине сарма ĕлкĕреймест те çунса 

каять. Çакăн пекех Илемпин те, Эверккен те туйăмĕсем вĕçне çити 

уçăлаймаççĕ – арçын Чернобыльре пулнă хыççăн вилсе каять.   

Лидия Сарине (Иванова Лидия Михайловна, 1950) литературăна 

«Тăварлă хурăн шывĕ» (1984) калавпа килнĕ. Вăл прозăра та, поэзинче 

те, драматургийĕнче те тухăçлă ĕçлет. Ачасем валли те, аслă çулхисем 

валли те çырать. Çапах та вулакансем ăна ытларах ача-пăчасем валли 

калавсемпе юмахсем, сăвăсем пьесăсем çыракан автор пек пĕлеççĕ. 

Кĕçĕн çулхи ачасем валли çырнă кĕнекесем хушшинче «Кукамайăн сар 

чăххи» (1990), «Шурă пăрахут» (1995), «Чĕрĕп инке» (2002), «Настя и 

Мухтар» (2006), «Наян мулкач» (2010), «Телейлĕ кăмпа» кăларăмсене 

палăртмалла. Л. Сарине ача-пăчасен чун-кăмăлне, ăс-тăнне аван туять, 

пĕлет. Ун хайлавĕсенчи сăнарсем – пирĕнпе юнашар пурăнакан ахаль 

çынсем, ачасем. 

Аслă çулхи вулакансем валли çырнисем хушшинче «Таврăн, 

савниçĕм» (1992), «Сенкер каçсем» (2000) кĕнекесене асăнма пулать. Çавăн 

пекех çыравçăн «Тарăн çырмари тайлăк пӳрт», «Кăмакари кăвар», «Çĕнĕ 

анне», «Тавах сана, Оля», «Турă парни», «Ача çуралсан», «Пробиркăри 

ача», «Шур пĕркенчĕк айĕнче» калавĕсене те вулакансем ырăпа йышаннă. 

Сăмаха май, «Таврăн, савниçĕм» тата «Чĕрĕп инке» кĕнекесем 

республикăри «Çулталăкри чи лайăх кĕнеке» конкурсра çĕнтернĕ. 

Улькка Элменĕ (Куликова Ольга Геннадьевна, 1961) хăй 

хайлавĕсенче паянхи пурнăçа ÿкерсе парать. Вăл паянхи çынсен кăмăл-

сипетне тата хĕрарăм телейĕн идеалне тĕпчет. Çавăнпа та сăнарсен чун-

кăмăл вăйĕ тата вĕсен ăс-халĕ ун хайлавĕсенче мала тухаççĕ. Çакăн евĕр 

хайлавсен йышĕнче «Ма инçе-ши çăлтăрăм?..» (2001). «Кая юлнă ÿкĕнÿ» 

(2002), «Çирĕп чунлисем телейлĕ» (2010), «Упраймарăм сана» (1-мĕш 

пайĕ, 2012; 2-мĕш пайĕ, 2015), «Сарă кĕпе» (2016) кĕнекесене 

палăртмалла. Унсăр пуçне унăн пирĕн паянхи пурнăçа сăнарлакан 

«Çăлатăпах сана, Вероника» ятлă хайлавĕ тăрăх илемлĕ фильм та ÿкернĕ.  

Хăй хайлавĕсен сюжечĕсене, хирĕç-тăрăвне, хускатакан 

йытăвĕсене У. Элменĕ чăн пурнăçран илет. Акă, сăмахран, «Сарă кĕпе» 

повеçĕ мĕнле çырăнни пирки çыравçă çапла каласа парать: «Икĕ çул 

каялла Шупашкартан шăнкăравларĕç, ачасем валли хайлав çырма 

сĕнчĕç. Сюжетне пуçран шухăшласа кăлармалла пулмарĕ. Шăп çав 

вăхăтра – Патшалăхăн пĕрлехи экзаменĕсем тытмалли тапхăрта – 

республикăра та, çавăн пекех çĕршывра та синкерлĕ пулăмсем сиксе 

тухрĕç. Экзамен тытайман темиçе ача хăй çине алă хунине пĕлтерчĕç. 

Çакă питĕ тарăн шухăша ячĕ. Пире, амăшĕсене, мĕн кирлĕ? 

Тĕпренчĕкĕмĕрсем тутă çÿрени, лайăх вĕренни, чирлеменни, йĕркеллĕ 

çи-пуç тăхăнни. Вĕсен чунне ăнланма тăрăшмастпăр та. Ку иккĕмĕш е 

тата виççĕмĕш вырăнта кăна мар-и?». «Чечек çыххи» калавăн никĕсенче 

те çыравçăпа хăйпе пулса иртнĕ ĕç-пуç выртать, иккен: «Унти сăнарсене 

чăн пурнăçран илнĕ. Шкулта ĕçлеттĕм ун чухне. Пĕр вĕрентекен валли 

чечек çыххи туянма район центрне каймалла. Çанталăк çумăрлă, сивĕ. 

Çиччĕмĕш класри çилхăван Юркка тата унăн икĕ тусĕ (кусем те унран 

кая мар) килĕшрĕç. Шанма юрать-и вĕсене? Вăхăтра çаврăнса çитĕç-и? 

Çакă вĕсене класс умĕнче шанăçа кăлармаллискер пулнине шута илсе 

килĕшрĕм. Каялла таврăниччен питĕ пăшăрхантăм паллах». 

Сергей Павлов (Павлов Сергей Лукиянович, 1955) нумай очерк-

калавсен, повеç-романсен авторĕ. Çыравçă кăсăк сюжет тума ăста. 

Хайлавсенче вăл çивĕч социаллă психологиллĕ ыйтусене çĕклет, çынсен 

синкерлĕ шăпине сăнарлать. Унăн хайлавĕсенче публицистикăлăх вăйлă. 

Ăна паянхи чăваш интеллигенцийĕн шăпи уйрамах пăшăрхантарать. 

Пĕрремĕш хайлавĕсем «Малтанхи утăмсем» (1985), «Утăм» (1990) 

çамрăк авторсен пуххинче кун çути курнă. Каярахри тапхăрта унăн çавăн 

пекех «Сиплĕ çумăр» (1991), «Хаяр ытам» (2008) кĕнекисем тата 

тетралогине кĕрекен «Сĕлкĕш» (2004), «Тан таппи» (2005), «Авăр» 

(2007) романĕсем пичетленсе тухаççĕ.  

Çапла С. Павловăн «Сĕлкĕш» романĕнче паянхи çамрăк ăрушăн 

пĕлтерĕшлĕ ыйтусене çĕкленĕ. Çак çĕр çинче хăвăн çулна тупас тесен 

мĕнле çулпа утмалла, хăш çулне суйламалла? Çак ыйту çине хурав 

шыраса хайлав сюжетне аталантарать автор. «Тан таппи» романăн 

никĕсĕнче иртнĕ ĕмĕрĕн 90-мĕш çулĕсенчи – çĕнĕ ĕмĕр пуçламăшĕнчи 

ĕçсем выртаççĕ. Хайлав сюжечĕ çак тапхăрти чăваш ялĕнчи улшăнусене, 

ял хуçалăхĕнчи çĕнĕ экономика хутшăнăвĕсене тата хуçалăх ыйтăвĕсене 

çутатни тавра аталанать. Кунта экономика тата политика пĕр-пĕринпе 

çыхăнса тăрать. Пурнăçпа юрату ыйтăвĕсене, çынсен туйăмĕсемпе 

ĕçĕсене, ĕмĕчĕсене тишкерет çыравçă. Çапла романăн тĕп сăнарĕ – Павел 

Урнов – çĕршыври йывăр лару-тăрупа усă курса халăха хăй енне 

çавăрать, пăлхантарать вăл. Çак сăнар ытларах хăйшĕн çеç пурăнать, 

хăйшĕн çеç çунать. Çынсене укçапа илĕртсе вăл тивĕçсĕр ĕçе 

хутшăнтарать. «Авăр» романăн никĕсĕнче те пирĕн паянхи пурнăç, 

паянхи татса паман ыйтусем выртаççĕ. 

Лииезаийза иежзийĕ 

Прототип тесе сăнар калăплама тесе тĕслĕхе илнĕ çынна калаççĕ. 

Çак çын историри мĕнле те пулсан паллă çын е авторпа юнашар пĕр 

вăхăтра пурăнаканскер пулма пултарать. Вăл çыравçăшăн хайлаври ку е 

леш сăнара сăнарлама хистекен пулăм пулса тăрать. Паллах, литература 

сăнарĕн пĕлтерĕшĕпе кирлĕлĕхĕ çыравçă калăплакан «натурăран» 

(пурнăçра пурринчен) («тĕслĕхрен», «оригиналран») анлăрах. Çавăнпа та 

илемлĕ ÿкерÿ япали пулса тăнă пурнăçра пур çын тĕпренех улшăнать, 

хăй пек пулма пăрахать. 

Пĕтĕмлетÿллĕ сăнар тесе пĕтĕмлетнĕ, нумайăшĕсемпе çыхăнăкан 

сăнара калаççĕ. Çакăн пек сăнар прототип вырăнĕнчи çын пĕрре мар, 

темиçе пулсан çуралать. Литература сăнарне калăпланă чухне автор унăн 

тĕрлĕ уйрăмлăхĕсене темиçе çынран илет. Анлă пĕлтерĕшне шута илсен, 

илемлĕ хайлаври мĕн пур сăнар пĕтĕмлетÿллĕ пулса тăрать, мĕншĕн 

тесен вĕсенче пĕтĕмлетни пур. Ансăр пĕлтерĕшĕпе вара ку – уйрăм сăнар 

мар, ушкăнла сăнар (тĕслĕхрен, общество е халăх).  

Илеелĕ хайлав вйлавĕ 

Юлия Силэм 

ПЫЛПА ҪӐКӐР 

Калав 

I 

Ҫул айккипе вӗлтӗртетсе ларакан хытӑ курӑк тунисем, юрпа-

ҫумӑрпа шӑварӑнса кӑчӑр шӑннӑ тӑпра муклашкисем, ҫӳхе пӑрпа витӗннӗ 

шыв кӳлленчӗкӗсем вӗлтлете-вӗлтлете юлаҫҫӗ. Ҫул хĕрринчен хӗрӗх-

аллă метрта, унталла та кунталла кумакан машинӑсене хӳтлӗх парса, 

ҫамрӑк вӑрман тӑсӑлать. Хура кĕркунне темерӗн – йывӑҫсем те кичеммӗн 

курӑнаҫҫĕ, хаваслӑн шӑпӑлтатса алӑ ҫупмаҫҫӗ. «Эх, – ассӑн сывласа 

шухӑшлатӑп эпӗ, – Елькка аппа халӗ хура тутӑрпа, икӗ аркӑллӑ тӗксӗм 

кӗпепе ҫӳрет пулӗ. Анне те хурлӑхлӑ, атте те, ытти кӳршĕ-аршӑ, ял-

йыш». Эпӗ хам та хура свитер тӑхӑннӑ, ҫивӗтӗме хура хӑюпа пуҫтарса 

ҫыхнӑ. Чун-чĕрере ниҫта шӑнӑҫайми тунсӑх, хурлӑх. 

Автобус ерипен пырать теме ҫук-ха, ҫапах та манӑн ӑна татах 

васкатас, халех, ҫак самантрах яла ҫитес килет. Кӗсъерен, миҫе хутчен 

ӗнтӗ, шупкарах хут ҫине ҫапнӑ телеграмма кӑларатӑп. Чун хурланнӑран-

ши, те автобус лакӑм-тӗкеме лекнӗрен, куҫа тĕтре карса илнӗ пек – 

саспаллисем те йӑлт-ялт сиккелеҫҫӗ. Тӗрĕссипе, вулама кирлех те мар, 

пӑхмасӑрах пӗлетӗп ĕнтӗ мӗн ҫырнине. «Саня хӗрӗм тчк Мӗкӗте тетӳ 

вилсе кайрӗ тчк Пытарма кил тчк Аҫу». 

– Пулма пултараймасть, – ҫухалсах кайрӑм эпӗ. 

– Хушамату мӗнле? – тӗпчерӗ телеграмма илсе килнӗ ҫын. 

– Солдатова. 

– Адресу? 

– Вӑрнарти ялхуҫалӑх училищи, хурт-хӑмӑр ӑстисем вĕрентсе 

хатӗрлекен уйрӑм. 

– Санах ку телеграмма, санах, – терӗ вӑл ман ҫине шелленӗн пӑхса. – 

Ҫак тӗле алӑ пус-ха эппин. 

Хушнине турăм. 

– Телеграммӑпа шӳтлемеҫҫĕ. Пуҫна ан ус. Мӗн, Мĕкĕте тете 

текенни ҫывӑх тӑванччӗ-им? – калаҫрĕ вӑл. 

– Ӑхӑ. 

– Мӗн тӑвас тетӗн, вилнĕ ҫынна чĕртеймӗн, аплах ан хуҫӑл, – 

сывпуллашса тухса кайрĕ вӑл. 

Пÿлӗмре пӗчченех тӑрса юлтӑм. Кун каҫ енне сулӑннӑччӗ ĕнтĕ, 

училищӗре занятисем пĕтнӗ. Общежитире пĕрле пурӑнакан хӗр-

тантӑшӑм, халӗ шӑпах кухньӑра апат пӗҫерекенскер, пÿлĕме кӗчӗ. Вӗри 

ҫатмине шавлӑн калаҫса-кулса сĕтел ҫине лартрĕ. ҫӑкӑр касма пуҫларĕ, 

вара, эпĕ чĕнменнине кура, ман патӑма утса пычĕ, тинех асӑрхарӗ 

телеграммӑна... 

Акӑ халӗ тӑван яла васкатӑп. Кĕрхи кун кĕске, тавралӑха каҫ сĕмӗ 

ҫапрӗ. Манӑн вара каймалли автобусран тухсан та пайтах, ҫичӗ ҫухрӑм 

ҫуран утмалла. Темле ҫиткелĕп ĕнтӗ. Э-э, чупнӑ ҫĕрте чупӑп, утнӑ ҫӗрте 

утӑп – ҫитетĕпех. Тупнӑ пӑшӑрханмалли! Ҫакнашкал пысӑк хуйхӑ 

умӗнче мĕн вӑл ҫичĕ ҫухрӑм? Шикли шикленнӗ, кӗрӗк пӗркеннӗ тет, – 

лӑплантарма тӑрӑшатӑп хама хам. Чиперех ҫӳретчĕ-ҫке Мĕкĕте тете. 

Октябрь праçникĕнче ялта пулнӑччӗ эпӗ, темчченех калаҫса лартӑмӑр 

унпа, колхоз утарне те ҫитсе ҫаврӑнтӑмӑр. 

– Хӑҫан вӗренсе пӗтеретĕп тетӗн-ха, хĕрĕм? – ыйтрĕ вӑл ун чухне. 

Темшӗн Мĕкĕте тете мана хӑйӗн ачине чĕннĕ пек хĕрӗм тетчӗ. 

– Ҫак хӗле каҫатӑп та ҫуркуннепе экзаменсем тытатӑп. Пурте 

йӗркеллех пулсан, ҫӑва тухнӑ ҫӗре яла килетӗп. Яланлӑхах. Нумай 

юлмарӗ кӗтмелли. 

– Нумай юлмарĕ, – кӑххӑмлатрӗ вӑл. – Эс ан пӑшӑрхан, Саня, 

хуртсене хӗл каҫма лайӑх вырнаҫтарса лартрӑмӑр. Вӑт! Çуркунне хӑвах 

курӑн. 

Мĕне пӗлтернӗ-ши «нумай юлмарӗ» тени – ун чухне ăнланма 

пултарайман эпӗ. Этем ӑш-чикки пӑрҫа хутаҫҫи мар – уҫса пӑхаймӑн. 

Тен, пурӑнас кунĕсем пирки шухӑшласа çапла каланӑ вӑл? Эпĕ нимĕн те 

сисмен, ӑнланман. Эрне ытларах ҫеҫ иртрӗ-ҫке унтанпа. Эх, ҫӑмӑлттай, 

лĕпĕш хӑраххи – хама хам ятлас та килет халӗ. Мĕкĕте тете сӑмахӗсене 

хӑлхана чикме пӗлмерӗм утарта ун чухне. Ҫӳрерĕм ҫунатланса-

хавхаланса, пӗр савӑнса та пӗр тӗлӗнсе, пуҫ кӑшӑлӗ явса. Ҫырса 

пымаллаччĕ хуть, пуҫра юлни – вӑхӑтлӑх, хут ҫинчи – яланлӑх. 

Шӑкӑлтатса-кӑлтӑртатса чупать автобус. «Васка, васка!» – тетĕп 

эпӗ пӑшӑлтатса. «Юрĕ-юрĕ, юрĕ-юрĕ», – тенӗн ҫав кĕвӗпех малаллах 

ыткӑнать автобус. Мĕкĕте тете! Мĕкĕте тете! Мӗнле-ха капла, сарӑмсӑр, 

кĕтмен ҫӗртен, утса-чупса ҫӳренĕ ҫӗртех... Тӑванлӑ-хурӑнташлӑ мар эпир 

вĕсемпе. Мĕкĕте тете – пирӗн кӳршӗ, чи чаплӑ, хаклӑ кӳршӗ, тӑванран та 

тӑван ҫын. Ҫук, тем тусан та, шухӑшӑма епле тӑрӑшса пӗр тӗвве ҫыхсан 

та, ватӑ утарҫӑ вилнĕ тенине ӗненме пултараймастӑп. Ӑшпиллӗ, вашават 

ҫын асӑмра. Унӑн сӑнарӗ куҫ умне яр-уҫҫӑн тухать. 

Колхозӑн ача садне ҫӳренӗ чухне, ултӑ-ҫичĕ ҫултан ытла пулманах 

эпĕ, картиш умне велосипед утланнӑ Мӗкĕте тете пырса чарӑнчӗ. Хальхи 

пекех астӑватӑп: рультен самаях пысӑк бидон ҫакнӑ, ӑна вӗҫертсе илсе 

карта ҫумне лартрӗ. Кӗххĕмлеткелесе хыҫалти ларкӑчран ещĕк антарчĕ. 

Ача-пӑча пурне те пĕлме юратать мар-и? 

– Мĕкĕте тете, бидонпа мӗн илсе килтӗн? 

– Ещĕкри панулми пире валли-и? – тем тӗрлӗ ыйтупа сӑрса 

илтĕмĕр ӑна. 

– Сире валли ҫав! Тата кам валли пултӑр? Ах, вĕт ура ачисем! 

Ăҫта-ха сирӗн воспитательници? 

Ҫав кун, кӑнтӑрла, пылпа чей ӗҫрĕмӗр (бидонра пыл пулнӑ иккен), 

ҫывӑрса тӑнӑ хыҫҫӑн тутлӑран та тутлӑ панулми чаплаттарсах 

чӑмларӑмӑр. 

Кӑмӑлӗ ҫав тери ырӑччӗ Мӗкӗте тетен. Хамӑр кас ачисене (эпир 

юнашарах пурӑнатпӑр) пӗрехмай улма-ҫырлапа сӑйлатчӗ, ҫӗнӗ пыл 

илсен вара пӳртне чӗнсе кӗртсех ҫитеретчӗ. 

Ял ачи-пӑчи, ҫамрӑкӗ, ют пахчана кӗрсе хĕве панулми тавраш 

тултарса тухни пулатех. Анчах Мĕкӗте тетесенне сĕм-çӗрле ҫаратнине 

астумастӑп. Кӑмӑлне кура ҫаплаччĕ-ши, хисеплеттĕмӗр ӑна, садри пыл 

хурчӗсенчен шикленеттӗмӗр тата. Эпĕ астӑвассах хурт-хӑмӑр тытатчӗ 

вăл килӗнче, колхоз утарӗнче те ӗлкӗретчӗ. 

Шӑлтӑрт-шӑлтӑрт, кӑлтӑрт-кӑлтӑрт... 

– Камӑн анмалла? – автобус алӑкне яриех уҫса ячӗ шофер. Ҫурӑм 

хыҫне рюкзак ҫакнă каччӑпа кинемей ларкӑчсем хушшипе малалла 

иртрӗҫ. Манӑн самаях каймалла-ха, тепрер сехет ытлашшипех. Чӳрече 

ҫумĕнче ларнӑран-ши, чӗркуҫҫине сивӗ ҫапнине туйрӑм. Тумтирӗмпе 

лайӑхрах пӗркенсе ларатӑп, алла та ҫанӑ ӑшне чикетĕп – капла ӑшӑрах 

пек. Тулта йӑлтах тӗттӗмленчӗ. Хура чаршав – каҫ чаршавĕ – хупӑрланӑ 

талккишпех. Автобус умӗнчи ҫул ҫеҫ фарӑсем ҫутатнипе лайӑх курӑнать, 

е тата хирӗҫ килекен машин тавраш шавласа иртет. Ҫанталӑк каҫа хирĕҫ 

самаях сулхӑнлатрĕ, сивӗтрӗ. 

 

II 

Ун чухне вара ӑшӑччӗ. Ҫу кунӗсем – июль уйӑхӗ, утӑ вӑхӑчӗ. Эпӗ 

килте, шкултан вӗренсе тухнӑ та аякка тухса кайма ӗлкĕреймен-ха. 

Нимӗн те тӑваймӑн, ӗҫ нумай ял ҫыннин, уйрӑмах ҫулла, 

ҫуркуннепе кĕркунне. Сехетпе кайса, сехетпе килеймĕн хиртен. Ака 

пуҫланчӗ – хӗвелтен малтан тӑрса, хĕвелтен кайран выртмалла. Пĕр 

сехет, пĕр кун ҫеҫ усӑсӑр ирттер – мĕн пулĕ-ши Мӗкĕте тете 

хуҫалӑхĕнче?! Пыл илейĕн-и е... Ҫук, утартан тухма та пӗлместчӗ вӑл, 

ҫулла унтах выртса тӑратчĕ. 

«Ҫу кунĕ ҫулталӑк тӑрантарать», – теме юратать Мĕкĕте тете. 

Пирĕн килтисем те ҫак сӑмаха час-часах аса илеҫҫĕ. Аса плеҫҫӗ ҫеҫ мар, 

саккун вырӑннех шутлаҫҫĕ. Ҫавӑнпах маншӑн та ҫулла канӑҫ ҫук, анчах 

куншӑн пӗртте пӑшӑрханмастӑп эпĕ, пач урӑхла, тантӑшӑмсемпе 

хĕпĕртесех ирсерен уя васкатӑп. Аннене пулӑшатӑп ҫапла. Пӗр ирхине 

ҫумӑр ҫукаларĕ те, бригадир ӗҫе йыхӑрмарĕ, канăр терӗ. Кану тенин ячĕ 

кӑна ӗнтĕ пĕр тесен. Канса ларӑн-и? Килти ĕҫ-пуҫа пуҫтарни те теме 

тӑрать. Анне мунчара шыв ӑшӑтрӗ – ӗнер каҫкӳлӗм кĕпе-йĕм кӗлернӗччӗ. 

Часах сад пахчинчи каркӑҫ ҫине тап-таса ҫуса тасатнӑ япала ҫакса 

тултартӑмӑр. Йĕпескертен кӑштах супӑнь, сивӗ шыв шӑрши кӗнӗн 

туйӑнать. Типсен – пуҫтаратӑн та... камшӑн мĕнле, анчах тин ҫеҫ ҫуса 

типӗтнĕ кӗпе-йĕм шӑршинчен ырӑраххи нимĕн те ҫук маншӑн. Пахчари 

улма-йывӑҫ, чечек-курӑк, уҫӑ сывлӑш шӑрши кĕрет унран, пĕр сăмахпа 

каласан, пыл шӑршине аса илтерет. 

Япала типнĕ хушӑра пысӑк пахчана та тухса кĕме ӗлкĕретĕп – 

ҫӗрулми ҫумлатӑп. Ĕҫе пуҫӑнасси кӑна – вӑхӑт иртнине те сисместӗн. 

Анне апата чӗнет. Сӗтел ҫинче тин ҫеҫ пиҫсе тухнӑ кӑпӑшка хӑпарту. 

Вĕрискер. Пичӗ, cap ҫу сĕрнĕрен, хĕвел пайӑрки пек йӑлтӑркка, хӗррисем 

катрам-катрамлӑ, кӑтӑр-кăтăр. Чылай чухне ҫӑкӑр лавккара туянатпӑр 

эпир. Килте кӑмака хутни ваpa – чӑн-чӑн уяв. Пĕлет анне кил-йыша 

савӑнтарма, кӑмăла хăпартлантарма. Чӑнах та, хӑпарса-тулса пиҫнĕ 

килти çăкăртан тутлӑраххи пур-ши ҫĕр ҫинче?! Ман шутпа – ҫук. Чи 

тĕхĕмлĕ-сӗтеклĕ апат маншӑн – ӑшӑ ҫӑкӑрпа сӗт. Анчах паян анне сĕт 

ҫинчен аса илмест-ха, тирӗкпе урӑххине лартать. Пыл!  

– Мӗкĕте тетӳ ӗнер уҫланӑ. Ҫав кĕртсе хӑварчĕ. Ҫи, выҫрӑн пуль, – 

тет анне. 

Çăкăрпa сӗт калама ҫук тутлӑ. Тин юхтарнӑ пылпа вара, ну, е 

танлаштарма пĕлейместĕп, чĕлхӳне ҫӑтса ярӑн ҫав!  

– Анне, Мĕкӗте тете килтех-ши? 

– Утара каятӑп терĕ. Ҫи, ара, мӗн сиксе тӑтӑн тата?  

Çук, апат шухӑшĕ-и, ҫыртӑка чӑмла-чӑмлах хӑпӑл-хапӑл 

пуçтарӑнатӑп. 

– Ҫил-тӑвӑл хӑраххи! Ӑҫта хыпӑнатӑн? – хӑтӑранҫи пулать анне. 

Асту, пӗлмест пуль эп ӑҫта каясса – ячӗшĕн ыйтать. 

– Утара! – тетӗп ҫавах та. 

– Утара?! Чисти пӑрӑҫ эсӗ, Саня. Пыл хурчӗсемпе арҫын ачасем 

аппаланаканччĕ, ват ҫынсем ӗҫлекенччӗ. Эсӗ, пур, хӗрупраҫ пуҫупа килте 

ларас вырӑнне таҫта хыпаланатӑн? 

Эпӗ чĕнместӗп. Ытлашши сӑмах мӗне кирлӗ? Каймалла манӑн 

Мĕкӗте тете патне – ӗҫӗ те пӗтнӗ. 

– Мунча кӗмелле, вӑл пур, – мӑкӑртатать анне. Хӑй вара, эх, анне 

кӑмӑлĕ, ытла та сапӑр-ҫке, хӗрӗн шухӑшне самантрах сӗмлет. 

– Сана ӳкӗте кӗртеес ҫук ĕнтӗ. Ӑшӑлла ҫитӗр, кала. Ху та ҫи, 

тӑранмасӑрах тухрӑн атту, – тесе пĕчӗк хутаҫ тыттарать. 

– Юрать, анне. Мунча кĕме ан кӗт мана. Пĕвере шыва кӗретӗп. 

– Ах, ку Саняна, хĕр пӳне кӗчӗ – ҫапах ача ӑсӗ кайман, – ӑсатать 

вӑл мана. 

Эпĕ килкартинчен тухатӑп та пахча ҫумӗпе вӑркӑштаратӑп. Уйра – 

сиккипех, ура тупанĕ ҫеҫ ялтлатса пырать. Виҫӗ ҫухрӑм маншӑн ик-виҫӗ 

хут сывлӑш ҫавӑрса илмелӗх ҫеҫ. 

Мӗкӗте тете утарта пӗччен мар, ӑна пулӑшма Елькка аппапа икӗ 

колхозница килнӗ. 

– A-а, ҫитрӗне! Килетĕнех пуль терӗм ҫав. Пыл хурчӗ пирки хут-

кӗнеке вулатӑн пуль те-ха, суйлатӑн пуль кунсеренех кирлине. Юрӗ, 

юрӗ, теорине те пӗлмелле. Ман патра, хӗрӗм, чӗрӗ ӗҫпе йӑпанӑн. Ҫава 

ҫивӗч пултӑр тесен, ӑна лапаткаласах тӑмалла. Вӗренсе юл манран 

пурӑнна чух. 

– Тата вӑтӑрӑшне ним мар пурӑнатӑн, Мӗкӗте тете. Пӗчӗккĕн 

вӗренсе пырӑп. 

Кам шутланӑ, кам пĕлнӗ?.. 

Мӗкӗте тете мана пыл хурчӗ сӑхасран сетка тӑхӑнма хушать, хӑй 

те питне хуплать, вӗркĕч илет, вара иксĕмӗр те вӗллесем патне тухатпӑр. 

Утарта сывлӑш таса та уҫӑ. Тӗрлĕ чечек шӑрши антӑхтарсах ярать. 

Пурнӑҫри ҫӑтмах – ҫакӑнта, Мĕкӗте тете калашле. 

– Ҫак вӗллери рамӑсене пушатӑпӑр паян санпа, – калаҫса ӗҫлет 

хурт-хӑмӑр ӑсти. Пӗлетӗп: маншӑн, эпӗ вĕрентӗр тесе ҫапла тӑвать. 

– Ха, лайӑх тулнӑ, ӗҫчен ҫав пирӗн пыл хурчӗсем, – мӑкӑртатать 

хӑй. – Хуртсене ҫуллахи лагере кӑларса тӗрӗс турӑмӑр. Хе-хе, тыт, тыт 

хӑюллӑрах, ан хӑра, сӑхмаҫҫӗ. Пасар пӗрле, телей уйрӑм, хĕрӗм. 

Тӑрӑшнин, вӑй хунин пайти яланах пулаканччӗ. 

Асӑрханса тыткалать вӑл пыллӑ караса. Эпӗ вӗсене хуралта йӑтса 

тӑратӑп. Унта пыл юхтармалли хатӗре майласа лартнӑ. Елькка аппапа икӗ 

хӗрарӑм чупса ӗҫлеҫҫӗ: фляга хыҫҫӑн фляга тап-таса сарӑ пылпа тулать... 

Тата ҫакна астӑватӑп эпĕ. Хамӑр «вĕт ура касси» ятпа ҫӳренĕ чухне, 

айван мар-и, Мĕкĕте тетепе Елькка аппан ачи-пӑчи ҫук тесе шутлаттӑмӑр. 

Курман, калаҫнине илтмен – ӑҫтан пĕлен. Пӗр кунхине ҫапла, урамра 

выляканскерсем, уй хапхинчен шап-шурӑ «Волга» машина кĕнине 

куртӑмӑр. «Кам патне-ши?» – пӗр-пӗринчен ыйтатпӑр вӗт-шакӑрсем. Апла 

та, капла та шухăшласа пӑхатпӑр, тĕшмӗртме тӑрӑшатпӑр. Ак тамаша, 

пирĕн ума ҫитсе чарӑнчӗ мар-и? Пирӗн пата! Мӗн вӑй ҫитнӗ таран 

малалла ыткӑнтӑмӑр, анчах йӑнӑшнӑ иккен. Пирĕн ҫурт патӗнчен сӑпка 

пек ҫӑмӑллӑн ярӑнса иртрĕ те машина шӑпах Мĕкĕте тетесен умӗнче 

чарӑнчĕ. Кӳршӗсем патне? Камсем-ши? Мĕн ӗҫпе çÿреҫҫӗ? – ҫакӑ 

пӑлхантарчĕ-кӑсӑклантарчĕ пире. Чупса ҫитрĕмĕр те ҫурт кӗтессинчен 

пӑхса тӑратпӑр. Машинӑран шлепкеллӗ, ҫÿхе плащне йӳле янӑ самаях 

ҫӳллĕ те платна арҫын тухрӗ. 

– Димка, ҫитрӗмӗр! – чӗнчĕ вӑл хыҫалти алӑка уҫса. 

Димка текенни пирĕн ҫулхискерех пулас, анчах ытла та шуранка – 

кӗпи чӑлт шурӑ пулнӑран ҫапла туйӑнчĕ-ши? Тирпейлĕскер, хула ачи – 

мӗн калӑн. Часах иккӗшĕ те, пирӗн ҫине пăхкаласа илсе, тем пуплесе, 

картишне кӗчӗҫ, такси каялла кайрӗ. «Мӗкĕте тетепе Елькка аппа килте 

ҫук, утарта», – пĕлтерес килчӗ палламан ҫынсене – ӗлкӗреймерĕм. 

Шлепкеллӗ арҫынпа ывăлĕ каялла тухрĕҫ, кил хуҫисем ӑҫтине ыйтрĕҫ. 

– Утарта вӗсем. Чӗнсе килес-и? – кӗҫ-вӗҫ тапса сикме хатĕрскер, 

ыйтрӑм эпӗ. 

– Чӗнсе кил, хӗрача, чӗнсе кил. Ывӑлупа мӑнуку ҫитрĕҫ те.  

Хыпар-тӑк хыпар! Утаралла пуля пек вӗҫтертĕм. 

– Мĕкĕте тете! Мĕкĕте тете! Елькка аппа! Ачӑрсем килчӗҫ!  

Вӗсем вара, кӑвакарчӑнсем пек шӑкӑл-шӑкӑл калаҫакансем, пенсие 

тухнӑ пулин те утар ĕҫне пӑрахманскерсем, аптраса ӳкрӗҫ. Ăна-кӑна 

тĕшмӗртнех пулӗ ҫав эпӗ те, асӑрхарӑм: Елькка аппа тутӑр вӗҫӗпе куҫне 

шӑлкалать, Мĕкĕте тете сӳннӗ чĕлӗмне ниепле чӗртеймесĕр хӑшкӑлать. 

– Сирӗн мӑнук питĕ шукӑль ача, – тӑрӑлтаттаратӑп эпӗ. – Çăмăл 

машинпа леçсе ячӗҫ вӗсене. 

Мĕкĕте тетесен умĕнчен кайма пӗлмерӗмĕр ҫав кун, хула 

кученеҫне те тутанса пӑхрӑмӑр. Вĕсен пӗртен-пĕр ачи, Иван ятлӑ ывӑлӗ, 

вӗреннĕ ҫын-мĕн, карап капитанĕ, темĕнле аякри хулара ĕҫлет. Ашшĕпе-

амӑшӗн телей-савӑнӑҫне каласа пама та пĕлейместӗп эпӗ. Ҫунат шӑтнӑ 

темелле-ши? Хӑна-вӗрле те пухрĕç. Анчах вӑраха пымарĕ хĕпĕртӳ. Шӑп 

та лӑп эрнерен аякран килнӗ хӑнасем каялла, хулана, пуҫтарӑнчӗҫ. 

Канаша поезд патне колхоз машинипех ӑсатрӗҫ вӗсене. Киле таврӑнсан 

Мĕкĕте тете кас ачи-пӑчине пухрӗ те сад пахчине ертсе кĕчӗ, чи тутлӑ 

улми йывӑҫҫине силлерӗ. 

– Ҫийӗр, тӑраниччен ҫийĕр, ачамсем. Ҫисе ярайманнине хӗве 

тултарӑр, – терĕ. Хӑй, тарӑн шухӑша путса, пусӑ умӗнчи юман каска 

ҫинче чӗлӗмне паклаттарса ларчӗ. 

Унтанпа тек курман эпӗ унӑн ывӑлӗпе мӑнукне. Виҫ-тӑватӑ ҫул 

каялла Мĕкӗте тете хӑй кайса килнӗ тетчӗҫ аякри хулана, ывӑлне 

ҫемйипех яла куҫарса килесшӗн пулнӑ тет-и – тӗрӗсне пӗлместĕп. Тен, 

кайнӑ та пуль, калаҫнӑ-ӳкӗтленӗ те. Ҫурчӗ-йӗрĕ кермен пек, ҫитмӗлтен 

иртнӗскере пыл хурчӗсене пӑхма та, ҫирӗм вӗлле-ҫке, ҫӑмӑлах мар-тӑр. 

Кам аллине юлмалла ашшĕ-амӑшĕн ҫурчӗ, тӑван тӗпренчӗкне те 

пулмасан! Вĕсен ӗҫне камӑн малалла тӑсмалла?.. 

 

III 

Лӑнк-ланк силленчĕ автобус, кӑштах малалла ӳпӗнчӗ, хыҫалалла 

сулӑнчĕ, унтан – чарӑнчӗ. Шухӑша кайнипе ҫитес ҫĕре ҫитнине сисмен 

те-мӗн эпӗ. 

– Саня, Саня! Паҫӑртанпах кĕтетпĕр сана. Кӳр сумкуна. 

Аттепе шӑллӑм мана кĕтсе илме тухнӑ – хĕпĕртесе вӗсем патне 

ыткӑнтӑм, анчах... анчах чун-чĕрене тӗлпулу та ӑшӑтмасть, тем 

капланать пыр тӗпне. 

– Килетĕнех пуль терӗмĕр ҫав. Шӑнмарӑна? – ыйтать атте. – 

Уттарар апла, ачамсем. Машин тавраш тӗл пулӗ-и унта, мӗн-и – хамӑр 

юртӑпах каяр халлӗхе. 

– Саня, тӑхӑн, анне парса ячĕ, – хӗвӗнчен алсиш кӑларса тыттарать 

шӑллӑм. 

Эх, тӑван ҫыннӑмсем, атте-аннем! Шӑллӑм аллине хӑй сисмелле 

ҫеҫ юратса чӑмӑртатӑп. Утатпӑр малалла. Пылчӑклӑ тесе ҫул хӗрринчи 

ҫерем ҫине тухрӑмӑр. 

– Телеграмне паян илтӗне? – ытахальтен ыйтать атте. Унтан ҫапла 

калать: – Хамӑр та шалт тӗлӗннӗ ĕнтĕ. Ӗнер ҫеҫ курсаттӑм Никит 

Ермолайча. Пахчинче кӑштӑртататчӗ. Ун-кун пирки перкелешсе те 

илтӗмӗр, ним ыратнине те шарламарӗ. 

– Ывӑлӗ килнӗ-и? 

– Ҫитеймерӗ-ха. Ашшӗне пытарма килмеллех пек те. Тинӗсе тухнӑ 

пулсан, ненай, тахҫан ҫитет хыпарӗ. 

– Атте, Мĕкĕте тете вӑрҫӑран таврӑнсан вилме патнех ҫитнӗ теҫҫӗ. 

Пыл ҫисе сыватнӑ пулать ӑш-чикне. Тӗрĕсех-и ҫакӑ? – кӑшт-кашт 

илткеленӗ пулин те, тӗплӗнрех пӗлес килчĕ манӑн. 

– Ку ҫаплах пулас. Ĕмĕрӗме пыл тӑсрĕ текелетчĕ вăл. Ав, машин 

килет, лартса каять-ши? 

Пирӗн хыҫа ҫутӑ ӳкрĕ, енчен енне пылчӑк сирпӗтсе уазик 

йӑраланать. 

– Ларӑр. Ҫак ҫулпа тӳп-тӳрĕ каятӑп, ял витĕр тухатӑп, – пирӗн тĕле 

ҫитсен машинине чарса чĕнчĕ шофер. 

– Ларар-и? Хӑвӑртрах ҫитĕпĕр, – пирĕн ҫинелле пӑхрĕ атте.  

Шаллӑм шоферпа юнашар кĕрсе ларма та хатĕрччĕ ĕнтĕ. 

– Атьӑр луччӗ ҫуранах, ҫеремпе утма аван вĕт, – хирĕҫлерĕм эпĕ. 

Темшĕн-ҫке чӳречисем таранах пылчӑкланнӑ машинпа каяс килмерӗ. 

Уҫӑ сывлӑшра ҫуранах аван. 

– Юрĕ, ҫуран-тӑк ҫуран, – килӗшрĕ атте. Шӑллӑм та хирĕҫлемерĕ. 

Утрӑмӑр вара малалла, шӑкӑл-шӑкӑл калаҫса. 

– Вӑрҫӑ вӑхӑтӗнче, тӗрĕсрех, вӑрҫӑ пĕтеспе, эпӗ ҫиччĕри ачаччĕ, – 

пуҫларĕ атте. – Нимӗҫ фашисчӗсене ҫĕнтернĕ хыҫҫӑн яла кутамккаллӑ 

салтаксем килме тытӑнчĕҫ. Мӗкĕте тетӳ, ҫирĕм пиллĕкри йӗкӗт, чирлесе, 

сусӑрланса таврӑнчӗ. Пыл хуртне вăл, пӗр ҫемье, аякри тус-тантӑшӗнчен, 

Иванча хурт-хӑмӑр ăстинчен илсе килнĕ. Вĕлли те тупӑннӑ. Иванчанах, 

кивĕскер те, малтанлӑха пырĕ, кайран куҫ курĕ тенĕ. Чим, пӑт-пат каласа 

кайрăм, йӗркипе – ҫапла... 

 

IV 

Мӗкӗте хĕне кайнӑ: ӑш-чикӗ сыв мар, вӑй ҫук, апат анмасть, тет 

пӗрехмай. Тухтӑрсем тем пек тӑрӑшсан та пулӑшайман ӑна. Вилмех 

пуҫтарӑннӑччӗ ӗнтĕ ҫамрӑк каччӑ. «Эх, – сывлатчӗ вӑл куляннипе. – 

Фашист эсреметĕнчен хăтăлтăм пулать те, халĕ килте, атте-анне 

ҫуртĕнче ҫут тӗнчепе сывпуллашма тивĕ-ши? Пурӑнас килет! Мирлĕ 

пурнӑҫпа, ҫут хĕвел айĕнче, ҫӗр ҫинче!» Анчах йывӑр чир ӑна пӑталасах 

лартнӑ ҫав. «Шӑпам ҫапла пуль», – тесе ӑраскалĕпе килӗшме те хатĕрччӗ 

ĕнтӗ Мӗкӗте. Фронтри тусӗ Иван Иванович Иванов, Иванча тесе чӗнет-

ха ӑна вӑл, вӗсем патне килни унӑн пурнӑҫне тĕпренех улӑштарса ячĕ. 

– Илтрĕм-ха, илтрĕм, апла вырӑнпах выртатӑн-ха! – кивелсе 

чалӑшнӑ пӗчĕк пӳртри кутник сакки ҫине, Мĕкĕте пуҫ вĕçне пырса ларнӑ 

вӑл. – Хапха умне хирĕҫ тухакана икӗ куҫран пăхса парне парӑттӑм теҫҫĕ 

те халӑхра, эсӗ тӑраймастӑн та иккен. Акӑ мӗн, ирĕн-каҫӑн ҫак эмеле ĕҫ-

ха эсӗ, – тенĕ вӑл Мĕкĕтене пĕчӗкҫӗ савӑт тыттарса. Унтан пӗчӗк чӗреспе 

пыл кӑларса лартнӑ. 

– Прополиспа спирт хутӑшӗ ку. Пулӑшма кирлĕ. Пылне вара 

çыврас умĕн выҫварла хып. 

Те чӑнах Иванча эмелӗ майне килнĕ, тен, организм ҫамрӑкки хӗн-

асапа ҫĕнтернĕ, ҫу варринче ура ҫине ҫӗкленнĕ-çĕкленнех Мӗкĕте. 

Самайлансан Иванча парнине – пĕр ҫемье вĕлле хуртне – йышӑннӑ вара. 

– Санӑн пурнӑҫу, Мĕкӗте тусӑм, ҫак ĕҫчен хуртсен аллинче, – 

ӗнентерме пултарнах Иванча, – пурӑнассу килсен – апата пылсӑр ан лар. 

«Чӑнахах, хӑв ĕрчетмесен, пыл ӑҫтан тупӑн? Юлташ ырлӑхӗпе 

савӑнаймӑн тек-текех. Эппин, хӑвӑн вӗренсе алла илмелле хурт-хӑмӑр ӗҫне, 

Иванча, ав, пулӑшма хатӗр – мӗн кирлӗ урӑх?» – шухӑшланӑ Мӗкӗте. 

Халиччен ҫӗрулмипе сухан-кишӗр ҫеҫ ӳснӗ пахчана часах вӗлле илсе 

килсе лартнӑ вӑл. Ялта – пӗрремӗш. «Кунӗн-ҫӗрӗн тем тухатлать, тухма та 

пӗлмест пахчинчен», – тӗлӗннӗ ял халӑхӗ. «Маҫтӑрах тухас тет пуль», – 

йĕкӗлтешнӗ хӑшӗсем. Тӗлӗнмелли вара кӑшт каярах пуҫланнӑ: хурт-хӑмӑр 

ӗрчетесси Мӗкӗтешӗн чи пысӑк, чи кирлӗ ӗҫ пулса тӑнӑ. Малтанласа пӗр 

чашӑк пыл та кӑмӑлне ҫырлахтарнӑ пулсан, малашне ҫакӑ тивĕҫтермен ӑна. 

Ку вӑхӑталла авланнӑ вӑл. Ҫӗрулми лаптӑкне шӑп ҫурри пӗчӗклетет те вӑл 

Иванча тусĕнченех пилӗк тӗп чие йывӑҫҫи кӑларса килсе лартать, улмуҫҫи, 

хурлӑхан тӗмӗсем те тупӑнаҫҫӗ. Йывӑҫсем хушшине тӗрлĕрен курӑк вӑрри 

акать. Пыл хурчӗсене апат кирлӗ-ҫке. Арӑмӗ? Елькка аппа хушша-хуппа 

кӗмен, хӑтлантӑрах-иҫ тенӗ пулас. Юратнӑ ӗҫрен ма уйӑрас ӑна, мĕншӗн 

кӑмӑлне пӑсас? Ĕҫ алӑ ҫумне ҫыпҫӑнмасть, ҫӗрулмийĕ мӗн пуррипе те 

ҫитет. Пурӑна-киле Елькка аппа хӑй те хурт-хӑмӑр хатӗрӗсене вӑр-вар 

тыткалама вӗренсе ҫитнӗ. Ĕмӗр ҫак ӗҫпе пурӑннӑ тейӗн ӑна. Ака-суха 

вырӑнне вӗсемшӗн хурт-хӑмӑр ӗҫӗ пулнӑ. Вӑрҫӑ вӑхӑтӗнче сивĕпе шӑнса 

хӑрнӑ сада ҫӗнӗрен чӗртнӗ. Ҫитнӗ вара пурнӑҫ Мӗкӗте тетешӗн – утар уҫнӑ 

вӑл кунта, хӑй те кӗҫех таврари чи паллӑ утарҫӑ пулса тӑнӑ. 

 

V 

Кӳршӗсен килӗнче, картишӗнче, урамра та юпа ҫинчи лампочка 

ҫутатнӑран ҫап-ҫутӑ. Киле кĕмесӗрех вӗсем патне кайрӑмӑр. Халӑх пӳрт 

туллиех пулин те, ытлашши шавламаҫҫӗ, ҫурма саспа калаҫаҫҫӗ. Мӗкĕте 

тете тупӑкне малти пӳртре пукансем ҫине лартнӑ. Пуҫ вӗҫӗнче – Елькка 

аппа. «Ма тӑр-пӗчченех хӑвартӑн-ши мана? Пурӑнас кунусем ма кӗске 

пулчӗҫ-ши?» – татӑлса йĕрет вӑл, йӑпатсан та ниепле те лӑпланаймасть. 

Хуйхӑрсан – хал пӗтет, анчах мӗн тӑвӑн. Хура хурлӑха хура куҫҫульпе 

ҫуса яраймӑн. 

Эх, этем пурнӑҫӗ! Хӑналӑх ҫеҫ иккен, хӑналӑх ҫеҫ. Ӗнер анчах 

сывлӑхпа, чип-чипер утса-чупса ҫӳреттӗн, пӑхатӑн та – эс ҫук та. «Кун мар, 

хӗрӗм, ӗмӗр иртет», – тетчӗ Мӗкӗте тете. Вӑтам шкул пӗтерни ҫулталӑк ҫеҫ 

иртрӗ пулин те, тин ҫеҫ пек туйӑнать. Ӑсату каҫĕ, шкулӑн пархатарлӑ 

йӑлине малалла тӑсса ушкӑнпах колхоз садне кайрӑмӑр. Ирхи сывлӑш пек 

таса та мал ӗмӗтлӗ ҫамрӑклӑх! Таҫтан-таҫтан аякран, ҫĕрпе пĕлӗт пĕрлешнĕ 

тĕлтен, шурăмпуҫ ҫутăлса килет. Вӗл-вĕлкĕш шап-шурӑ кĕпеллĕ хĕрсемпе 

ҫитĕнсе ҫитнĕ яш ачасем юрӑ хыҫҫӑн юрӑ шӑрантартӑмӑр, ташларӑмӑр, 

култӑмӑр-савӑнтӑмӑр. Шкулпа сывпуллашатпӑр тетпĕр те, ҫав ир ачалӑхпа 

сывпуллашнӑ иккен эпир. Шурӑмпуҫ ҫутине кĕтсе илнĕ пек, пурнӑҫ 

ытамне хыпаланнӑ. 

– Атьӑр утара, Мӗкӗте тете патне! – сӗнтӗм эпӗ ун чухне. 

Кам хирӗҫлӗ? Унашкаллисем ҫук пирĕн хушӑра. Ҫамрӑклӑх 

таканари шыв пек, кӑшт перӗн кӑна, хусканать. Кайӑк хур карти пек 

карталанса, хаваслӑ юрӑ юрласа утара пырса кĕтĕмĕр. 

– Ирхи кайӑксем апла! Вĕт ура кассинчен тухрӑр ĕнтĕ. Ну, э. иртӗр 

малалла, – кӑмӑллӑн чĕнсе илчӗ пире Мĕкӗте тете. 

Утарҫӑ пӳртĕнче ӑшӑ, пӗлтĕрхи курӑк шӑрши сӑмсана кӑтăклать. 

– Ӑсату кӗнекине пурсӑр та илтĕр-и, э? – куҫне чеен хĕскелет вăл. 

Сисетӗп: аттестат пирки ҫапла шахвӑртать. – Хӑшĕ ман вырӑна ӗҫлеме 

килес тет-ха? 

Те шуҫӑм ҫутинчи ҫав калаҫу чĕрере юлчĕ, чуна пӑлхантарчĕ, те 

ҫӑлкуҫ пӑль-пӑль тапса тӑнӑ евĕр маларахах сӑмсаланнăччӗ ӗмĕтĕм – ӑҫта 

вĕренме каясси пирки каллĕ-маллĕ шухăшламарӑм эпĕ, утарҫӑ пулма 

ҫирĕп тĕллев тытрӑм. 

– Ӑҫта пулнӑ вӑл хĕрупраҫ пыл хурчĕпе аппаланни? Кама эс? 

Хывӑх вӗҫтерни ҫеҫ ан пултӑрччӗ, – текелерĕ анне. 

Ятласа, тиркесе мар, пирĕн таврара халиччен хĕрарӑм ҫак ĕçпе 

аппаланманран ҫеҫ. Тĕлӗнмелле мар-и: хӗрарӑм трактористсем пур, 

теприсем летчика е карап капитанне вĕренсе космоса вӗҫеҫҫӗ – эп, мӗн, 

утарҫӑ та пулаймӑп-и?! Пулатăп! Мӗкӗте тете пек ӑста утарҫӑ пулатӑп. 

Ак, вĕренетĕп ĕнтĕ, ушкӑнра пĕртен-пӗр хӗрача. 

…Мӗкĕте тетене тепӗр кунне кӑнтӑрла иртсен пытартӑмӑр. Этем 

ĕмӗрӗ! Ма ытла кӗске-ши эсӗ? Хӑвӑрт уйӑратӑн ҫут тĕнчерен, ял-

йышран, тус-тӑванран. Мĕкӗте тете ҫук ӗнтӗ текех пирĕн хушӑра. Акӑ – 

вилтӑприйĕ, вĕр ҫĕнĕ тĕмеске. Иҫмасса, ывăлĕ те килсе ҫитеймерӗ. 

Елькка аппа мӗнле пурӑнӗ малашне, кампа чунне йӑпатӗ? 

Ирхине Вӑрнара кайиччен Елькка аппа патне кĕрсе тухас терӗм. 

Анне, кӑвак ҫутӑллах тӑнӑскер, кӑмака умĕнче тăрмашать, ҫул апачӗ, 

студент кутамкки хатӗрлет. Мана валли. 

– Саня, – терĕ Елькка аппа эпĕ кĕрсенех. – Ҫак тетрадьсене, хурт 

хатӗр-хӗтӗрне йӑлтах сана пиллесе хӑварчĕ Мĕкĕте тетÿ. Япалисене 

пĕчĕккӗн кайран та илсе кайӑн, хучĕсене халех парам. Ӗмрипех ҫырса 

пычĕ вĕт, хĕрĕм, ӗмрипех, ҫырса пĕтереймерĕ, мӑнтарӑн... 

1986. 

 

Сергей Павлов 

ЮРАТУ ЮРЛАТТАРАТЬ... 

Калав 

Света пĕчĕкренех кĕнеке вулама юратса ӳсрĕ, çавăнпа вăтам 

шкултан вĕренсе тухсан малалла ăс пухма тăван литературăпа чĕлхе 

уйрăмне суйласа илчĕ. Ача чухне ырă юмахсем кăмăллаканскер çитĕннĕ 

май хастар рыцарьсем çинчен юптаракан хайлавсене ытларах кăмăлларĕ. 

Кĕçех хĕр хăй тĕлне те пĕр-пĕр рыцарь килсе тухасса кĕтме тытăнчĕ. 

Анчах ĕмĕчĕ ниепле те пурнăçланаймасть – ăна куç хывакан студентсем 

хушшинче кĕнекери пек паттăр тупăнмасть те тупăнмасть. 

Костя та ав, пулас инженер, нимĕнпе те илĕртмест ăна: 

ыттисенчен уйрăлса тăмасть вăл. Каччă вара хĕре хытах юратса пăрахрĕ. 

Света кăмăлне çавăраймасăр тĕмсĕлет апăрша. 

– Кăлăхах вăхăтна сая ан яр-ха, – лăплантараççĕ ăна тусĕсем. – Сан 

валли урăх хĕр çук-им? Света вĕт ытла мăн кăмăллă, пĕр-пĕр принц 

тупăнасса шанать мар-и? Вăл – хула хĕрĕ, эс – ялтан. 

Костя тантăшне пĕрле уçăлса çӳреме чĕнсен хĕр килĕшкелет. 

Кинона та кайкаласа курчĕç, театрта темиçе пулчĕç, Светăн чунĕ вара 

çав-çавах. Пĕррехинче каччă пĕр-пĕринпе чун уçса калаçма сĕнчĕ те, хĕр 

пытарса тăмарĕ мĕн шутланине. 

– Каçар та, эс ман хыççăн ахалех чупатăн. Хăв пекки кирлĕ сана, 

ансатраххи, – терĕ. 

Костьăшăн ку çупса янă пекех туйăнчĕ, анчах хирĕç шарламарĕ. 

Пĕр эрне сас памарĕ вăл, алă сулса пăрăнса утас вĕçнех çитрĕ, анчах 

юрату серепи ăна ниепле те вĕçертмерĕ. Каччă хĕр кăмăлне йăпатма 

юрăхлă мел шырарĕ. Чечек парнелесе куркаланă-ха вăл – усси пулмарĕ, 

çуралнă кун ячĕпе саламласа хĕр пурăнакан çурт умĕнчи тарăн юра 

таптаса «Света, эпĕ сана юрататăп!» тесе те çырса пăхнăччĕ – 

тĕлĕнтереймерĕ... 

https://chuvash.org/lib/author/493.html

Ентешĕпе, Культура институтĕнче вĕренекен Сашăпа, тĕл пулчĕ 

Костя ăнсăртран. Канмалли кун тăван ялне таврăнсан. Клуба Культура 

институтĕнче вĕренекенсем концерт лартма килнине пĕлчĕ те ятарласа 

курма кайрĕ. Саша унран пĕр çул аслăрах, музыкант. Юрлама та, 

ташлама та, кĕвĕ калама та ăста. Алла гитара тытсан вара кирек кам 

чунне тыткăнлĕ пултарулăхĕпе. 

Концерт хыççăн клубран иккĕшĕ пĕрле тухрĕç. Студентсемшĕн 

пĕр чĕлхе тупасси кăткăс-и? Сӳтсе явмалли темĕн чухлех. 

– Костя, эс хăв та гитара калаттăнччĕ-иç. Пăрахмарăн пуль? – 

интересленчĕ Саша. – Пирĕн патра гитаристсен кружокĕ ĕçлет, пырса 

çӳрес кăмăлу çук-и? Уяв каçĕсем те пит хаваслă иртеççĕ. 

– Сана итлерĕм те паян, тек алла гитара тытса намăсланма 

пăрахмалла пуль тетĕп, – хуравларĕ Костя. – Уявсем вара... Эпир хамăр 

та ирттеретпĕр. Пĕр-пĕрин патне ма çӳрес мар? 

– Пĕр-пĕр хĕрпе паллаштарăп, – илĕртрĕ Саша. 

– Пур-ха ман... Тупрăм хам валли... Тепĕр чух пăрахса тарас килет... 

– Ма ун пекех тата? – тĕлĕнсе пăхрĕ Саша. Хĕрсемшĕн чунне 

ыраттарса курман вăл: хăйсем ун хыççăн чупаççĕ. Пит ансат майпа 

тыткăнлать вĕсене – гитарине тытать те янратса ярать пĕр-пĕр серенада е 

романс... – Вĕрен манран, тен, усси пулĕ? 

Саша сăмахне Костя малтан ăша илменччĕ, анчах пĕррехинче 

Светăна тусĕпе паллаштарчĕ те хĕре каччă романсĕсемпе серенадисем 

самантрах тыткăнланине туйса илчĕ. 

«Пĕрре те шӳтлемест иккен Саша: авă еплерех иккен вĕсем, 

хĕрсем. Юрама пĕлмелле-мĕн вĕсене. Эп пултараймастăп-и?» – тĕв турĕ 

те Костя Саша патне çӳресе гитара калас ăсталăхне ӳстерме пикенчĕ. 

Тăрăшсах тĕрлĕ романс вĕренчĕ. 

Хĕр пуçне çавăрма меллĕ вăхăт килсе тухасса кĕтрĕ Костя. Анчах 

ăна тĕлĕнтерме юрăхлă май тупăнмарĕ-ха. Асаилсех кайрĕ: кĕнекесенчи 

рыцарьсем пикесене вĕсен чӳречи айĕнче юрласа тыткăна илеççĕ-çке. 

Каçхине, тĕттĕмленсен, Костя Светăсен балконĕ айне çитсе тăчĕ. 

Малтан хĕр килте пуррине телефонпа ыйтса пĕлчĕ. Каччă Сашăран илнĕ 

гитарăна майласа тытрĕ те хăй вĕреннĕ романссене черетпе юрлама 

тытăнчĕ. Иккĕмĕш хутри балкон чӳречи уçăлчĕ те, хĕр курăнса кайрĕ. 

Каçхи музыкант малалла юрларĕ. Хĕр романссем кăмăла кайнине 

пытараймарĕ, алă çупса ячĕ. 

– Кама халаллатăр вара эсир ку юрăсене? – чĕнмесĕр тӳсеймерĕ 

Света. 

– Сире, – терĕ те каччă çутă вырăна тухса тăчĕ. 

– Эсĕ-и ку? – тĕлĕнсе çăварне карса пăрахрĕ хĕр. – Эсех-и? Эп 

Саша тесе... 

– Эп çав... – хăюсăррăн хуравларĕ Костя. – Эс Сашăна кĕтнĕччĕ-и? 

– Çук-ха. Никама та кĕтменччĕ... – балкон чӳречине шалт хупса 

çухалчĕ хĕр. 

Костя гитарине хул хушшине хĕстерчĕ те троллейбус чарăнăвне 

уттарчĕ. 

– Айван, – ятларĕ хăйне хăй. – Рыцаре тухас терĕн, эппин... 

Рыцарьсен ĕмĕрне каялла тавăрас терĕн-и? Ахальтен каламаççĕ ĕнтĕ 

ваттисем çын хыççăн кайса вакка сикетĕн тесе... 

1987. 

 

 Улькка Эльмен 

ХĂРНĂ ВĔРЕНЕ 

Калав 

 

Наташа – çемьере улттăмĕш хĕрача. Паян вăл шкулпа, пĕрле 

вĕреннĕ юлташĕсемпе сывпуллашать. Юлашки шăнкăрав! Камăн асĕнче 

юлман-ши вăл? Хумхану: ачалăх – хыçра, умра – пуласлăх, çĕнĕлĕх. Мĕн 

тери илемлĕ пурнăç! 

– Наташа, – чĕнчĕ ăна вунă çул пĕр парта хушшинче ларнă Люда, – 

ачасем пурте шуçăм кĕтсе илме каятпăр теççĕ. Эпир те каяр-и? 

– Каятпăр, Люда. Эпир текех пĕчĕк мар, çавăнпа ачасем тесе ан 

кала, хĕрсемпе яшсем эпир. 

Людăпа Наташа алран алă тытăнса ушкăн хыççăн утрĕç. Хĕрсен 

сыв пуллашу каçĕ валли ятарласа çĕлеттернĕ кĕписем çилпе вĕлкĕшеççĕ, 

катаран курăнаççĕ. Яшсем пĕр-пĕрне тĕрткелесе шавлăн калаçса утаççĕ. 

– Рита, кăлар сумкăра мĕн пуррине, – хушрĕ Коля пысăк сумкине 

çĕре лартса. – Кĕçех тул çутăлать, пирĕн вара нимĕн те хатĕр мар. 

– Ан васка, васкакан арăмĕнчен савăнман тет, – тĕртсе илчĕ ăна 

Рита. Çапла шӳтлекелесе, ахăркаласа хĕрсем курăк çине çитти сарчĕç, 

апат-çимĕç хатĕрлерĕç. Яшсем эрех кăларчĕç. Халиччен эрех тутине 

пĕлмен хĕрсем кăна сивлерĕç пулин те каччăсем çине тăнипе шăпланчĕç. 

– Наташа, эс класс старости, çавăнпа сана сăмах паратпăр. 

Наташа вăтаннипе хĕрелсе кайрĕ. Унтан хăй çине пăхакан куçсене 

асăрхаса калаçма пуçларĕ.  

– Хальччен кун пек уявсенче пулса курман та сăмахне те калама 

пĕлместĕп, – турткаланчĕ вăл.  

– Эс ăшра мĕн пуррине кала, – хистерĕç ăна. 

https://chuvash.org/lib/author/574.html

– Юрĕ, эппин, – хăйне алла илчĕ Наташа. – Паян эпир сирĕнпе 

ачалăхпа сыв пуллашатпăр, савăнатпăр. Малашлăх пире пурне те 

илĕртет. Пурнăç яланах савăк пулассăн туйăнать. Çапла пултăр та. Эпĕ 

сире пурне те хăвăр çулăра шыраса тупма, телейлĕ пулма сунатăп. 

Шкулта пĕрле вĕреннĕ юлташсене манас марччĕ. Кирек ăçта кайсан та 

çыру çӳретер. 

– Тĕрĕс, Наташа, – алă çупрĕç итлесе ларакансем. – Атьăр пĕр-

пĕрне манмастпăр тесе тупа тăватпăр. 

Чылайччен шавларĕç çамрăксем. Кăвак шуçăмччен лăпланмарĕ 

улăх. Ирхине çеç киле кĕрсе выртнă Наташăн ыйхи килмерĕ. Иртнĕ каçа, 

унăн кашни самантне аса илчĕ. 

Акă юнашар парта хушшинче ларнă Лева ун çине куç сиктермесĕр 

пăхать. Ыттисем курман чухне ун аллине ачашласа илет. Хальччен ун 

пеккине сисмен Наташа шалтах тĕлĕнчĕ. Каччă йăлăхтарса çитерсен ун 

çине сиввĕн пăхрĕ, аллине сирчĕ. Çынпа калаçма та именекен Лева 

сасартăк пуçне пĕкрĕ. Наташа çине тунсăхлăн пăхса илчĕ: «Каçар, 

Наташа, эп сана виç çул юратса пурăнатăп, анчах эс ăна сисмерĕн. Паян 

эрех пуçа минретрĕ пулас, каçар», – тесе айккинелле пăрăнчĕ. 

Лева ушкăнран пăрахса кайсан Наташа савăнчĕ. Çапла-çке вăл, хăв 

юратман çыннăн асапĕ куçа курăнмастъ, унран тăрăхлатăн çеç. 

«Унтан... унтан мĕн пулнăччĕ-ха? – асаилӳ çăмхине малалла сӳтрĕ 

хĕр. – А-а, Костя...» 

– Салам яш-кĕрĕме, – тесе аслăрах яшсен ушкăнĕ вĕсем патне çитрĕ. 

– Мĕн ĕçетĕр? О-о, ликер! Шур эрех те пур. Да-а, çитĕнтĕр çав эсир. 

Костя Наташа патне утса пычĕ, ăна çупăрласа çамкинчен чуп турĕ. 

«Кĕçĕр тĕл пулатпăр-и?» – пăшăлтатрĕ каччăн тути. Ун вĕри сывлăшĕ 

хĕр пуçне минретре. Ытла та ачашшăн, çепĕççĕн илтĕнчĕç ун сăмахĕсем. 

«Ăхă», – терĕ те вăл шăппăн ушкăнран уйрăлчĕ. «Костя... Костенька, – 

пашăлтатрĕ вăл, – мĕн тери юрататăп эп сана, ман сансăр пурнăç çук...» 

Наташа майĕпен ялалла утрĕ. Туйрĕ вăл: Костя хĕр ăçталла утнине 

сăнасах тăрать. Эппин, кĕçех хăваласа çитме кирлĕ. Çĕрĕпе алла-аллăн 

тытăнса утĕç вĕсем. Чĕрере мĕн пуррине йăлтах калĕ ăна паян Наташа. 

Ун чĕри ыррăн тапрĕ. 

«Хĕр вăл тармĕ, эрех пĕтме пултарать», – шухăшларĕ Костя çурри 

таран пушанма ĕлкĕрнĕ кĕленчесене пăхса. Наташа хыççăн чупма 

васкамарĕ.  

– Яшсем, ярар-ха пĕрер черкке эрех эсир шкул пĕтерсе çар ретне 

тăрас ятпа. Эпир те сирĕн пекех айван пулнă тахçан. 

Черкке хыççăн черкке ĕçрĕ нумаях пулмасть çартан таврăннă 

Костя. Унтан тайăлкаласа Наташа кайнă еннелле утрĕ. Çамрăксем вăл 

пăрахса утнине сисмерĕç те. Пĕр мăшăр куç кăна ăна чĕререн хурланса, 

сиввĕн пăхса ăсатрĕ. 

Наташа хăйсен килĕ тĕлĕнче ӳсекен вĕрене çумĕнчи сак çине 

ларчĕ. Çамрăк вĕрене çулçисем ăна çӳçрен ачашлаççĕ, ирхи çилпе 

сулкалашса хĕре питрен кăтăклаççĕ. «Кам лартнă-ши çак вĕренене? – 

шухăшларĕ Наташа. – Хăех шăтнă ĕнтĕ. Çавăн пек йывăç-çке вăл: вăрри 

таçтан çилпе вĕçсе килсе ӳкет те шăтатъ, ӳсет вара». 

– Мана кĕтетĕн-и? – шухăшне татрĕ Костя сасси. 

– Ларап ыйхă килменрен. 

– Мĕншĕн салху? Санăн паян савăнмалла. Эс пур пуçна усатăн. 

Наташа, шăнтать мана. Пӳртрен мĕн те пулин илсе тух-ха ăшăнма. 

Хĕр ашшĕ-амăшне вăратасран шикленсе пӳрте шăппăн кĕрсе тухрĕ. 

– Ме, тăхăн. 

– Наташа, пĕлетĕн-и, эп сана питĕ юрататăп. Ялан сан çинчен 

шухăшланипе пуç ыратса çӳрет, – хĕре ыталама пăхрĕ Костя. – Сисрĕм 

эпĕ, эсĕ те мана килĕштеретĕн, çапла-и? 

Наташа хальччен кун пирки чуна уçса калаçса курманран пуçне 

пĕкет. 

– Юрататăн, эп пĕлетĕп. Санăн куçусем калаççĕ мана ун пирки. 

Эппин, мĕншĕн вăраха ямалла? Эс ĕнтĕ çитĕннĕ хĕр. Пул ман арăм. 

– М... мĕн?! – сасартăк çухалса кайрĕ Наташа. – Качча тухма 

иртерех-ха мана. 

– Ухмах, кам качча тухасси пирки калаçать-ха кунта? Эпĕ сана 

арлă-арăмлă пуласси çинчен каларăм.  

– Мĕнле? Пĕрлешмесĕрех-и? – хăранипе чĕтреме пуçларĕ Наташа. 

– Мĕн пулать вара уншăн? Халĕ чылайăшĕ çапла пурăнать. 

Юрататпăр-çке эпир пĕр-пĕрне. Э-э, сан урăххи пур пулĕ-çке. Илтрĕм-ха 

Лева сан çума çыпăçни çинчен. 

– Костя, мĕн калаçан? Лева ача-ха вăл. Çӳллĕшĕпе те пĕчĕк 

манран. Эп... сана килĕштеретĕп. 

– Эпĕ те, Наташа, эпĕ те. 

Костя хĕре ыталаса чуп тума пуçларĕ. Наташăн пуçне те эрех, те 

юрату сĕрĕмĕ анратрĕ – кăна вăл хăй те ăнланса илеймерĕ. 

...Наташа минтерĕ йĕп-йĕпе. Куççульне шăлма шутламарĕ вăл. 

Тен, çылăхне çуса кăларĕ? Паян хĕр ĕмĕрĕн юлашки каçĕ. Пăрахмĕ-ши 

ăна кун хыççăн Костя? 

– Наташа, тăр хăвăртрах, касу хăваламалла. Эс халь те çывăран 

мар-и? – хĕрне пырса силлерĕ амăшĕ. 

Хĕрĕ çĕрĕпе куç хупманнине тата ирхи вăрттăнлăх пирки пĕлсен 

мĕн тунă пулĕччĕ-ши Марье аппа? Ахаль те харсăрскер, çуçрен турта-

турта хĕнетчĕ ĕнтĕ. 

... Кун хыççăн кун иртрĕ. Наташăпа Костя çывăхланнăçемĕн 

çывăхланса пычĕç. Наташа каç пуласса чăтăмсăррăн кĕтрĕ. Ĕçсене 

пуçтарсанах вĕрене айне Костьăна кĕтме тухса ларчĕ. Юратăвĕ 

пысăклансах, ӳссех пычĕ вĕсен. Костя калакан ачаш сăмахсем хĕр 

чĕрине ыррăн ыраттарчĕç. Хăйĕн юратавĕ çинчен кама та пулин каласа 

парса пĕрле савăнас килчĕ. Анчах ăна Костя хăйсем çинчен никама та 

каласа пама хушманни лăплантарчĕ. Пĕр вĕрене çеç, çилпе вĕçсе килсе 

шăтнă вĕрене, хĕр вăрттăнлăхне пĕлсе тăчĕ, унпа пĕрле савăннăн, 

ешернĕçемĕн ешерсе пычĕ, çӳлелле кармашрĕ. 

Икĕ чун пĕр-пĕрне юратсан виççĕмĕшне чун кĕрет. Наташăран та 

пăрăнмарĕ çак ăраскал. Пĕррехинче, улăха утă пуçтарма кайсан, Наташа 

пуçĕ çаврăннине, ăшĕ йĕкленнине туйрĕ. Вăйсăрланса çĕр çине ларчĕ. 

– Мĕн пулчĕ, хĕрĕм, тем ыратать-им? – амăшĕ чупса пырса 

ыталарĕ хĕрне. 

– Тем, пуç çаврăнать, анне. 

– Хĕвел çинче нумай çӳренĕрен пулĕ. Пыр, кайса выртах. 

Анчах тепĕр кун та, эрнерен те иртмерĕ пуç çаврăнни. Ирсерен 

ăшĕ йĕкленнипе сарайне вăрттăн тухса хăсрĕ.  

– Итле-ха, Наташ, – чарчĕ ăна пĕррехинче аслăк айĕнчен тухнă 

чухне хуларан курма килнĕ аппăшĕ, – эс йывăр çын мар-и?  

Ку кĕтмен ыйту пулнипе Наташа пĕр самант нимĕн калама 

аптăраса тăчĕ. Унтан шăппăн: «Пĕлместĕп», – терĕ. 

– Ыранах манпа хулана пыратăн. Палланă тухтăр патне илсе 

каятăп. Килтисене халех ан шарла.  

...Наташăн ача пулать. Савăнмалла-ши куншăн е хурланмалла? Зоя 

аппăшĕ кун çинчен пĕлсен ăна намăслантарса пĕтерчĕ: «Пирĕн ратра хĕр 

пуççăн ача тăвакан пулман, намăссăр! Аттепе анне пĕлсен пуçна çиеç вĕт?!» 

Аттепе анне... Калама кирлех-ши вĕсене? Атте, ахаль те аллине 

ирĕке яраканскер, хĕнесе тăкĕ. Ашшĕ камне тĕпчĕ. Костьăпа хирĕçĕ. Вăл та 

манран сивĕнĕ. Юрататăп тетчĕ. Ку чăнах та çапла пулсан – пĕрлешĕпĕр. 

Çакăн пек шухăшпа таврăнчĕ Наташа тăван яла. Каç пуласса 

чăтăмсăррăн кĕтрĕ. Савнине савăнăçне пĕлтерме васкарĕ.  

– Эс мĕскер, ухмаха тухрăн-и? Ман халех ачапа çыхланса ларас 

килмест, – пулчĕ Костьăн хуравĕ. 

– Пĕр-пĕрне юрататпăр-çке, пĕрле пурăнасси çинчен те калаçаттăн, 

– тусĕ шӳтлет пулĕ тесе ăна куçран пăхрĕ Наташа. 

– Çапла, юрататăп. Анчах ачана мар, сана! Чăннипех калатăн 

пулсан пăрах эс вăл ачана. Эпир çамрăк-ха, ачи татах та пулĕ. Кайран 

каллех сан пата килĕп.  

Наташа Костя пăрăнса утнă хыççăн ура вăйĕ пĕтнипе сак çине лаках 

ларчĕ. Куçĕсенче куççулĕ пĕрчисем шăрçаланчĕç. «Акă пĕтрĕ ман 

юратăвăм. Пурнăçăм сӳнчĕ, – чунтан хурланса ĕсĕклерĕ вăл. Унтан 

хырăмĕнче тем йăшăлтатнăн, хăй пуррине систерсе çине-çинех тапнăн 

туйăнчĕ. – Костя ачи. Хăтăлмалла унран. Епле пулсан та хăтăлмалла».  

Наташа тепĕр кунне ирех хулана тухса кайрĕ. Аппăшĕпе палланă 

тухтăр патĕнче тепре пулчĕç вĕсем. Анчах Наташăн ачи ӳссе кайнă-мĕн. 

Унран хăтăлас тесен иртерех килмелле пулнă терĕ. Зоя аппăшĕ Наташăна 

чăлхапа трикотаж фабрикине ĕçлеме вырнаçтарчĕ. Общежитире пĕр 

пӳлĕмре вырăн та тупăнчĕ ăна валли. 

– Наташа, эс пирĕн пата урăх килсе ан çӳре-ха, – терĕ ăна 

пĕррехинче аппăшĕ ĕçрен тухасса кĕтсе илсе. – Коля пĕлсен пĕтерет 

мана. Ĕçе вырнаçтартăм сана, пурăнмалли те пур. Малалла хăвах 

майлаштарса пурăн. Яла кайса ан çӳре, намăс. 

...Пĕчченех тÿсрĕ Наташа асапне. Йывăр пулсан та ĕçе çӳрерĕ. 

Укçине перекетлесе ача япалисем туянчĕ. Сисмесĕрех çуратма вăхăт çитрĕ. 

Юнашар выртакан ывăлĕ çине чылайччен пăхса выртрĕ вăл. Каснă-

лартнă Костя. Куç харшисем те унăнни пекех: авăнарах тăраççĕ. Хуп-хура 

куçĕсем амăшĕ çине сиввĕн пăхнăн туйăнаççĕ. Палатăри ытти хĕрарăмсем 

патне упăшкисем, тăванĕсем килсе çӳреççĕ, Наташа патне вунă кун 

хушшинче никам та пымарĕ. Ачине те пӳлĕмре пĕрле пурăннă хĕрсем 

илсе тухма пулăшрĕç. Пуçланчĕ вара хăйĕн айванлăхне пула вăхăтсăр 

амăшĕ пулса тăнă хĕрарăм нуши. Общежити коменданчĕ, качча кайман 

ватă хĕр, ача сассине тӳсме пултараймасть иккен. Хĕрсем те сменăпа 

ĕçлеççĕ. Çывăрса тăранайманран вĕсене ĕçре йывăр иккен, чăркăшланма 

пуçларĕç. Зоя аппăшĕ те пачах та пымарĕ. Упăшкинчен вăрттăн пĕр 

хутчен укçа пырса панă хыççăн пачах çухалчĕ. Ялан йĕнипе Наташăн сĕчĕ 

те анми пулчĕ ĕнтĕ. 

– Зоя, каятăп эп яла анне патне. Каçараççех вĕсем мана. Хĕр 

пуççăн ача тăвакан эпĕ çеç-им? – терĕ пĕррехинче Наташа аппăшне ĕçрен 

кĕтсе илсе. 

– Ан хăйнă пул! – касса татрĕ лешĕ. – Вĕсен пурнăçĕ çăмăл тесе 

шухăшлатăн-им? Кам хушнă сана çапла ăссăр хăтланма?! Лидăпа Зина 

пулчĕç иртнĕ эрнере. Эс ăçта çухалса пурăннипе кăсăкланчĕç. 

Килесшĕнччĕ те – Атăл леш енне юлташĕсемпе канма кайнă тесе суйрăм. 

Яла ахаль те сас-хура çитнĕ тет. Анне вĕсене пĕлсе килме хушса янă. 

Чăнах та ача тунă пулсан киле килсе ан кĕтĕр тесе каларĕ тет атте. 

Костьăн амăшĕ те ачине хулара тупнă та ман ывăла унпа тăлласшăн тесе 

калаçса çӳрет тет. Кам хушнă-ха сана вунçиччĕрех арăм пулма?! Тепĕр 

тесен, арăм та мар эсĕ. Кам тесе чĕнсен тĕрĕсрех пулнине те ăнланма çук. 

– Юратнă-çке эп ăна, аппа. Шаннă. Пĕрлешесси пирки калаçатчĕ. 

– Шан хальхи арçынсене. Хăйсене кирлĕ чухне анчах эпир вĕсемшĕн 

хаклă. Мĕн кирлине илеççĕ те кайран сан пек ăссăр хĕрсем çине сураççĕ 

çеç. Йĕркеллĕ çемье çавăрса пурăнас текен каччă нихăçан та Костя пек 

хăтланман пулĕччĕ. Пуçпа шухăшламалла пулнă кăштах. Института 

вĕренме кĕме ĕмĕтленеттĕн. Халĕ мĕн пулса тухрĕ-ха? Атя-ха, ачасен 

çуртне кайса пăхар, тен, унта йышăнĕç. Ачасăр мăшăрсем нумай вĕт халь. 

Анчах унта та ĕç ăнмарĕ вĕсен. Ачан ашшĕ те, амăшĕ те сыввине 

пĕлсен темĕн те пĕр каласа пĕтерчĕç. Заведующи хĕремесленсех 

кăшкăрма пуçларĕ: 

– Мĕнле намăс мар сире?! Савăшса йăпанатăр та ачана кăларса 

перетĕр! Тепĕр çулталăкран тата тепре илсе килетĕр! Ача вĕт вăл, кушак 

çури мар! Çуратрăн пулсан пăх! 

Наташăпа Зоя Димăна (çапла ят пачĕç пепкене) йăтса общежитие 

кĕнĕччĕ çеç – комендант тĕл пулчĕ. Вăл тӳрех Зоя çине сиксе ӳкрĕ: 

– А-а, эсир Беловăн тăванĕ пулĕ-ха? Илсе кайăр ăна кунтан. Ачи 

макăрни хĕрсене çывăрма памасть. Белова халь пирĕн фабрикăра 

ĕçлемест. Малашне те ĕçлеттерĕç-ха ăна? Паянах пушатăр пӳлĕме. 

Çĕнĕрен килнĕ çынсем валли вырăн кирлĕ пире. 

– Мĕн тăвар-ши? – ачине хăй çумне пăчăртарĕ Наташа. 

– Ялах кайма тивет. Анчах киле мар, Костя патне. Каçхине, 

çынсем курман чух, вăрттăн. Калаç, йăпăлтат, кирек мĕн ту, анчах вĕсен 

килне пурăнма юл.  

Наташа Канаша каякан пуйăс çинче хăйĕн иртнĕ кунĕсене аса илсе 

пычĕ. Ашшĕ-амăшĕ килĕнче пĕр хуйхăсăр ирттернĕ ачалăхĕ куç умне 

тухрĕ. Хĕнени те, ятлани те пулнă пулĕ. Анчах, темшĕн-çке, 

пурăннăçемĕн çав самантсене кулса çеç аса илетĕн. Юлашки сывпуллашу 

каçĕ. Вунă çул пĕрле вĕреннĕ Лева вăтанса куçран пăхать, хăй Наташăна 

юратни, унсăр пурăнма пултарайманни çинчен калать. Наташа унран 

шăллĕнчен тăрăхланă пек тăрăхлать. Костя... Хĕр чĕрине пĕрремĕш юрату 

çулне хывнă Костя... Асран тухми Костя. Наташăн куçĕсем шывланчĕç. 

Епле ирсĕр этем вăл. Ача пулассине пĕлсенех Наташăна пăрахрĕ. Питĕ 

хăвăрт сӳнчĕ ун юратăвĕ. Тен, сӳнмен? Вĕсем хирĕçсе кайнин айăпĕ те 

пулас ача пулчĕ. Эппин, вĕсене уйăраканĕ Наташа чĕрçийĕ çинче лăпкăн 

тĕлĕрекен ывăлĕ. Çамрăк хĕрарăм пурнăçне синкерлетекенĕ – Дима. Çак 

шурă костюм тăхăннă пепке пулмасан унран тăванĕсем те сивĕнес çук, 

паянхи кун та хĕрсемпе савăнса пурăнмалла, институтра вĕренмелле. 

Костя та сивĕнмен пулĕччĕ.  

Наташа яла çитнĕ çĕре тавралăх тĕттĕмленме пуçланăччĕ ĕнтĕ. 

Аппăшĕ каланă пек яла тĕттĕмре çитес тесе пуйăс çинчен ансан та хăвăрт 

утмарĕ вăл. Хăйсен килĕ умне çитсен ачана вĕрене çумĕнчи сак çине хучĕ. 

Пĕтĕмпех палланă, чуна çывăх вырăнсем. Çак вĕрене айĕнче вĕсем 

Костьăпа пĕрремĕш хут чуп тунă. Шкулпа сывпуллашнă каç пĕр-пĕрне 

юратни çинчен пĕлтернĕ. Костьăпа та юлашки хут çакăнта сыв пуллашнă. 

Наташа вĕрене çумне тĕршĕнес тесе аллине малалла тăсрĕ. Анчах аллисем 

хăрнă вĕрене туратне перĕнсе ыратса кайрĕç. «Чим-ха, манăн вĕрене хăрнă 

вĕт? Вăл та ман пекех çамрăклах хăрнă. Мĕскĕн вĕрене! Ман пекех!» – 

вĕрене турачĕсене ыталаса чунтан хурланса йĕчĕ Наташа. 

Ăçта каймалла? Ниçта та, никам та кĕтмест ăна. Костя патне кайса 

мĕскĕнленес çук Наташа. 

– Наташа, ку эсĕ-и? – тĕттĕмри сас çамрăк хĕрарăма шартах 

сиктерчĕ. Вăл сак çинче выртакан ачине ют çын курасран шикленсе ăна 

васкавлăн кĕлеткипе хупларĕ. – Эпĕ те санпа пĕр пуйăс çинчех килтĕм. 

Анчах Канашра пурăнакан юлташ патне кĕрсе тухмалла пулчĕ те яла 

санран каярах çитрĕм. 

– Лева?.. Эсĕ-и ку? 

– Эпĕ. Канмалли кун анне патне хăнана килсе каяс терĕм. Мĕнле 

пурăнан эс, Наташа? Сана курманни нумай пулать. 

– Эпĕ... эп... – Наташа ним хуравласа калама аптăраса тăчĕ. – 

Вĕрене хăрнăшăн пăшăрханса тăратăп. Ӳссе кайнă эсĕ, Лева. Тӳрех 

палласа илме те çук. Хăв ăçта пурăнатăн-ха? 

– Эп ял хуçалăх институтне механика факультетне вĕренме кĕтĕм. 

Пĕтерсен яла таврăнасшăн. Вĕрене хăрнăшăн пачах та ан пăшăрхан, вăл 

татах килсе ӳксе шăтма пултарать. 

– Эпĕ вара... – Наташа сăмахне вĕçлеме ĕлкĕреймерĕ: Дима хăй 

вăраннине систерсе кăшкăрса йĕрсе ячĕ. Наташа хыпаланса ачине алла 

илчĕ те хăй çумне пăчăртарĕ. Левăна куçран пăхма хăяймасăр пуçне 

аяккалла пăрчĕ. 

– Ан асаплан, Наташа, мана ним калама та кирлĕ мар, эп пĕтĕмпех 

пĕлетĕп. Костя сана пăрахса ялтан тухса тарнине те, аннӳпе аçу шухăшне 

те... – Лева Наташа умне çывхарса ун пуçне хăй еннелле пăрчĕ. – Эпĕ 

сана, Наташа, малтанхи пекех, тен, унтан та ытларах юрататăп. Хăв 

килĕшсен... атя пирĕн пата. Ман анне нихăçан та сана хирĕç пулас çук. 

– Лева, мĕн калаçатăн эс? Дима саншăн пачах ют. Тата эс мана 

хăвăнтан кулнине нихăçан та каçарас çук. 

– Наташа, мана эс... эсир иксĕр те кирлĕ. Эп нихăçан та сана 

юратма пăрахман. Сан ачуна хамăнни пекех юратăп, мĕншĕн тесен вăл 

сан ачу. Зоя аппа эс Димăпа пĕрлех яла кайнине пĕлтерсен пĕр тăхтаса 

тăмасăр сан хыççăн чупрăм. Эп аннепе калаçса татăлнă ĕнтĕ, вăл хирĕç 

мар. Çитес çул эсĕ те вĕренме кĕрĕн. Качча тух мана, Наташа. 

– Эп çапах та... 

– Урăх нимĕн те ан кала. Пĕр сăмах çеç кĕтетĕп эп санран. 

– Килĕшетĕп... Лева. Эс мана каçар. Суккăр пулнă. Вылянчăк 

шухăшсене юрату вырăнне йышăнса инкек тӳсрĕм. Чăн-чăн юрату 

чĕмсĕр тесе ахальтен каламаççĕ иккен...  

2011. 

Изĕдлĕ хйшеа вйлав 

1. Л. Саринен «Наян мулкач» юмахсен кĕнекине Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0000510.pdf  

2. Л. Саринен «Шур пĕркенчĕк айĕнче» калавне Интернет 

уçлăхĕнче çак веб-адреспа вулама пулать: http://elbib.nbchr.ru/lib_files/0/ 

kchl_0_0000758.pdf  

Ĕçсеепе ыйийсее 

 Вĕреннине аса илетпĕр 

Маларах вуласа паллашнă Ю. Силэм, Л. Сарине, Улькка Элменĕ, С. Павлов 

хайлавĕсене асăнăр, вĕсен тĕп шухăшне тата хирĕç-тăрăвне палăртăр. 

 Вуланине сÿтсе яватпăр 

1. Литературăри юрату темине мĕнле хаклама пулать? Çак тема çыравçăсене мĕнпе 

илĕртет? 

2. Ю. Силэмпе Улькка Элменĕ хайлавĕсене пĕрлештерсе тăракан темăна асăнăр? 

Тĕслĕхсем илсе парăр.  

3. Л. Сарине пултарулăхĕнчи ача-пăча хайлавĕсене жанр тĕлĕшĕнчен мĕнле 

палăртмалла?   

4. Сергей Павлов хăй хайлавĕсенче мĕнле çивĕч ыйтусене çĕклет? Хурава 

тĕслĕхсемпе çирĕплетĕр. 

֍ Итлеме, курма сĕнетпĕр 

1. Николай Мартыновăн «Пĕр ухмахăн юратнă сăмахĕ» повеçĕ (аудиоитлев). 

Интернет уçлăхĕнчи веб-адресĕ: http://elbib.nbchr.ru/lib_files/0/aukn_0_0000079.mp3 

2. Лаврентий Таллеровăн «Пысăк тĕнчери пĕчĕк чун» повеçĕ (аудиоитлев). 

Интернет уçлăхĕнчи веб-адресĕ: http://elbib.nbchr.ru/lib_files/0/aukn_0_0000033.mp3 

3. Сергей Павлов хайлавĕсен тишкерĕвне халалланă литература тĕпелĕ 

(видеокурав). Интернет уçлăхĕнчи веб-адресĕ: http://elbib.nbchr.ru/lib_files/0/klch_0 

_0000053.mp4  
 Проектсем  

1. Паянхи чăваш прозинчи юрату теми (Юлия Силэм, Лидия Сарине, Василий 

Петров) (ушкăнла тĕпчев). 



 
 

349 

 

2. Анатолий Кипеч çыравçăн пурнăçĕпе пултарулăхĕ (уйрăм çын тĕпчевĕ). 

3. Иван Лисаев прозинчи паянхи çын сăнарĕ (уйрăм çын тĕпчевĕ).  

4. Сергей Павлов прозинчи паянхи обществăн кăмăл-сипет ыйтăвĕсем (уйрăм çын 

тĕпчевĕ). 

5. Геннадий Максимовăн журналистикăри тата литературăри ĕçĕ-хĕлĕ (ушкăнла 

тĕпчев). 

 Литература хайлавĕн чĕлхи 

С. Павловăн «Юрату юрлаттарать…» тата Улькка Эльменĕн «Хăрнă вĕрене» 

калавĕсенче тĕп сăнарсем юратнă çынран сивĕннине авторсем мĕнле çырса панине 

тупса палăртăр, танлаштарăр.   

ДРАМАТУРГИНЧИ ПУЛĂМЛĂХ 

ЫЙТĂВĔСЕН ФИЛОСОФИЛЛЕ ĂНЛАНĂВĔ 

 

Арсений ТАРАСОВ (1956) 

 

Кĕсде кижгзафи спзавди 

1956 çулхи çĕртме уйăхĕн 28-мĕшĕ – Чăваш Республикин 

Патăрьел районĕнчи Палакасси ялĕнче çуралнă. 

1978 çул – И.Н. Ульянов ячĕллĕ Чăваш патшалăх университетне 

пĕтернĕ.  

1975 çул – «Тăван Атăл» журналта пĕрремĕш сăввисем пичетленсе 

тухнă. 

1978 çул – Чăваш радиопа телевиденийĕнче редактор, аслă 

редактор пулса ĕçле пуçланă.  

1982 çул – СССР журналисчĕсен союзне кĕнĕ. 

1987-1989 çулсем – Чăваш кĕнеке издательствинче редактор пулса 

вăй хунă. 

1992-2009 çулсем – «Чувашия» ПТРКра редактор, комментатор, 

илемлĕ тата музыка программисен пайĕн заведующийĕ, ятарлă 

корреспондент пулса ĕçленĕ.  

1994 çул – Раççей çыравçисен союзне кĕнĕ. 

1996 çул – М. Çеçпĕл ячĕллĕ премин лауреачĕ пулса тăнă. 

1999 çул – И.Я. Яковлев ячĕллĕ пĕтĕм чăваш наци премине илме 

тивĕçнĕ.  

2001 çул – Ç. Элкер ячĕллĕ журналистика премине илме тивĕçнĕ. 

2002 çул – П. Осипов ячĕллĕ литература премийĕн лауреачĕ пулса 

тăнă. 

2005 çул – Чăваш Республикин искусствăсен тава тивĕçлĕ ĕçченĕ 

ята илнĕ.  

2010-2015 çулсем – «Тăван Атăл» журнал редакторĕ пулнă. 

2015-2020 çулсем – «Хыпар» хаçатра тĕп редактор çумĕ пулса вăй 

хунă. 

2020 çул – «Тăван Атăл» журналта редакторта ĕçлеме пуçланă. 

Ăслăлăх анинчен 

«А. Тарасов драматург ячĕ чăваш литературишĕн çĕнĕ мар. 

Драматургинче вăл хăйĕн ăс-хакăл-философиллĕ, кăмăл-сипет-

психологиллĕ литература таврашĕнчи шыравĕсене малалла тăсать. 

Паянхи чăваш пурнăçне кăтартас тĕлĕшĕнчен вĕсем пурте тарăн 

шухăшлă. «Инçет телей çути» (1998), «Вĕçсе иртеççĕ кайăксем» (1999) 

драмăсенче пурнăç пĕлтерĕшĕн шыравне уçса панă май А. Тарасов 

сăнарсен шалти тĕнчине, вĕсен чун шыравне, хăйсене хăйсем 

тишкернине тата шалти асапланăвне палăртать. Вулакан (куракан) 

кăмăл-туйăмне тарăннăн витерме пĕлсе суйласа илнĕ стиль мелĕсемпе 

усă курать: сăнар-символсемпе, психологиллĕ тишкерÿ элеменчĕсемпе, 

халăх йăли-йĕркисемпе тата ыт. те» (И.Ю. Кириллова, филологи 

ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Арсений Тарасов (Тарасов Арсений Алексеевич) пултарулăх çулĕ 

çине 1975-мĕш çулта «Тăван Атăл» журналта пичетленнĕ пĕрремĕш 

сăввисемпе тухнă. Малашне вара унăн хайлавĕсем республикăри тĕрлĕ 

хаçат-журналсенче пичетленсех пынă. А. Тарасов ытларах калав тата 

драма жанрĕсемпе ĕçлет. Унăн калавĕсен («Вӗлтӗртетсе вӗҫет сарӑ 

ҫулҫӑ», «Сутнă пӳртри юлашки каç», «Чӑваш кӗпи») тата пьесисен 

(«Инçет телей çути», «Вӗҫсе иртеҫçӗ кайӑксем», «Салтак шӑпи», «Мунча 

кунӗ») пуххисем питех те анлă сарăлнă. Унран та ытларах унăн нумай 

драмине К.В. Иванов ячĕллĕ Чăваш патшалăх драма театрĕнче лартнă.   

Арсений Тарасов чăваш культуринче пултаруллă çыравçă  пек çеç 

мар, ăста тележурналист, нумай документаллă телефильм сценарийĕсен 

авторĕ пек паллă. Айăпсăр айăпланă сăвăçа Митта Ваçлейне («Ахальтен 

мар эпĕ çак юрра юрланă»), И.Я. Яковлева («Пурнăç тăршшĕллĕ çĕр», 

«Патриарх пирки калани»), пĕрремĕш чăваш киноактрисине Тани Юна 

(«Пурнăç çулĕн хĕрринчи çирĕм сакăр уйăх») халалланă телефильмсен 

сценарийĕсене шăпах вăл çырнă. Хăйĕн çыравçă тата журналист ĕçĕ 

пирки А. Тарасов хăй çапларах калать: «Ытларах чухне эпĕ мĕн те пулин 

çырнă май хам ума тĕллев лартатăп, эп çырнине пачах урăх культура 

çынни, урăхла тĕнче курăмлă çын мĕнле йышăнма пултарнине ăнланма 

тăрăшатăп. Хама эпĕ телерепортер, тележурналист тесе шутлатăп. Хама 

çыравçă е драматург теместĕп. Ку маншăн айлану (хобби) пек пулас».  

Темле пулсан та Арсений Тарасова паян чăваш литературинчи 

пултаруллă та нумай енлĕ çыравçă тесе палăртмалла. Унран та ытларах 

хăйĕн тепĕр интервьюнче вăл пултарулăх çулĕ çине тухнин сăлтавне 

пĕтĕм йăхĕпе çыхăнтарать. Ак çапла каласа парать çыравçă: «Малтанах 

ҫакна пӗлтерем: эпӗ – Сурковсен йӑхӗнчен. Хушамата атте 60-мӗш 

ҫулсенче улӑштарнӑ. Аслашшӗ Тарас ятлӑ пулнӑран. Ялта сумлӑ йӑх, 

кӑштах ӑслӑ йӑх та шутланать. Асатте вӗреннӗ ҫын пулнӑ. Аттене те 

вӗрентессишӗн питӗ тӑрӑшнӑ. Пӗр ҫухрӑмри Ҫӗнӗ Ахпӳрт шкулне 

лашапа леҫнӗ, каҫхине кайса илнӗ. Шкул пӗтерсен атте Патăрьелти 

педагогика училищинче пулас паллӑ ҫыравҫӑпа Илпек Микулайĕпе пӗр 

класра вӗреннӗ. Ун пирки каярахпа ҫапла каланине астӑватӑп: «Шӑши 

пек йӑпӑр-йӑпӑр чупса ҫӳретчӗ. Пӗрмаях комсомол юррисене юрлатчӗ». 

Анне Геннадий Айхи сӑвӑҫ ҫуралнӑ тӑрӑхран, Ҫӗньялтан. Пирӗн 

Пăлакассине ӑнсӑртран лекнӗ. Колхоза тара кӗрсе ӗҫлеме килнӗ те – ӑна 

аттепе паллаштарнӑ... Анне чӗлхе енчен чылай ҫыравҫӑран ирттерекен 

ҫынччӗ. Ҫав тери сӑнарлӑ калаҫатчӗ. Вӑл хӑр тӑлӑх пулнӑран шкулта 

вӗренмен. Хутла пӗлменренех унӑн чӗлхи пӑсӑлман-тӑр. Ҫав тасалӑх 

мана куҫнӑ пулӗ тетӗп. Ҫырас килни те вӗсенченех – аттепе аннерен. 

Литература енне туртӑнма пирӗн йӑхра ҫыравҫӑсем пулни те витӗм кӳнӗ 

паллах. Сӑмахран, Владимир Март, Мартышкин хушамата ҫапла 

кӗскетнӗччӗ вӑл, – сӑвӑсем лайӑх ҫыратчӗ. Вӗсем «Ҫеҫпӗл ҫеҫкисем» 

кӗнекере пичетленнӗччӗ. Шел, ялтан хӑпса тухаймарӗ, ӑсталӑхне 

малалла туптаймарӗ. Асаттен аппӑшӗн ывӑлӗ Александр Плешков та 

ҫырма хавхалантарнӑ. Вӑл Патӑрьел район хаҫатӗнче вӑй хунӑ. Кӳрше, 

«Хресчен сасси» хаҫатра, «Капкӑн» журналта ӗҫленӗ Федор Комарова 

та, ырӑпа асӑнас килет. Унӑн сӑввисем те кӑмӑла ларатчӗҫ. Марина 

Карягина сӑвӑҫа та пирӗн йӑхранах теме пулать: ман асаттен аппӑшӗн 

хӗрӗ – унӑн асламӑшӗ. Асаттепе пӗр тӑван Трифон мӑнукӗ Владимир 

Сурков та (вӑл Чӑваш радиора ӗҫленӗ) тарӑн шухӑшлӑ сӑвӑсем ҫырать».  

Çапла вара А. Тарасова литературăри ăнсăрт çын теме çук. XX-мĕш 

ĕмĕрĕн вĕçĕнче вăл анлă сарăлнă лирикăлла-философиллĕ калавсен 

(«Сутнă пÿртри юлашки каç» (1987), «Шăрчăк» (1988)) авторĕ пулса тăнă. 

Çыравçă чи кирли çинчен çырать: пĕтĕмĕшле çын пирки тата кашнин 

пирки уйрăммăн. Унăн сăнарĕсем – хула çынни пулса тăнă ял чăвашĕсем. 

Хайлавсен тĕп шухăшĕ те яланах ырăпа усал хушшинчи кĕрешÿпе 

çыхăннă. Акă, «Сутнă пÿртри юлашки каç» калавра та ĕнтĕ çитĕнсе çитнĕ 

Степан хăйпе хăй калаçнă май ĕмĕрхи ыйтусене – ырăпа усал хушшинчи 

кĕрешÿ, çынсен хушшинчи суяпа чăнлăх, астăвăм ыйтăвĕсене хускатать. 

Кашни çыннăн чăнласах та çын пулса юлас тесен хăйĕн, хăй çемйин тата 

халăхĕн иртнĕ кунне пĕлмелле. Çакăнпа пĕрлех калавра автор паянхи 

вăхăтшăн питех те пĕлтерĕшлĕ социаллă ыйтăва çĕклет: XX-мĕш ĕмĕр 

вĕçĕнчи чăваш ялĕ çулран-çул сÿнсе, вилсе, пĕтсе пырать. 

А. Тарасовăн «Сутнă пÿртри юлашки каç», В. Степановăн «Çĕлен» 

(1988) калавĕсем тата Б. Чиндыковăн «Çатан карта çинчи хура хăмла 

çырли» (1982) драми саманан (XX ĕмĕр вĕçĕн) хăйне майлă палли пулса 

тăнă темелле. Ку вăл çын чунĕ май çукла чухăнланса юлнă самант, 

иртнинчен пăрăнса çĕнĕ тĕнчекурăм, урăхла çынна йĕркелекен тапхăр, 

чăнлăх шыравĕн вăхăчĕ пулнă. А. Тарасовăн хайлавĕсенче вара шăпах 

çакă пур енлĕн те туллин уçăлса кайнă («Кантюк мучипе кушакĕ», 

«Иисус Христос», «Саккăрла çаптарнă ташă», «Икĕ карчăк», «Ватăсем»). 

Акă, унăн «Шăрчăк» калавĕнче çак кăпшанкăн сăнарĕ йăхран йăха 

куçса пыракан этем пурнăçĕн тăнăçлăхпа килĕшÿлĕх палли пулса тăрать. 

Çавăнпа та шăрчăка вĕлернĕ Митюк авалхи йăхăн историне татнишĕн 

пăшăрханать, мĕншĕн тесен шăрчăк йăхĕ унăн хăйĕн йăхĕпе юнашар 

ĕмĕрсем хушши пурăннă. Ват çын хăйне авалхи йăмрана касса пăрахма, 

апла пулсан иртнине пăрахăçлама, шут тытнă Никантăртан нимпе те 

лайăхрах мар тесе шутлать. Çакăн пек ĕç тума хатĕр çын хăйĕн ашшĕ-

амăш умĕнчи тивĕçе те çăмăллăнах манать. 

Арсений Тарасов хăйĕн драмăлла хайлавĕсенче прозăри пекех 

философиллĕ тата кăмăл-сипет ыйтăвĕсене тарăннăн тĕпчет. Сăмаха май, 

унăн пĕрремĕш «Уй улмуççийĕн кĕвви» (1995) ятлă пьеси хăйĕн 

сюжечĕпе Б. Чиндыковăн «Çĕр хăйăрĕн тусанĕ» (1982) пьесине çывăх. 

Икĕ хайлавăн пĕрпеклĕхĕ вĕсен жанрне мĕнле паллă тунинченех 

пуçланать – драмăлла повесть. А. Тарасов хăй хайлавĕн жанрĕ çумне 

тата «е трагикомедиллĕ феери» тесе хушса хунă. Унсăр пуçне икĕ 

пьесишĕн те кĕвĕлĕх, поэзи туртăмĕ, çутăпа выляни, вăхăтпа вырăн 

паллăмарлăхĕ, ĕç пулса иртекен вырăн хăвăрт улшăнса тăни тата ытти те 

пĕлтерĕшлĕ. Сăнарсем те хайлавсенче хăйсен курăмлă пĕрпеклĕхĕпе 

палăрса тăраççĕ. Акă, «Çĕр хăйăрĕн тусанĕ» пьесăра – Музыкант, 

Художник, Илемлĕ хĕрарăм, Ăссăр профессор, Пичче, Аппа, Чăваш ачи, 

«Уй улмуççийĕн кĕвви» хайлавра вара – Флейтăпа вылякан, Сăвăç, Хĕр, 

Яка арçын, Старик, Карчăк, Чăваш ачи. Çак икĕ авторăн пултарулăх 

пуçламăшĕнчи çакнашкал илемлĕх шыравне вĕсем хăйсен çулне 

шыранипе, таврари пурнăçпа тата кутăнла çавăрса тăратнă халăх  

хаклăхĕсемпе кăмăлсăр пулнипе ăнлантарма пулать.   

А. Тарасовăн «Уй улмуççийĕн кĕвви» драминче автор илемлĕхпе 

чăнлăх валли те, чунлăх валли те вырăн çук тĕнчене йышăнма 

пултарайманнине кăтартать. Кунта икĕ сăнар – ăсчах тата Флейта 

калакан (ку сăнар урлă çыравçă хăй) – пĕр-пĕринпе хирĕçĕве кĕреççĕ. 

Пĕри, ĕнтĕ çамрăках мар ăсчах – çамрăклăха тăсакан элексир, илем 

вăрттăнлăхне тупма тăрăшать. Анчах ăна тулашри илем кăна 

кăсăклантарать. Флейта калакан вара çыннăн ĕмĕрхи чун илемне сарма 

тăрăшать. Шел, пурлăхпа укçа тĕнчере пуç пулса тăнă чух çынсем илеме 

те укçа парса илесшĕн. Вĕсемшĕн тĕнчене тытса тăраканни Яка арçын 

пулса тăрать. Шăпах вăл халăх хушшине пысăк укçа сапаласа хăй 

влаçĕпе хăй килленет.  

Çыравçăн «Инçет телей çути» (1998) пьесăн ятĕнчех пысăк 

философиллĕ пĕлтерĕш пытаннă. Пĕр енче пысăк тĕнче, иксĕлми уçлăх 

пур, тепĕр енче – телейлĕ пурăнас текен пысăк кăмăллă пĕчĕк çынсем, 

телей тупаймасăр хăйсем çине терт-асап çеç илекенскерсем. Чăннипе 

вара А. Тарасов кунта та хăй чăн пурнăçра курма ĕмĕтленекен тĕнчене 

калăплать, сăнарсем урлă хăйĕн этем пурнăçĕн шухăшлăхне палăртать.  

«Инçет телей çути» драмăн сăнарĕсем çак тĕнчере питех те 

телейсĕр, çавăнпа та телее мĕнпе ылмаштарма пулнине шыраççĕ. Акă, 

Миккульшăн çамрăклах вилнĕ савнă хĕрĕ Кĕтерне вăл – çухатнă телей. 

Арçыншăн унăн сăнарĕ инçетри çăлтăр пулса тăрать. Çавăнпа та кашни 

куна каç пуласса кĕтсе ирттерет, мĕншĕн тесен тÿпере çăлтăрсем тухсан 

çеç хăй Кĕтернипе тĕл пулаять вăл. Шăпах çак минутсенче арçын хăй 

телейне туять, анчах ку вăл чăн телей мар, туйăнни кăна. Çав вăхăтрах 

çак каçхи «тĕл пулусем» унăн арăмне Лисука телейсĕр тăваççĕ, вăл вара 

ним тăвайман енне пĕтĕм тĕнчене курайми пулать. 

Лииезаийза иежзийĕ 

Литературăри йăла-йĕрке (традици) ăнлава хальхи литература 

пĕлĕвĕнче пĕр енлĕ уçăмлă палăртман-ха. Нумай чухне ăна «илемлĕх 

çыхăнăвĕсем» (взаимодействия), «литературăри çыхăнулăх» 

(преемственность), «литература пултарулăхĕ пулса кайни» (генезис) 

тенисемпе танлаштараççĕ, анчах çак ăнлавсене пĕр-пĕринчен уйăрса 

пăхмалла.  

 Илемлĕх çыхăнăвĕсем тени пĕр-пĕр тапхăрти ÿнерти е паянхи 

ÿнерпе иртни хушшинчи «калаçу» тĕсĕ пулать, ку вăл – пĕр курăм 

ыттисем çине витĕм кÿни. Литературăри çыхăнулăх вара – «киввипе» 

«çĕнни» хушшинчи тивĕçлĕ çыхăну, унăн никĕсĕнче темиçе хут каланин 

пĕтĕмĕшле шухăшĕ выртать. «Литература пултарулăхĕ пулса кайни» 

ăнлава çыравçă пултарулăхра хăйĕн пурнăç, ăс-тăнпа кăмăл-туйăм, 

социаллă пурнăç пĕлĕвне кăтартма ăнтăлнипе çыхăнтараççĕ.  

Йăла-йĕрке вăл – çыравçăсем çивĕч те хыçа юлман хаклăхсем пек 

йышăнакан иртнĕ ĕмĕрсен илемлĕхпе культура хăнăхăвĕ. Вăл тĕрлĕ 

вăхăт юххине, ĕмĕрсене çыхăнтарса тăрать. Литературăри йăла-йĕрке 

ăнлавпа усă курнă чухне, уçăмлă чикĕсем çуккине пăхмасăрах, 

тĕпчевçĕсенчен чылайăшĕ унпа çыравçăсен пĕр ушкăнĕн илемлĕх 

хăнăхăвĕ ыттисеннипе мĕнле хутшăннин мелĕсемпе тытăмне палăртаççĕ. 

Йăла-йĕрке тени литературăра «киввинчен» «çĕнни» патне куçнине 

пĕлтерет. Урăхла каласан нихăш литературă та малтанхи ăрусен 

хăнăхăвĕпе пĕлĕвĕ çине тайăнмасăр малалла каяймасть.  

Литературăри çĕнĕлĕх вăл – литература аталанăвне пуянлатни, 

унăн çĕнетĕвĕ, литературăри çĕнĕ ÿсĕмсем тата çĕннине тĕпчесе пĕлни. 

Пурнăçăн кирек хăш енĕнче те çĕнĕлĕх вăл – кивви çине тайăнса шутласа 

кăларнă çĕнĕ япала, çĕнĕ йăла. Çĕнĕлĕх тесе çавăн пекех хăйне майлă 

пултарулăха, çĕннине шутласа кăларма тата малта пыракан шухăша 

йĕркелеме пултарнине калаççĕ. 

Илеелĕ хайлав вйлавĕ 

СУТНĂ ПŸРТРИ ЮЛАШКИ КАÇ 

Калав (сыпăк) 

 

Хăнасем тухса кайрĕç. Степан пĕчченех юлчĕ пушă çуртра. Кантăк 

патне пычĕ: «Хăшĕ ĕнтĕ халĕ тинех хăни: вĕсем-ши е вăл хăех?»   

Çĕнĕ кил хуçипе арăмĕ тата Степан амăшĕн аппăшĕ, урам урлă 

каçса, Тимак Витти карти хĕррипе тăвăлла утрĕç. Тăкăрлăка пăрăнаспа 

арçынĕ тăпах чарăнчĕ, Степансен çуртне тимлесерех пăхма пикенчĕ. 

Хĕрарăмсем те çаврăнчĕç. Çарахви аппăш саппун аркипе куçне 

шăлкаларĕ. Упашки арăмне темĕн каларĕ, лешĕ кăмăлсăртараххăн ал 

сулчĕ те патлаттарса утса кайрĕ. Кĕçех весем Çарахви аппăшĕпе иккĕш 

тăкăрлăкра çухалчĕç. Арçынĕ çаплах çурт çинчен куç илмерĕ. 

Степан кантăк патĕнчен пăрăнчĕ. Сутаканни мар, туянаканни хăй 

пулнăн, пӳрт ăшчиккине тĕсерĕ: пиçĕхсе ларнă пĕренесем, анăç енне 

самай сулăннă хĕвелĕн кантăкран карăнса ӳкен хĕрлĕрех çутинче вĕсем 

хĕмленсе тăнăн йăлтăртатаççĕ, çуттăн, тасан – Çарахви аппăш хăйăрпах 

сăтăрса çурăм терĕ. Кăмакине шуратнă, типсе çитичченех хутнă 

пулмалла та, тĕл-тĕл çуркаланнă, кантăк каррисем, турăш кĕтесне çакнă 

алшăлли чăлт-шурă, хĕррисене вĕттĕн-вĕттĕн тĕрленĕ, Степан хăйсен 

кун пеккисем пуррине астумасть, Çарахви аппăш хăйĕннех илсе килнĕ-

тĕр, йывăç кравать, пуçелĕк тĕлне эрешленĕ, ашшĕ ăсталанăскерех, 

çаптарккă çивитти, урайне кивĕ пир-пусма таврашĕнчен килте тĕртсе 

тунă палас пекки сарнă. 

Çутă. Таса. Ӑшă. Хăтлă. Тирпейлĕ. 

Темĕн пырса тиврĕ Степан чунне, пăчăртаса ыраттарма пикенчĕ. 

Питех те шел пулса кайрĕ ăна çуртне сутнăшăн. Ĕнер те, паçăр та кун 

пирки асра та çукчĕ, шухăш та пулман. Халĕ тин туйса илчĕ вăл, – чунĕпе, 

пĕтĕм ăш-чикĕпе, – ку пĕтĕмпех, йăлтах паянлăха çеç пур уншăн. Паянлăха 

кăна. Урăх нихăçан та пулмасть. Нихăçан та пулмаççĕ текех унăн 

пурнăçĕнче çак пӳрт тасалăхĕ те, хăтлăхĕ те, çак пиçĕхсе ларнă пĕренесем, 

шуратнă кăмака, çак çурт кантăкĕнчех пысăкланнăçемĕн пысăкланса, 

хĕрелнĕçемĕн хĕрелсе анан хĕвел те. Çак çурта сутнипе пĕрлех тата темĕн 

чи хаклине, чи кирлине, нихăçан та текех каялла таврăнмаслине çухатнăн 

туйăнчĕ. Анчах мĕне? – чухласа, ăнкарса илеймерĕ. 

Çĕнĕ кил хуçисем мăкариçе илсе килнĕ пилеш эрехне стакан тĕпне 

икĕ пӳрне пек ячĕ. Кăшт тутанчĕ, такам сăнанăн туйăнчĕ те – лартрĕ. 

Пуçне çĕклерĕ – куçĕ стена çинчи сăнӳкерчĕксем тĕлне пулчĕ: амăшĕ, 

https://chuvash.org/lib/type/1.html

ашшĕ, ача чухнехи хăй. Вĕсем чăнах та ун çине тинкернĕ пек. Унăн 

вăрттăн шухăшĕсене итлесе тăнăнах. Степан, пĕр-пĕр килĕшӳллĕ мар ĕç 

тунă самантра тытнăн, аванмарланса ӳкрĕ. Амăшĕ яланхиллех тутине 

тăп тытнă, куçĕнче – хĕрарăмăн ĕмĕрхи шухăшлăхĕ. «Анчах та ку 

шухăшлăх сутнă çурт пирки мар», – пĕтĕмлетрĕ Степан. Ашшĕн куçĕнче 

– ашшĕшĕн пачах ют çăмăлттайла хаваслăх, – ахăртнех, сăнӳкерчĕкне 

купăс каланă самантра ӳкернĕ, ун пек чухне унăн пичĕ темле шуххăн 

çуталса тăратчĕ. Пĕчĕк чухнехи хăйĕн кăна, темен каласшăн пулнăн, 

тути хĕрри кăшт уçă, – Степан çине амăшĕпе ашшĕнчен уйрăларах 

тинкерет. Те ӳпкелесерех, те хĕрхенерех? 

Степан пӳрт ăшчиккине тепĕр хут пăхса çаврăнчĕ, текех кунта 

тăрасси килмерĕ унăн, вара килкартине тухрĕ. Пӳртум пусми çине ларчĕ, 

пирус тивертрĕ. Ӑшра çак картишпе, лупасайпа, лаçпа – куç тĕлне мĕн 

лекнĕ, çавăнпа яланлăхах сывпуллашрĕ. 

Кĕçналăк шашулкки шăнкăлт туни татрĕ шухăш йĕрне, алăк 

чĕриклетсе уçăлчĕ – картишпе Палюкарăм карчăк кăштăртатса кĕчĕ. 

– Картишĕнчех-çке... Сĕт кӳрсе парас терĕм, кин ĕне сурĕ те, 

свешĕ сĕт, килнĕ терĕç те... Сраçте! 

Степан тăчĕ, пирусне сӳнтерчĕ, карчăка хирĕç утрĕ. 

– Аван-и, Палюкарăм инке? Аван-и? 

«Палюкарăм инке... Хитрех мар пулса тухрĕ те ĕнтĕ, ачаран çапла 

хăнăхнă та, çапла, каласа...» – алă пачĕ. Палюкарăм карчăк савăтне 

лартрĕ, саппун вĕçĕпе аллине сăтăркаларĕ, тин тăсрĕ: 

– Сраçте. Тавну курманни, Çӳппи Лекçейчă, тавну... Хăвăрла 

хулалла чĕне пĕлеймерĕм те ĕнтĕ – айăп ан тăвăр, Çӳппи Лекçейчă, 

пирĕн чĕлхи те хамăрла, ара, ялтилле. Айăп ан тăвăр. 

«Çӳппи...» – çепĕç кĕвĕллĕн пырса тиврĕ вăл Степан чунне. 

Ăшăтса, çутатса ячĕ. Турăçăм, хăçантанпа ăна никам та çавнашкал 

чĕнмен, хăйĕн чăн ятне те манса кайнă-çке вăл. 

– Хамăрла чĕн, Палюкарăм инке, хулалли унтах юлтăр, хамăрли – 

кăмăллăрах, – шӳте çавăрасшăнччĕ Степан. – Капла анне чĕннĕнех, – 

тесе хушса хучĕ те тĕксĕмленчĕ. 

Палюкарăм та пĕр вăхăт чĕнмерĕ, ассăн сывласа илчĕ: 

– Телейĕ пулмарĕ çав Çинукăн, пурăнмаллаччĕ те... Шăпине 

çавнашкал çырнă-тăр. Раскалĕсем пулмарĕç. Лекçейĕн те... Иккĕшĕн те, 

аре... Çамрăклах çĕре кĕрсе выртма тиврĕ... Ыр курса пурăнмалли вăхăт 

чух... Шăпах... 

Калаçу татăлчĕ. Палюкарăм куçне шăлкаларĕ. 

– Эп ак çурта сутрăм. Çурта сутрăм, – шăппăн сăмах хушрĕ Степан. 

– Ара терĕç çав. Илтрĕм-ха. Каларĕç, – пуçне çĕклерĕ карчăк. – 

Сутасса сутасах пулать-ха ĕнтĕ: çĕрĕшсе кăна ларать. Ху килсе пурăнас 

çук тинех. Унта йăва çавăрнăскер. Пурăнман çурт ĕмĕрĕ кĕске – вăхăтра 

вырнаçтарни вырăнлăрах ĕнтĕ. Укçи-тенки те çапах... Хакне нумаях та 

ыйтман тесе калаçкаларĕç няк-ха... 

– Укçи-мĕнĕ... Пиртен пĕрех çĕрме пуян пулас çук. Пысăк укçа – 

пысăк шухăш... Çыннисем те кăмăллă пекскерсем пулчĕç, пурнăçĕ те 

нушаллăрах, тет. 

– Инкеклĕрех пулчĕ çав: çунса кайрĕç. Кӳршисенчен тивсе. 

Лешсен ачисем лупасайĕнче çăмарта пĕçернĕ терĕç няк. Хăйсем ĕçре 

ĕнтĕ. Наçтаçĕ сухан çумланă çĕрте, Кĕçтенкки – машшинсем панче. Кам 

пулса ĕçлет унта – пĕлейместĕп. Пирĕн Веньккапа пĕрлеччĕ те-ха... 

– Вăл мĕнле пурăнать-ха тата? Курманни чылай. Пирус туртмалла 

каçса лартăр. Юлташа. 

– Эс илтмен пулмалла çав. Паçăрах ыйтас теттĕм те, унта тĕл 

пулкаламастăн-и тесе? 

– Хулара-им вара вăл? 

– Пиллĕкмĕш çула та кайрĕ пуль ĕнтĕ. Принуд йĕркипе виçĕ çула 

янăччĕ те. Унтах хĕрарăм тупса киле кĕнĕ. Срукĕ тухсан килсе кайнăччĕ. 

Хут уйăрттарма. Тем ухмахланчĕ? Кин кĕтсе тăнă çĕртех. Халь ак 

таврăнасшăн пек çырать пулать. Хам хутнех пĕлейместĕп, кин каларĕ. 

Ачасемсĕр пурăнаймасть имĕш. Леш йĕпе кучĕпе ăнтарайман курăнать 

пурнăçне. Ачисене ашшĕ кирлĕ те-ха... Кирлĕ ĕнтĕ. Кин хирĕç мар. 

Анчах каснă чĕлĕ çыпăçĕ-ши? Сăмах-юмахĕ те урăхланнă пуль. Мĕн 

ухмахланчĕ? Кин те чипер, сăнĕ-пуçĕнчен те катăк мар, чунĕпе те ырă, 

тепри пулсан тахçанах тухса каймалла, турă сывлăх патăрах, пăрахмасть, 

амăшне пăхнă пекех пăхса пурăнать. 

Хĕрхенеп хăйне те питĕ, турă сывлăх патăрах ĕнтĕ. Ачисем те 

канфет пек, иккĕн тан вĕт, – çук, тем ухмахланчĕ Венькка. Мĕн çитмерĕ? 

– Мĕн айăпне кĕнĕ вара вăл? 

– Ялта ытларах мĕнпе винаватлă пулаç ĕнтĕ? Ĕçкĕпе. Машшинпа, – 

ахăртнех, хытăрах хăвăланă пуль, Геннади Хветорччăна, – эс 

пĕлейместĕн-тĕр-ха, кăшарсем, учитель, – çапса хăварнă. Телейĕ пулнă, 

юрать, иккĕшĕн те – вилмеллех мар, халь уксахласа çӳрет. Хăй те айăплă 

пулнă, теç те, Веньккан винавачĕ ытларах ĕнтĕ: ӳсĕр пулнă та-ха... 

Машшин çине ларма юраман та çав, – кунта, ялта, пăхаççĕ-им? Ирĕкре. 

Тем хăтланса пĕтрĕ. Чипер пурăннă çĕртенех. 

Урамра çинçен «асанне» тени илтĕнчĕ. 

– Ак ман Лександр йĕрлесе çитрĕ те... Веньккан. Кĕçĕнни. Эс, 

Çӳппи Лекçейчă, курас-тăвас пулсан кала-ха ăна, кин шухăшне 

улăштарман те. Ачасене ашшĕ кирлех-тĕр çав. Каçараççĕ тесе кала. 

Кĕтеççĕ те. Пурнăç тăршшĕ вĕрен тăршшĕ кăна мар, аре, явăнсан-явăнсан 

сыпăнса кайĕ, тен. 

Хапха леш енче çине-çинех нăшăклатрĕç. Палюкарăм карчăк, 

çиччас, çиччас текелесе, ăшталанса тухса кайрĕ. 

Лайăхах хупăнаймасăр юлнă кĕçналăк, чĕриклетсе, тепĕр хут уçăлчĕ. 

Ӑна хупма тапраннă Степан лаçпа хапха хутлăхĕнчи пĕр хăми айккинерех 

сĕвенсе пулнă хушăкра карчăкпа мăнукне асăрхарĕ те тăпах чарăнчĕ. 

Пĕкĕрĕлсех ларнă-мĕн Палюкарăм карчăк. Умнелле ӳпĕнерех 

кăштăртатса утать. Юнашар пилĕк-ултă çулсенчи ача çăмăллăн сиккелесе 

пырать. Хытанкаскер. Çӳçне шакла кастарнă. Темĕн кăсăкли каласа 

кăтартать пулмалла, пĕрехмай çинçешке аллисемпе хăлаçланкалать, 

хыттăнах кăлтăртатса кула-кула ярать. Асламăшĕ хушăран хушă, тĕлĕннĕ 

пек пулса-тăр, аллине шарт çапать. 

Ку самант та пурнăçĕнче юлашки пулма пултарасси çинчен 

шутласа илчĕ Степан. Унăн халĕ карчăкпа имшеркке ачана чăтма çук 

каялла тавăрас, вĕсене хăй çумне ачашшăн, ăшшăн пăчăртаса, вĕсен 

хуйхипе савăнăçне пĕрле пайлас килчĕ. 

Тинех ăнланса илчĕ вăл çак çурта сутнипе пĕрлех хăй яланлăхах 

çухатакан чи хакли, чп кирли, каялла нихăçан текех таврăнмасли мĕн 

пулнине. Çак çурт, – çĕрĕшсе кăна ларнă пулин те, Степан ăна манăçа 

кăларса çеç пурăннă пулин те, – вăл ăна хăйĕн ачалăхĕпе, вилнĕ ашшĕ-

амăшĕпе, хăйĕн тахçанхи пурнăçĕпе, ача чухнехи тĕв тунă шухăш-

ĕмĕчĕсемпе, тахçанхи хăйĕнпе çыхăнтарса тăнă, çак пĕкĕрелсе ӳкнĕ 

карчăкпа, çӳçне шакла кастарнă ачапа, – вăл пуррине Степан халĕ тин 

çеç пĕлчĕ пулин те, пĕрех унпа та, – вĕсемпе пĕрлех вĕсем пекех хăйсен 

хуйхи-савăнăçĕллĕ Степан тахçан хутшăнса пурăннă ытти ентешĕсемпе, 

хăйĕн çуралнă кĕтесĕпе – çак ялпа, çак тавралăхпа, йывăç-курăкĕпе, тен, 

вăл халь кăкăр туллин сывлакан çак сывлăшпа та унăн – Степанăн – 

хушшинчи юлашки чи черченкĕ, халь-халь татăлса каяс çыхăну пуль. 

Çурт, вĕсем çичен хутран-ситрен кăна пулсан та, – çапах та, – аса 

илтерсе тăмалли сăлтав пулнă, Вăл пулман пулсанах, халиччен чунĕ 

тĕпĕнче хăй сисмесĕрех, туймасăрах упранса тытăнкаласа тăнă çаксем 

пурте тахçанах сĕвĕрĕлсе манăçа тухнă пулĕччĕç-и? 

Степан, пусма çине ларчĕ, пирус тивертрĕ. Те каç умĕнхи сулхăн 

пырса тиврĕ ăна, тен, шухăшĕсем те шăнтса ячĕç чунне, ĕнтĕркенĕ пек 

пулчĕ, пӳрте кĕрсе пиншакне илсе тухрĕ, уртса ячĕ. Пысăк пахчана 

тухрĕ, карта хĕррипе çырма еннелле утрĕ. Кайран пĕр ансăр сукмак çине 

ӳкрĕ те, вăл ăна çырма хĕррипе пăрахăçа тухнă панулми сачĕ хушшипе, 

тырă пуссисемпе, явăна-явăна, çăва çине илсе çитерчĕ. 

Таврăннă çĕрелле пĕтĕм ял вăрçă шавĕпе, вырăсла, нимĕçле 

калаçусемпе янăраса тăратчĕ: телевизорпа кино пырать. Ыйхă килмесĕр 

аптрасан, хăть çак шăв-шава итлесе выртмалла пултăр тесе, кантăкне 

яриех уçса хучĕ. Выртрĕ. Сăнӳкерчĕксене тĕсерĕ. Ашшĕпе амăшĕн 

сăнĕсем каç сĕмĕпе хутăшса, пĕрлешсе палăрмаççĕ те. Ача куçĕ кăна, – 

урам çути тĕкĕр çине ӳксе шăпах ун сăнне вăйсăррăн çутатать те, – 

кăштах ялтăраса тăрать. 

Степан ача çинчен куç илмерĕ. Халь-халь калаçса каяссăн туйăнчĕ 

вăл. 

Хуллен, асăрханса силлерĕç пек Степана. «Пичче, ырă пиччем, 

ман вырăна кăшт кăна тырă вырма пултараймастăн-ши эсĕ? Кăшт кăна. 

Унта нумай юлман», – пырса кĕчĕ хăлхине. Куçне уçрĕ – умĕнче 

лапăшка тум уртса янă пĕчĕк ача тăрать. 

– ... Эп атту алла кастартăм çурлапа. Вăл ман кĕçех иртсе каять. 

Çавапа касни вăл час тӳрленмест, çурлапа – темех мар. Ак тăпрапа 

тытатăп та. Тăпра питĕ сиплĕ вăл. Эп пĕрре мар ун пек сыватнă. Кайран 

эп хамах вырăп, эс мана кăшт кăна пулăш. Эп сана уншăн хам пашалăва 

парăп. Мăян вăрринчен пулсан та, пи-и-итĕ тутлă вăл, эп хам кăнтăр 

апачĕсĕр те пултаратăп. Вă-ă-ăн, çав йыт çырлине çиетĕп те, вă-ă-ăн, 

хураскер, хĕвел çинче йăлтăртатать, вара ирччен хырăм выçмасть. Эс 

мана кăштик çеç пулăш, кайран эп хамах... 

Турăçăм! Ӑçта курнă ку ачана Степан? Мĕншĕн-ха ăна питех те 

çывăх пĕлнĕ пек туйăнать? Мĕншĕн ун сăнлă-ха çак имшеркке ача? 

Мĕншĕн ун сассипе калаçать? Степан тăрса ларчĕ. 

– Эсĕ мана асилеймерĕн-и? Вă-ă-ăн, асту-ха, эп сана пĕрре инçе çула 

ăсатма тухнăччĕ. «Мĕнле инçе çула? Хăçан?» – ыйтасшăнччĕ Степан. 

– Хулана тухса кайрăн эс ун чухне. Вĕренме. 

Степан хăй хулана тухса кайнă куна куç умне кăларма тăрăшать – 

нимĕн те асне килмест. 

– Асилеймерĕн-и? Кутамккуна йăтса пытăм ун чух. Çă-ă-мăлччĕ 

вăл, эп ывăнмарăм та. Анне унта пĕçернĕ тăватă çĕрулми чикнĕччĕ. Тата 

икĕ пашалу. Эс сисиччен эп тата хамăнне хутăм. Икĕ кун çимерĕм те. 

Кайран эс ларса кайрăн. Лавпа. Эп чупрăм, чупрăм хыçран. Вара çул 

юппинче тăрса юлтăм. Эп малтан макăрманччĕ. Эсир курăнми пулсан 

кăна. Лартăм та... Çу-у-ук, эп урăх макăрман. Анне вилсен кăна. Ун чух 

эп макăртăм. Ман тата та макăрас килетчĕ – атте: «Халь ĕнтĕ куççульпе 

те чĕртес çук ăна, ытлашши ан макăр, макăрсан, пуçу ыратма пуçлать, 

аннӳ те ытла хуйхăрнăран пуç хĕснипе çĕре кĕчĕ, ан макăр», – терĕ те, 

вара эп макăрмарăм. ‹…›  

– Йăлтах манăçнă-и? Шел. Атя, эппин, эп пуçлап, эс тулĕк юрла, 

атту эп çавăрса илейместĕп: 

Пчик карчăк, пчик карчăк, ни юрру çук, 

сассу çук... 

Çук, пĕччен тухмасть çав. Купăссăр уйрăмах. Эс астăватни, атте купăс 

калатчĕ, анне юрлатчĕ. Атте купăс каланă чух куçĕ вĕçĕмех хупăччĕ 

унăн. Эп вара тĕлĕнеттĕм, мĕнле-ха тӳмисене пăтраштармасть тесе. 

Пӳрнисем хăйсем тĕллĕнех кирлĕ тӳмисене тупатчĕç. 

Питĕ авалхи купăс тетчĕ ашшĕ. Степан аслашшĕнчен юлнăскерех 

тетчĕ. Ӑна вара пĕр инçетри вырăс, йывăç каскаласа çӳрекенскер, 

парнеленĕ. Степан астăвать-ха, ашшĕ пĕр тӳмине çеç пусатчĕ, сасси вара 

икĕ тĕрлĕ тухатчĕ: пермине пĕр еннелле туртсан – пĕр тĕрлĕ, тепĕр 

еннелле туртсан – тепĕр тĕрлĕ. 

– Атте купăс каланă чух анне чӳхенсе кăна тăратчĕ. Эп вара: 

«Мĕншĕн эпир яланах çавăн пек телейлĕ мар-ши?» – тесе шутлаттăм. 

– Халь купăсĕ ăçта вăл? 

– Анне вилнĕ хыççăн атте ăна пĕрре те тытмарĕ. Мачча çине 

ывăтрĕ те. Эп те унпа атте пекех ăста калама вĕренесшĕнччĕ – аван мар 

пуль терĕм атте умĕнче. Кайран ăна атте Лександр Семеновичпа çĕлĕкле 

улăштарчĕ. Вă-ăн санăн сарă çĕлĕк пурччĕ. Шăпах çавăнпа. Сана ун чух 

хулара çӳреме çĕлĕк кирлĕччĕ, аттен вара туянма укçи пулмарĕ. 

Хитреччĕ çĕлĕкĕ. 

Степан хăйне ун чухне мĕншĕн çĕлĕк кирлĕ пулнине аса илчĕ те 

çак пĕчĕк ачаран вăтанса хĕрелсе кайрĕ. Çав вăхăталла вăл юнашар 

ушкăнра вĕренекен пĕр хĕрачана килĕштерсе пăрахнăччĕ. Хитреччĕ хăй. 

Питĕ яту тумланса çӳретчĕ. Мăн кăмăллăччĕ те ĕнтĕ. Мĕнле хăйнă 

Степан ăна савма? Тата, çитменнине, хĕрачине тахăшĕ ун чун тĕпĕнчи 

туйăмĕсене сиссе пĕлтернĕ, лешĕ вара Степан пирки «путлĕ çĕлĕк те 

илсе тăхăнаймасть» тенĕ пулать. Те чăнах та çапла каланă, тен, 

Степанран шӳтлесе кулнă çеç юлташĕсем, – апла-и, капла-и – вăл ун 

чухне хăйĕн мĕскĕнлĕхĕнчен вăтанса, çитмен пурнăçа тарăхса, чутах 

пĕтĕм тĕнчене курайми пулса тăратчĕ. Шăпах çавăн чухне ашшĕнчен 

укçа тархасланă та пулĕ. 

– Халь ăçта вăл сан çав çĕлĕкӳ? – Степан асилĕвне татрĕ ача. 

«Чăнах та, ăçта вăл? Хитреччĕ çĕлĕкĕ. Сарă йытă тирĕнчен 

çĕленĕскер». 

– Пурччĕ. Астăватăп. 

– Шел. Мана халь вăл шăпах питĕ кирлĕччĕ. Кĕçех хĕл. Ман вара 

çĕлĕк те çук. Ачасем пурте урамра. Çунашкапа ярăнаç. Вĕсем хаваслă. 

Манăн та вĕсемпе выляс килет. Э-эх, каллех чӳречерен кăна пăхса ларас 

пулать ĕнтĕ. Шел, эс вăл çĕлĕке çухатман пулсассăн, мĕнлерех лайăх 

пулатчĕ халь. Тупăнмасть-ши? Эс тĕплĕрех шыраса пăх-ха, юрать-и? 

– Эп сана вĕр-çĕнни илсе парăп. Пурте сана пăхса ăмсанччăр. 

– Вĕр-çĕнни? Çу-у-ук, кирлĕ мар çĕнни. Вăл хаклă вĕт. Ун чухлĕ 

укçа ăçтан тупан? Сан купăс та сук вĕт сутма. 

– Чи хаклине туянатпăр эпир санпа. Йăм-хура тĕслине. 

– Çук, çук. Мана çĕнни кирлĕ мар. Эп ăна тăхăнма та вăтанăп. Мана 

эс луччă киввине илсе пар, эп ăна тирпейлĕн тыткалăп. Эп тирпейлĕ ача. 

Мана, вăн, анне хăй пурăннă чухнех улача кĕпе çĕлесе панăччĕ. Эп ăна 

уявсенче кăна тăхăнатăп. Çĕнĕ пекех вăл. Çунăран çеç кăштах 

шупкаланнă. Атте, ак, вырма иртсен, тырă лайăх тухсан, шăлавар туянса 

парăп терĕ. Чăн-чăннине-е! Тăхăннă хыççăн эп ăна кашнийĕнчех тӳшек 

айне хурăп. Вара вăл якатнă пекех пулать. Тырри çеç лайăх тухтăрччĕ. 

Çавăнпа эп вырнă чухне пĕр пучахне те ӳкерсе хăвармастăп. Эсĕ те, ырă 

пиччем, мана пулăшса вырас пулсан, пĕр пĕрчине те, пĕр пучахне те ан 

хăвар пăрахса. Юрать-и? Мана шăлавар питĕ кирлĕ. Ман кĕçех шкула 

каймалла пулать вĕт. Унта, пĕлетĕн-и, кĕнеке параççĕ. Кĕнеке вара çынна 

питĕ ăслă тăвать. Ман та ăслă пулас килет. Атте калать: «Тăрăш, ачам, 

вĕрен, – тет. – Çутта тух, çынна тух, – тет. – Пирĕн пек нуша курса 

пурăнмалла ан пултăр, – тет. – Эс çын пулсан, пире те çăмăлрах пулĕччĕ», 

– тет. Ман çавăнпа питĕ тăрăшса вĕренмелле. Çынна тухмалла. Эп 

çавăнпа шкула каяссине пи-итĕ-питĕ чăтăмсăррăн кĕтетĕп. 

– Çутта тухăн та, пĕчĕкскерĕм, çын пулăн та, çак çутă ĕмĕтӳсем те, 

шухăшусем те манăçа тухмĕç-ши? Чуну сĕвĕрĕлсе пĕтмĕ-ши? Ун пекки 

тăтăшах пулкалать вăл. Лайăх, пуян пурăнма пуçлăн та... 

– Мĕн эс, ыр пиччем. Эп ун пек пулмастăп. Эп аттепе аннене 

саватăп вĕт. Тата пи-и-тĕ-питĕ шеллетĕп. Вĕсем те мана питĕ-питĕ 

хĕрхенеççĕ. Атте, пĕрре хулана кайсан, пĕремĕк те илсе килнĕччĕ. Уййй! 

Мĕнле тутлăччĕ вăл. Эп ăна тӳрех çисе ямарăм. Пĕчĕккĕн, пĕчĕккĕн. Атте 

калать: «Çынна тухсан, кашни кун пĕремĕк çиме пултарăн», – тет. Вă-ă-

ăт! Сана пĕр вăрттăнлăх пĕлтерем-и? Эс тулĕк никама та ан кала, юрать-и? 

Çынна тухсан, эпĕ икĕ ещĕк пĕремĕк туянатăп. Пĕрне – атте валли, 

тепĕрне – Кампурпа иксĕмĕре. Кампура та питĕ килĕшет вăл. Пĕремĕкпе 

варланнă алла, пĕлетни, мĕнлерех çуларĕ? Çулать те шăршлать, çулать те 

шăршлать. Аттуш тутлă апат пĕрре те сисе кураймасть вăл. Ялан – апат 

юлашки. Эпĕ ăна та питĕ хĕрхенетĕп. 

– Эх, ачам, каярахпа йăлт манăçаççĕ çав кусем... 

– Çук, çук, пичче. Эп манмастăп. Эп вĕт тупа тунă. Хура тăпра 

çыртса, манас пулсан, эп курăк пек типеп, йывăç пек хăратăп. Ман вара 

питĕ-пи-и-тĕ пурăнас килет. Ман пурăнас килет. Аттуш аттене ватлăхра та 

пулин кам ырлăх курса пурăнмалла тăвать-ха? Ман ăна Карсук пек намăс 

кăтартас килмест. Ӑна вăн ачисем хĕнеççĕ. Атте калать: «Хăй айăплă, – 

тет. – Ачисене ытла иртĕхтерсе ӳстерчĕ, пĕчĕклех янтине хăнăхрĕç, – тет. 

– Ача хыççăн кайса вакка сикнĕ, теç, çавă пулчĕ ĕнтĕ ку, – тет». Эп вĕсене 

малтанласа пи-и-тĕ ăмсанаттăм. Хĕлле вĕсем, ман пек, кантăкран пăхса 

лармаççĕ. Йĕлтĕр те пур вĕсен. Иккĕ те. Чăн-чăнни. Пӳрчĕ те вĕсен 

нихăçан та сивĕ пулмасть пуль, мăрйинчен пĕр вĕçĕм тĕтĕм тухать. Тырă 

та вырмаççĕ – пилĕкĕсем те сурмаççĕ-тĕр. «Ун вырăнне, – тет атте, – эсĕ 

чăн-чăн çын пулатăн, – тет. – Ку вара чи кирли, чи пысăк мул», – тет. Эп 

те çаплах шутлатап. Эп – Карсук ачисем пек пулмастăп. 

– Карсук... Карсук... 

– Мĕнле? – ялтах сикрĕ ача. – Эс ăна та манса кайна-и? Карсук 

Ваççи! Вăн, пĕр вĕçĕм сăран пиншакпа çӳретчĕ. Кирза атăпа. Пĕррехинче, 

ав, вĕсем виççĕн килчĕç те, – аса илтĕн-и? – ĕнене çавăтса тухса кайрĕç. 

Картишĕнченех. Анне шăпах ĕне суса ларатчĕ. Астумастăн-и? Анне питĕ 

макăрчĕ ун чух. Йăлăнса та пăхрĕ: «Ман ача пĕчĕк-ха, сĕтсĕр мĕнле усрас-

ха? Тепĕр хĕл каçсанах хамăрах пырса леçĕпĕр», – терĕ. Карсук Ваççи 

урине сĕт чашкине лектерчĕ те, – ятарласах çавăн пек турĕ вăл, эп пĕлеп 

ăна, – сĕт тăкăнса кайрĕ. Вăхăтра çуратма пĕлес пулать тесе, лĕх-лĕх 

кулчĕ. Унтан хĕвĕнчен хут кăларчĕ. «Эсир, мĕн, постановление хирĕç-

им?» – терĕ. Атте çенĕкрен сиксе тухрĕ. Эп аттене нихăçан та ун пек хаяр 

пулнине курман. Аллинче – мăлатук. Карсук Ваççипе килнисенчен пĕри: 

«Влаç çине алă çĕклен, манса кайрăн-им аçу ăçта çĕрнине?» – терĕ те, атте 

вара текех шарламарĕ. Унтан лешĕ Карсук Ваççине: «Мĕнле йĕрке кунта 

сирĕн? Воспитани ĕçне япăх туса пыратăр», – терĕ. Карсук Ваççи атте 

çине пăхса илчĕ те хĕрелсе кайрĕ. Эп ăна намăс пулнишĕн питĕ савăнтăм. 

«Çавă кирле-ха сана, аттуш пĕрмай хуçа пулса çӳрен», – терĕм ăшра. 

Ĕнине пĕрех çавăтса кайрĕç. Вăл та вĕсемпе пырасшăн марччĕ. Пирĕн 

пекех макăрчĕ пуль, ялтан тухичченех мĕкĕрчĕ. Лайăхчĕ ĕни. Анне 

калатчĕ: «Сĕтне лайăх антарать, – тетчĕ. – Вăл пулман пулсан, 

ыйткалакана тухмалли çеç», – тесе хаш сывлатчĕ. 

– Шурă ĕнеччĕ вăл. 

– Ӑхă, ăхă. Асилтĕн-и? Малти урисем... 

– ...хура пушмаклăччĕ. 

– Калап вĕт, асилен тесе. Тата вăл сана, пĕчĕкскере, мăйракипе 

кĕпӳнтен çаклататчĕ те картиш тăрах йăтса çӳретчĕ. 

– Уйрăмах эп хура кĕпе тăхăнсан. 

– Аха, аха. Анне вара сана вĕçертсе илетчĕ те ыталаса çав каска 

çине ларса макăратчĕ. 

– Аса илтĕм. Аса илтĕм, – ачалла хĕпĕртесе ӳкрĕ Степан. – Эп 

çавăн чухне хăранипех пуль тытăнчăклăрах калаçма пуçланăччĕ. 

– Уншăн мар. 

– Тата мĕншĕн? 

– Астăватна, пĕр вăхăтра аттепе анне района стройкăна çӳретчĕç. 

Пирĕн пӳрт питĕ юхăнса кайнăччĕ, тăм сĕрсен те, ăшă тытми пулчĕ. Вара 

аттепе анне урăх çурт туянас пирки шут турĕç. Çĕнни лартма вăй 

çитереймесрен шикленчĕç. Колхозра ун чух укçа памастчĕç. Стройкара 

туса пулмасть-ши терĕç. Эс вара яра куна тăр-пĕчченех тăрса юлаттăн 

килте. Анне калатчĕ: «Çавăнтанах тытăнчăклă калаçма пуçларĕ», – тетчĕ. 

Степан тĕтрелĕх витĕр пек çав вăхăта пĕчĕккĕн-пĕчĕккĕн аса илме 

пуçларĕ. Малтанласа пасарса ларнă турăш кĕтесĕ килчĕ асне. Унтан 

кăштах уçăмлăраххăн – шăннă кантăксем. Степан хай кантăкпа сĕтел 

хушшинчи вăрăм сак сине хăпарса тăнă та урамалла пăхасшăн: кĕçех 

килмелле пек ĕнтĕ ашшĕпе амăшĕ те. Шăн витĕр нимĕн те курăнмасть 

ăна. Вара вăл кăкăр туллин сывласа илет те антăхса кайиччен вĕрет. 

Çапла тăрмашсан-тăрмашсан, пăр ирĕлет, турат куçĕ пек пĕчĕк кăна 

уçлăх пулать. Пурпĕрех нимĕн те курăнмасть: кантăкăн урам енчи хучĕ 

те йăлтах пăрланса ларнă. Куляннипе чунĕ кӳтсе килет. Шăрçаланма 

пуçланă куççульне фуфайка çаннипе шăлса типĕтет те шăн çине чĕрне 

вĕçĕпе чĕрмелеме пуçлать. Вăл яланах пĕр япала ӳкерет – пӳрт. Пы-ы-

сăк. Шĕвĕр тăрăллăскер. Ашшĕпе амăшĕ тĕв тунă çурт шăпах çапла 

пулассăн туйăнать ăна. Пӳрт çамкине вĕтĕ-вĕтĕ чечексемпе эрешлет. 

Ялта кун пекки, хитрескер, пысăкскер, никамăн та çук-ха. Карсук 

Ваççисен те Степанăнне çитеймест. Чылайччен пăхса киленет унпа 

Степан. Пĕлет, кăмака хутсанах вăл ирĕлет. Пултăрин. Ыран вăл каллех 

ӳкерме пултарать. Тен, ыран тата та хитререх тухать. Шăнма пуçланă 

шĕвĕр пӳрнине вĕре-вĕре ăшăтать те мăрйинчен тĕтĕм тухнине ӳкерет. 

Малтан йăсăрланнă пек çеç пулса тухнăччĕ тĕтĕмĕ, вара çăралатать. 

Питĕ-питĕ ăшă тăвас килет унăн çĕнĕ çуртне. Турăш кĕтесĕ нихăçан та ан 

пасартăр: ун çине пăхмассерен Степана хăй питĕ-питĕ шăнса ĕнтĕркенĕ 

пек туйăнать. Урайĕ те сивĕ ан пултăр, атту ура пĕрмаях шăнать. Ак халĕ 

те кӳтсе кайнăпа пĕрех. Степан сак çинчен шуса анать те алăкăн-тĕпелĕн 

чупкалама, сиккелеме пикенет. Амăшĕпе ашшĕ çапла вĕрентсе хăварнă 

ăна: шăнсан, пĕр вырăнта хытса тăмалла мар. Унтан ташлама пуçлать. 

Тăрăшсах тăрăс! тăрăс! сикет вăл, йăкăш-йăкăш шукалать. Çулла 

çамрăксем улăха вăййа тухсан – мĕнле хăтланнисене аса илсе, вĕсем пек 

тума пăхăть. «Купăссăр ăнăçлах тухмасть çав», – ассăн-ассăн сывлать вăл 

сывлăш çавăрса яма чарăннă май. Вара, хăй пĕлнĕ пек, кĕвĕ евĕр 

ĕнĕрлеме тытăнать. ‹…›  

Ташласа ĕшенет те Степан, йăлт ăшша пиçнĕскер, кравать пуçне 

купаласа хунă вырăн çумне сĕвĕнет. Темĕнччен пехлетсе выртать. «Ах! 

Ах! Вилетĕп! Ах! Вилетĕп!» текелет. Хăй çавнашкал аташкаласа, 

ашкăнса выртни ăна тата та астарса ярать. Чунне каçăхтарсах. Сасăсăр 

антăха-антăха кайса кулать вăл. Ку самантра унран савăнăçли те, унран 

телейлĕреххи те никам та çук пек туйăнать ăна. Савăнăçĕ, телейĕ 

хăйĕнчен темиçе хут, темиçе çĕр хут пысăк пек, вĕрсе хăпартнă хăмпă 

евĕр хăйне таçта-таçта куç курми çӳле йăтса хăпарса каяссăн туйăнать. 

– Лайăх ташлаттăн çав эсĕ. Çавăн чухнех вĕрентĕн пуль. Икĕ кил 

урлă пурăнакан Вирук аппа сана вĕçĕмех пĕрер ывăç кантăр вăрри парса 

ташлаттаратчĕ. «Лекçи, – тетчĕ вăл аттене. – Çӳппине артиса ярас 

пулать, артист пулмах çуралнă вăл, талайĕ пур, каларĕ тейĕн Вирук, эп 

витĕр курап, турри çаплах çырнă ун раскалне, артис пулма çуралнă вăл», 

– тетчĕ. Атте шарламастчĕ хирĕç. Сан çине çеç шеллесерех пăхса илетчĕ 

те: «Халăха хамран култарни те çитет», – тетчĕ. 

– Мĕншĕн кулнă вара пирĕн аттерен? Вăл усал çын пулман-çке... 

– Эс манса кайнă пуль çав. Пĕрре Кулькка тете килсе ларчĕ. «Атя, 

– терĕ, – Элекçей, платнике, сан аллу-уру пырать, стройкинче пĕрех укçа 

ытлашши ӳкес çук унта, сан çурт лартас пулать, мана юлташ кирлĕ», – 

терĕ. Атте шутласа ларчĕ-ларчĕ те килĕшрĕ. Вара вĕсем Чĕмпĕр енне 

тухса кайрĕç. Шăп çавăн чухне хаçатра çапса кăларчĕç те ун çинчен. 

Ÿкерчĕкпе. Аттен хăрах аллинче – пуртă, тепринче – пăчкă. Хăй хутаç 

çакнă. Пы-ы-сăк хутаç. Ÿкерчĕкĕ айĕнче сăвă пекки те пурччĕ. 

Степан вăл кун Кĕрлевукра ешĕл вĕлтĕрен пуçтарса çӳретчĕ. 

Амăшĕ ăна каçхине çăмах яшки пĕçерсе парас пек калаçнăччĕ. 

Чăтăмсăррăн кĕтетчĕ вăл амăшĕ ĕçрен таврăнасса. Укăлчара çуйхашнă 

сасăсем илтĕнчĕç. Степан пуçне çĕклерĕ – ун енне пĕр кĕтӳ ача чупать. 

Çухăрашаççĕ хăйсем, аллисемпе хăлаçланаç. Амăшне тем пулман-ши 

тесе хăрасах ӳкнĕччĕ. Чи малтан Карсук Санькки вĕçтерсе çитрĕ. 

Пашкать. Сывлăш çавăрса илем пек пулчĕ те патлаттарса хучĕ: «Сан 

аçуна хаçата кăларнă. Сăвăласах», – терĕ. Мĕнпе тивĕç пулнă вара 

Степан ашшĕ çавăн пек чапа тухма? Вăл, мĕн, пĕр-пĕр паттăрла ĕç тунă-

им? Ыттисем те чупса çитрĕç. Санькка тетĕшĕ – Гури – васкамасăр 

хаçатне сарчĕ, хыттăн кăшкăрса вулама пуçларĕ: 

Сурнă эп колхоз сине, 

Илес пысăк хутаçне, 

Тухса каяс çын çине, 

Çапса килес укçипе. 

Унтан хаçатне Степан еннелле тăсрĕ. «Курса савăн аçуна, 

чылайранпа курман вĕт. Аçу килсен, пĕр аллă пус паран вуласа панăшăн. 

Ав, мĕн чухлĕ укçа йăтса килет вăл», – терĕ. Пурте ахăлтатса кулса ячĕç. 

Степан аптраса вырăнтах шак хытса тăчĕ. Мĕн тумаллачче халĕ унăн? 

Макăрса ямаллаччĕ-и? Хăвăртрах кунтан пăрахса тармаллаччĕ-и? 

Хаçатне çĕтсе тăкмаллаччĕ-и? Тăчĕ те тăчĕ вăл çапла ахăракан ушкăн 

варринче. Шăлĕсене йĕрсе пăрахнă ачасем çине тĕлĕннипе, аптраса 

ӳкнипе чарăлса кайнă куçĕпе пăхса. 

– Астăватна, Ванюк тетесен Манькки сан патна таплаттарса пычĕ 

те: «Эпир санпа тек вылямастпăр. Эсир пирĕн ĕрет ятне яратăр. Анне те 

çаплах калать: «Çын умĕнче хамăр тăван теме намăс, кĕлмĕçсем тет», – 

тесе хучĕ. Манькка сăмахĕсем, уйрăмах «кĕлмеçсем» тени, пĕчĕк Степан 

чĕрине чăтма çук ыраттармалла пырса тиврĕ. Самантлăха вăл хаçат 

çинчен те манчĕ. Чунĕ кӳтсе килчĕ. Пырне темен капланчĕ. Шăлне 

çыртса, тухас куççульне чарса тăчĕ. Ачасем чылай аяккалла пăрахса 

кайсан тин кукленсе ларчĕ те ӳлесе макăрса ячĕ. Мĕншĕн çав териех 

телейсĕр-ши вăл? Мĕншĕн çавăн пек чухăн пурăнаççĕ-ши вĕсем? 

Мĕншĕн тетĕш çук-ши унăн, вăл пулсанах ăна çапла кӳрентереймен 

пулĕччĕç. Хăçан çĕнĕ çурт туса лартĕç-ши вĕсем? Вара ун чух тăванĕсем 

те ютшăнмĕччĕç. Хăçан пысăк пулĕ-ши вăл? Ун чухне вăл çынна 

тухĕччĕ. Чи ырă, чи лайăх çын пулĕччĕ. Пурте тĕлĕнĕччĕç, кам ачи ку 

тесен, çавăн ачи тейĕччĕç. Хăçан пысăкланĕ-ши вăл? Ун чух кăтартĕччĕ 

хăйне. Учитель пулĕччĕ. Ун чухне Манькка та, Карсук Гурийĕ те унран 

каçару ыйтĕччĕç. Ма телейсĕр-ши вăл? Мĕншĕн çапла çырнă-ши турри? 

Çук, вăл телейлĕ пулать. Чи телейли пулать. 

Степан аллисемпе курăка тымарĕнченех çатăрласа тытрĕ, пуçне 

çĕклерĕ, куççуль витĕр тӳпенелле пăхса тинкерчĕ. 

Эй, эс, Тура! Ырă пӳлĕхçĕм! Илтетĕн-и эс ăна? 

Çук, вăл телейлĕ пулать! Чи телейли пулать! Ÿссе çитсен, чи ырă, 

чи лайăх çын пулать! Амăшне те, ашшĕне те чи телейли тăвать! Ĕçлеме 

пуçлать те çурт лартать. Чи çӳллĕ, чи пысăк, ,чи хитре çурт. Вĕсене 

пурте пăхса ăмсанĕç ун чух. Ӑна хăйне те пурте ăмсанĕç! Ашшĕпе 

амăшне ăмсанĕç! Вăл телейлĕ пулать! Чи телейли! 

Килне вăл чылай каç пулсан çеç çитрĕ. Амăшĕ яшка антарчĕ. 

Çăмах яшки. Качака сĕчĕпе юрчĕ. Степан пĕр-ик кашăк хыпрĕ те сĕтел 

хушшинчен тухрĕ. Амăшĕ нимĕн те шарламарĕ. Çывăрма выртсан кăна: 

«Аçуна ан çиллен, курайми ан пул. Аçу мар айăпли – пурнăç. Лайăх çын 

вăл, айăпĕ çук ун. Пурнăçĕ çапла килсе тухрĕ ĕнтĕ пирĕн. Çурт тăвас 

хуйхă пулмасанах намăса кĕрес çук та...» – терĕ. 

– Анне, эпир мĕншĕн çавнашкалах чухăн пурăнатпăр? – шăппăн 

ыйтрĕ Степан. 

Амăшĕ тӳрех хуравламарĕ. Кăштахран тин: 

– Кам пĕлет ĕнтĕ ăна... Шăпи çапла çырнă-тăр пире. Вăрçăчченех 

çуртне лартнă пулсан, нушине унашкалах кураяс çукчĕ-и, тен? 

Ĕлкĕреймерĕç. Кайран ĕнтĕ аçу вăрçăран йывăрланса таврăнчĕ. Пĕччен 

вăй çитереймерĕм курăнать. Аслаçупа чипер, тĕрĕс-тĕкел пулнă пулсан, 

чиперех майлашăнса каяттăмăр пуле те... 

Степан пĕлет, аслашшĕне Çĕпĕре пуç янă. 

– Анне, асаттене мĕншĕн тытса кайнă пирĕнне? Атте калать: 

«Питĕ ăслă, вĕреннĕ çын пулнă», –– тет. 

– Лайăх çынччĕ аслаçу. Чунĕ ырăччĕ. Йывăр тăпри çăмăл 

пултăрах. Çын сăмахĕ айне турĕç пулинех ăна. Пăтрашуллăччĕ çав 

вăхăчĕ, пăтрашуллăччĕ. Турă пек таса çынна халăх тăшманĕ турĕç те... – 

юлашки сăмахĕсене питĕ шăппăн каларĕ амăшĕ, – пăтрашуллă 

пулмасăр... Çын ăмсанăвĕ, курайманлăхĕ тĕп турĕ пулинех. Йывăр тăпри 

çăмăл пултăр ĕнте. Кăмăллă çынччĕ пит. Калхуссем тума пуçласан, 

пĕтĕм пурлăхне калхуса кайса пачĕ те... Хăйсене валли нимех те 

хăварман тесе калаçкалатчĕç. Пурăнма та çак çурта куçрĕç. 

– Унччен ăçта пурăннă вара вĕсем? 

– Вăн хальхи клуб çуртĕнче. 

Клубра пĕрре мар пулса курнă Степан. Пысăк, çутă. Уявсем 

вăхăтĕнче варринчи стенине çĕклесе мачча çумне çаклатса хураççĕ. 

– Анне, вăл кулак пулнă-им? – яштах тăрса ларчĕ. 

– Кулаксем ăна, вăн, Макаçсем пулнă. Тара тытса ĕçлеттеретчĕç. 

Трактирсенчи ӳсĕр халăха çаратса пуйса килнĕ тетчĕç хуларан. Пулнă та 

пуль. Лайăх мар çынсемччĕ. 

– Эп пайтах ыйтнă ун пирки аттерен. Тулĕк шарламастчĕ вăл. 

Йăвашшăн кулса: «Ах, эс, çурăк пĕрене», – тетчĕ те кашнинчех сăмаха 

айккине пăрса яратчĕ. Пĕррехинче çеç: «Çÿппи, эс пĕчĕк ача мар текех, 

шĕшлĕ аврипе танлашрăн, çурла тытма пултаран, çакна яланах асра тыт: 

çынна ырă тумасан та, ăна усал тăвасран хăвна ху яланах чарса тăр», – 

терĕ. Эп вара çавăн чухне хама сăмах патăм: атте сăмахне нихăçан та 

манмастăп тесе. Эп çавăнпа пурне те хĕрхенетĕп: чечеке те, йывăçа та, 

курăка та – пурне те, пурне те... Тепĕр чух Карсук Ваççине те кăштах. 

Гурийĕ вĕçĕмех ӳсĕр çӳрет вĕсен. Латти çук. Тăршшипех харкашаççĕ. 

Вара ашшĕне ял тăрах хăвăласа çӳрет. Аллинче мĕн пур, çавăнпа çапать. 

Пĕр каçхине, йĕпхӳ пĕрĕхетчĕ ун чух, пылчăклăччĕ, Карсук Ваççи пирĕн 

хапха умĕнчи сак çине ларчĕ те чылайччен макăрчĕ. Чăлха вĕççĕнех хăй, 

пиншак кăна уртса янă. Эп ăна шеллесех кайрăм, ăшăнма пӳрте те 

кĕртесшĕнччĕ – хăрарăм тулĕк: каллех «заразăсем» тесе вăрçасран. Аттепе 

аннене яланах çапла кăшкăратчĕ те вăл.  

– Эп вара ăна тавăрма тĕв тунăччĕ. 

– Эп астăватăп. Вăл çулхине атте колхозра ĕçлемест тесе пирĕн 

пахчана туртса илчĕç. 

– Анне ун чухне колхозрах ĕçлетчĕ вĕт-ха. Ун пек ирĕк пулнă-и 

вара вĕсен? 

– Анне те çаплах шутлатчĕ те. Пĕрех. Çынсем çĕрулми лартрĕç, 

пирĕн пахчана вара Карсук Ваççисем килчĕç те трактор кĕртсе кукуруза 

акса хăварчĕç. 

Çав куна аса илчĕ те Степан, питех те намăс, аван мар пулса кайрĕ 

ăна çак пĕчĕкçĕ, хăй çине лапăшка тум уртса янă ача умĕнче. Ӑна 

куçĕнчен пăхма та хăюлăх çитереймерĕ. Мĕнле чунпа пурăннă вара вăл 

халиччен? Нивушлĕ çакна та çăмăллăнах манăçа кăларма пултарнă? ‹…› 

 Степан сĕтел çине пуçтарчĕ. Амăшĕн, ашшĕн сăнӳкерчĕкĕсене 

пăтаран вĕçертсе илчĕ, рама ăшĕнчен кăларчĕ, тусанне шăлчĕ, тирпейлĕн 

дипломачĕ тĕпне хучĕ. Ача чухнехи хăй патне кармашнăччĕ – куçпа куç 

пулчĕç те, вырăнтах хытса тăчĕ. Çапла чылайччен пĕр-пĕрне тинкерчĕç 

вĕсем. 

– Тавах сана, пĕчĕкскерĕм, эс мана манăçнă пурнăçăма аса 

илтертĕн, – пăшăлтатрĕ Степан, – çухатнă чунăма тавăрса патăн. Каçар 

эс мана, эп сана та асран кăларнă. 

Степан шартах сикрĕ: куç умĕнчех ача сăнĕ улшăннăçемĕн 

улшăнса пычĕ, шуранкаскере, чăн-чăн сăн тĕсĕ çапрĕ, вăраххăн-вăраххăн 

чĕрĕлĕхе куçрĕ, кăшт уçăлса тăран тути ерипен-ерипен хускалса илчĕ те, 

ача сасси уçăмлăнах илтĕнме пуçларĕ: 

– Ман сана питĕ-питĕ курас килетчĕ. Мĕнлерех пулса кайнă-ши 

тесе шухăшлаттăм вĕçĕм. Эп шутланă, эс çаплах имшеркке тесе. Уй-уй! 

Мĕн чухлĕ кăвакарнă çӳç санăн! 

Ача тăруках шăпланчĕ. Сăнĕ тĕксĕмленчĕ. 

– Эс тата темĕн каласшăнччĕ пулас? – ыйтрĕ Степан. 

– Çук, нимех те... 

– Кала, кала, пĕчĕкскерĕм. 

– Эс ан кӳрен тулĕк. Юрать-и? – Степан çине тата тимлесерех 

тинкерчĕ. – Эс пӳрте сутмасăр пултараяттăн-и? – терĕ те вăл хĕрелсе кайрĕ. 

– Сутмасăр? Ну... ĕнтĕ... – ним калама аптрарĕ Степан. – Мĕншĕн 

сутмалла марчĕ-ха? 

Ача куçне айккинелле тартрĕ. 

– Ӑçта пурăнăп-ха ĕнтĕ эпĕ малашне?.. – ассăн сывласа ячĕ. 

– Мĕн эс, пĕчĕкскерĕм, эп сана кунта пĕччен хăвармăп текех. Эп 

сана хампа илсе каятăп. Хулана. Хам пата. 

– Хулана? 

– А, мĕн?.. Хулана. Ман унта иксĕмĕре те вырăн ситет. Эпир яланах 

пĕрле пулăпăр. Текех нихăçан та уйрăлмăпăр. Иккĕн хаваслăрах та. 

– Иккĕн лайăхрах-ха. Çапах та... 

– Пĕлетĕн-и, çитетпĕр те ак хулана икĕ ещĕк пĕремĕк туянатпăр. 

Вара сан пĕр ĕмĕтӳ тулать те. 

– Çук, иккĕ кирлĕ мар. Атте çук вĕт текех. Кампур та... – 

салхуланчĕ ача сăнĕ. 

Степанăн та кăмăлĕ хуçăлчĕ: 

– Каçар. 

– Хулана кайма ман çипуç та çук вĕт пĕрех. Унта лайăх тумланса 

çеç сӳреççĕ пулĕ. Манран пурте мăшкăлласа кулĕç кăна. 

– Мĕн кирлине – эпир пурне те туянăпăр. Чи-чи лайăххисене. Унта 

лавкка нумай. Чăн-чăн шăлаварпа çӳреме пуçлан вара. 

– Чĕн пиçиххиллине-и? 

– Чĕн пиçиххиллине. Эс ĕмĕтленеттĕн вĕт ун çинчен? 

– Ĕмĕтленетĕп те... Анчах та... – иккĕленсе тăчĕ ача. Самантранах 

йăлтăр çиçсе илчĕ сăнĕ: 

– Унта кĕнекесем параççĕ-и? 

– Кĕнекесем?.. Ман хамăнах икĕ пысăк шкаф тулли. 

– Икĕ шкаф?! Эппин, атте каланисем те пур пулĕ унта сан? 

– Пур-тăр та... Эп ячĕсене çеç халь манăçа кăларнă. 

– Эп вĕсене хуплашкинченех уйăрса илме пултаратăп. Питĕ çĕтĕк 

хуплашкаллăччĕ.  

Урама вĕсем алăран алă çавтăнса тухрĕç. Ача шупкарах хĕрлĕ 

улача кĕпепе, тӳмисене çăт тӳмеленĕ. Тĕссĕрленнĕ пир шăлаварпа. 

Пушмакĕсем, ăптăр-каптăр пулин те, çупа сăтăрнăран çуталса тăраççĕ. 

Çӳçне тирпейлĕн туранă. Ытлашши йĕпетнипе йăмхуран йăлтăртатать. 

Иккĕшен те кăмăлĕсем çĕкленӳллĕ. Хушăран куçпа куç тĕл пулаççĕ 

те, сăнĕсенче пĕчĕк хĕвел пек шевле выляма пуçлать. Кун пек 

самантсенче Степан ача аллине хытăрах пăчăртать, Çӳппи вара унăн 

аллин ăшшине туять. Ырă пулса каять чунне. Çепĕç, ачаш туйăмсем ăна 

ура тупанĕнчен пуç тӳпине çитиех çупăрласа илеççĕ. 

«Шел, Карсуксем кураймаççĕ кăна, – пăшăрханса шухăшлать вăл, – 

мĕнлерех ăмсаннă пулĕччĕç вĕсем халĕ Çӳппине, кӳрентерме те хăяйман 

пулĕччĕç». ‹…› 

1991. 

Изĕдлĕ хйшеа вйлав 

1. А. Тарасовăн «Сутнă пÿртри юлашки каç» калавĕн тулли 

вариантне Интернет уçлăхĕнче çак веб-адреспа вулама пулать:  

http://elbib.nbchr.ru/lib_files/kzd/ellibp/kchl_1_0000610.pdf  

Ĕçсеепе ыйийсее 

 Вуланине сÿтсе яватпăр 

1. А. Тарасов çыравçăн чăваш культурипе литературинчи нумай енлĕ пултарулăхне 

мĕнле тĕслĕхсем çирĕплетеççĕ?     

2. Пултарулăх çулĕ çине тухнине çыравçă хăй мĕнпе çыхăнтарать, мĕнле ăнлантарса 

парать?  

3. А. Тарасов хайлавĕсене мĕнле пулăм, сăнар, шухăш пĕрлештерсе тăрать? 

4. Çыравçă пултарулăхĕнче (прозăра, драматургинче) мĕнле жанр мала тухать? 

 Сочинени теми 

Арсений Тарасовăн «Сутнă пÿртри юлашки каç» калавĕнчи историлле вăхăт сăнарĕ.  

 Проект  

Арсений Тарасов пултарулăхĕнчи чăвашлăх тĕнчи (ушкăнла тĕпчев). 

 Литература хайлавĕн чĕлхи 

«Сутнă пÿртри юлашки каç» калаври чăваш фонетика саккунĕсене пăхăнса усă 

курнă (чăвашлатса каланă) вырăс сăмахĕсене тупса палăртăр. Вĕсен литература 

чĕлхинчи синонимĕсене асăнăр.     

 

 

 

Николай УГАРИН (1963) 

 

Кĕсде кижгзафи спзавди 

1963 çулхи çĕртме уйăхĕн 8-мĕшĕ – Чăваш Республикин Шăмăршă 

районĕнчи Пăчăрлă Пашъел ялĕнче çуралнă.  

1985 çул – Чăваш патшалăх ял хуçалăх институтне (халĕ 

университет) пĕтернĕ. 

1985-1987 çулсем – çарта хĕсметре тăнă.  

1987-1989 çулсем – Ульяновск хулинчи «Искра» заводăн Пăчăрлă 

Пашъел ялĕн филиалĕнче мастер, инженер пулса ĕçленĕ. 

1989-2009 çулсем – Шăмăршă халăх театрĕнче художник-

постановщик пулнă.  

1994 çул – Раççей Федарацийĕн писательсен союзне кĕнĕ. 

1993 çул – çыравçăн «Тĕпсĕр сăпкари ача сасси» драмине 

пĕрремĕш хут Чăваш академи драма театрĕн сцени çинче лартнă.  

1996 çул – Бараев-Серкке ячĕллĕ премин лауреачĕ пулса тăнă.  

2004 çул – «Эрешленĕ чаршав» республика фестивалĕнче 

«Çулталăкри чи лайăх драматург» номинацийĕн çĕнтерÿçи пулнă. 

2007 çул – Чăваш Республикин искусствисен тава тивĕçлĕ ĕçченĕ 

ята илнĕ.  

2007 çул – çыравçăн «Тĕпсĕр сăпкари ача сасси» драмине Тури 

çармăссен драма театрĕнче лартнă.  

2008 çул – Шупашкар хулинчи «Элара» заводра ПК операторĕ 

пулса ĕçле пуçланă.  

Ăслăлăх анинчен 

«Çак çулсенчи драма аталанăвĕ прозăпа поэзи евĕрлех курăмлă та 

тухăçлă пулаймарĕ. Чăн та ĕнтĕ, ку вăл яланхи саккун: драматургсен 

йышĕ ĕмĕрнех прозаиксен, сăвăçсен хисепĕнчен пĕчĕкрех. 1960-1980 

çулсенче драма «лавне» пĕчченçи тенешкелĕн Н. Терентьев туртса пычĕ. 

1985-1990 çулсенче ку лава кÿлĕнекенсем Б. Чиндыков, Н. Сидоров, Н. 

Угарин пулчĕç» (Г.И. Федоров, филологи ăслăлăхĕсен докторĕ).  

«Н. Угаринăн кашни геройĕ чун çăлăнăçĕ патне талпăнать тесен те 

йăнăш пулас çук. Вĕсемшĕн чи малтанах чун тасалăхĕ, тĕрĕслĕх 

çĕнтерни пĕлтерĕшлĕ. Çак геройсем (вĕсем пурте çулĕсемпе çамрăк) тин 

çеç пурăнма пуçлаççĕ тесен те юрать, çапах та пурнăçăн чăн пĕлтерĕшне 

ăнланса илме тăрăшаççĕ, телейпе юрату çинчен ĕмĕтленеççĕ. Шел, çак 

илемлĕ ĕмĕтсене, яланхи пекех, кĕтмен инкек-синкек сĕмсĕррĕн татать. 

Çавăнпа та пулĕ Н. Угарин геройĕсем «шăпа яланах телейсĕр-шим? 

Телей тупма пулĕ-ши? Ун патне мĕнле çитмелле-ши?» тесе тарăн 

шухăша каяççĕ. Драматург геройĕсем шăпа çырнинчен иртеймеççĕ теме 

те пулать. Çакă вара драмăсен сюжетне аталантаракан конфликт – 

пăтăрмахлă ĕç çинче амаланакан конфликт – никĕсне выртать» (Е.Р. 

Афанасьева, филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

Николай Угарин (Угарин Николай Васильевич) драмисем чăваш 

литературин çÿпçине тата театрăн ылтăн фондне çырнă хыççăн тÿрех 

кĕнĕ теме пулать. Нумай авторсенни пекех çыравçăн хăйĕн юратнă теми 

те, тĕп шухăшĕпе хирĕç-тăрăвĕ те, сюжет уйрăмлăхĕсемпе сăнарĕсем те 

пур. Хайлавсенче вăл ытларах тискер пурнăçа, тĕрĕсмарлăхпа 

танмарлăха, усалланса-хаярланса пыракан халăха, çынсенче ыр кăмăллăх 

пĕтсе, шанчăк сÿнсе пынине кăтартать. Унăн сăнарĕсем тĕнчери 

хаярлăха хирĕç тăма, чунĕсенчи тасалăха упрама ăнтăлаççĕ. Вĕсем пурте 

тенĕ пекех ĕмĕтленекен, пурнăç малашлăхне шанакан çамрăк çынсем. 

Анчах сюжет аталанăвĕнче вĕсен малĕмĕтне яланах пурнăç хаярлăхĕ 

аркатать. Шăпах çакнашкал уйрамлăх урлă драматург пирĕн обществăпа 

паянхи пурнăçăн татса паман ыйтăвĕсене çивĕчлетет.  

Н. Угарин пултарулăхĕн хăй евĕрлĕхне ăнланса илес тесессĕн вăл 

литература çулĕ çине хăçан тата мĕнле тухнине асра тытмалла. Акă, 

çыравçă хăй çакăн пирки çапла каласа парать: «Мана пурнăç тĕрлĕ 

чăрмавсем урлă илсе пырать пулмалла. Ăс паракансем пулманнипе-и, ял 

хуçалăх институтĕнчен инженер-механике вĕренсе тухрăм. Тĕрĕссипе 

ача чухнех пьесăсем вулама юрататтăм. Институтра – пушшех. 

Юлташсем «эсĕ çын вуламан япаласене вулатăн» тесе шÿтлетчĕç. 

Институтрах пĕр пайлă икĕ пьеса çырнăччĕ. Вĕсенчен пĕрне Н. 

Терентьев драматурга та кăтартса пăхнăччĕ. Хамăн тăван ялти – Пăчăрлă 

Пашьелĕнчи – клубра спектакль те лартнăччĕ. Çартан таврăнсан ялта 

Ульяновскри «Искра» заводăн филиалне инженера вырнаçрăм. Унти 

çамрăксемпе драма кружокĕ йĕркеленĕччĕ. Ун чухне куçарупа та 

кăсăкланнă. Пурнăç çапла пĕчĕккĕн-пĕчĕккĕн Шăмăршăри халăх театрне 

илсе çитерчĕ. Пĕр вăхăт пире тивĕçтерекен пьеса тупаймасăр 

хăшкăлтăмăр. Маларах çырнă пьесăна сĕнтĕм. Кăшт вăрăмлатнă, 

юрăсемпе пуянлатнă хыççăн «Иртни те таврăнать» (1992 ç.) спектакль 

çуралчĕ. Ăна Чăваш телевиденийĕпе те кăтартнăччĕ».  

Николай Угарин çырнă драмăсен шучĕ йышлах мар. Вĕсен 

хушшинче «Юнпа вараланнă фата» (1993), «Ах, кăйкăрăм…» (1994), 

«Çăлтăрсем вăййа тухсан», «Мăнкун умĕн» (1995), «Салтак юратăвĕ» 

(1996), «Ма тĕл пултăм-ши сана?», «Пулаймарăм санăн мăшăру» (1994), 

«Тĕпсĕр сăпкари ача сасси» (1993), «Чечек ăшĕнчи çурт» (2000) 

драмăсене уйрăммăн палăртмалла. Хăй хайлавĕсенче вăл тĕрлĕ хирĕç-

тăрăва, нумай татса паман ыйтăва çĕклет. Кунта чи малтанах кăмăл-

сипет тасалăхĕ, юратура пĕр-пĕрне шанса ĕненни, ăнланупа каçару, 

этемлĕхпе çынлăх, çемьепе юрату, юрату виçкĕтеслĕхĕ, юратупа 

курайманлăх, каçарупа тавăру ыйтăвĕсене тата «ашшĕсемпе ачисен» 

хушшинчи хирĕç тăрăва палăртмалла. 

Çыравçăн пĕтĕмĕшле е уйрăм хайлавĕн илемлĕх тĕнчине ăнланса 

илес тесен хайлав сюжечĕпе сăнарсене автор мĕнлерех калăпланине 

уйрăммăн пăхни те кирлĕ. Н. Угарин хăй çакăн пирки, сăмахран, çапла 

калать: «Çĕнĕ ĕç пуçлама вăйлă сăнарсем, çирĕп характерсем кирлĕ. 

Енчен те сăнар илĕртмесен, пьеса çырма питĕ йывăр. Сюжетне шутласа 

тупма та пулать. Сăнар хăех ăçта каймаллине, кампа тĕл пулмаллине 

каласа пырать. Куракансем пурнăçран илнисене ытларах йышăнаççĕ. 

Вĕсене çырма та çăмăлрах, мĕншĕн тесен курса тăран. Пурнăçран пуянни 

урăх çук теççĕ. Тем те пулать унта. Шутласа кăларнисем – шывакрах. 

Акă, «Тĕпсĕр сăпкари ача сасси» пьесăн сюжечĕ йăлтах пурнăçран. 

Çавăнпа ăна куракан çывăх йышăнать. «Пулаймарăм эп сан мăшăру» 

спектаклех урăхла, мĕншĕн тесен шутласа тупни нумай унта».  

Çакăнпа пĕрлех хайлавăн илемлĕ тĕнчишĕн çыравçă чăваш çыннин 

наци хăйне евĕрлĕхĕн палăрăмне, унăн кăмăл-сипет уйрăмлăхĕпе тĕнче 

курăмне туйма-курма пĕлни те пĕлтерĕшлĕ. Н. Угариншăн чи малтанах 

чăваш халăхĕн тĕнчекурăмĕн никĕсĕнче выртакан пулăмсем – ашшĕ-

амăшĕ ачи-пăчисен шăпишĕн яваплă, ывăл-хĕрĕ ашшĕ-амăшĕсен умĕнче 

ырлăхлă пулни, таса пурăнса тасан вилесси, кăмăл-сипет илемĕ тата 

сăпайлăх, пуринпе те килĕштерсе, çураçтарса пурăнасси тата пĕр-пĕрне 

хисеплеме пĕлесси – малта пыраççĕ. Драматургăн çакнашкал туртăмне 

унăн кашни драминчех асăрхама пулать. Тен, çавăнпах пулĕ унăн чылай 

драминче сăнарсем пÿкле вилĕмпе (ытларах чухне тепĕр сăнар айăпне 

пула) вилеççĕ. Çапла, сăмахран, «Ма кĕске-ши яш ĕмĕр?» драмăра кĕвĕçÿ 

çулăмĕпе çунакан Аня ним айăпсăр Игоре, «Мункун умĕн» драмăра 

ĕçкепе ухмахланнă Ашшĕ хăйĕн тăван ывăлне çĕçĕпе чиксе вĕлерет. «Ах, 

кăйкăрăм…» драмăра вара ашшĕ-амăшĕсемпе ачисем пĕр-пĕрне 

ăнланайманнине, ачисем (Гриша) ашшĕ-амăшне тивĕçлипе 

хисеплеменрен юнашарти çынсен (Саша, Настя) шăпипе пурнăçĕ аманса 

юлнине, «Тĕпсĕр сăпкари ача сасси» драмăра ашшĕн (Коля) хыт 

чунлăхĕпе хаярлăхĕ арăмĕн пурнăçне татнине, ывăлĕпе хĕрĕн шăпине 

яланлăхах хуçса хăварнине кăтартнă. Çакă пĕтĕмпех Н. Угарин хăйĕн 

пултарулăхĕнче паянхи кунăн йăла-йĕрки чăваш çыннин ĕмĕрхи пурнăç 

йăлине хирĕçле тăнине, çакă пурнăç никĕсне аркатнине кăтартать тесе 

пĕтĕмлетÿ тума ирĕк парать.  

Н. Угарин хăйĕн хайлавĕсенче чи малтанах пуриншĕн те, пур 

ĕмĕрсемшĕн те пĕлтерĕшлĕ тата çивĕч тăракан ыйту çине хурав шырать 

– мĕншĕн пурăнать-ха этем? Çак пурнăçра чи пĕлтерĕшли тата хакли 

мĕн-ши вăл? Драматург пултарулăхăнче хайлавсене пĕр тĕвве 

пуçтаракан тепĕр шухăш вăл – çыннăн хăй шăпипе хăйĕн хуçа пулмалла 

тени. Акă, «Ах, кăйкăрăм…» пьесăра чăваш арçынĕн шухăш-ĕмĕчĕпе, 

пурнăç-шăпи мала тухать. Çавăнпа та арçыннăн çак пурнăçра хÿтĕлевçĕ – 

çемье, халăх, çĕршыв хÿтĕлевçи, «кăйкăр» пулмалла текен шухăш тавра 

сюжета аталантарать автор. Драмăри ĕç-пуç аталанăвĕ питех те 

кăткăсланса, чăхăмланса пĕтнĕ. Темле сăнар та пур кунта: усрава илнĕ 

ача (Саша), амăшне айăпсăр айăплакан ывăл (Гриша), пĕрне юратса 

теприне качча каякан хĕр (Настя), ялан «шыв пăтратса» çÿрекен, 

çынсене усал кÿрекен хĕр (Рая) тата ыт.те. Пьеса туй хатĕрленĕвĕпе 

пуçланать пулин те уяв хаваслăхĕ хайлавра туйăнмасть. Этем пурнăçĕн 

пысăк синкерлĕхĕ вара пĕрремĕш йĕркеренех курăнать.  

 «Ах, кăйкăрăм…» драмăра Н. Угарин тÿрех темиçе юрату 

виçкĕтеслĕхне кăтартать: пĕрремĕшĕ – Гриша, Настя, Саша; иккĕмĕшĕ – 

Рая, унăн упăшки, Нина; виççĕмĕшĕ – Амăшĕ, Павăл тете, амăшĕн 

упăшки. Анчах та юратуллă виçкĕтеслĕхе кĕрекен çынсем яланах пÿтсĕр, 

тимĕр чунлă çынсем мар иккен. Паллах, Гриша е Рая пирки шăпах çакна 

каламалла, анчах та Амăшĕпе упăшки тата Павăл тети тăвакан 

виçкĕтеслĕхре ултав, курайманлăх пачах çук. Çапла Саша чăннипех те 

Павăл тетен ывăлĕ иккен. Анчах Амăшĕ хăй мăшăрне нихăçан та 

улталаман. Амăшĕ качча кайнă хыççăн Павăл тети те, ăна çаплипех 

юратнине пăхмасăрах, урăх хĕрпе çемье çавăрнă. Саша çуралсан Павăл 

тете арăмĕ ачана Амăшне парса хăварса тĕнче тăрăх тухса кайнă. Амăшĕ 

вара ачана хăй çине çыртарнă та хăй ывăлĕ пекех пăхса ÿстернĕ. 

«Ах, кăйкăрăм…» драмăн чĕлхи, Н. Угаринăн ытти хайлавĕсенчи 

пекех, питех те хăйне евĕрлĕ. Тĕслĕхрен, сăнарсен калаçăвĕнче кулленхи 

калаçу стилĕ вăйлă палăрать. Çавăнпа та кунта сăмахсен кĕске формипе, 

вырăнти калаçу тата вырăс сăмахĕсемпе усă курнине курма пулать. Çав 

вăхăтрах çакă Н. Угарин хăйĕн драмисене театр сцени çинче лартма 

çырнипе çыхăннă ĕнтĕ. 

«Мăнкун умĕн» драмăра çыравçă пурнăçа философиллĕ 

тĕнчекурăм урлă уçса парасси еннелле вăйлă туртăнать. Кунти тĕп 

шухăш – пăтрашуллă-чăлмахлă паянхи пурнăçа тĕрĕс çул çине мĕнле 

илсе тухмалла тени пулса тăрать. Çав вăхăтрах драмăра «ашшĕсемпе 

ачисен» хушшинчи хирĕç тăру тата юрату мотивĕ курăмлă. «Мăнкун 

умĕн» драма сюжечĕ Мăнкун уявĕ умĕн пÿрте тасатнипе пуçланать. 

Хайлавра чиркÿ сăнарĕ – символла паллă. Чи малтанах – тасалăх, çынлăх 

символĕ. Çавăнпа пĕрлех ку вăл çынна пурнăçăн чăн пĕлтерĕшне аса 

илтерсех тăракан паллă та – кĕлеткешĕн мар, чун аталанăвĕшĕн, чун 

пуянлăхĕшĕн пурăнмалла тени. Драмăн сюжет аталанăвĕ вара паянхи 

этем Турăран та, шуйттанран та хăрама пăрахнине, ĕненĕвне 

тупайманнине кăтартса парать. Хăй этемлĕхне, кăмăл-сипетлĕхне 

çухатнă сăнар «Мункун умĕн» драмăра ашшĕн сăнарĕ пулса тăрать. Ваня 

ывăлĕн кăмăл-туйăмне те, Фаина хĕрĕн нуши-суйхине те ăнланаймасть 

вăл. Ĕçке-çикĕ еннелле çеç туртăнать.  

Н. Угарин пултарулăхĕнче «ашшĕсемпе ачисен» хушшинчи хирĕç-

тăру ытларах кăмăл-сипет никĕсĕ çинче аталанать. Çакна, сăмахран, 

«Тĕпсĕр сăпкари ача сасси» драмăра уççăн курма пулать. Ку хайлав 

çыравçăн нумай пьесисем пекех туй хатĕрленĕвĕпе пуçланать, анчах туй 

хаваслăхĕ кунта питĕ хăвăрт вилĕ çинчи хÿхлевпе улшăнать. Çапла Коля 

айăпĕпе Надьăн пулас мăшăрĕ Алеша, Таньăн çуралма ĕлкереймен ачи 

вилет, Надя хăй ухмаха ерет. «Тĕпсĕр сăпкари ача сасси» драма ятĕнче 

тарăн философиллĕ шухăш пытаннă: Коля çуралма та ĕлкереймен ачасен 

(хăй ачин тата мăнукĕн) вĕлерекенĕ пулса тăрать, çылăхсăр чунсен 

вĕлерекенĕ. Çапла майпа драмăра этем пурнăçĕн чăн пĕлтерĕшне, ăрупа 

ăру хушшинчи çыхăнăва, аслă ăру кĕçĕннисен шăпипе телейĕшĕн яваплă 

пулнине кăтартакан пулăмсене сăнарлать автор. 

«Ашшĕсемпе ачисен» хушшинчи хирĕç-тăрăва Н. Угарин «Чечек 

ăшĕнчи çурт» драмăра та тарăннăн тĕпченĕ. Мĕншĕн çапла ят панă-ши 

çыравçă хăйĕн пьесине? Хайлав ячĕ хăй юмахри пек илемлĕ чечексем 

хушшинче пытанса ларакан пÿрт-çурта куç умне кăларать. Тÿрех 

çуркуннехи, пĕтĕм тĕнче чĕрĕлсе вăранакан вăхăт, çеçкене ларнă чечексен 

ытарма çук пылакĕ аса килет. Çак илеме, асамлăха сăнарлать-ши ĕнтĕ 

драматург хăйĕн пьесинче? Çук иккен. Драмăра аталанакан ĕç-пуç, сюжет 

йĕрĕ пачах урăхла. Драма ячĕ те символла пулса тăрать. Тĕп сăнар Энтри 

çак чечексем хушшинче пулса пурнăçри йывăрлăхсенчен пăрăнасшăн. 

Анчах та татса паман ыйтусем хăйсене хăйсем ниçта та кайса çухалмаççĕ 

иккен. Çавăнпа та Энтри çапла майпа пурнăç йывăрлăхĕсенчен пытанса 

пурăнни те пысăк синкерлĕх патне илсе çитерекен çул çеç пулса тăрать. 

Драмăри «ашшĕпе ачисем» хушшинчи хирĕç тăру Энтрипе Марк – 

ашшĕпе ывăлĕ – пĕр-пĕринпе чуна уçса калаçайманнипе аталанса пырать. 

Ывăлне чăннине калаймасть Энтри, ывăлĕ вара суяпа çырлахса ларасшăн 

мар. Çавăнпах ĕнтĕ Энтри тете «пĕр пĕчĕк йăнăшах пĕтĕм пурнăçа çапса 

хуçать» е «йăнăша тума çăмăл, анчах ăна тÿрлетме ĕмĕр тăршшĕ те кĕске 

пулать» тенине те çине-çинех калать.  

Пĕтĕмĕшле илсессĕн Николай Угарин хайлавĕсенче этем кун-

çулĕн тĕрлĕ кукрашкине тата çын шăпине тарăннăн тĕпченине курма 

пулать. Çемьепе юрату ыйтăвĕсене хускатнă май çыравçă хальхи вăхăтри 

çынсен кулленхи хутшăнăвĕсене кăтартса пама ăнтăлать. Çакнашкал 

хайлавсен тĕп шухăшĕнче вăл ачисемпе ашшĕ-амăшĕсен пĕр-пĕрне 

ăнланманни пирĕн пурнăç мĕнле шайра пулнинчен килет текен шухăша 

та аталантарать. 

Лииезаийза иежзийĕ 

Социаллă философиллĕ драма вăл – йăлана кĕнĕ тулашри ĕç-пуç 

шалти (чунри) ĕç-пуçа вырăн панипе, хирĕç тăру сăнарсен ăнĕнче, вĕсен 

калаçăвĕпе монологĕнче аталаннипе, социаллă никĕс тата социаллă 

хирĕçÿлĕх шалти хирĕç тăру аталанăвĕн тавралăхĕ, хăш чух унăн сăлтавĕ 

пулнипе палăрса тăракан хайлав. Кунти сăнарсенчен кашниех уйрăм 

çыннăн тĕнчери пĕлтерĕшне кăтартакан пĕр-пĕр философиллĕ тĕп 

шухăша пурнăçа кĕртет. Анчах та çак пĕтĕм тĕп шухăшсене социаллă 

сăлтав урлă кăна ăнлантарма пулать, апла пулсан вăл тÿремĕнех сăнарăн 

обществăри йышăнакан е йышанма ĕмĕтленекен вырăнĕпе çыхăннă. 

Илеелĕ хайлав вйлавĕ 

ТĔПСĔР СĂПКАРИ АЧА САССИ 

Драма (сыпăк) 

 

Драмăри çынсем: 

К о л я – 45 çулсенчи арçын 

В а л е р а – ывăлĕ, 18 çулта 

Н а д я – хĕрĕ, 20 çулта 

К ĕ т е р у к – амăшĕ 

М а р ь е – хальхи арăмĕ 

В е р а – Лидян аппăшĕ 

Т а н я – Надя тантăшĕ 

З и н а – Таня амăшĕ 

 

ПĔРРЕМĔШ ПАЙĔ 

1 КАРТИНА 
Кĕтерук пурăнакан çурт. Кунта вăрăм сĕтелсем, вăрăм сакăсем, турăш кĕтесси пур. 

Стена çинче Лидян пысăклатнă сăнÿкерчĕкĕ çакăнса тăрать, вăл куларах ÿкнĕ. Сĕтел 

çинче темĕн чухлĕ апат-çимĕç турилккисем. Кĕтерук вĕсене вырнаçтарса хурать. 

Надя тепĕр пÿлĕмрен юрласа кĕрет те Кĕтерука пырса ыталать. 

Н а д я. Асанне!.. 

К ĕ т е р у к. Ирех ан юрла-ха, хĕрĕм. Ир юрлакан каç макăрнă 

тетчĕç ĕлĕк. 

Н а д я. Савăнăçа ниçта шăнăçтараймастăп эпĕ, асанне. Чунра питĕ 

ырă, хама юмахри пек туятăп. Утса çÿренĕ чухнех тĕлĕкри пек куçа тем 

те курăнать. Çуллахи ăшă кун çаран çинчи чечексем хушшинче çÿренĕн 

туйăнать, Алешапа çав чечексем хушшинче йăваланнăн туйăнать. 

Путене сассине илтетĕп эпĕ, вăштăр çил вĕрнине, чечексем пĕр-пĕринпе 

калаçнине, Алешан чĕри таппине илтетĕп. Пĕлесчĕ санăн, асанне, мĕн 

тери телейлĕ эпĕ. Паянтан хамăн юратнă çынпа пулатăп, ĕмĕр 

тăршшĕпех, мĕн виличчен. 

К ĕ т е р у к. Ăнланатăп эпĕ сан туйăмна. Çамрăк чухне эпĕ хам та 

ĕмĕтленме юрататтăм. Халĕ эсир, çамрăксем, пĕр-пĕрне юратса качча 

каятăр, хăвăр ирĕкĕрпе. Пирĕн чухне вăл хĕр куççульпе çăвăнса качча 

тухнă. Эпĕ хам та çавах. Пĕррехинче аслаçу килсе кĕчĕ те пирĕн 

патăмăра, аллинче – пăшал: «Е халех манпа пыратăн, е çакăнтах персе 

пăрахатăп», – терĕ. Вилес килмерĕ те йĕре-йĕрех хыçĕнчен утрăм вара. 

(Кулаççĕ.) Петĕре кăмăллатăп эпĕ. Ывăлĕ те ашшĕне хывнă пулсан, 

телейÿ пулĕ-ха. 

Н а д я. Тепĕр енчен хурлăхлă та: тăван килтен ют киле каятăп. 

(Кĕтерук куçне шăлса илет.) Мĕн пулчĕ, асанне, йĕместĕн пулĕ те? 

К ĕ т е р у к. Хĕпĕртенипе эпĕ, хĕрĕм. ÿссе çитĕнтĕр, çын пултăр, 

халь, ак, килтен каятăр. Туй хыççăн, хăть ăçта пурăнсан та, мана, 

асаннĕре, ан пăрахăр ĕнтĕ, килкелесех çÿрĕр. Манăн вĕт шанчăк та сирĕн 

çинче çеç. 

Н а д я. Нихăçан та пăрахмастпăр сана, асанне, ан кулян. Эпĕ качча 

каятăп, ман вырăна Валерка, ак, авланать те кин илсе килет. 

К ĕ т е р у к. Тем пекехчĕ те вĕт ун пек пулсан. Килеймерĕ-и-ха вăл? 

Н а д я. Çук, килет пуль ĕнтĕ, мотоциклпа хăвăрт çаврăнать вăл, 

путса кăна ан лартăр. Вăл кайнă чух çанталăк мĕнле уяр тăратчĕ, халĕ, ав, 

çумăр пĕрĕхме пуçларĕ, çулсем шывлансах ларчĕç. 

К ĕ т е р у к. Хĕрĕ пур пулсан салтака кайичченех авланса хăварсан 

юратчĕ те, мана та йăпанмалăх çын пулать. Атту вăл салтака кайсан 

темле пурăнмалла ĕнтĕ ман, çавăншăн халех чун хăрать. 

Н а д я. Каччă хĕрсĕр мар ĕнтĕ. Хĕрĕ пур унăн, кÿршĕ ялтан. Эпĕ 

ăна хамăн хĕр çумĕ турăм. Паян килсен паллашатăн акă. Ун амăшне 

суккăр Зина теççĕ. 

К ĕ т е р у к (хăраса). Кам? Суккăр Зина тетĕн-и?  

Н а д я. Аха, çавсен Тани. 

К ĕ т е р у к. Тур çырлах, инкек аякра тăмасть иккен пиртен. 

Тĕнчере урăх хĕр çук-шим ун валли? 

Н а д я. Ма ун пек калатăн, асанне? Лайăх хĕрех-çке вăл. 

К ĕ т е р у к. Хĕрĕ лайăх пуль те-ха, анчах... Ан çыхланăр вĕсемпе, 

ачамсем. Капла та мĕн пысăкĕш хуйхă кÿчĕ вăл Зина пирĕн киле. 

Н а д я. Мĕн калаçатăн эсĕ, асанне? Мĕнле хуйхă? (Урамра 

мотоцикл килсе чарăннă сасă илтĕнет. Кантăкран пăхса.) Валерка çитрĕ. 

К ĕ т е р у к. Пĕчченех-и? 

Н а д я. Пĕчченех. Асанне, кала-ха... 

К ĕ т е р у к. Чим-ха, хĕрĕм, çакăнта ларам-ха. (Сакă çине ларать.) 

Ура вăйĕ пĕтсе килчĕ. 

Н а д я. Асанне... 

К ĕ т е р у к. Урăх чух, хĕрĕм. Паян ун çинчен аса илер мар. 

Н а д я. Ку аннепе çыхăннă-и? 

К ĕ т е р у к. Çук-çук. Вара Зина ун пек пулнăшăн хĕрĕ айăплă мар 

ĕнтĕ. 

Н а д я. Çĕркаç эпĕ тĕлĕкре аннене куртăм. 

К ĕ т е р у к. Аннĕне? 

Н а д я. Крыльца енчи кантăкран шаккаççĕ пек. Пырса пăхрăм та – 

анне тăрать. Шап-шурă тумпа хăй, вăрăм çивĕтпе. Хăй пĕчĕк ача чăркаса 

йăтнă пек, ачи питĕ макăрать пек. «Ача валли ĕмкĕчĕ тума пĕремĕк пар-

ха», – тесе ыйтрĕ пек манран. Эпĕ тĕпеле пĕремĕк илме кайрăм, килнĕ 

çĕре никам та çук.  

К ĕ т е р у к. Асăннă чухне каллех ачи пирки манса кайрăмăр пуль. 

Варарахпа ÿркенмесĕрех Валеркапа масар çине кайса аннĕр тăпри çине 

кучченеç хурăр. Ак çак, анне, сан валли, ак çак ачу валли тесе ятарласа 

хурăр. Эпĕ хатĕрлесе хурăп илсе каймаллисене. 

Н а д я. Ун ачин макăрнă сасси хăлхаран ниепле те кая пĕлмест. 

Эпĕ ача ун пек йĕнине нихăçан та илтмен. Темле чуна çав тери 

çÿçентерекен, чĕрене çурса яракан сасă. 

В а л е р а (кĕрет). Веçех вараланса пĕтрĕм, пыльчăк сирпĕнет çеç. 

Ку çумăра пула мотоцикл йăпăр-япăр çеç пырать, темиçе хут хама 

çавăрса çапатчĕ. 

К ĕ т е р у к. Çанталăкĕ тем пăсăлса кайрĕ, пĕрре те уяртассăн 

туйăнмасть. 

В а л е р а. Тип çырма урлă хывнă кĕпер питĕ япăхлансах кайнă, 

чутах аяла сирпĕнеттĕм. Аялалла пăхрăм та, куç-пуç алчăрасах кайрĕ. 

К ĕ т е р у к. Ху валли пĕрре тупан-ха çапла. Çÿлти касăпа 

килмеллеччĕ. Хăратса çеç тăран мана. 

В а л е р а. Çумăр çунă хыççăн унти лачака урлă тракторпа 

сĕтĕрмесĕр те тухаймастăн. Кунта хăть кĕпер урлă каçсан, çул айккипе 

çерем. Пĕр вырăнта çеç машина иртсе çÿреме тăвăрланнă, çыранĕ татах 

ишĕлнĕ. Алешана каламаллаччĕ, ял тăрăх çаврăннă чухне тип çырма 

урлă ан çÿреччĕр.  

К ĕ т е р у к. Ялти çын каламасăрах пĕлмелле ĕнтĕ. 

Н а д я. Пурне те чĕнсе çаврăнтăна? 

В а л е р а. Пурне те. Пурте килетпĕр терĕç: куккасем те, 

мăнаккасем те. Каярахпа машинапах тиенсе килеççĕ. 

Н а д я. Кукамая куртăн-и? 

В а л е р а. Куртăм, акă кучченеç парса ячĕ. (Сумкинчи япалисене 

кăларать.) 

Н а д я (япалисене илсе). Çакăн чухлĕ-и? Мĕн кăна парса яман...  

В а л е р а. Ак çак кăмпине аннĕре асăнса сĕтел çине лартăр, унăн 

юратнă çимĕçĕ, терĕ. 

Пауза. 

К ĕ т е р у к. Кукаму мĕнлерех тăрать, çÿрекелет-и? 

В а л е р а. Кил хушшинче чухласа çÿрекелет, анчах тепĕр куçĕ те 

веçех хупланса ларнă. Туй хыççăн ман пата килсе кайччĕр, терĕ сире, Надя. 

Н а д я. Хам та тунсăхласа çитрĕм ăна, тахçантанпах курман. 

К ĕ т е р у к. Аннĕр вилнĕ хыççăн йĕре-йĕрех суккăрланчĕ ĕнтĕ вăл. 

Хуйхă лайăх тумасть çав вăл. Çул çинче аçусем курăнмарĕç-и? 

В а л е р а (кăмăлсăр). Çук. 

К ĕ т е р у к. Ах çавăн чĕри... Мĕн туса тăрать-ши тульккă? Эрне 

малтан килмелле унăн. 

В а л е р а. Асту, хыпса ан ÿктĕр. 

К ĕ т е р у к. Хĕрĕ качча каять, вăл вара халь те çук. Чĕмпĕр таçта 

мар, куннĕн те килсе кайма пулать. 

В а л е р а. Пĕлсе пĕтер-ха ăна, муш вуçех килмест. Çураçнă çĕре те 

килмерĕ вĕт. 

Н а д я. Килĕç-ха, ирхи автобуспа килмесен, иккĕмĕшпе çитĕç.  

К ĕ т е р у к. Эй, тупата... Сирĕнпе калаçса кăмакари кукăльсем 

пирки мансах кайнă. Пичĕсем çунса ан кайччĕрех. (Тепĕр пÿлĕме каять.) 

В а л е р а. Надя, Таня миçере килет?  

Н а д я. Килмест вăл паян.  

В а л е р а (хăраса). Мĕнле килмест? 

Н а д я (кулса). Ой, хăраса та ÿкрĕ. Килет ĕнтĕ, килет. Мĕн, халех 

тунсăхласа çитрĕне? Ирех килетĕп терĕ мана пулăшма. Ма кирлĕ вăл сана? 

В а л е р а. Çĕркĕ вăл урама тухмарĕ. 

Н а д я. Эс ĕнтĕ ăна пĕр каç курманнипех хыпса ÿкрĕн пуль. 

Тухман – тĕрĕс тунă. Сире, каччăсене, хушăран çавăн пек 

асаплантармалла. Тунсăхласа çитсен вăйлăрах юратма пуçлатăр. 

В а л е р а. Эс шÿтлессипе. 

Н а д я. Ан хуйхăр, килет ĕнтĕ. Шăллĕсемпе йăмăкĕсемшĕн вăл халĕ 

амăшĕ вырăнĕнче. Вĕсене пăхмалла вĕт, йывăр ăна, ывăнать та пуль. Тата 

унăн амăшне çак кунсенче тĕрмерен кăлармалла тенĕччĕ, тен вăл килнĕ? 

В а л е р а. Эпир тĕл пулма калаçса татăлнăччĕ. Хăй чĕнчĕ – хăйех 

тухмарĕ. 

Н а д я. Валерка, эс чăнласах юрататăн-и ăна е вăхăт ирттермелле 

çеç çÿрен унпа? 

В а л е р а. Пĕлмĕше персе ан тăр-ха. Чăнласах пулман пулсан, ун 

пирки санран ыйтмастăмччĕ те. 

Н а д я. Вăл санран аслăрах-çке. 

В а л е р а. Эп те сăнпа çамрăках мар. Хăшĕсем çартан килнисем те 

манран çамрăкрах курăнаççĕ. Эпĕ аттепе анне çумĕнче ÿсмен, пурнăç 

ирĕксĕрех ватăлтарать. Хăш чух пĕчĕк ача пек ĕсĕклесе йĕрес килет, 

анчах та чăтмалла, шăла çыртса та пулин чăтмалла. Ыттисен ачисем 

теплицăри чечексем пек çитĕнеççĕ, эпир çеç... 

Н а д я. Таня мана та килĕшет, хамăн тăван йăмăк пекех вăл 

маншăн. Анчах та асанне... 
Таня кĕрет. Унăн пĕр аллинче зонтик, тепринче – сумка. 

Т а н я. Салам, Надюша. 

Н а д я. Таня! (Таняна пырса ыталать.) Салам. 

Т а н я. Эсĕ мана кĕтсе ывăнтăн пулĕ. Паçăрах килесшĕнччĕ, 

ниепле те килтен пушанса тухаймарăм. 

Н а д я. Çылăхсăр эсĕ, сăмах çинех çитрĕн. Халь çеç сан çинчен 

калаçаттăмăр. 

Т а н я. Кампа? 

В а л е р а. Здравствуй, Таня. 

Т а н я (пуçне пĕксе). Салам. 

В а л е р а. Таня... 

Т а н я (сумкинчен фужерсем кăларса Надяна парать). Акă эсĕ 

ыйтнă фужерсем, килĕшеççĕ-и? 

Н а д я. Ой, мĕнле хитре. Чăн-чăн хрусталех-и? 

Т а н я. Аха. Ак çак хĕрлĕ хăюпа хитрен кăна çыхса хуратпăр 

вĕсене, сирĕн пурнăçăр та тулли фужерсем пекех тулли, нихăçан 

уйрăлми пултăр. (Сумкинчен хăю кăларса фужерсене çыхать.) 

В а л е р а (Таня патне пырса). Таня... 

Т а н я (пăрăнса). Ну, мĕн тумалла кунта санăн, Надя? Сĕтел çине 

майлама пуçлара пулĕ. Кунта ман кăштах кучченеç. Ăçта хурас-ши 

вĕсене, Надюша? 

В а л е р а. Таня, мĕншĕн манран пăрăнатăн? (Таняна пырса 

хулĕнчен тытать.) 

Т а н я. Яр, Валера, аппу умĕнче намăса пĕл. 

Н а д я. Кÿр сумкуна, хамах вырнаçтаратăп. (Танян сумкине илет.) 

Т а н я. Вăхăт пире кĕтмест, атя хуш, ĕçлеме пуçлар. Сисмĕпĕр те, 

хĕр илме кĕрлесе те çитĕç. 

Н а д я. Вĕсем киличчен-ха... Калаç ĕнтĕ унпа, атту иртенпе сан 

çинчен ыйтса тĕнкене илетчĕ. (Тепĕр пÿлĕме кĕрсе каять.)  

В а л е р а. Таня, мĕн пулнă сана?  

Т а н я. Нимĕн те. 

В а л е р а. Эпĕ сана çĕрĕпе кĕтрĕм, эсĕ тухмарăн. 

Т а н я. Пуç ыратрĕ. 

В а л е р а. Эсĕ малтан пуç ыратнине те пăхмастăнччĕ, тухаттăнччĕ. 

Т а н я. Калаçар мар кун çинчен, Валера. 

В а л е р а. Мĕншĕн калаçар мар? Эпĕ сана тек кирлĕ мар-и?  

Т а н я. Валера, тархаслатăп, нимĕн те ан ыйт.  

В а л е р а. Килĕрте мĕн те пулин пулчĕ-и? 

Т а н я. Йăлăнатăп сана, ан тĕпче. Мана йывăр халĕ, манăн чăн та 

пуç ыратать. 

В а л е р а. Санăн куçусем те шыçăнса кайнă, эсĕ йĕнĕ-и? 

Т а н я. Çук, сахал çывăрнипе вăл. 

В а л е р а. Эсĕ йĕнĕ. Володька каллех çулăхрĕ-и?  

Т а н я. Çук. 

В а л е р а. Алешан шăллĕ пулман пулсан эпĕ ăна кĕçĕрех тăн 

кĕртсе илнĕ пулăттăм. Ăна пула туй илемне пăсас килмест.  

Т а н я. Çук-çук, вăл айăплă мар. 

В а л е р а. Ăнах хÿтĕлетĕн. Мана çавăн пек кам та пулин хÿтĕлесчĕ. 

Эпĕ пĕлетĕп, вăл сан çинчен ĕмĕтленсе пурăнать, анчах та эпĕ пурпĕрех 

сана никама та памастăп. Атя эпир те пĕрлешетпĕр. 

Т а н я. Çук. 

В а л е р а. Эпĕ салтака кайсан, эсĕ мана кĕтсе илмесрен хăратăп 

эпĕ. Мана çуркунне çеç илсе каяççĕ. Атя пĕрлешетпĕр, унччен çур çул та 

пулин пĕрле пурăнса куратпăр. 

Т а н я. Çук. 

В а л е р а. Кайран сан мана икĕ çул çеç кĕтмелле пулать. Пирĕн ача 

çуралĕ, унпа йăпанса пурăнăн, вăхăт сисĕнмесĕрех иртсе кайĕ. Атя 

пĕрлешетпĕр. 

Т а н я. Çук. 

В а л е р а. Çук та çук – пĕр сăмах. Эсĕ унччен ху пирĕн çулсем 

уйрăлса каясран хăраттăнччĕ, паян хăвах манран пăрăнатăн. Эпĕ ним те 

ăнланмастăп – мĕн пулнă сана? 

Т а н я. Валера, ăнлан-ха, тархасшăн, пире пĕрлешме юрамасть. 

Çапла, килĕшетĕн эсĕ мана, манăн хамăн та сана çухатас килмест, анчах 

та эпĕ сана качча тухаймастăп. Туссем пулăпăр, пĕр-пĕрин патне хăнана 

çÿрĕпĕр... 

В а л е р а. Мĕнле тус? Мĕнле хăна? 

Т а н я. Эсĕ манăн асăмрах пулăн. Эпĕ сана халь тин манас тесен те 

манаймастăп. Анчах та эпĕ санăн арăму пулма пултараймастăп, ăнлан. 

В а л е р а. Паллах, мĕн тăватăн эсĕ ман пеккипе. Сан хыçран 

аслăраххисем те сахал мар чупаççĕ. Эпĕ вара салтака та кайса килмен, 

нимĕнле специальность та алла илмен. Володька вара арçын. Салтак 

хуйхи те çук ун, диплом та алăра. Эсĕ ăна кĕтетĕн, унпа пĕрле пулас тесе 

ĕмĕтленсе пурăнатăн. 

Т а н я. Мĕнле хăятăн эсĕ мана çакăн пек калама? 

В а л е р а. Эп тăлăх турат çеç. Анне сăнне пачах та астумастăп, атте 

хÿтлĕхĕнче те пурăнса курман. Вăл та пĕр арăмĕпе те йĕркеллĕ пурăнни 

çук: е арăмĕсем тухса каяççĕ, е, киле кĕрсен, хăйне хăваласа кăлараççĕ. 

Эпĕ те атте пек пуласран хăратăн эсĕ. 

Т а н я. Çук, эсĕ лайăх çын, килĕшетĕн эсĕ мана.  

В а л е р а. Е кам та пулин пистерет-и сана манран?  

Т а н я. Çук. 

В а л е р а. Эппин эсĕ ху тĕллĕнех. Эсĕ те ытти хĕрсем пекех. Эпĕ 

сана урăхла пуль тесеччĕ. Пĕрлешнĕ-пĕрлешмен хитре пÿрт-çурт кирлĕ 

сире, кавирсем, стенкăсем, цветной телевизор. Эпĕ вара нимсĕр. Манăн 

улăштарса тăхăнмалли лайăх тумсем те çук, пулăшса пыракан аттепе 

анне те çук – çавăнпа пăрăнатăн та эсĕ манран. 

Т а н я. Кам вырăнне хуратăн эсĕ мана?! 

В а л е р а. Чипер, каçсерен пырса текех сан ыйхуна татмăп.  

Т а н я. Валера! 
Валера тепĕр пÿлĕме кĕрсе кайма тăрать, ăна хирĕç Таня тухать. 

Н а д я. Ма кăшкăратăр эсир? (Валерана.) Ăçта каятăн эсĕ?  

В а л е р а. Пăрăн-ха эсĕ те пулин! (Урама тухса каять.)  

Н а д я. Валерка!.. (Таняна.) Мĕн пулнă ăна?  

Т а н я. Ах, Надя... (Йĕрет.) 

Н а д я (Валера кайнă енне.) Çын пулать вĕт!.. Çав тери кÿрентерчĕ-

и вăл сана? 

Т а н я. Çук, вăл кÿрентермен мана. Телейсĕр хĕр эпĕ, Надя, хам 

юратнă çынпа та пĕрле пулаймастăп. 

Н а д я. Кам чарать вара сире пĕрле пулма? Е Валерка урăх хĕр 

тупса янă-и? 

Т а н я. Çук, вăл часрах пĕрлешесшĕн, анчах та эпĕ ăна нихăçан та 

качча тухаймастăп. 

Н а д я. Мĕншĕн? 

Т а н я. Эп юрататăп ăна, çав тери юрататăп, вăл та мана. Эпĕ ĕмĕр 

унпа пулма ĕмĕтленнĕ. Пĕррехинче, пĕр-икĕ уйăх каялла, хамăн 

туйăмсене те ун умĕнче тытса чараймарăм. Халĕ акă çавăншăн ÿкĕнетĕп. 

Манăн унран ача пулать.  

Н а д я. Ача? Эсĕ йывăр çын-и? 

Т а н я. Аха. 

Н а д я. Апла пулсан эпĕ пушшех те ăнланмастăп: мĕншĕн 

пĕрлешейместĕр вара эсир? Ача пирки пĕлет-и вăл? 

Т а н я. Çук. Ăна ан кала, ăна пĕлтермелле мар. Эп пăрахатăп ачана. 

Н а д я. Пăрахатăн? Хăвăн ачуна? Мĕн калаçатăн эсĕ? Таня, тăна 

кĕр! Пирвайхине пăрахсан санăн кайран ача пулмасса та пултарать. 

Пĕрлешĕр те, ĕçĕ те пĕтет. 

Т а н я. Пире пĕрлешме юрамасть. Мĕнле çуратас-ха ман ăна, 

ашшĕсĕр ÿстĕр-и? 

Н а д я. Мĕншĕн юрамасть вара? 

Т а н я. Халлĕхе эпĕ хам та пĕлместĕп, анчах та туятăп: манăн ĕмĕт 

нихăçан та пурнăçланас çук. Çĕркĕ мана атте мĕн кăна каласа вăрçмарĕ-

ши, кам кăна темерĕ – аса та илес килмест. Вăл пирĕн яланах йăваш 

пулнă, пире нихăçан та ытлашши вăрçман, анне вăрçсан та пире 

хÿтĕлетчĕ. Çĕркĕ вара... Вăл такамран эпир Валерапа çÿренине пĕлнĕ, 

вара тытăнчĕ: «Аннÿ килсен пуçна çиет вĕт, аннÿ килсен иксĕмĕре те 

пĕтерет вĕт...» «Аннÿ, аннÿ, аннÿ...» 

Н а д я. Ма хирĕç пулма пултараççĕ вара вĕсем эсир туслă пулнине? 

Т а н я. Манăн та пĕлесчĕ çав мĕншĕн иккенне. Вăл мана уçăмлăн 

ним те каламарĕ, анчах та сирĕн киле кин пулса килесси пирки татăклăн 

каларĕ: эпир Валерапа нихăçан та пĕрле пулас çук. Темĕн хирĕçтерет 

пирĕн çемьесене, тем пулнă вĕсен хушшинче. 

Н а д я. Çавăнпа паçăр асанне сан çинчен асăнсан... 

Т а н я. Ман çинчен? Мĕн каларĕ? 

Н а д я (тепĕр пÿлĕм енне). Асанне! Асанне!.. 

В а л е р а (кĕрет). Эсир кунтах-и? (Урамалла.) Мăнакка, кунта 

вĕсем. (Тухасшăн.) 

Н а д я. Валерка, тăхта, манăн санпа калаçмалли пур. 

Т а н я. Надя, кирлĕ мар. 

В а л е р а (Таня çине пăхса). Пустуй сăмах ваклама кирлĕ мар пуль, 

пурпĕр веçех паллă. 

Н а д я. Эс пĕтĕмпех пĕлместĕн-ха. 

В а л е р а. Пĕлессĕм те килмест! (Пăрăнса кайма тăрать, Вера 

кĕнипе чарăнать те сакă çине тăсăлса выртать.) 
Тепĕр пÿлĕмрен Кĕтерук тухать. 

В е р а. Начук, хĕрĕм... (Надяна ыталать.) 

Н а д я. Мăнакка... 

В е р а. Мĕнле чиперлесе кайнă эсĕ, Начук, ытармалла мар вĕт. 

Аванах-и, тăхлачă? (Кĕтерука алă парать.) 

Кĕтерук. Аванах-ха. Мĕнле çитрĕн? 

В е р а. Чиперех. Амăшĕнчен виççĕре юлсан та, качча каймалăх та 

пулчĕ вĕт. 

Кĕтерук. Сывă çын çитĕнет, вилни çеç çĕрет. 

В е р а. Тумтире хывам-ха. 

Кĕтерук. Кăмака çине сарса хур, часрах типет. 

Кĕтерукпа Вера тепĕр пÿлĕме каяççĕ. 

Н а д я. Таня, манăн сана та, Валеркана та телейлĕ тăвас килет. 

Кала та ăна тĕрĕссине, вара иксĕре те çăмăлрах пулать. 

Т а н я. Çук, ун пек мана тата та йывăртарах пулать. Нимĕн те ан 

пĕлтĕр вăл. 

Н а д я. Эсĕ ухмахла шухăш тытнă. Каçар та, эпĕ санпа килĕшме 

пултараймастăп. 

Т а н я. Надя, чарăн! 

Н а д я (Валерана чышса). Ну-ка тăр! Пăх-ха ăна, тăсăлса выртнă. 

В а л е р а. Мĕнле кун паян – пĕрин хыççăн тепри хирĕçет. (Урама 

тухса каясшăн.) 

Н а д я. Мана итлесе пĕтермесĕр ниçта та каймастăн эсĕ! 

В а л е р а. Пăрăн-ха кунтан! 

Н а д я. Çук, пăрăнмастăп! Лар ак çакăнта! (Сакă çине чышса 

лартать.) Ĕçне тума пĕлтĕн пулсан, итлеме те пĕл. (Урăх сасăпа.) Валерка, 

эпир санпа мĕн пĕчĕкрен тăлăх ÿснĕ. Анне чĕрки çинче те çителĕклĕ 

ларман, вăл пĕçернĕ çăкăра та çисех курман, хамăр хуйха-суйха та унпа 

пайласа курман. Эпир мĕн пĕчĕкрен тăлăх ача шăпи мĕн тери йывăр 

пулнине пĕлсе ÿснĕ. Çавăнпа та эсĕ Таняна кÿрентерме пултараймастăн. 

Енчен те анне çак самантра эсĕ Таняран пăрăннине курнă пулсан, вăл сана 

вăрçнă пулĕччĕ. Сан ăна пулăшса пымалла, ăна йывăр халĕ. 

В а л е р а. Мана та çăмăл мар. 

Н а д я. Вăл ача кĕтет. 

В а л е р а (тĕлĕнсе). Мĕн? Ача? Авă мĕншĕн эсĕ мана качча 

тухасшăн мар иккен. Ну, мĕнех, саламлатăп. 

Н а д я. Мĕн шăл йĕретĕн? Вăл санран ача кĕтет. 

В а л е р а. Манран? Апла пулсан эпĕ пушшех те ăнланма 

пултараймастăп: мĕншĕн качча тухасшăн мар вара эсĕ мана, Таня? 
Кĕтерукпа Вера апат-çимĕç турилккисем йăтса килсе, вĕсене  

сĕтел çине вырнаçтарса хураççĕ. 

В е р а. Сана тавтапуç ĕнтĕ, тăхлачă, ачасене пăхса ÿстертĕн, 

пăрахмарăн. 

К ĕ т е р у к. Пĕчĕкренех пăхнипе хам çуратнă ачасем пекех вĕсем 

маншăн. Халĕ акă саланма пуçларĕç. Пĕччен тăрса юлăп-ха çапла. 

В е р а. Аннÿн хăйĕнех çитĕнтерсе качча памаллаччĕ те вĕт, 

пулмарĕ. 

К ĕ т е р у к. Нуши туртнă ĕнтĕ, вилĕмĕ сĕтĕрнĕ. 

В а л е р а. Шофер правине илсе машина çине ларам çеç, таптаса 

вĕлеретĕп эпĕ вăл тухтăрне. 

К ĕ т е р у к. Каллех эс хăвăнне! 

В а л е р а. Мĕншĕн çăлса хăварман вăл аннене, мĕншĕн вĕлернĕ?! 

К ĕ т е р у к. Çамрăклăхна тĕрмере ирттерессÿ килет-и?  

В е р а. Йăнăш çĕрте шыратăн эсĕ айăпне, йăнăш çĕрте.  

В а л е р а. Кам-ха вара айăпли? 
Коляпа Марье кĕреççĕ. Марье аллисене сумкасем тытнă. 

К о л я. Фу, ку лачака тăрăх утса пĕтĕм хал пĕтрĕ. Валерка, кĕтсе 

илме пыраççĕ ĕнтĕ ăна. Ну, Надюша, хĕрĕм, кил-ха пĕрре ыталасах илем. 

Саламлатăп сана. 

М а р ь е (алă парса). Начук, телейÿ пысăк пултăр. 

Н а д я. Тавтапуç. 

К о л я. Акă кур, Марье, мĕнешкел ÿстерсе çитĕнтертĕм эпĕ 

ачасене. Пăхсан ăмсанса тăмалла вĕт. 

М а р ь е. Çамрăксене те ăмасанмасан... Вĕсен веçех малашĕ, пирĕн 

çеç каяшĕ. 

К о л я. Çук, халех ватăлма шутламастăп-ха эпĕ. Мăнуксене те 

учикка сиктересчĕ-ха, э? (Вера патне пырса.) Марье, аннепе ачасене эсĕ 

паллатăн, аккана вара курман. Ку, ак, Лидян акăшĕ – Веракка. Ку ман 

арăм пулать – Марье.  

М а р ь е (Верана алă парса). Аван-и?  

В е р а. Аванах-ха. 

К о л я (Лидян сăнÿкерчĕкĕ патне пырса). Эх, Лидя, мĕн тума вилсе 

выртрăн-ши? Паян акă савăнса хĕре качча панă пулăттамăр. 

М а р ь е. Иртнинче килсен Лидян тăванĕсемпе паллашма илсе кай-

ха терĕм те, хускалмарĕ. 

К о л я. Вăхăт пулмарĕ вĕт. 

М а р ь е. Юрать халь паллашрăмăр. Атту çул çинче тĕл пулсан та 

пĕрне-пĕри паллас çук. 

К о л я (Таняна тĕмсĕлсе пăхса). Такама аса илтерен, ниепле те 

пуçа пырса кĕмест. 

Т а н я. Эпĕ сирĕн ялтан мар, кÿршĕ ялтан. 

М а р ь е. Ман тем темелле ĕнтĕ, пĕр танлисем пекех те. Акка тесен... 

В е р а. Ятран чĕнсен те кÿренместĕп эпĕ.  

М а р ь е. Юрĕ эппин, Вера тейĕп. 

К о л я. Çук, Марье, эпĕ акка теп пулсан, эсĕ те акка те. Акка вăл 

хамăр çын, хисеплетĕп эпĕ ăна. Атя, Марье, кучченеçсене кăлар, 

курччĕр, пуш алăпа çÿреместпĕр эпир. (Валерана.) Ну, мĕнле пурăнатăн-

ха? Тăсланкă пулса кайнă, аçу патне пырса та пăхмастăн. Эпĕ сире 

манмастăп, эсир вара мана манса та кайнă пулас. 

В а л е р а. Тавтапуç, çулталăкне пĕр-икĕ хутчен килсе каян. 

К о л я. Надюш хăть пыркаласа кайрĕ, эсĕ вара – çук. Юрĕ-çке, юрĕ. 

Аннĕне пырса алă пар. 

В а л е р а. Манăн темиçе анне мар, пĕр анне кăна. Сан арăмусене 

пурне те анне тесе пĕтерсен... 

К о л я. Шÿтлет. Хама хунă. 

В е р а (Марьене). Иксĕр кăна пурăнатăр-и, ачасемпе-и?  

М а р ь е. Килте виççĕн: хамăр та кĕçĕн ывăл, вăл кăçал шкул 

пĕтерет. Капла ачасем пиллĕк тан ман. Хăшĕсем авланса качча та кайрĕç. 

В е р а. Вĕсене илсе килмерĕр-и тата? 

М а р ь е. Килтине выльăхсем пăхма хăвартăмăр. Кĕçĕн кин ача 

çуратнă та, килеймерĕç. Ыттисем аякра пурăнаççĕ. 

К о л я (Таняна). Петĕркке Ваççин мар пуль те?  

Т а н я. Çук. 

К ĕ т е р у к. Начук, аçусем çул çинче выçнă пуль. Яшка пиçнĕ, 

антарса пар. 

М а р ь е. Пирĕншĕн ан тертленĕр, çисе тухнăччĕ эпир. 

К ĕ т е р у к. Аякран килетĕр вĕт, çул выçтарать вăл. 

К о л я. Уй урлă каçсан хырăм выçать вăл. Марье, атя лар, пиçнĕ 

яшкана вăхăтра çимелле ăна. Ну-ка, хĕрĕм, хăнала-ха аçупа аннÿне. 

Пăхар-ха, хăна тума пĕлетĕн-и эсĕ? Качча кайсан тем тума та пĕлмелле 

вĕт. Валерка, эсĕ халĕ кил хуçи. Атя, апат анмалăх ярса пар пĕрер черкке. 

В а л е р а. Эрехĕ пырна ларасран хăратăп. 

К о л я. Каллех шÿтлет. Маттур, ывăлăм. 

В е р а. Валерка, тирпейлĕрех калаç. 

К о л я. Эсĕ, ак, ăна анне тесшĕн мар. Сире çуратман пулсан та, 

унăн та сирĕншĕн чĕри ыратать. 

М а р ь е. Коля, юрĕ ĕнтĕ, çукшăн мĕн çиленмелли пур? Марьяппа 

теччĕр, маншăн çавах. 

К о л я. Ятарласа автан пустарчĕ туйа килме тесе, тĕрлĕ тĕслĕ 

кукăльсем пĕçерсе илсе килчĕ. Ăна хучĕ, кăна хучĕ сумкана. Тен санăн 

мана та атте тес килмест, а? 

Н а д я. Атте, атя леш пÿрте, яшка антарса паратăп. 

К о л я. Çиен кунта сирĕнпе! Яшка мар, килнĕ-килмен тимĕр пăрçа 

çитеретĕр. 

К ĕ т е р у к. Ачамсем, чарăнăр. Шăв-шав ан тăвăр, паянхи кун ним 

уйăрмалли те, вăрçăнмалли те шырамалла мар. Туйа йĕркеллĕ ирттерсе 

ярар тесе шутлăр. 

К о л я. Марье, кур, çакă ĕнтĕ вăл манăн ывăл. Мĕн пĕлсе савăнса 

тăмалла тет ман, хама хĕнекен ÿссе çитĕнчĕ тесе-и? 

Н а д я. Атте, ан шавла, атьăр çиме. Эпĕ пĕçернĕ яшкана хăçан çисе 

курăн-ха тата? 

К о л я. Эсĕ те çавах! Хатĕрленнĕ кунта... Мансăрах качча каясшăн 

пултăна? Элле ытлашши вĕчĕлтетсе тăрать-и е хыçалтан пăшалпа 

тĕлленĕ-и? Ниçта кайма çук васкатăр. Качча каять имĕш, арçын кирлĕ 

пулнă ăна.  

М а р ь е. Куля... 

К ĕ т е р у к. Куля, мĕн калаçатăн, ачам? 

К о л я. Мансăрах çураçнă, мансăрах качча каясшăнччĕ пуль ĕнтĕ. 

(Вера çине пăхса.) Атаманĕ те кунтах. Эсĕ вĕсене мана хирĕç вĕслетсе 

пурăнатăн, эсĕ пур çĕре те сăмсуна чикетĕн. Сан ачусем мар вĕсем, манăн. 

В а л е р а. Мăнаккана тата мĕн те пулин калан пулсан, халех 

кăларса яратăп сана кунтан. 

К о л я. Ха, ку кăна çитменччĕ! Марье, кур-ха, кур, мана тăван ывăл 

тăван килтен хăвалать. Ăçта пулнă кун пекки? Вăт мĕнле тав тăваççĕ 

вĕсем ашшĕне ÿстерсе çитĕнтернĕшĕн.  

В а л е р а. Эсех пăхса çитĕнтертĕн пуль. 

К о л я. Тата кам пăхнă сире? Аннÿ вилчĕ те, унăн ĕçĕ пĕтрĕ, эпĕ 

вара... Мăнаку пăхса çитĕнтерчĕ-и? Вăл сире иксĕре те ача çуртне 

ăсатасшăнччĕ. 

В е р а. Мĕн калаçатăн, кĕрÿ? Хăçан каланă эпĕ ун пек? 

К о л я. Во-во, тĕрĕсси куçна кĕрет-и? Çапла çав, тĕрĕс сăмах 

шăртлă вăл. Йĕркеллĕ çын ачине качча кайсассăн юрĕччĕ. Мĕн шутлатăн 

эсĕ ак çак пуçупа? 

Н а д я. Вĕсем лайăх çынсемех. 

К о л я. Лайăх пулнăран арăмĕ ĕçке ернĕччĕ-и пĕр вăхăт? Халĕ, ав, 

пульницаран тухаймасть, чире ернĕ. Кун кăтартман вăл ăна. Ывăлĕ те, 

ак, сан пуçна çийĕ. 

Н а д я. Атте, ан хăй вĕсем çинчен киревсĕр калаçма. Юрататăп эпĕ 

Алешана. 

В а л е р а. Атте, ырăпа килтĕн пулсассăн юл, усалпа çÿретĕн 

пулсассăн – тĕсÿ те ан пултăр сан кунта. 

К о л я. Эсĕ мана хăваласа ан тăр, эпĕ хамăн килте. Тупăннă паттăр! 

Малтан сăмсу айне шăлма вĕрен.  

В а л е р а. Çураçнă çĕре чĕнтĕмĕр сана, килмерĕн. 

К о л я. Ăçта чĕнтĕр? Хăçан чĕнтĕр? Эсир юри мансăрах çураçса 

хунă эпĕ хирĕç пуласран хăраса. 

М а р ь е. Куля, вара каларăм-çке сана телеграмма... 

К о л я. Хуп çăварна! Миçе хутчен каламалла сана ирĕк памасăр 

çăвар ан уç тесе. 

М а р ь е. Эх, мĕн тума килтĕм-ши пĕреххут? 

К о л я. Атя-атя, тата эсĕ тытăн, тата эсĕ хăрт мана. Упăшкăрсене 

çын умĕнче хăртма ай-яй маçтăр вĕт эсир. 

В а л е р а. Çын мар эсĕ, хăравçă, мемме, усăсăр çын. 

К о л я. Эсĕ ху кам? Эсĕ кама мĕн усă панă? 

В а л е р а. Манăн веçех малашĕ, ырă çынсене сахал мар усă кÿрĕп-

ха. Эсĕ вара малашне те çакăн пек пулсан, манран уссине ан кĕт. 



 
 

387 

 

К о л я. Паллах, мĕн туса пулăшмалла сан аçуна? Çурт туса панă 

сана... 

В а л е р а. Сан çурту мар! Ытларах анне вăйĕпе çĕкленнĕ çурт ку. 

Асанне, кала. 

К ĕ т е р у к. Ачамсем, чарăнăр! Эх, Куля, пуçна йăлтах çухатнă 

пулас эсĕ. Сан ачусем çынна юрăхлă пулнăшăн савăнса тăмалла, эсĕ 

вара... Петĕрсем пĕрре те пăсăклă çынсем мар, сан хĕпĕртесе тăмалла 

Начук вăл киле кайнăшăн. 

К о л я. Курăпăр-ха мĕнле савăнтарĕç вĕсем ашшĕне. Юрĕ, тепĕр 

тесен манăн мар, хăвăн пурăнмалла. Аçун сăмахне сахал мар аса илĕн-ха. 

К ĕ т е р у к. Ху арăмусем патĕнчен килсе те пăхмастăн вĕт пире. 

«Анне, хĕл мĕнле каçăн, пÿрт ăшăтмалăх вутту пур-и?» – тесе пĕрре те 

пулин килсе каларăна? Валерка сан вырăнна çамрăклах пилĕкне авать 

вĕт. Каникулта виççĕмĕш çул çăвĕпе комбайн çинче ĕçлерĕ. Тыррине те 

илсе килчĕ, укçине те. Тумланас вырăнне, ĕçлесе илнĕ укçипе хĕл валли 

вутă кÿрсе хатĕрлерĕ. 

К о л я. Маттур, çавăн пек пулмалла та ăна. Кил хуçи пулсан, кил 

хуçи вырăнĕнче пултăр, ашшĕ килсе туса парасса ан кĕттĕр. Юрĕ, ман 

канас килет, пĕр вăй юлмарĕ. Пĕрер черкке ярам-ха. (Сĕтел çинчен эрех 

кĕленчи илсе черккене ярать.) 

В а л е р а. Атте тетересшĕн хăвна, ху эрехне те çын кучченеçне 

ĕçетĕн. 

К о л я. Эпĕ мĕн кучченеçсĕр килнĕ-и? (Сумкине илсе унтан хĕрлĕ 

эрех кĕленчи кăларать.) Ак çак мĕскер вăл?  

В а л е р а. Санпа калаçса тăриччен... (Тухса каять.) 

Урамра машина килсе чарăннă сасă тата ун сигналĕ илтĕнет. 

К о л я (кантăкран пăхса). О, кама куратăп! Федя-çке ку, ман 

ĕлĕкхи юлташ. Колхозра машинапа пĕрле ĕçлеттĕмĕр унпа. (Урамалла 

кăшкăрса.) Тухатăп! Тухатăп! (Эрех кĕленчипе черкке илсе тухса каять.) 

М а р ь е. Каçарăр ĕнтĕ эсир пире, кучченеçсем те çителĕклĕ илсе 

килеймерĕмĕр. Тем те хатĕрлесе хунăччĕ: эрехне те ещĕкĕпех, кин торт 

та пĕçерсе пачĕ. Ним те илтермерĕ. Пуш алăпа тенĕ пек илсе килчĕ мана 

кунта. 

К ĕ т е р у к. Путлĕ çын пулмарĕ ĕнтĕ вăл. Эх, кин, мĕнле кăна чăтса 

пурнатăн-ши эсĕ унпа? 

М а р ь е. Килте шăпăртах вăл, ывăлсем ăна шавлаттармаççĕ. 

Начук, хам çуратман пулсан та, тăван хĕр вырăнĕнчех эсĕ мана. (Укçа 

кăларать.) Пуçтарса хур-ха çакна. Нумаях пулмасан та, кăшт пулăш 

пулĕ. 

Н а д я. Çук, мана нимĕн те кирлĕ мар. Килнĕшĕн тав. 

М а р ь е. Тыт-тыт, пеххил укçи панă чухне те шеллесе партарĕ вăл. 

Аçу курман чухне ил. Мана хама та намăс уншăн. Ырă сунса паратăп, 

усал сунса мар. 

Н а д я (укçине илсе). Тавтапуç эппин. 

Т а н я (кантăкран пăхса). Туй машини пулас ку, хăюсемпе мĕнле 

илемлетнĕ ăна. 

Н а д я. Çак машинапа илсе каять-ши мана Алеша? 

В е р а. Эх, çав кĕрĕве! Хăй ĕçни çитмест, çынна та хистесех 

ĕçтерет. Авари тутарасшăн-ши? Лешĕ те вĕт тĕппипех ĕçсе ячĕ. 

К ĕ т е р у к. Валеркана каламаллаччĕ эрехне туртса илтĕр. 

В е р а. Туй ларсан ĕçмесĕр юласран хăраççĕ пуль çав. 
Кĕтерук, Марье, Надя урама тухса каяççĕ. Вера та  

тухасшăн пулать, ăна Таня чарать. 

Т а н я. Веракка, тăхта-ха. Ман санран ыйтса пĕлмелли пур. 

В е р а. Мĕн çинчен? 

Т а н я. Надян ашшĕпе амăшĕ çинчен тата хамăн аттепе анне çинчен. 

В е р а. Мĕн пĕлесшĕн вара эсĕ вĕсем çинчен? 

Т а н я. Кала-ха мана пĕр тунмасăр: мĕн çыхăнтарать вĕсене, мĕн 

уйăрать? Мĕн пулнă ĕлĕк, эпир пĕчĕк чух, Веракка?  

В е р а. Тăхта-ха эсĕ, Таня, эпĕ тем ăнланаймарăм-ха. 

Т а н я. Йăлăнатăп сана, каласа пар мана, эс пĕлмелле. Мĕн тунă 

пирĕн анне вĕсене? 

В е р а. Нимĕн те туман-çке. Эпĕ нимĕн те пĕлместĕп. Сан аннÿпе 

Лидя мĕн ачаран туслă пулнă, мĕн пулма пултартăр вĕсен хушшинче? 

Сана такам юри элек сăмах каланă пуль. 

Т а н я. Çук, ку элек сăмахпа çыхăнман, кунта мĕн-тĕр урăххи. 

Кала-ха, мĕнле вилнĕ Надясен амăшĕ? 

В е р а. Лидя-и? Лидя вăл пульницара ача çуратнă чухне вилнĕ. Е 

сана кам та пулин урăхла каласа пачĕ-и? Кам мĕн каларĕ?  

Т а н я. Атте каларĕ. 

В е р а. Аçу? 

Т а н я. Эпир Валерапа туслă. Вăл кун пирки пĕлнĕ те, вара тÿрех 

урса кайрĕ. 

В е р а. Мĕн терĕ вăл сана? 

Т а н я. Эпир вĕсемпе нихăçан та тăванлă пулма пултараймастпăр, 

терĕ. Веракка, кала-ха, мĕн пулнă ĕлĕк?   

В е р а. Эпĕ чăн та пĕлместĕп. Тен хăçан та пулсан кĕрÿпе хирĕçнĕ 

пуль. Пурне те мана пĕлтермеç ĕнтĕ, пурнăçра тем те пулать те. 
Валерапа Надя тата Марьепе Кĕтерук Коляна илсе кĕреççĕ. 

К о л я. Мĕнле çынсем эсир, юлташпа та калаçтармастăр.  

К ĕ т е р у к. Эрехсĕр калаçма çăвар уçăлмасть-и-ха вăл? Туйра, ак, 

хăть те мĕн чух калаçăр. 

В а л е р а. Хăвăн ĕçессÿ килсен, лар та ĕç, туй машинин шоферне 

ан ĕçтер.   

К о л я. Ик черкке ĕçнипе мĕн пулать? Кунта ГАИ-сем çук.  

В а л е р а. ГАИ-нче ĕç тăмасть, çын турттармалла унăн. Çанталăкĕ те 

çанталăк мар, сулăнчăксенче асăрханмасан машинуна та çавăрса çапать. 

К о л я. Эс мана вĕрентсе ан тăр, эп çичĕ çул машинапа ĕçленĕ. 

Аннÿ правана çунтарса яман пулсан, паян кунччен те ĕçленĕ пулăттăм. 

К ĕ т е р у к. Çитĕ сире тавлашса! Çаплипех кăнтăрла çитет. 

Пуçтарăнса аннĕр патне масар çине кайса килмеллеччĕ сирĕн, ачамсем. 

Начук, ав, тĕлĕкре те куртăм, тет. 

К о л я. Вăт ку ăслă шухăш. Лидя патне манăн та кайса килмелле. 

В а л е р а. Эпир хамăрах кайса килетпĕр. Эсĕ выртса çывăр, туй 

киличчен уçăл кăштах. 

К о л я. Масар çине те кайма юрамасть иккен манăн. Унта та мана 

уйăрса хăвараççĕ. Мĕн тума юрать вара манăн, пурăнма юрать-и хăть? 

М а р ь е. Куля, ан кăшкăр, никам та хăлхасăр мар. Кайса килччĕр 

ĕнтĕ хăйсем çеç, вĕсем хăвăрт утаççĕ. Эпир санпа туй хыççăн кайса 

килĕпĕр. 

К о л я. Мĕн йăпатса тăратăн эс мана? Вĕсем мана юри илсе 

каясшăн мар. Пĕри те юратмаççĕ мана, калăн тискер кайăк эпĕ. Эпĕ 

тискер кайăк мар, манăн та чун пур. Эпĕ юратнă аннĕре, алă çинче йăтса 

çÿременни кăна. Анне, кала, çапла мар-и-ха?  

В е р а (хăй тĕллĕн). Çын умĕнче çапла ĕнтĕ, малтан... 

К о л я. Ну, мĕншĕн çуратасшăн пулман эсĕ виççĕмĕшне, пуçа 

ниепле те шăнăçтараймастăп. Ăнмарĕ манăн пурнăç. Пирвайхи арăм ик 

уйăхранах уйрăлса кайрĕ. Лидя, ав, вилсе выртрĕ. Кайран Настя ман тĕле 

лекрĕ. Вăл ачасене пăхасшăн пулманнипе ку килте пурăнас темерĕ, мана 

хăй патне илсе кайрĕ. Ун патĕнче пурăнам пекки турăм. (Марье çине 

кăтартса.) Халĕ санпа пурăнатăп акă. Кам эсĕ маншăн, арăм-и? Çук, эсĕ 

пĕрле пурăнакан хĕрарăм çеç. Лидя вара – манăн тăван арăм, мăшăрăм, 

чи юратни, чи хакли. Эсир виçсĕр те пĕр Лидяна тăмастăр. 

М а р ь е. Эпĕ унран лайăх тесе каламарăм вĕт сана. 

К о л я. Лидя вăл Лидя! (Кăкăрне шаккаса.) Ак çакăнтан нихăçан та 

тухмасть вăл, виличчен те тухмасть. Эсĕ мĕн ман çинчен шутласа 

пурăнатăн-и? Çук, ман çинче мар, вилнĕ упăшку çинче сан шухăшу. Эпĕ 

сана хуçалăхна тытса пыма кăна кирлĕ тата выльăхусене пăхма. 

М а р ь е. Выльăхсене эсĕ çеç мар, эпĕ те пăхатăп-çке. 

К о л я. Илсе тултартăн пĕр картиш выльăх. Малтан пĕр ĕне те икĕ 

сурăх çеçчĕ. Халĕ мĕн чухлĕ? Сан выльăхусене пула ачасене килсе 

кураймастăп. 

М а р ь е. Ху кунта чун туртмасть теттĕн вĕт. Хам миçе хутчен 

хускатса сана кунта илсе килесшĕнччĕ, итлемерĕн. Халĕ манах айăплан. 

Атя, кĕрсе вырт-ха пĕреххут. 

К о л я. Эсĕ мана çывăрттарассишĕн ан тăрăш. Мана çывăрттарса 

ярса ман çинчен элеклесе парасшăн-и? Атя кала, кала миçе хутчен алă 

çĕкленĕ эпĕ сан çине. Акка вăл çавна çеç кĕтсе тăрать. Е Лидя çинчен ыйтса 

пĕлесшĕн-и? Лидяна ан тĕкĕн! Юратнă эпĕ ăна, чунтан-вартан юратнă.  

В е р а. Юратнăран çавăн пек хĕн кăтартса усрарăна? 

К о л я. Вăл та мана юратнă. Асăватăн пуль, акка, ун хыççăн 

нумайăн чупатчĕç. Эпĕ çураçма пырсан та пĕри сĕтĕрĕнсе пынăччĕ çав 

шухăшпах. Паян вара ман çав çын ывăлне хĕр парса лармалла. 

Н а д я (хăй тĕллĕн). Ав мĕншĕн эсĕ эп вăл киле качча кайнине 

хирĕç иккен. 

К о л я. Эсир пĕри те Лидяна мана качча парасшăн марччĕ. Вăл 

вара манах суйласа илчĕ, манах качча тухрĕ. Юратмасăрах качча тухрĕ 

тесшĕн-и? 

В е р а. Сана качча тухса хăйĕн пуçне çирĕ ĕнтĕ, çавă пур. Çавăн 

пек арăма йĕркеллĕ усрамарăн та... 

К о л я. Çук вара, мана айăпласа йăнăшатăн эсĕ. Вăл вилнĕшĕн эпĕ 

мар, эсĕ айăплă. Эсĕ пăтратса пурăнтăн пире, халĕ те пулин ачасене 

манран пистеретĕн.  

В а л е р а. Атте, эпĕ сана асăрхаттартăм. 

К о л я. Атя çап эс тата аçуна, çап, атту вăйна ниçта хураймастăн 

вĕт. Хама хĕнеттерме çеç çуратса янă эпĕ сана. Мана мар, мăнакуна 

çапса лачăртаттармалла. Вăл аннĕре хырăм пăрахма янă, вăл ăс панипе 

çав инкек пулчĕ.  

К ĕ т е р у к. Куля, чарăн, ачам. 

К о л я. Çуратнă пулсан çитĕнетчĕç виççĕш те, ытлашши 

пулмасчĕç. Эсĕ вара хырăм пăрахтарса часрах пире уйăрасшăн пулнă. 

Мĕнех, ĕмĕтÿ пурнăçланчĕ: уйăртăн пире, ĕмĕрлĕхех уйăртăн. 

В е р а. Малтан çынла усрамаллаччĕ, вилмесчĕ. «Алă çинче йăтса 

çÿременни кăна». Тьфу! 

К о л я. Эпир çеç мар, пурте харкашнă та, çапăçнă та. Вон, Кăвас 

Иван арăмĕ туррăн кун кăвак куçпа çÿретчĕ, пурпĕр уйрăлса каймарĕ. 

К ĕ т е р у к. Куля... 

К о л я. Эсĕ те айăплă, анне. Юлашки вăхăтра ялан пире 

хирĕçтереттĕн, ялан ял çинчи сăмаха пуçтарса çÿреттĕн. Ун патне ĕçне, 

пекарнăйне, кайса миçе хутчен намăслантарман эсĕ ăна юлташĕсен 

умĕнче. Эп вара, ÿсĕрскер, ĕненнĕ, урăххине тупса янă пуль тесе кĕвĕçнĕ. 

Ĕçмен пулсан та ун пек пулмасчĕ те вĕт. Веçех çак эрех турĕ! (Эрех 

кĕленчине ярса илет те урайне ывăтма пикенет, анчах Валерка туртса 

илме ĕлкĕрет.) 

Н а д я. Атте!.. 

К о л я. Надюш, хĕрĕм. Валерка, ывăлăм. Аннĕре эп вĕлермен, 

аннĕре... (Куçĕ Таня çине ÿкет.) Ăçта курнă теп. Мĕнле-ха эпĕ малтанах 

палласа илеймерĕм. Паллах... Паллах çавăн хĕрĕ, амăш сăнлах. Анчах та 

мĕнле майпа вăл пирĕн патăмăрта? Надюш? Валерка? Акка? 

Н а д я. Таня манăн хĕр çумĕ пулать. Мĕн тупнă эсĕ унăн çумĕнче? 

В е р а. Кĕрÿ, турă пул! Халь мар... Халь кирлĕ мар... Халь туй... 

Халь вăхăт мар... 

К о л я. Мĕн пулса иртет кунта? Чăнлăхах-и ку е тĕлĕк çеç? Лидя, 

эсĕ те пулин кала-ха мана. Мĕн пăхса ларатăн ним чĕнмесĕр? Е сана 

лайăх-и мана çын ретĕнчен кăларнине курма, мана таптанине курма, э? 

Ма кулатăн эсĕ?! Ма манран кулатăн?! Ывăтатăп сана кăларса! 

Н а д я. Анне! 

Кĕтерук. Куля! 

Коля Лидян сăнÿкерчĕкне туртса антарать те кантăкран 

 ывăтасшăн пулать. Валерка ун аллине ярса илсе, пăрса лартать.  

Надя Лидян сăнÿкерчĕкне туртса илет. 

В а л е р а. Ан тĕкĕн аннене! Ăна кăларса ывăтма ирĕк париччен, 

эпĕ малтан сана кăларса ывăтатăп. (Чышса ярать.) Тасал кунтан! Эсĕ 

пирĕн атте мар. Усал эс! Кай хăвăн çулупа. Ăçтан килтĕн, çавăнта кай, 

пирĕн çума ан çулăх. 

К о л я. Каятăп... Каятăп... Хăваламасăрах каятăп. Кирлĕ мар мана 

эсир пĕри те. (Тухса каять.) 

М а р ь е. Куля, ăçталла эс? Куля!..(Хыçĕнчен тухса каять.)  

Н а д я (Лидян сăнÿкерчĕкне хăй çумне пăчăртаса). Анне... 

Аннеçĕм... Пĕртен пĕр аннеçĕм. Памастăп сана никама та. (Тăнласа.) Ача 

сасси... Илтетĕр-и, ача сасси. Тата такам сăпка юрри юрлать. Ку – анне. 

Ку пирĕн анне ачипе. (Сăнÿкерчĕкне хурать те тухса каять.) 
Çутă сÿнет. 

 

ИККĔМĔШ ПАЙĔ 

 

3 КАРТИНА 
Пĕрремĕш картинăри курăну. Кĕтерукпа Вера ним чĕнмесĕр сĕтел патĕнче ĕçлесе 

çÿреççĕ. Кĕтерук хушăран куçне шăлса илет. Коляпа Марье шавласа кĕреççĕ. 

К о л я. Ăçта вĕсем? Мĕн шыв сыпнă пек тăратăр, кĕтмерĕр-и эпĕ 

каялла таврăнасса? Ниçта та каймастăп эпĕ, ак çакăнта ларатăп та 

хускалмастăп. Ăçта ачасем? Эпĕ вĕсене халех тĕрĕсне каласа паратăп. 

Мĕн, хĕре парса та ятăр-и ĕнтĕ? Анне, ăçта Надюшпа Валерка? 

К ĕ т е р у к. Аннĕне виличчен тата мĕн кăтартса хăварам-ши тетĕн-

и? Чĕрĕллех чуна кăларса илетĕн вĕт, ачам. 

К о л я. Ăçта ачасем? 

К ĕ т е р у к. Амăшĕн тăпри çине кайрĕç. Лăплан, туй киличчен 

выртса кан. 

К о л я. Эсир кунта мана юри лăплантарса ан тăрăр. Ман вĕсене 

амăшĕ мĕнле вилни çинчен тĕпĕ-йĕрĕпе каласа памалла. Капла мĕнле 

пулса тухрĕ-ха? Ним калаттармасăр мана кăларчĕç те ячĕç, çын 

вĕлерекен те хам пулса юлтăм. Эпĕ вĕлермен Лидяна, эпĕ таса çын. Чи 

айăпли кунта... 

М а р ь е. Куля, мĕн пулнă сана паян? Килтен тухнă чухне те урса 

тухрăн, кунта та урса çеç тăратăн. Унччен кун пек марччĕ-çке эсĕ. Мĕн 

уртарать сана? Ăшна шуйттан кĕрсе ларнă пуль санăнне, турра асăн-ха 

хăть. 

К о л я. Çук, Марье, вĕсем эпĕ кайсан савăнса çеç юлаççĕ, çавăнпа 

хăваласа кăларса ячĕç те мана. Ниçта та каймастăп эпĕ. Кунта халлĕхе 

эпĕ хуçа, манăн кил ку, ман атте çурчĕ.  

К ĕ т е р у к. Аçун çурчĕ тахçанах ишĕлсе аннă, ав. Аçуна хунă çав 

эсĕ, вăл ĕмĕр чуна илсе пурăнатчĕ, халь эсĕ. Ун усаллăхне çĕнтерес тесе 

хам та хаярлансах пытăм, кашкăрпа кашкăрла пулма тăрăшрăм. 

Хаярлăха пула кине те вăхăтĕнче шелле пĕлмерĕм. Халь, ак, чавса çывăх 

та, çыртма çук. 

К о л я (кантăкран пăхса). Ав, çитрĕç. Атя кĕрĕр-кĕрĕр пÿрте. Аçăр 

начар тетĕр пуль те, кунта аçăртан начаррисем те пур-ха. (Верана.) Ну, 

мĕн, чĕтрене ере пуçларăна? Ха-ха-ха! Çавă кирлĕ сана!  

В е р а. Манăн хăраса пĕтнĕ, эпĕ Лидя умĕнче те, ачасен умĕнче те 

таса. 

К о л я. Кăна вара суятăн. Эсир суйнипех ун чухне мана милицие 

тытса кайрĕç те, Лидяна пытарма та ямарĕç. Ун чухне мана çын 

вĕлерекен турăр, халь ун пек тăваймăр. Халĕ эпĕ сире суд тăватăп. 

М а р ь е. Куля, лăплан-ха, туй иртсе кайтăр-ха, ытти пирки кайран 

калаçăн. 

К о л я. Лидя вăл «ытти» мар, вăл манăн арăм, ман ачасен амăшĕ. 

(Валерапа Надя тата Таня кĕреççĕ.) Атя, кĕрĕр, кĕрĕр. Ак çакăнта иртсе 

ларăр. Валерка, эсĕ те лар. (Таняна.) Эс вара? Пирĕн пата килсен сан 

питÿ пĕрре те хĕрелмест-и, пĕр-пĕрчĕ те намăсланмастăн-и эсĕ?  

Н а д я. Асанне, мĕн калаçать вăл? 

В а л е р а. Ан тĕкĕннĕ пултăр ăна. Таня, тархасшăн, леш пÿлĕме 

кай-ха. 

К ĕ т е р у к. Урăх чухне калаçсан юрамасть-и-ха кун çинчен?  

Т а н я. Ан чарăр ăна! Эпĕ туятăп вăл мĕн каласса. Калатăр, 

пĕтĕмпех калатăр. Хамăр çинчен хăть те мĕн илтсен те, эпĕ чăтăп. 

Кăшкăрса ярас патне çитсен те кăшкăрмăп, тăнран тухас патне çитсен те 

хама хам хытарăп. Ан чарăр ăна, манăн та тĕрĕсне пĕлес килет. Çитет 

суккăрла пурăнса.  

В а л е р а. Атте, пĕр сăмах кăна кала... 

К о л я. Эс мĕн, унăн амăшĕпе тăванлашасшăн мар пуль те? Е хăвна 

çуратса янă аннÿнтен те хаклăрах-и сана çав çын вĕлерекен? 

Валера Коляна кăкăртан ярса тытать, ыттисем ăна чараççĕ. 

В а л е р а. Вăл çын вĕлерсе тĕрмене лекмен! Эсĕ ху çын вĕлерекен! 

К ĕ т е р у к. Валерка, ывăлăм, ху çине çылăх ан ил. Чарăнăр, 

ачамсем! 

В а л е р а. Асанне, ылтăнăм, тавтапуç сана пире пăхса ÿстернĕшĕн, 

пăрахманшăн. Эсĕ пирĕншĕн яланах анне вырăнĕнче пулнă. Чĕрĕ атте 

пур çинче çеç эпир аттесĕр ÿснĕ. Эпĕ аннерен çулталăкра кăна юлнă, ун 

чухне мĕн пулса иртнине пĕлместĕп, анчах та пĕтĕм чун-чĕрепе туятăп 

анне вилнĕшĕн айăпли эсĕ пулнине. (Коля çине кăтартать.) 

В е р а. Вăл çав, тата кам пултăр. Лидяна пĕтĕм çын юрататчĕ, аçу 

ăна ĕçлĕхрен кăларчĕ. Мĕн пĕлсе сана качча кайрĕ-ши, мĕншĕн пирĕн 

сăмаха итлемерĕ? Пĕтертĕн Лидяна, эсех пĕтертĕн, кĕрÿ. Эсĕ ăна 

йĕркеллĕ усранă пулсан, хырăмне те пăрахма шутламан пулĕччĕ. «Акка, 

тек вăл килте тÿссе пурăнаймастăп, хырăма пăрахатăп та ачасене илсе 

тĕнчене тухса каятăп», – терĕ. 

К о л я. Эсĕ савăнса юри ăна кĕпесем улăштарса тăхăнтартса 

кăларса янă. Пĕлсе тăрса ма кăларса ятăн ăна çавăнта? Эпир 

çапăçаттăмăрччĕ те пуль, мирлешеттĕмĕрччĕ те пуль. Мĕншĕн пирĕн 

хушша тăтăн? Ан тив пăрахтăр хырăмне, мĕншĕн пульницана илсе 

каймарăн? Мĕншĕн тутар карчăкĕ патне кăларса ятăн ăна? 

В а л е р а. Анне больницара вилмен-и вара? Ăçта вилнĕ вара вăл? 

В е р а. Пульницара ачана халь тин пăрахтармаççĕ, вăхăт иртнĕ, кая 

юлтăм, терĕ. Вăл карчăк патне каякансем сахал мар, Зина та темиçе те 

пулнă, терĕ. Пĕри те вилсе таврăнман, ма Лидя тĕлне çавăн пек пулчĕ-ши? 

К о л я. Тата çитменнине упăшки вĕлернĕ тесе ят сараççĕ. Эпĕ, 

имĕш, çул çинче сыхласа тăнă та вĕсем Хуракатаран килессе, кайран, 

Зина иртсе кайсан, Лидяна ыраш хушшине илсе кĕрсе вĕлернĕ. Ăна эпĕ 

вĕлермен, ачамсем, эпĕ вăл кун кун каçа вăрманта пулнă, кÿршĕсем 

валли вутта кайнăччĕ. Аннĕре хырăм пăрахтарнă чухне Хураката 

карчăкĕпе Зина вĕлернĕ. Кайран, хăйсенчен сирес тесе, виллине çĕр 

варринче Хуракатапа Пашъел хушшине, ыраш ăшне кăларса пăрахнă. 

Эпĕ вĕлермен ăна, сан аннÿ илсе кайса вĕлернĕ ăна. (Таня енне 

кăтартать.) 

Н а д я. Анне-е-е... 
Таня сасăсăр кăшкăрать. Кайран çаврăнать те тухса каять. 

М а р ь е. Эй, Турă, амăшĕшĕн хĕрĕ айăплă мар та çав. (Таня хыççăн 

тухать.) 

К о л я. Ун чухне укçа чышса тĕрмерен хăтăлса юлчĕ, веçех карчăк 

çине йăвантарчĕ. Кайран, ав, вăрăпа та пулин тĕрмене лекрĕ, хăрах куçне 

те çухатрĕ. Этем судĕнчен хăтăлма пулать, турă судĕнчен хăтăлма май 

çук. Ун умĕнче пĕтĕм çылăхсемшĕн явап тытмалла пулать. Турă вăл 

веçех курать, веçех илтет.  

В а л е р а. Мăнакка, эпир халь илтни тĕрĕс-и? 

В е р а. Тĕрĕс. Анчах та Зинапа Лидя ачаран пĕрле ÿснĕ. Вĕлерес 

тесе те вĕлермен пуль, мĕн-тĕр йăнăш тунă пуль. Кайран хăраса ÿкнĕ те, 

ним тăвайман енне аçăр çине йăвантарнă. Вĕсем çапăçса пурăннине 

пурте пĕлнĕ, вăл аннĕре капла та темиçе хут вĕлерме тытăннă. «Пĕр 

енчен хăй, тепрĕр енчен амăшĕ мана туласа пурăнаççĕ», – тетчĕ. Вăл 

тутар карчăкĕ те мар, Зина та мар, Лидян пуçне çиекенĕ эсĕ, кĕрÿ.  

К о л я. Вăт сана – ме!  

В е р а. Пашъел сĕтĕрĕнчĕкĕ те, пекарнăй сĕтĕрĕнчĕкĕ тесе 

иккĕнлетсе хăртаççĕ, тетчĕ. Çывăрма та çÿçенмесĕр çывăраймастăп, 

тетчĕ. Хырăмри ачана та йышăнмасть, тетчĕ. Манран мар вăл ачу, 

Петĕртен тесе калать, тетчĕ. Килнĕрепе хăвна тÿрре кăларассишĕн 

тăрăшатăн, ачасен умĕнче таса пулса юлассу килет. Тĕп айăпĕ хăвăнта 

пулнине йышăнма хăяймастăн. 

В а л е р а. Атте, тухса кай кунтан. Эсĕ пирĕн атте мар. 

К о л я. Маттур, маттур, çынна тухрăр. Илтрĕн-и, анне, мăнуку мĕн 

калаçать? Мана ашшĕ вырăнне хумасть. Мĕн пĕлсе çуратса янă вара эпĕ 

сире? Камшăн нушаланнă çак таранччен? Уйăхĕ-уйăхĕ ютра плотникра 

çÿреттĕм, тăван килсĕр, ачасемсĕр, мăшăрсăр. Мĕн чухлĕ сывлăха 

пĕтермен эп сирĕншĕн. Халĕ çакăн пек тав тăватăр-и аçăра? Тавтапуç 

хисеп тунăшăн. 

В а л е р а. Çапла, ĕçлесе килеттĕн те, аннĕр вилнĕшĕн хурланса тесе 

мĕн ĕçлесе илнине ик-виçĕ кун хушшинче ĕçсе яраттăн. Пире пĕр сандали е 

пĕр кĕпе илсе параттăнччĕ ĕнтĕ, тавтапуç. Ыттисене вара пĕтĕмпех Настю 

çине тăккалаттăн. Эрни-эрнипе ун патĕнчен тухма пĕлместĕнччĕ, пĕр ялта 

пурăнса та пире килсе те пăхмастăнччĕ. Пĕрре Надя питĕ хытă чирлесе 

ÿкнĕччĕ, асанне те таçта кайнăччĕ ун чух. Эпĕ, ниçта кайса пĕлменрен, сан 

пата пулăшу ыйтма чупса пытăм. Эсĕ сиксе тухрăн пăлтăрне, ху çаппа-

çарамас. Мана кансĕрлесе çÿренĕшĕн вăрçса кăларса ятăн. Эпĕ çĕр 

варринче йĕре-йĕре кÿршĕ яла фельдшер патне чупрăм. Ют çынсем тăван 

аттерен ытларах пулăшу пачĕç пире. Халĕ ÿстертĕм, çын турăм, тетĕн. 

Килнĕренпе кашни сăмах çумне чĕрре кĕрсе пыратăн вĕт ху. Мĕнле шутпа 

килсе кĕтĕн эсĕ кунта: хĕр пама-и е пирĕн чуна кăларса илме? Йăнăшатăн, 

атте, эсĕ ман чуна кăларса илеймĕн. Хытнă вăл, чулран та хытăрах хытнă. 

Пурнăç хытарнă ăна, атте-аннесĕр ÿсни хытарнă, çак çуртра мĕн ачаран мăн 

арçын вырăнне пилĕк авни хытарнă. Эсĕ ăна кăларса илеймĕн. Малтан эпĕ 

санăн чунна кăларса илетĕп. 

В е р а. Хăçан та пулин харкашмасăр пурăнни пулнă-ши çак çуртра? 

К ĕ т е р у к. Вале-е-е... (Тĕшĕрĕлсе анать.) 

Н а д я. Асанне! Мĕн пулчĕ, асанне?  

В а л е р а. Асанне... 
Надяпа Валера Кĕтерука тăратса сакă çине лартаççĕ. 

К о л я (Валерана). Сан ĕçÿ ку, эсĕ ăна çакăн патне илсе çитертĕн. 

Туй вырăнне виле пытармалла пулать, ак.  

В е р а. Шыв... Шыв памаллаччĕ. (Тепĕр пÿлĕме каять.)  

К ĕ т е р у к (вăйсăррăн). Чĕре чиксе кайрĕ. Начук, хĕрĕм, сан туйу 

кунне çеç вилсе выртас марччĕ. 

Н а д я. Асанне, ан вил. Ан вил, асанне. Сансăр пурăнаймастпăр эпир. 

В е р а (куркапа шыв илсе килет). Тăхлачă, шыв сып-ха пĕр çăвар 

та пулин. 

К ĕ т е р у к (шыв ĕçнĕ хыççăн). Ачамсем, ман пурăнасси нумаях 

юлмарĕ. Паян сывă, ыран тепле. Хăть мĕнле пулсан та, Куля, ачусене ан 

пăрах. Вĕсемпе харкашса-вăрçăнса пурăнмалла мар санăн, вĕсене пурнăç 

тума ăс парса пымалла. Шел, эпĕ хăй вăхăтĕнче сана ăс парса 

çитереймерĕм пулас. Чыса çухатма йывăр мар, чыса тума йывăр. Этем 

питне ан çухат, кашкăр пичĕпе çынсем хушшинче пурăнаймăн. Ачусене 

пăх, лайăх-и, япăх-и – вĕсем санăн, сан тĕпренчĕкÿсем. Çавăтса кайăр 

мана вырăн çине. 

Надяпа Валера Кĕтерука тепĕр пÿлĕме илсе каяççĕ. Коля та вĕсем 

 хыççăн каять. Урамран Марье хыпăнса кĕрет. 

М а р ь е. Куля! Вера! Тухăр-ха кам та пулин. Унта Таня чирлесе 

ÿкнĕ. Мĕн тумаллине те пĕлместĕп.  

В е р а. Ăçта вăл? 

М а р ь е. Пусма çинче. Кăмăл пăтранать, пуç çаврăнать, тет. Мĕн 

тăвар-ши, тĕтĕрсе пăхар-ши? Тен çын çилли ÿкнĕ? 

Урама тухма тăраççĕ, вĕсене хирĕç Таня кĕрет. Тепĕр пÿлĕмрен  

Надяпа Валера тухаççĕ. 

Т а н я. Эп айăплă мар... Эп айăплă мар. Эп айăплă мар! (Хăраса 

каялла чакать.) 

В а л е р а. Таня... 

Т а н я. Эпĕ санран мĕншĕн ютшăннине пĕлесшĕнччĕ эсĕ. Халь 

пĕлтĕн-и ĕнтĕ? 

Урамра туй çывхарса килни илтĕнет. Коля тепĕр пÿлĕмрен тухать. 

В е р а (кантăкран пăхса). Туй килет. Туй килет! 

М а р ь е. Куля, ачасене тек ним те ан кала, хĕр илсе тухса кайиччен 

чăт. Атту çын умĕнче аван мар. 

К о л я. Хамăнне хамах пĕлетĕп эпĕ, вĕрентсе ан тăр. 

Н а д я. Туй килет... 

В а л е р а. Атте, пирĕн те ытти ачасем пекех йĕркеллĕ авланса, 

йĕркеллĕ качча каяс килет. Хĕпĕртесе, атте-аннене хисеп туса. Пÿртри 

шăкăр-макăра тула кăларар мар, атте. 

К о л я. Юрĕ, атя алă парар та иксĕмĕр шаклаттарса пĕрер черкке 

ÿпĕнтерер. 

В а л е р а (алă парса). Алă паратăп, анчах та халлĕхе ĕçместĕп, туй 

халăхне пăхмалла. 

М а р ь е. Начук, кĕпÿне тăхăнмаллаччĕ, çывхараççĕ, ав. 

Н а д я. Вĕсем малтан машинипе кăшкăртса иртсе каяççĕ-ха. Алеша: 

«Сана илме пынă чух пĕтĕм ял витĕр сасă парса çаврăнатăп», – терĕ. 

М а р ь е. Пурпĕрех тăхăнса тăмалла. Таня, пулăш атя. 

Н а д я (туй кĕпине илсе саркаласа пăхать). Пăх-ха, ниçта та ним 

те çипăçман-и унта? 

К о л я (черккесене хĕрлĕ эрех тултарса). Валеркăн, тĕрĕс, çын 

пăхмалла. Акка, кил, эппин иксĕмĕр мирлешсе ĕçер. 

В е р а. Ĕçместĕп эпĕ. 
Коля тулли черккипе Вера енне çаврăннă чухне, ăнсăртран  

эрехне хĕр кĕпи çине тăкать. 

Н а д я. Атте, ну мĕн туса хутăн-ха ĕнтĕ? Шăлт халĕ ĕçмеллеччĕ-и 

санăн? Каймасть вĕт ку.  

К о л я. Каçар, хĕрĕм, асăрхаймарăм.  

В а л е р а. Ларт черккÿне!  

К о л я. Каçар терĕм-çке. 

Н а д я. Хăçантанпа кĕтрĕм эпĕ çак кĕпене тăхăнас тесе, куç шăрçи 

пек упрарăм. Пурпĕр туй кĕрекинче таса кĕпепе ларасси пулмарĕ. 

(Йĕрет.) 

Т а н я. Ан йĕр, Надя, атя мĕнпе те пулин тасататпăр. 
Туй шавĕ пÿрт умнех çитет. 

В е р а. Çитрĕç. 

М а р ь е (кантăкран пăхса). Чарăнмарĕç-ха, иртсе кайрĕç. Тасатăр 

атя, ĕлкĕретĕр-ха. Туй килсен те сире тÿрех кĕрекене лартмаççĕ. 

Надяпа Таня тепĕр пÿлĕме каяççĕ. 

К о л я. Çут эрехпе сăтăрмаллаччĕ, каять. 

В е р а. Чĕнмесĕр тăрасчĕ хăть. Туй кĕпине варалама юраманнине 

пĕлетĕн-и эсĕ? 

В а л е р а (кантăкран пăхса). Мĕншĕн тип çырма енне кайрĕç-ха 

вĕсем, унта кĕперĕ япăх-çке. Çыранĕ те ишĕлнĕ, иртсе çÿреме тăвăр. 

К о л я. Ан хăра, туй машинине Федя тытнă, вăл ас-водитель.  

В а л е р а. Ĕçтертĕн вĕт эсĕ ăна. Килĕнче те ĕçнĕ пулсан ас-

водитель пулать вара. 

Сасартăк туй шавĕ шăпланать, аякра хаяррăн çухăрса яни илтĕнет,  

кăшкăрашу-çуххашу. «Мĕн пулчĕ» тесе пурте кантăк патне чупса пыраççĕ, анчах та 

лерен ним те курăнманнипе пĕр-пĕрин çине ăнланмасăр пăхса илеççĕ. Тепĕр 

пÿлĕмрен Надяпа Таня тухаççĕ. 

В а л е р а. Вăт сана – ас-водитель. (Урама чупса тухса каять.) 

Н а д я. Мĕн пулчĕ вара? 

М а р ь е. Нимĕн те пулман пуль-ха. Валерка пĕлсе килет, ак. 

Н а д я. Унта кăшкăраççĕ. 

М а р ь е. Эсĕ ан пăлхан, веçех лайăх пулать, ак. Унччен, Чĕмпĕре 

кайнă чух, пирĕн автобусăн урапи шăтрĕ те, кĕтмен çĕртен сасартăк тăп! 

чарăнчĕ. Пурте хăранипе çари çухăрса ятăмăр. Кусен те çавăн пек урапи 

шăтнă пуль. 

В е р а (Коляна). Каларăм сана, ялан пырна тăрантаймастăн.  

Н а д я. Хăратăп эпĕ, унта Алеша пур. Эй, турăçăм, инкек кăна ан 

яр пирĕн çине. 

М а р ь е (Коляна). Чÿк юпи пек хытса тăриччен санăн та кайса 

пăхмаллаччĕ. 

К о л я. Пиншака ниçтан тупаймастăп-ха. 

Н а д я. Эпĕ кун пек хăраса кĕтсе тăраймастăп, атьăр кайса 

пăхатпăр. 

М а р ь е. Лăплан, веçех лайăх пулать, ак. Ан хуйхăр. (Ирĕксĕр 

куларах.) Урапине часах сапласа пĕтереймеççĕ-ха вĕсем. Ак Алеша лаша 

кÿлсе килет те, сана трантаспах илсе каять. Вăт тĕлĕнтермĕш пулать. 

Н а д я. Мĕншĕн никам та килмест-ха вăл енчен?  

К о л я. Пăрăн-ха эсĕ те пулин! 

Коля кумса çÿренĕ чух Таняна чышса ярать, леш сĕтел кĕтессине хырăмĕпе пырса 

тăрăнать те кăшкăрса ярса кукленсе ларать. Тепĕр пÿлĕмрен Кĕтерук тухать. 

В е р а. Мĕн туса хутăн эсĕ? Мĕнпе айăпа кĕчĕ вăл сан умăнта? 

Çÿретĕн çиллÿне ниçта шăнăçтараймасăр. 

Урамран Валерка кĕрет. 

В а л е р а. Надя... (Пуçне усать.) 
Надя урай варрине йăванса каять. 

К ĕ т е р у к. Этем тени ахальтен урмасть çав вăл, инкеке сиссе урать. 
Çутă сÿнет. 

 1993. 

Изĕдлĕ хйшеа вйлав 

1. Н. Угаринăн «Чечек ăшĕнчи çурт» драмине Интернет уçлăхĕнче 

çак веб-адреспа вулама пулать: http://elbib.nbchr.ru/lib_files/0/kkrd_0_000 

0224.pdf  

2. Н. Угаринăн «Туй пулать-и, пулмасть-и?» мелодрамине 

Интернет уçлăхĕнче çак веб-адреспа вулама пулать: http://elbib.nbchr.ru/ 

lib_files/0/kkrd_0_0000222.pdf  

3. Н. Угаринăн «Савнă кин» мыскарине Интернет уçлăхĕнче çак веб-

адреспа вулама пулать: http://elbib.nbchr.ru/lib_files/0/kkrd_0_0000219.pdf  

4. Н. Угаринăн «Тĕпсĕр сăпкари ача сасси» драмин тулли 

вариантне Интернет уçлăхĕнче çак веб-адреспа вулама пулать: 

http://elbib.nbchr.ru/lib_files/0/kkrd_0_0000221.pdf  

Ĕçсеепе ыйийсее 

 Вуланине сÿтсе яватпăр 

1. Литература çулĕ çине епле тухнине Николай Угарин хăй мĕнле ăнлантарса 

парать? 

2. Драматургăн чи анлă сарăлнă хайлавĕсем хушшинче хăшĕсене асăнмалла? 

3. Н. Угарин хайлавĕсенче чăваш халăх тĕнчекурăмĕшĕн пĕлтерĕшлĕ мĕнле 

пулăмсем мала тухаççĕ? Тĕслĕхсемпе çирĕплетĕр. 

4. «Ашшĕсемпе ачисен» хушшинчи хирĕç-тăрăва çыравçă мĕнле драмăсенче уçса 

парать?     

 Литература тĕпчевĕнчи пĕрремĕш утăм 

Н. Угаринăн темиçе пьесипе паллашса пысăках мар тĕпчев ĕçĕ çырăр. Тĕпчевре 

танлаштаруллă тишкерÿ тăвăр.   

 Сочинени теми 

Николай Угарин хайлавĕсенчи паянхи кунăн çивĕч ыйтăвĕсем («Тĕпсĕр сăпкари 

ача сасси» драма тăрăх).  

 Проект  

Николай Угарин пултарулăхĕнчи кăмăл-сипет ыйтăвĕ (уйрăм çын тĕпчевĕ). 

 Литература хайлавĕн чĕлхи 

«Тĕпсĕр сăпкари ача сасси» драмăри калаçура усă куракан тата литература чĕлхин 

нормисене пăсакан сăмахсене тупса палăртăр. Вĕсемпе усă курнин сăлтавне 

ăнлантарса парăр 

XX ĔМĔР ВĔÇĔПЕ XXI ĔМĔР 

ПУÇЛАМĂШĔНЧИ ЧĂВАШ ЛИТЕРАТУРИ 

1990-мĕш çулсенчи наци çĕкленĕвĕпе 

çуралнă ÿсĕмĕн пултарулăхĕ 

Ăслăлăх анинчен 

«XX-мĕш ĕмĕр вĕçĕнче вырăс культуринче литература тĕп вырăн 

йышăнма пăрахать. Çакнашкал пулăм чăваш культуринче те палăрать. 

Унччен Совет Союзне кĕнĕ ытти халăхсен  литературисенче те çакăн 

евĕр аталану пулса иртнĕ пулмалла, çакă вăл çĕршыври социаллă-

историллĕ улшăнусемпе çыхăннă.  Çак пулăм пĕтĕмпех йĕркеллĕ аталану 

çулĕпе пынă теме çук.Тĕрлĕ чарусене илнипе пĕрле пирĕн обществăна 

нумай чухне пĕчĕк пахалăхлă ют çĕршыв илемлĕ фильмĕсем, кĕске 

ĕмĕрлĕ бульвар романĕсем, тĕрлĕ шоусем вирхĕнсе кĕнĕ. Çак юхăма вара 

никамах та тытса чарма хăтланман. Общество хăйех литературăна 

культурăн ытти пултарулăх тĕсĕсемпе ылмаштарнă, хăй вара литература 

пĕлтерĕшĕ улшăннă тесе пĕлтерме васканă. Апла, калаçу çак тапхăрта  

литература пĕтни пирки мар, культура хаклăхĕсем улшăнни çинчен 

пымалла. Тунă ÿсĕмсене сыхласа хăварма тăрăшакан уйрăм çынсен 

сассине никамах та илтмен. 1980-мĕш çулсен варринчен пуçласа 

литературăпа культура ыйтăвĕсене ыттисенчен тăтăшрах Д. Гордеев 

çĕклет. Ку вăхăтра литература вырăнĕ çеç мар, çыравçăн обществори 

вырăнĕ те улшăннă» (В.В. Никифорова, филологи ăслăлăхĕсен 

кандидачĕ). 

Лииезаийза пĕлĕвĕн ыйиăвĕсее 

XX-мĕш ĕмĕр вĕçĕнчи чăваш литературинче нумай çĕнĕ, хăш чух 

хăвăрт улшăнса пыракан, пулăм курăна пуçланă. Чи курăмлисенчен пĕри 

вăл – паянхи пурнăçăн япăх, пÿтсĕр енĕсене (чăваш ялĕ арканнине, ял 

халăхĕ ĕçке ернине, ялта та, хулара та ĕçсĕрлĕх сарăлнине, çынсем пĕр-

пĕрне хисепе хума пăрахнине) тÿртен сăнарлани пулса тăнă. XXI-мĕш 

ĕмĕр пуçламăшĕнче вара çак туртăма «хура реализм» ăнлавпа палăртнă. 

Çак тапхăрта «кам айăплă?» тата «мĕн тумалла?» текен литературăн 

ĕмĕрхи ыйтăвĕсене сахал кам хăй умне лартать. Урăхла каласан çак 

çулсенче çыравçăсем пурнăçра мĕн пуррине сăнарланă, анчах çав 

пулăма, япалана тишкерÿ туман. Çавăнпа та ĕнтĕ хайлавсенче малти 

вырăна халиччен килĕшÿсĕр сăнар пек йышăннă персонажсем – кил-

çуртсăр çапкаланса çÿрекен, кукăр алăллă çынсем (вăрăсемпе çын 

вĕлерекенсем) тухнă (Д. Гордеев, С. Павлов пултарулăхĕ). Çыравçăсем 

хăйсем каланă тăрах, пурнăçра малĕмĕтлĕх валли вырăн юлман, çакă 

вара, паллах, литературăра та палăрнă.  

Çĕнетÿ тапхăрĕ хыççăнхи çулсенче чăваш культуринче «таврăннă 

литература» текен юхăм вăй илет. Çак юхăма 1980-мĕш çулсен иккĕмĕш 

çурриччен пичетленмен, манăçа кăларнă е пичетлеме чарнă хайлавсем 

кĕнĕ. Вĕсене вулакансем, хайлавĕсене нумай çул каялла çырнине 

пăхмасăрах, çĕнĕрен хăйсем валли уçнă. Çакнашкал хайлавсем чăваш 

литературинче питех нумай мар. Чи малтанхисем шутĕнче Г. 

Комиссаровăн (Вантер) 1917-мĕш çултах çырса пĕрремĕш хут пичетленĕ 

«Чăваш халăхĕ малалла кайĕ-ши каймĕ-ши?» (1988) философи трактачĕ 

пулса тăнă. Ку ĕçре автор чăваш халăхĕн наци характерĕ, чĕлхи, иртнĕ 

кунĕ тата пуласлахĕ пирки шухăша кайса калаçать. Вулакансемпе 

тĕпчевçĕсем Мĕтри Юман ятне те çĕнĕлле уçнă. Унăн «Атăл калавĕ», 

«Хăватлă ĕмĕр» асаилÿсем пичетленсе тухнă. 1997 çулта вара халиччен 

пичетлемен тата кун çути курнă хайлавĕсене пухса «Суйланисен пуххи» 

кăларнă. «Таврăннă литература» юхăмне кĕрекен çыравçасем хушшинче 

çавăн пекех С. Ялавина, В. Рсая, Е. Еллиева, Тани Юна тата ыттисене 

палăртмалла.  

XX-мĕш ĕмĕр вĕçĕнче поэзи уйрăмах вăйлă аталана пуçлать. Ĕнтĕ 

литературăра хăйсен сассине тахçанах çирĕплетнĕ сăвăçсемпе юнашар 

çамрăк ăру сасси (Л. Филиппова, Р. Гурьянова (Прокопьева), М. 

Карягина, Н. Сельверстрова, О. Прокопьев, А. Магарин) çирĕппĕн те 

хыттăн янраса каять. Çамрăк сăвăçсен пултарулăхĕ çĕнĕ сăнарсемпе, 

çĕнĕ кĕвĕсемпе, жанрпа стиль çĕнĕлĕхĕпе палăрса тăрать.  

Çак тапхăрти проза та хăйĕн ÿсĕмне кăтартать. Кунта тĕрлĕ 

ÿсĕмри, анчах пĕрешкелтерех темăсене, ыйтусене хускатакан çыравçăсен 

ушкăнĕ йеркеленет. Уйрăмах хĕрарăм çыравçăсем палăраççĕ (В. Эльби, 

Ю. Силэм, Л. Сарине, А. Мышкина, Е. Нарпи, Л. Сачкова, Н. Ильина). 

Вĕсен пултарулăхĕнче туйăмлăх, лирикăлла сисĕм, этем кун-çулĕнчи 

тискерлĕ ĕç-пуç, йывăр лару-тăрăва лекнĕ çыннăн шăпи вăйлă курăнса 

каять. Пĕтĕмлетсе каласан вара, çак вăхăтри литературăра аса илÿ те, 

ÿкĕнÿ те, философиллĕ шухăшлав та, публицистикăлла çивĕчлĕх те 

пĕлтерĕшлĕ пулса тăрать.  

Марина Карягина (Карягина Марина Федоровна, 1969) 

пултарулăхĕнче сасă вылявĕ питĕ пысăк вырăн йышăнать. Акă, хăйĕн 

«Чĕтренчĕклĕ сассу ытла салху...» (1990) сăввинче вăл çакăн пирки 

«манра сăмахсăр кĕвĕ пурăнать» тесе калать. Сăвăç тĕнчекурăмĕ чăнах та 

юрă-кĕвĕ саккунĕсемпе тÿр килет. Çакна унăн ытти сăввисенче те 

асăрхама пулать («Уçас çулăм – çул мар...», 2003). Сăмаха май, Н. 

Ашмарин словарĕнче «кĕвĕле» глагола «сăвă евĕр хайла» тесе 

ăнлантарни пур. Унран та ытларах Самар тăрăхĕнчи чăвашсем паян та 

«сăвă çыраççĕ» тесе мар «сăвă кĕвĕлеççĕ» тесе калаççĕ. Апла пулсан М. 

Карягина илемлĕх тĕнчи пирки те вăл чăваш халăх тĕнчекурăмĕ çине 

тайăнса аталанать тесе иккĕленÿсĕр калама пулать. 

М. Карягина пуринчен малтан полиндром жанрĕпе тухăçлă ĕçлесе 

ăна чăваш поэзийĕн жанрĕ туса хунă. Çавăнпах ĕнтĕ ăна А. Хусанкай 

«чăваш полиндромĕн пионерĕ» тесе чĕнет. Çак жанр ялан тенĕ пекех 

вăхăт юххи, хăнăхнă йĕрке хуçăлнă самантра, çак «хуçăка» сыпăнтарма 

тăрăшса тенĕн, çуралать. Çĕнетÿ тата ун хыççăнхи çулсем вара шăпах 

çакнашкал аркану вăхăчĕ тата çĕнĕ пурнăç йĕркелеме хăтланнă тапхăр 

пулнă.   

М. Карягина пултарулăхĕ нумай енлĕ. Хальхи литературăра вăл 

сăвăç пек çеç мар, драматургпа прозаик пек те паллă. Çапла, тĕслĕхрен, 

унăн «Кĕмĕл тумлă çар» сăвăлла трагедийĕ паянхи кун чи паллă тата 

анлă саралнă хайлавĕсенчен пĕри пулса тăнă. Кунта вăл чи малтанах 

тăван чĕлхене сыхлас, йăха малалла тăсас, мăн асаттесен йăлисене пулас 

ăрусем валли упраса хăварас темăна çĕклет. Çыравçă историллĕ, 

документлă пулăмсемпе усă курмасть. Çапах та авалхи чăвашсен 

пурнăçĕнчи пĕлтерĕшлĕ лару-тăрăва ÿкерсе кăтартать. Хайлавăн тĕп 

шухăшĕ философиллĕ тарăн пĕлтерĕшлĕ – хăй халăх ирĕклĕхĕшĕн, хăй 

йăх çĕрĕшĕн кĕрешекен çыннăн çеç аллинче чăнлăх. Ку пьесăра этемĕн 

ăс-халĕ тата айванлăхĕ, тÿрĕлĕхĕ тата суялăхĕ, мăн асаттесене тата вĕсен 

авалхи йăлисене хисеплени питех те пĕлтерĕшлĕ.  

М. Карягина прози хăйĕн тÿррĕн каланипе уйрăлса тăрать. Е.П. 

Чекушкина тĕпчевçĕ асăрханă тăрăх унăн прозăлла хайлавĕсенче 

романтикăлла туртăм та («Ялавсăр тÿпе», 1991; «Иккĕмĕш юрату»), 

лирикăлла чуна уçса калаçни те («Хура тумлă арçын») тĕл пулать. 

Хайлавсенче чуна уçса калаçасси, харпăр хăй шухăшне пытармасăр 

каласси (исповедь) жанр шайĕнчех XX-мĕш ĕмĕр вĕçĕнчи чăваш 

литературине кĕнĕ. Çавăнпа та çакнашкал туртăма çыравçăн ытти 

калавĕсенче те курма пулать пулĕ («Кĕтни», 1991; «Вдвоем», «Остров в 

центре города», «Полярная звезда», «Унăн чунĕ шăши пулса килни», 

1991). Çапах та унăн пултарулăхĕнче икĕ ен вăйлă курăнать. Пĕр енчен – 

туйăмсемпе сисĕмсен тĕнчи, ăн юхăмĕ, çакна пула хайлавсене чи 

малтанах чĕрепе йышăнатăн, тепĕр енчен вара – вăйлă интеллектуаллă 

сий, тарăн шухăшлакан сăнарсем, çакă пĕтĕмпех тимлĕ вулама хистет. 

М. Карягина прозинче мистикăлла пĕлÿ те пысăк вырăн йышăнать 

(«Тухатнă çĕр» (1987). 

Надежда Сельверстрова (Сельверстрова Надежда Аркадьевна, 

1971) республикăри хаçат-журналсенче шкул çулĕсенчех пичетленнĕ. 



 
 

402 

 

Студент çулĕсенче вара хăйне чăннипех те пултаруллă сăвăç пек 

кăтартнă. Н.Г. Ильина тĕпчевçĕ палăртнă тăрăх Н. Сельверстрова 

лирикин тĕп кĕввине пĕр сăмахпа «хăйпе хăй калаçни, хăйне хăй итлени 

е – чун шырани» теме пулать. Çакнашкал туртăма тĕпчевçĕ М. Сунталăн 

лирикăлла калаçăвĕпе танлаштарать. Вăл çапла çырать: «Сунтал лирика 

геройĕ хупăра хăйпе хăй пуплени пыр тĕпне каплам пуçтарать, йывăрлăх 

патне илсе пырать пулсассăн – Сельверстрова героинишĕн хăйпе хăй 

калаçни – пĕртен-пĕр чĕрĕ юлмалли, ирĕке тухмалли мел. Унăн пĕр чуна 

çеç мар, пĕтĕм тĕнчене те шăнăçайми шухăш-туйăмĕсем вулакана 

туртаççĕ, хăратаççĕ (Шухăшран та хăраса / Сирпĕнсе каять кÿлленчĕк»). 

Лирика героинин чунĕнче лăпкăлăх çук, вăл чăтаймасăр каллĕ-маллĕ 

утма пуçлать: шалти канăçсăрлăх кĕлеткене, ал-урана куçать. Туйăм – 

куçа курăнать».  

Чăваш поэзийĕнчи нумай сăвăçсем пекех Н. Сельверстрова чăваш 

хĕрĕн-хĕрарăмĕн туйăм тарăнлăхне, вăй çирĕплĕхне сăнарлать. Çак 

сăнарăн шалта – вут-хĕм, çил-тăвăл, тулашра (сăн-питре) вара – «кавар 

канлĕх». Анчах та ку суя туйăм. Çапла, сăмахран, «тăртанса пăчăртаннă 

тута» тени сăвăра лирика сăнарĕн чунĕнче пиншер туйăм вĕренине, 

иксĕлми ырату-кăшкăру пуррине кăтартать.        

Н. Сельверстрован çак вăхăтри пултарулăхĕшĕн чарăну паллисен 

хăйне евĕр ăнлантарăвĕ курăмлă. Кунта вăрăм йĕр, икĕ пăнчă, нумай 

пăнчă чылай тĕл пулать, кăшкăру паллипе усă курни те пур. Анчах та 

сăвăçăн, сăмахран, вăрăм йĕр пĕр шухăш çаврăмĕ тепĕр шухăш çаврăмне 

хирĕçленине мар, çыхăнтарнине кăтартать. Икĕ пăнчă та ун сăввисенче 

пуплеве уçăмлăх кĕртме кирлĕ.     

Олег Прокопьев (Прокопьев Олег Иванович, 1968) сăвăç та сăвă 

çырас ĕçе шкул çулĕсенчех пуçарăннă. Хăй палăртнă тăрăх вăл мĕн 

ачаранпах поэзи тĕнчине иленнĕ. 2008-мĕш çулта сăвăç студент 

çулĕсенче, каярах телевиденире ĕçленĕ тапхăрта çырнă сăввисене пухса 

хăйĕн пĕрремĕш «Шыв çинчи сар хĕвел çулĕпе…» ятлă сăвă кĕнекине 

пичетлесе кăларнă. Ун пултарулăхĕшĕн лăпкăлăх туйăмĕ, лăпланăç 

пысăк пĕлтерĕшлĕ. Юрату туйăмĕ пирки те лăпкăн калаçать вăл. 

Пăлхану, чун кăшкăравĕ çук кунта. Лирика сăнарĕ хăйне мĕн кирлине, 

хăй мĕн кĕтнине пĕлни курăнать. Хăйĕн савнийĕпе ăшшăн та лăпкăн 

сăмахлать вăл.  

Манран хитре чечек курсан – кала... 

Çуркуннепе хитре чечек сахал-им? 

Шыран пулсан чи хитрине шыра... 

Ăна хампа танлаштарса хакламăп: 

Ӳсетĕп эп таса юхан шывра, 

Вăл – çĕр çинче. Кирек хăшне суйла. 

О. Прокопьевăн сăввисенче çут çанталăк тата этем туйăмĕ, кăмăл 

хусканăвĕ (ĕмĕт, айванлăх, тунсăх, асаплану) тата юрă-кĕвĕ, çын тата 

унăн тивĕçĕ çыхăнусем уйрăмах курăмлă. Çавăн пекех унăн сăввисенче 

публицистикăлла тата философиллĕ шухăшлавсем те хăй вырăнне тупнă.   

XX-мĕш ĕмĕр вĕçĕнче чăваш поэзийĕнче кăна мар, прозинче те 

çĕнĕ ятсем çуралнă. Вĕсен хушшинче, сăмахран, Е. Нарпи, Н. Ильина, А. 

Мышкина проза хайлавĕсен авторĕсене асăнмалла. Вĕсен 

пултарулăхĕнче пурнăçа пĕр енлĕн кăна кăтартассинчен пăрăнни 

курăнать. Çапла Альбина Мышкина (Мышкина Альбина Федоровна, 

1972) ячĕ чăваш литературине «Виçĕ хĕрпе сар каччă» повеçĕ 

пичетленсе тухсан кĕнĕ. Тĕпчевçĕсем палăртнă тăрăх унăн тĕп теми 

çамрăклăх, çамрăксен хушшинчи хутшăнусем, çул çитмен ачасемпе 

çамрăксен ĕмĕчĕсемпе чун ыратăвĕ пулса тăрать. Унăн хайлавĕнчи 

сăнарсем пурнăçри тĕрлĕ йывăрлăхсем витĕр тухса чунĕпе çирĕпрех 

пулса тăраççĕ, хăйсен малашлăх ĕненĕвне çухатмаççĕ («Виçĕ хĕрпе сарă 

каччă» (1994), «Çурçĕр хыççăнхи шанкăрав» (1996), «Сÿннĕ ĕмĕтсен 

утравĕ» (1997), «Атте пилĕ» (1999) повеçсемпе калавсем). Çак ретре 

«Атте пилĕ» повесть уйрăлса тăрать. Автор унăн жанрне 

автобиографиллĕ повесть тесе паллă тунă. Тĕрĕссипе вара кунта 

çыравçăн чунне уçса калаçни, «юнланса тăракан» чĕрин ыратăвне 

сăнарласси мала тухать. 

Надежда Ильина (Ильина Надежда Геннадьевна, 1976) ячĕ 

чăваш литературине 1990-мĕш çулсенче кĕнĕ. Çак çулсенче вăл 

«Юлашки кĕр» (1993), «Пăхнă иккĕн кантăкран» (1996), «Хĕр кĕлетки» 

(1996), «Шăранса та пĕтми…» (1997), «Турăсăр тупнă телей» (1999) 

калавсене çырнă. Çавăн пекех 2002 çулта унăн «Ялав» журналта «Пăхнă 

иккĕн кантăкран», «Чăнлăх чечекĕ» калавĕсем пичетленнĕ, 2003 çулта 

вара – «Даниил» калавĕ. Çыравçă хăйĕн пĕрремĕш хайлавĕсенчен 

пуçласах философиллĕ-психологиллĕ стильпе ăнăçлă ĕçленĕ. Çавăнпа та 

унăн калавĕсен сюжечĕсем яланах вичкĕн, сăнарĕсемпе вак-тĕвекĕсем 

символла.  

Н. Ильинан хайлавĕсенче паянхи пурнăçăн тарăн синкерлĕхне, 

этем кăмăл-сипечĕпе хăтланăвĕсен чыссăрлăхне тĕпченине курма пулать. 

Çакнашкал туртăм, паллах, çыравçăн тĕнче туйăмĕпе те, паянхи 

литературăн пĕтĕмĕшле аталанăвĕпе те çыхăннă. Акă, Н. Ильинан 

«Шăранса пĕтми…» калавра автор сăвапсăр çынна тивĕçекен шăпана 

сăнарласа кăтартать. Калав сюжечĕ Арçинтти тата унăн çемйи тавра 

аталанать. Хăйĕн кĕçĕн хĕрне çунакан кăмакана пăрахса ĕмĕрлĕхех 

сусăрласа хăварни тĕп сăнаршăн пысăк инкек пулса тăрать. Çапла 

Арçинтти чунĕнчи айăп туйăмĕ кăвар евĕр пурнăç тăршшĕпе шăранать, 

анчах шăранса пĕтеймест. Шăпах çак туйăм арçынна хĕрĕнчен 

ютшăнтарать, чунĕнчи пĕчченлĕхе тарăнлатать. Çавăнпах ĕнтĕ тахçан 

хăй вутта пăрахнă хĕрĕн кашни ăшă сăмахĕ, йăл кулли питрен çутăлтарса 

янăн туйăнать ăна. Çапла майпа автор арçын айăпне сăнара хăйне кăна 

мар, вулакана та тарăнрах туйтарать.  

«Шăранса та пĕтми…» калаври чи курăмлă символсем «кăмака», 

«кăвар» сăнарĕсем пулса тăраççĕ. Унран та ытларах калаври ĕçсем 

пĕтĕмпех кăмакапа çыхăннă. Акă Арçинтти Ульяна хĕрне кăмакана 

пăрахса çунтарса яма хăтланать, хăйне паралич çапсан вара ăна çак хĕрĕ 

çеç пăхса пурăнать. Арçыннăн кăмака çине пăхса хăй айăпне туйса чунри 

суранĕсене пусараймасăр выртмалли çеç юлать. Çавăнпа та «Шăранса та 

пĕтми…» калав ячĕ хăйех символла пулăм пулса тăнине палăртмалла. 

Кунта вăл хайлавăн сюжет йĕрне йĕркелекен сăнар пулса тăрать. 

Илеелĕ хайлав вйлавĕ 

                                                Надежда Сельверстрова 

                 * * *  

Мана мар, халь сана ирĕк: 

Пĕтĕм ĕмĕт сан май. 

Пăшăлтатнă нумай 

Каякан хĕвеле хирĕç 

 

Тек утмастăп тесе. Уссăр 

Ÿкĕне-ÿкĕнех 

Хĕвеланăç енне 

Асăрханчăк, кĕске пусăм. 

 

Çак куçа курнакан сывлăш – 

Вĕриленнĕ ăрша. 

Ăнсăртран хам ăшра: 

«Тĕтререн пулаять сывлăм». 

                  1996. 

                                                     Надежда Сельверстрова 

                        * * *  

Хальхинче ÿкĕнсех ÿкĕтленĕ: 

«Юттине суйлама 

Куçкĕрет суй мана». 

Эс ăнланнăн, илтмесĕр итленĕ. 

 

Юнтарса, юриех юн вĕренĕ… 

Йĕнĕçем – йĕлпĕрме 

(Тута мар: йĕр, пĕрме) 

Вĕрентес-и? Эп хам та вĕреннĕ. 

 

Ĕненес килменрен çеç асапсăр 

Йăпшăнсах – ютшăнма. 

(Пурпĕрех ăшăнман). 

Ăшăнма: сахала та ан хапсăн. 

                                               1996. 

 

                                                           Олег Прокопьев 

Чи тарăн тинĕсре улмуççисем ӳсеççĕ… 
 

Чи тарăн тинĕсре улмуççисем ӳсеççĕ, 

Улмийĕсем ӳкеççĕ пĕлĕте. 

Хумсен сарлакăшне çилсем чупса виçеççĕ, 

Чăмса çитмешкĕн уйăх вĕрентет. 

  

Çут кĕмĕл çиппинчен мана вĕрен явтарĕ. 

Кăкарăп та хумсен кăралăхне 

Хăрах вĕçне ирех хĕвел çакса антарăп 

Вăлтса тăмашкăн тинĕс ырлăхне. 

  

Улмуççисем кунта нихçан курман пек анăç – 

Шыв пуллисем çӳреççĕ антăхса... 

Тулли тураттисем улмисене тăкаççĕ 

Сар кайăкшăн пĕрмай тунсăхласа. 

  

Лăпланĕ тинĕс, пĕлĕт тăрĕ çепĕç – 

Кунпа каçа хупатăп кĕлете: 

Сар кайăк куçĕнче панулмисем пиçеççĕ – 

Чăмса татмашкăн уйăх вĕрентет. 

                                                                   2008. 

                                                Олег Прокопьев 

                     * * * 

Сăпка ачи пек лăпкă çĕр çине 

Ачаш хĕвел анасласа вăранчĕ. 

Шур шурăмпуçĕ тĕссĕр çутипе 

Хыпаланса вăрман хыçне ăсанчĕ. 

 

Пур йывăç-курăк ешĕл канлĕхре 

Чĕр кĕмĕл сывлăмпа çиçсе хускалчĕ. 

Ĕçченçĕ тăрисем çӱл тӱперен 

Çунат çапса юррисене çутарчĕç. 

 

Укăлчари мăн уй хапхи ирех 

Мухтавлă гимн – ял юррине пуçларĕ. 

Шыв патнелле утан инкен витри 

Чăваш ташши, чăваш ташши ташларĕ. 

 

Çак сасăсем ман пурнăç çеммисем,  

Ялан маттур пулма чĕнеç вĕсем. 

                                                                        1981. 

 

Надежда Ильина 

ШĔЛ КӐВАР… 

Калав 

Шатӑр-шатӑр-шатӑр! Ах, мӗскер ку?! Танк кипет-им? Ҫук – 

кӑмака. Кӑмака! Танк евӗр шатӑртаттарса шӑвать. Мӑрйине малалла 

тӗлленӗ. Пӗтӗм пӳрт ӑш-чикки кисренет, урай хӑмисем лӑчӑрӑлса юлаҫҫӗ 

ун хыҫҫӑн. Чарӑнчӗ. Мӑрйине ун еннелле лайӑхрах тӗллерӗ. Сехри хӑпса 

тухса кайрӗ Арҫинттин. Кӑшкӑрас – сас тухмасть, шуса тарас – ал-ура 

хускалмасть. Вӑл вара тӗллет, тӗллет... Акӑ хуп! турӗ те мӑрьере – 

Арҫинтти йӑлт шĕл кӑвар айне пулчӗ. Ҫук, хыпса илмерӗ вӑл. Майӗпен-

майӗпен шӑрана пуҫларӗ. Тӑхлан пек шӑранать, ирӗлет, шӗвелет. Хурах 

кӑшкӑрать Арҫинтти – никам та илтмест... 

– Атте, аттеҫӗм, – ҫепӗҫҫӗн силлерӗ Ульяна асаплӑн кӑшкӑрса 

турткаланакан ашшӗне. 

Хӗрӗн сассипе ҫеҫ вӑранчӗ Арҫинтти. Вӑрансассӑн та тӳрех тӑн 

ҫавӑрса илеймерӗ. Ульяна темскер калать – вӑл вара нимӗн те ӑнланмасть. 

– Усал тӗлӗк куртӑн-им тетӗп. 

– Ах... а... 

– Атте, вӗри яшка ҫи-ха, анчах пӗҫертӗм. 

– Пачах ҫиес килмест-ҫке... 

– Ик кашӑк та пулин сып ӗнтӗ. Миҫе кун нимӗн те ҫиместӗн. Ҫи, 

вӑй кӗтӗр кӑштах. 

– Манӑн ӗнтӗ пӗтнӗ вӑй кӗресси... 

– Ун пек ан кала-ха, атте. Самайланӑн ак. Тульӑк ҫи-ха эс. Пӗр-ик 

кашӑк та пулин сып. 

Ульяна шурса, типсе кайнӑ ашшĕне, минтерне тӳрлетсе, ҫӳлерех 

вырттарчĕ те вырӑн хĕррине ларчĕ. Вара пĕчĕк ачана ҫитернӗ пек вĕри 

яшка сыптара пуҫларӗ: пӗрре, иккӗ, виҫҫӗ... 

– Ах, Ульяна, анмасть урӑх. Пултаримас. Ан та сĕн. 

– Ну юрĕ, атте, – тути хӗррисене, шур сухалне таса тутӑрпа шӑлса 

ячӗ унне хӗрӗ, – енчен те ҫиессӳ килсе кайсан е мĕн те пулин кирлĕ 

пулсан кала эс вара. Юрӗ-и? Эп халь урай ҫумашкӑн шыв ӑсма тухап. 

Халех кĕреп... 

Чӗвӗл-чӗвӗл, чӗвӗл-чӗвӗл чӗвӗлтетет ҫапла ир пуҫласа каҫчен кӗҫӗн 

хӗрӗ. Сылтӑм енчен паралич ҫапнӑ Арҫинттишӗн вара хӗрӗн кашни ӑшӑ 

сӑмахӗ, кашни йӑл кулли питрен ҫутӑлтара-ҫутӑлтара янӑн туйӑнать. 

– Ахх! Лучшӗ ҫапса ятӑрччӗ. Кашни апат кашӑкне сӑмахласа антарса 

ятӑрччӗ. «А! Сӑпкари ача чухне кирлӗ пулмарӑм! Анчах хутса кӑларнӑ 

кӑмакана пӑрахса вӗлересшӗн пултӑн мана. Халь эпех кирлӗ-и? Ăҫта халь 

сан ытти сакӑр ачу? Ӑҫта чи юратнӑ ывӑлу?! Пӗри те ҫук. Me! Кӳп! Ҫӑт!» – 

тесе ма кӑшкӑрмасть-ши пӗреххутчен. Хӑть сиввӗн пӑхтӑрччӗ-ҫке. Ҫӗр хут, 

пик хут ҫӑмӑлрах пулӗччӗ Арҫинттие. Ҫук-ҫке – чӗвӗл-чӗвӗл, ку кирлӗ мар-

и, вӑл кирлĕ мар-и, атте, аттеҫӗм... Пӗр сив сӑмах та пулин кала штуль – ҫав 

тери асапланчӗ ват ҫын. Унӑн чӗри вырӑнне пӗр йӗкӗр ывӑҫ шĕл кӑвар 

сапнӑ тейӗн. Чӑтма ҫук пӗҫертет, шӑратать, ирӗлтерет пӗтӗм кӗлеткене. 

Ӳкӗнтерет тата... Мӗн-ха, мӗн-ха вӑл? Совесть темелле-ши ӑна? 

Ӑс-тӑнӗ Арҫинттин пӑтранса килчӗ (питӗ пӑлханнӑ чух час-часах 

пулкалама пуҫларӗ унӑн юлашки вӑхӑтра ҫапла). Пӑтранса килчӗ те куҫ 

умне темле хура ӗмӗлкесем тухса тӑчӗҫ. Кӗҫ, алла-аллӑн тытӑнса, 

Арҫинтти вырӑнӗ тавра ташласа ҫаврӑнма пуҫларӗҫ. Авкаланаҫҫӗ, 

хуҫкаланаҫҫӗ... Акӑ Арҫинтти хӑй те мар ӗнтӗ – сӑвай юпи вӑл халӗ. Хура 

ӗмӗлкесем шур кӑмакана тавралла ярса илчӗҫ те Арҫинттие ҫӗр ӑшне 

шалах ҫапса кӗртеҫҫӗ: 

Сӑвай, сӑвай, тӳрех лар, 

Ҫӗр тӗпнелле анах пар! 

Пире тукмак нимех мар, – 

Пӗрех йӑтар та пӗрех ҫапар! 

Ай – пӗрре! 

Хай – иккӗ! 

Ҫи – виҫҫӗ! 

Хей – ҫитрӗ! 

– Ак, эп ҫитрӗм те, атте. Кичем пулмарӗ-и? Me-ха, аттеҫӗм, 

панулми ҫи. Чӗр япала ӑш-чике уҫать вӑл. Эп халӗ тусан шӑлса тухам-ха. 

Атту сана сывлама та йывӑр пуль, – каллех чӗвӗлтетме пуҫларӗ шыв 

витрипе ҫитсе кӗнӗ хӗрӗ. – Ай, ҫанталӑкӗ, атте, паян шутсӑр капӑр. Сана 

тула йӑтса тухас килет те манӑн. Кӑмӑл пур-ши? Енчен те кӑмӑлу пулсан 

эп пӗр-ик ҫынна чӗнсе килӗп. Юрӗ-и, атте? 

– Ҫук... Ҫук! Кирлӗ мар. Кунтах выртап, – аран сӑмах хушрӗ 

Арҫинтти, хӗрӗ чӗннипе тӑн пырса кӗнӗскер. 

– Хӑвӑн ирӗкӳ-ҫке, атте. Вӑйпах пусахламӑп апла. 

Калаҫнӑ май хыпкаланать кӑна Ульяна. Ăшша пиҫнипе пит 

ҫӑмартисем хӗрелсе кайнӑ та ытти чух сылтӑм енче самай палӑракан 

ҫӗвек вырӑн та ытла куҫа ӳкмерӗ. Тахҫан, алри ача чух, кӑмакара пиҫсе 

кайнӑран юлнӑ ҫав ҫӗвӗк-пӗрмеленчӗк пулмасан чипер сӑн-питлех 

пулмалла хӗрӗ. Капла пӑхсан – хитрех мар вӑл. Тен, ҫавӑнпах пуль ҫемье 

те ҫавӑраймарӗ, телейне тупаймарӗ. Анчах пӗрре йӑл кулсанах чуна 

ӑшӑтса ярать. Кулли хитре ун. Куҫ хӳрипе кӑна пулин те, тимлӗн сӑнарӗ 

ӗҫлекенскере ашшӗ. 

«Тӗлӗнмелле. Хӑҫан ӳссе ҫитӗнчӗ-ха вӑл? Нихӑҫан та асӑрхаман ӑна 

ҫавӑн чухлӗ ача ҫинче. Те пулнӑ вӑл, те пулман. Хӗл иртнӗ те ҫу ҫитнӗ, ҫул 

иртнӗ... Нихӑҫан та: «Хӗрӗм, ачам, кил-ха юратам», тесе ачашламан, 

ӗмӗрне те чӗрҫи ҫине лартса утьӑкка сиктермен. Пӗр-пӗр ҫӗнӗ япала илсе 

панине те астумасть Арҫинтти. Ялан аслӑ хӗрӗсенчен юлнӑ кӗпе-йӗм 

лекетчӗ. Ҫапах ӳпкев сӑмахӗ тухман Ульянӑран. «Миҫе илтӗн-ха паян 

шкулта?», – тесе те ыйтман. Кӗҫӗн ачи ҫӗр ҫинче пуррипе ҫукки пирки 

интересленмен. Мӗн тӑвас тен, арӑмӗ йывӑр ҫын чухнех ҫак ачана хирӗҫчӗ 

Арҫинтти: ҫураттарасшӑн марччӗ. «Мӗне кирлӗ ун чухлӗ ача, ахаль те туп-

тулли», – терӗ. Ҫуратсан вара хӗрлӗ чӑмакка ҫине йӗрӗнчӗклӗн пӑхрӗ те: 

«Хӗр. Хӑть ывӑл пулсан татахчӗ, тӗпкӗчӗ пулатчӗ», – тесе хучӗ. Алла та 

илмерӗ пепкине ун чух, кайран та тытман. «Хӗрӗм, хӗрӗмҫӗм», – тесе 

каланӑ-ши? Пулман ун пекки», – аса илчӗ, шухӑшларӗ, намӑсланчӗ вӑл. 

Темиҫе пин ванчӑк пулса сирпӗнсе-вакланса каясла намӑсланчӗ... 

– Хӗрӗм, хӗрӗмҫӗм, – пӑшӑлтатрӗҫ унӑн тутисем, куҫӗ шывланчӗ. 

– Атте, эс темскер каларӑн-и? – ыйтуллӑн пӑхрӗ Ульяна, урайне 

ҫуса алӑк патне ҫитнӗскер. 

Арҫинтти татах тем каласшӑнччӗ, ҫӑварне те уҫнӑччӗ, анчах чӗнмерӗ. 

– Ҫук, нимӗн те, – терӗ ҫеҫ. 

– Эп, атте, санне вырӑн таврашне улӑштарасшӑн-ха. Тата таса 

кӗпе- йӗм тӑхӑнтартасшӑн, час кӗреп эп. 

– Ҫук! Ҫук. Вӑл... мӗн мар, – ӑнлантарасшӑнччӗ. Анчах Арҫинтти 

сӑмах хушиччен Ульяна тухса та вӗҫтерчӗ. 

Чирлӗ ҫын пӗр тӗлелле пуш куҫсемпе пӑхса выртрӗ. Эх, мӗн тери 

йӑлӑхтарчӗ ӑна ҫапла ним тумасӑр выртса. Уйӑх иртрӗ ӗнтӗ ӑна паралич 

ҫапни. Ҫак вӑхӑтра сывалса тӑрас пулсан-и, пӗр шухӑшласа тӑмасӑрах 

тухса утӑччӗ тӗнче хӗрне ҫитиччен. Анчах май ҫук ҫав. Ҫак пӳлӗмрех ҫак 

кӑмака ҫине ир пуҫласа каҫчен пӑхса выртмалла. Кӑмака... Мӗнле курас 

килмест ӑна Арҫинттин. Куҫа уҫсан та, куҫа хупсан та умра – кӑмака. 

Тӗлӗкӗнче, ӗмӗтӗнче миҫе хут тимӗр лумпала аркатса тӑкман-ши ӑна 

Арҫинтти? Анчах вӑранса каять те, тӑна пырса кӗрет те – каллех кӑмака. 

Акӑ халӗ те куҫ умӗнче – вăлах. Шĕл кӑвар купи тӗлкӗшет ун ҫати ҫинче – 

шĕл кӑварне Ульяна, ҫӑкӑр хывиччен, унта туртса хунӑ ӗнтӗ. Кӑвар. 

Ҫиелтен пӑхсан сӳннӗ пек те вӑл, сивӗннӗ пек, анчах кур эс ӑна: йӑлл ҫиҫсе 

илет хӗлхем хушӑран. Хӑҫанах хутса кӑларнӑ-ха ӑна, вӑл, пур, шӑранса 

пӗтме шутламасть те. Кашни хӗм-хӗлхем йӑлл ҫиҫмессерен Арҫинтти 

кӗлеткине вут хыптарать, ҫунтарать. Хӑҫан пӗтет-ши ку тамӑк? 

Ах, паҫӑр хӗрӗ тула илсе тухса вырттарап тенӗ чухне мӗн тери 

тухасси килчӗ Арҫинттин. Анчах килӗшмерӗ вӑл. Пӗрре – ҫынсене 

чӑрмантарасшӑн пулмарӗ, тепре – унтан та йывӑртараххи – каллех хӗрӗн 

ырӑ ӗҫӗ чӗрине ҫунтарасран хӑрарӗ. Ун вырӑнне кунтах, пӳлӗмре, хӗвел 

курмасӑр, уҫӑ сывлӑш сывламасӑр выртӗ вӑл. Ҫапла асапланса кӑшт та 

пулин ҫылӑхне каҫарайӗ-ши? Ма ҫӗрсе, йӳҫсе каймасть-ши пӗреххутчен? 

Ҫук-ҫке, Ульяна ун айне ачанне улӑштарнӑ пек ҫуса-тасатса тӑрать. Пурне 

те чӑтма пулать. Анчах ҫакӑнтан йывӑрри ҫук Арҫинттишӗн. Ҫавӑнпа мӗн 

май пур таран сахалрах ӗҫме-ҫиме тӑрӑшать вӑл. Типсе-хӑрса вилесси ҫак 

намӑспа танлаштарсан ырлӑх евӗр халь уншӑн. Ҫара кӗлетке курӑннӑшӑн 

вӑтанмасть Арҫинтти (вӑл та пур ӗнтӗ). Ульяна ҫак ӗҫе пӗр йӗрӗнмесӗр, 

пӗр ӳпкелешмесӗр пурнӑҫласа ӑна чи хӑватлӑ, унтан ытла май та ҫук 

тавӑрупа тавӑрать пек. Усалшӑн – ырӑпа. Ăна, ҫакнашкал чӑтма ҫук 

тавӑрӑва, Арҫинтти чун-чӗрепе ҫеҫ мар, кашни сыппипе, кашни клеткипе 

туять. Мӗншӗн чун тухмасть-ши? Ӑҫта вӑл Ҫавалли? 

Куҫҫуль пыр тӗпне капланчӗ чирлӗ ҫыннӑн. Ҫӑварӗ типсе 

килнӗрен хӗрӗ паҫӑр тыттарса хӑварнӑ панулмие ҫыртма тӑчӗ. Анчах 

ҫыртӑмне тӑваймарӗ. Ҫимӗҫӗ ҫине тӑнн пӑхрӗ те чунӗпе пӑлханса кайрӗ. 

Ĕмӗрне ирттерчӗ Арҫинтти пурӑнса, ҫапах ҫӗрте йӑваланса выртакан, 

хӑш чух урапа тапса иртекен ахаль панулми ҫак таранах илемлӗ пуласса 

нихӑҫан та тӗсемен. 

Алри япалине куҫӗ умнерех тытса майӗпен ҫавӑра-ҫавӑра пӑхрӗ. 

Кашни хӗрлӗ, шупка йӑрӑмне, хурт шӑтарнӑ вырӑна ӗмӗрлӗх асра 

хӑварас тенӗ пек тимлӗн сӑнарӗ. Шӑршласа пӑхрӗ. Ҫук, хал ҫитереймерӗ 

вӑл ҫакнашкал илеме пӗтерме... 

Вилӗм умĕн хаксем улшӑнаҫҫӗ пулас. Малтан ниме тӑман пуш 

япала самантрах питӗ пӗлтерӗшлӗ пулса каять. Пурнӑҫ тӗллевӗ вырӑнне 

хурса пурнаканни вара – ҫӗрти ҫӳпӗ тӗшне тӑрса юлать. 

Тӗлӗнсе каймалла: халӗ тата пурнӑҫ калама ҫук хитрен курӑнса 

кайрӗ Арҫинттие. Пуҫне аран ҫеҫ, вӑйсӑррӑн пӑрса хирӗҫле чӳречерен 

тинкерчӗ. Ӑна Ульяна уҫ сывлӑш кӗтӗр тесе уҫса хурать. Ват ҫын куҫӗ 

витӗрех мар пулин те, йывӑҫ тӑрринчи тӳпе сенкерне самаях уйӑрчӗ. 

Ҫуркуннепе шыв сиккисенче пухӑнса тӑракан ҫемҫе кӑпӑк пек пӗлӗт 

татӑккисем юхса-юхса иртеҫҫӗ унта хушӑран. 

Ак тата пӗр тӑрмаланчӑк салакайӑк чӳрече янаххи ҫине вӗҫсе 

пырса ларчӗ. Чвик-чвик текелесе, ҫимелли шыраса пуль-и, сиккелерӗ. 

Кӗҫ, ун ҫине пӑхакан куҫсене асӑрхарӗ те, пӑрр вӗҫсе кайрӗ. 

«Ан кай, ан кай», – тилмӗрчӗ ӑшӗнче Арҫинтти. 

Нивушлӗ ӗмӗрне те путлĕ кайӑк шутне кӗртмен ҫак салакайӑк 

ҫавӑн пек хитре пулма пултарать? Мӗнле асӑрхаман ӑна вӑл нихҫан та? 

Ма сывӑ мар-ши Арҫинтти, ма пурнӑҫне тепре ҫӗнӗрен пуҫлама май ҫук-

ши? Ир пуҫласа каҫчен ҫак сенкер тӳпене, ҫак кайӑк ҫине пӑхса ларӗччӗ. 

Ульяна хӗрне ал ҫинче йӑтса ҫӳрӗччӗ. 

Нивушлӗ вара вӑл урӑх нихҫан та ҫак ҫӗр ҫинче пулмасть, ҫак ҫут 

ҫанталӑка кураймасть? Юр ҫунине, ҫумӑр ҫунине, аслати авӑтнине... 

Нивушлӗ – нихӑҫан та? Вилӗмӗ ӗнтӗ питӗ ҫывӑх. Паян-и, ыран-и – чунӗ 

сисет. Пулмасть-ҫке Арҫинтти урӑх нихӑҫан та ҫак ҫӗр ҫинче. Ҫапла 

шутласа выртаканскер сасартӑк шутсӑр хӑраса кайрӗ, куҫҫульпех 

макӑрса ячӗ: вилес килмест. Вилес килмест... Ӑҫта кайса кӗмелле? 

Пурнас килмест – вилес те килмест... 

Куҫҫуль капланнипе умри япаласем шыв айӗнче куҫа уҫнӑ чухнехи 

евӗр курӑнма пуҫларӗҫ. Шур кӑмака тӗксӗмленчӗ. Тӗтреленсе пычӗ-пычӗ 

те пысӑк пӑравус пулах тӑчӗ. «У-у-ух, у-ху-хух!» янраттарса ячӗ хӑлха 

ҫурасла. Хыҫҫӑн «чӑш-тик! чӑш-тик!» тутарса Арҫинтти ҫинех килме 

пуҫларӗ. Ак ҫитет! Таптать! Вӗлерет! Упаленет Арҫинтти, хырӑмпа 

шӑвать. Ухлатать, чашлатать шур пӑравус, ик айккипе шĕл кӑвар 

сапать... Ҫитрӗ! Ҫитрӗ! 

Шалт турӗ таҫта. Ҫав сасӑпа тӑна кӗчӗ Арҫинтти. Пӳртум алӑкӗ 

уҫса хупӑнчӗ пулас: ҫынсем калаҫса кӗни те илтӗнет. Эй, мухтав Турра, 

мухтав! Чӑн мар иккен. 

– Чим-ха, шӑпрах эс, Валер пичу, ҫыврать пулас атте, – терӗ таса 

кӗпе-йӗм, вырӑн тавраш йӑтса кӗрекен хӗр. 

– Алла тепӗр чух килес-шим? 

– Ҫу-ук, ҫывӑрмас эп. Ан кай... – вӑйсӑррӑн сӑмах хушрӗ Арҫинтти. 

– Атте, атте теп, сан кӗпе-йӗмна улӑштарас-ха Валер пичу пур 

чухне. Хуралса та ҫитрӗҫ пуль. 

– Кирлӗ мар, кирлӗ мар, Ульяна. Анчах улӑштарнӑччӗ-ҫке. Суха 

туман вӗт. 

– Суха туман тен. Лачкам тарланӑ ху, шыва чиксе кӑларнӑ пек. 

Атя, атя, улӑштарап. 

Кӳрши пулӑшнипе пӗр каланӑ ӗҫне турӗ-турех: ашшӗн ҫири кӗпе-

йӗмне хывса илсе урӑххине тӑхӑнтартрӗ, вырӑн таврашне те ҫӗнӗрен 

сарчӗ. Хыҫҫӑн лаҫҫа тухса пылпа сӗт, ҫемҫе кулач илсе кӗчӗ. Юри 

вӑрҫанҫи туса выртакан ҫынна пӗчӗк кашӑкпа сыптарма пуҫларӗ: 

– Ну, атте, мӗнле япала ку? Ним те ҫиместӗн! 

– Ҫук, анмасть... 

– Атя, атя, тепӗр кашӑк сып. Ну тепре кӑна. Вӑ-ӑт... Ак ҫакна сып 

та, атте, вара урӑх сӗнместӗп. 

– Тем тусан та урӑх пултаримас. 

– Кулачне ҫырт-ха, ҫемҫе вӑл. 

«Кӑмакара пиҫнӗ», – вӗлтлетрӗ шухӑш пуҫӗнче ват ҫыннӑн, вара 

нимӗн те чӗнмерӗ, пуҫне сулса ҫеҫ хирӗҫлерӗ. 

– Ну, аттеҫӗм, эппин сӗтне тепӗр кашӑк сып. 

Ҫапла «вӑрҫкаласа» Ульяна ашшӗне пӗр ҫур стакан енне сӗтне 

ӗҫтерчӗ те: 

– Вӑт маттур! Халӗ эп тухам-ха, япала ҫума каятӑп. Эсӗр Валер 

пичупа калаҫкаласа ларӑр, – тесе тухса вӗлкӗштерчӗ. 

Пӗр хушӑ Арҫинтти те, ӑна хирӗҫле пукан ҫинче ларакан Валер та 

сӑмах хушмарӗҫ. Унтан шӑплӑха кӳршӗ хускатрӗ: 

– Эп пӑхап-пӑхап та сана ачусенчен ҫак Ульяна пек пӑхаканни 

пулмарӗ. Ҫӗрӗн-кунӗн пулӑшать: вутти-шанкине хӗр пуҫӑн таҫтан кÿрсе 

килчӗ, анкартинче тӑрмашать, япала ҫӑвать. Халӗ те кашни ачиех эс 

чирлине пӗлет, телеграмма янӑ – ҫапах килсе курнаканни пулмарӗ тем. 

Аслӑ ывӑлу хуть, чи юратни, ялта пурнаканни, килкелесе каять-и? 

– Каять... пенҫи укҫи илме... Иртнинче парасшӑн пулмарӑм. 

Ÿсӗрскер, тӑна ҫухатиччен хӗнесе хӑварчӗ. Такки ураланаймарӑм 

ҫавӑнтан, – йывӑррӑн калаҫрӗ Арҫинтти. – Ульянӑна парас тенӗччӗ 

укҫине. Ҫак таранччен те пӗр пус паман эп ҫав ачана. 

– Мда-а, пулма пӗлнӗ вӗт-ха вӑл сан. Ун пек ырӑ кӑмӑллӑ хӗр 

таврара пӗрре. Нихӑҫан та ҫын умӗнче кулянса ҫӳренине курман. 

Пуринпе те шӳтлет, пурне те култарать вӑл. Эп анчах мар – пурте ҫапла 

калаҫҫӗ. Эс тата, ухмаххи, ӑна кӑмакара... 

Сысна пусмалли вӑрӑм ҫӗҫӗпе чӗререн чикнӗн карт! туртӑнчӗ 

Арҫинтти. Минтерпеле пит ҫине пусса пӑчӑхтарнӑ ҫын евӗр пӗр хушӑ 

сывлӑш ҫавӑрса илеймесӗр антӑхса кайрӗ, макӑрса ячӗ. Сассӑр. Ҫут 

тумламсем ҫеҫ пӗрмек-пӗрмек типшӗм пит ҫӑмартисем тӑрӑх юхрӗҫ. 

– Каҫар, Арҫинтти, кӳрентересшӗн марччӗ эп сана. Тепре тесен мӗн 

кӳренмелли: хӑв та пӗлен, пурте пӗлеҫҫӗ вӗт ун ҫинчен, Ульянӑсӑр пуҫне. 

– Ульянӑ та пӗлет... 

– Пӗле-ет?! Вара пурпӗр-и? Мӗнле-ха вӑл? Вӑл... вӑл... Шутламанччӗ. 

Пӗлмеҫ пуль тесе... Мд-а. Вара пурпӗр-и? – пӑлханса кайрӗ Валер. 

– Пӗлет, ҫынсем каланӑ. Пӗлет! Пурпӗр, – сасӑпах ӗсӗклесе ячӗ ват 

ҫын. 

Пуҫ тӳпинчен пуҫласа ура тупанне ҫитиччен тем пысӑкӑш пӑрапа 

пăраласа тӑнӑн айӑн-ҫийӗн пӑтранчӗҫ унӑн туйӑмӗсем, чӑрнтлатса 

татӑлчӗҫ сисӗм чӗлӗхӗсем. 

– Мӗншӗн вӗлересшӗн пултӑн-ха эс ӑна ун чухне? – кӑштахран 

татах ыйту пачӗ кӳрши. 

Часах хуравламарӗ Арҫинтти. Чылайран тин: 

– Кам пӗлет?.. Юлашки кунсенче, сехетсенче ҫак асапа тӳсме юри 

шуйттанӗ хӗтӗртрӗ пуль. Тен, Турриех? Карчӑк ҫине, тӑпри ҫӑмӑл 

пултӑр, калама ҫук урнӑччӗ. Леш хӗнесрен хӑранипе ачи-пӑчипе тухса 

тарнӑччӗ. Ку, Ульяни, сӑпкара хурах ҫухӑрать. Уншӑн та мар. Темшӗн 

кураймастӑмччӗ эп ӑна ҫураличченех. Тытрӑм та вӑртлаттартӑм вӗри 

кӑмакана. Кайранхине астумастӑп: ӳсӗр пулнӑ, ҫывӑрнӑ. 

– Шыв ӑсма тухнӑ Ҫинккӑ илтнӗ тет-и ача макӑрнине? Юрать вӑл 

пулнӑ-ха каҫпа. Атту пулсан... Эх, кам пӗлет ӑна пурнӑҫа? Темле те 

ҫаврӑнса тухать. Паян – капла, ыран – апла. 

«Халь вӑт, вырӑн ҫинче ая ярса выртнӑ чух, ҫав ачах кирлӗ пулчӗ 

хӑвна», – тенӗн туйӑнчӗҫ Арҫинттие кӳршин сӑмахӗсем. Ма апла калать 

вӑл?! Кам ирӗк панӑ ӑна ҫапла калаҫма. Мӗншӗн пӑрӑҫла-пӑрӑҫла тӑвар 

сапать вӑл ун суранӗ ҫине? 

– Эп шутсӑр ывӑнтӑм, Валер. Каҫар, канас килет ман, – терӗ 

Арҫинтти. Тӗрӗссипе каласан чӑнах та ывӑнчӗ вӑл. Кун чухлӗ чирлесе 

ӳкнӗренпе те калаҫманччӗ. 

– Юрӗ, юрӗ, ӑнланап сана. Тепре ыран килӗп, – ҫапла калаҫкаласа 

пӳртрен тухрӗ Валер. 

– Маншӑн ир урӑх ан пултӑрччӗ. Турӑҫӑм, илтсем! Ан килтӗрччӗ 

маншӑн ҫӗнӗ кун, – кӗл турӗ пӗччен юлнӑ Арҫинтти. 

Анчах каҫару ыйтмасӑрах-ши? Каҫару ыйтмалла. Епле?! Ҫапла, 

намӑс, намӑс халь ӑна. Каҫару ыйтма ҫеҫ мар, хӗрӗн куҫӗнчен пӑхма та 

намӑс. Каҫару ыйтма ҫыннӑн ҫав каҫарӑва тивӗҫ пулмалла-тӑр. Вӑл вара? 

Ҫук, тивӗҫ мар ӑна вӑл. Апла ӑҫта кайса кӗрес-ши? Ун пек те май ҫук, 

кун пек те май ҫук. Эй, Ҫӳлти Турӑ, пур-и эс – пĕлместĕп. Анчах пур 

пулсан, хĕрхен мана, тархасшӑн, ҫӗнӗ кун маншӑн урӑх ан килтӗрччӗ. 

Кӗҫӗр куҫа хупса ыран уҫас марччӗ, нихӑҫан та уҫас марччĕ... 

Чӑнах та, те Турри илтрĕ, те чун асапне текех чĕри чӑтаймарӗ, 

Арҫинтти тепӗр кунне куҫне уҫмарӗ... 

Виҫӗ кунтан Христос тӗнӗ йӑли-йӗркипе тирпейлесе пытарчӗҫ ӑна. 

Мухтав Ҫӳлтине: тупӑк умӗнче пур ачи те пуҫтарӑнчӗ Арҫинттин. 

Хӗрӗсем татӑлса йӗчӗҫ. Ульяна ҫеҫ ҫынсем хыҫӗнче шӑпӑрт тӑчӗ, 

ывӑлӗсем те куҫҫульне шӑла-шӑла илчӗҫ. 

Масар ҫинчен таврӑнсан тӑванӗ-пӗтенӗпе, кӳрши-аршипе, ял-

йышпа вилнӗ ҫынна асӑнса ӗҫрӗҫ-ҫирӗҫ. 

Каҫ пулчӗ. Уйӑх тухрӗ. 

Арҫинттин тӑватӑ ывӑлӗпе тӑватӑ хӗрӗ пĕр сӗтел тавра пуҫтарӑнчӗ. 

– Пурте пур-и? – ыйтрӗ ялта пурӑнакан аслӑ ывӑлӗ. 

– Пур. Пурте, – терӗҫ пӗр-пӗрин ҫине пӑхса илсе ыттисем. 

– Йӑмӑкӑмсем, шӑллӑмсем, ма пуҫтарӑнтӑмӑр-ха ҫапла эпир? Мӗн 

пытармалли, эп сӑмаха тӳрӗренех пуҫлап. Пӗлетпӗр эпӗр пурте: нихӑш 

те пиртен ҫак киле килсе пурнас ҫук. Апла атте килне мӗн тума пустуй 

ҫӗртсе юхӑнтарас. Сутса усӑ курас хуть. Килӗшетӗр пуль манпа? 

– Ара, килӗшетпӗр, килӗшетпӗр! 

– Апла тавай халӗ пурте пӗрле калаҫса татӑлар: кам мӗн илет. Эп 

мӗн сӗнетӗп, эпӗр, ывӑлӗсем, пӳртне илер. Эсир, хӗрсем, витепе лаҫне 

илӗр. Анкартине пӗрле усӑ курӑпӑр. Килӗшетӗр-и? 

– Ма вара эсир пӳрт илетӗр? Тен, эпӗр илесшӗн-ха ӑна! – сиксе 

ӳкрӗ пӗр хӗрӗ. 

– Э! Пире – ҫӗрӗк витепе лаҫ, сире – чул ҫурт! 

– Сиртен кам ыйтать? Сирӗн кунта вопше ним те ҫук тата, ҫта 

качча кайнӑ – ҫавӑнта сирӗн кил, – кар тӑчӗҫ арҫынӗсем. 

– Эпӗр мӗн, кунта ҫуралса ӳсмен штоль?! Эпӗр те этемех! 

Равноправи халь, патша самани мар! – кӑшкӑрчӗҫ хӗрарӑмсем. 

Арҫинтти килӗ-ҫурчӗ кисренсе, кӗрлесе кӑна тӑма пуҫларӗ. 

Ҫак харкашу пынӑ вӑхӑтра пӗр хӗр ҫӑва ҫинче юман хӗресе 

ыталасах макӑрчӗ. Нӳрлӗ вилтӑпри ҫинче ҫӗр айӗнчи ашшӗпе куҫҫуль 

юхтарса калаҫрӗ вӑл: 

– Каҫар мана, аттеҫĕм! Каҫар! Шыв та ыйтрӑн пуль каяс умĕн. Эпӗ 

ытти чух ҫывӑрманнине, шӑп ҫав каҫхине ним пӗлми ҫывӑрса кайнӑ-ҫке – 

ҫумӑнта пулаймарӑм. Шыв параймарӑм сана ҫул ҫине. Асаплӑн чӗнтӗн 

пуль, эпӗ илтмерӗм. Атте! Аттеҫӗм, каҫар мана, каҫар... 

Те туйӑнчӗ, те – чӑннипех: ҫӗр айӗнчен такам шӑппӑн-шӑппӑн: 

«Каҫар... Каҫар...», – тени илтӗнчӗ. Ҫав йӑлӑну масар карти хӗррипе ӳсекен 

шурӑ хурӑн йышӗнче ахрӑм пулса ҫухалчӗ, куҫҫуль пулса ҫӗре ӳкрӗ. 

Пӗчӗк ача евӗр тулли питлӗ уйӑха пӗтӗм тӗнче ҫывӑрнӑ чухне 

пӗчченех «хуралта» тӑмашкӑн кичем пула пуҫларӗ. Йӑпанӑҫ шыраса ун-

кун пӑхкаларӗ. 

Акӑ масар ҫинче пӗр хӗр хурлӑхлӑн макӑрать. Ҫинҫе пайӑрка 

аллисемпе ҫав хӗрӗн сапаланнӑ ҫӳҫне, чӗтренекен хулпуҫҫийӗсене 

перӗнсе, сӗртӗнсе илчӗ. Анчах йӗрекен ун еннелле ҫаврӑнмарӗ, йӑл 

кулмарӗ. Вара шухӑ уйӑх тек тивмерӗ ӑна, шеллерӗ пулас, урӑх киленӗҫ 

шырама шутларӗ. 

Авӑ пӗр ҫуртра сӗтел тавра ларакансем хӗм сирпӗтсе, ҫӳҫне-пуҫне 

тӑпӑлтарса вӑрҫни чӳрече витӗр курӑнать. 

Кӑлтӑркка уйӑх мӑрье витӗр аран хӗсӗнкелесе кӗчӗ те айӑн-ҫийӗн 

харкашакансем ҫине вӑрттӑн пӑхса илчӗ. Кӑмака ҫатин сылтӑм енче шĕл 

кӑвар шӑранса выртать. Ӑна пӗр йӗкӗр ывӑҫ ӑсса илчӗ, урай тӑрӑх 

малалла шурӗ. 

Унтан ихиклетсе-хихиклетсе ҫав кӑвара урса кайнӑ ҫынсен хӗвне, 

ҫурӑм хыҫне, кӗпе арки айне, шӑлавар ӑшне хӑвӑрт кӑна валеҫсе тухрӗ. 

Пӗри те сисмерӗ ҫакна. Валеҫсе пӗтерчӗ те кӗнӗ чухнехиллех вӑрттӑн, 

хальхинче – чӳречерен – тухса вӗҫтерчӗ. 

Лешсем халлӗхе пӗҫертнине туймарӗҫ-ха...  

2000. 

уçлăхĕнче çак веб-адреспа вулама пулать: http://elbib.nbchr.ru/lib_files/0/kchl 

_0_0001053.pdf  

2. А. Мышкинан «Атте пилĕ» кĕнекине Интернет уçлăхĕнче çак веб-

адреспа вулама пулать: http://elbib.nbchr.ru/lib_files/0/kchl_0_0000454.pdf 

Ĕçсеепе ыйийсее 

 Вĕреннине аса илетпĕр 

М. Карягина çыравçăн маларах вĕреннĕ хайлавĕсене темипе тĕп шухăшне, жанрне 

кура ушкăнласа палăртăр.  

 Вуланине сÿтсе яватпăр 

1. XX-мĕш ĕмĕр вĕçĕнчи литературăн вырăнĕпе пĕлтерĕшне тĕпчевçĕсем 

пĕтĕмĕшле мĕнле палăртаççĕ? 

2. XX-мĕш ĕмĕр вĕçĕнчи чăваш литературинче мĕнле сăнар мала тухать? Мĕншĕн? 

Тĕслĕхсемпе çирĕплетĕр.     

3. Чăваш литературинчи «таврăннă» çыравçăсен йышĕнче камсене асăнма пулать?  

4. Ĕмĕр вĕçĕнчи чăваш поэзийĕпе прозинчи çамрăк çыравçăсен пултарулăхне мĕн 

пĕрлештерсе тăрать?  

5. Марина Карягина, Надежда Сельверстрова, Олег Прокопьев сăвăçсен 

пултарулăхне пĕтĕмĕшле мĕнле хаклама пулать?  

6. Ĕмĕр вĕçĕнче литературăна кĕнĕ Альбина Мышкинапа Надежда Ильина 

прозаиксен пултарулăхне мĕнле пулăм пĕрлештерсе тăрать? 

֍ Итлеме, курма сĕнетпĕр 

Марина Карягина палиндром жанрĕ пирки ирттернĕ мастер класс (видеокурав). 

Интернет уçлăхĕнчи веб-адресĕ: http://elbib.nbchr.ru/lib_files/0/klch_0_0000042.mp4 

 Проект  

1. Марина Карягинан чăваш поэзийĕнчи çĕнĕлĕхĕ (уйрăм çын тĕпчевĕ). 

2. Станислав Сатур – сăвăç, драматург, публицист тата литература критикĕ 

(ушкăнла тĕпчев). 

3. Галина Кĕмĕл сăввисен теми (уйрăм çын тĕпчевĕ). 

 Пăхмасăр вĕренетпĕр 

Надежда Сельверстрован «Мана мар, халь сана ирĕк...» сăвви. 

  

 

XXI ĕмĕр пуçламăшĕн икĕ вунă çуллăхĕнчи 

литературăн çирĕпленнĕ йăлисемпе çĕнĕлĕхĕсем 

Ăслăлăх анинчен 

«Пĕтĕмĕшле илсен, палăртнă тапхăрти проза паянхи куна ÿкерсе 

кăтартма тăрăшать. Ытларах чухне ку «ÿкерчĕксем» пĕр евĕрлĕрех, пĕр 

енлĕрех пулса тухаççĕ; чăнлăха епле пур, çапла кăтартса параççĕ: ял 

юхăннине; ялĕ те, хули те ĕçкĕçсемпе, ĕçсĕррисемпе тулса ларнине; 

çынсем пĕр-пĕрне ним вырăнне хуманнине... Ĕмĕрхи «мĕншĕн», «кам 

айăплă», «мĕн тумалла» текен ыйтусене лартни, тарăна кĕрсе кайни 

питех те сайра. Хайлавсенче идеала çывăх герой çеç мар, ырă тĕслĕх 

пулмалли герой, вăйлă характер курăнмасть. Тăван çĕршыва, халăха, 

пурнăçа юратма-хаклама вĕрентекен произведенисем çукпа пĕрех. 

Хĕрарăмсен прози тата ытларах аталанать. Ку вăл çĕршывĕпех палăрнă 

туртăм. Кунта хăйне евĕрлĕ парадокс пур: хĕрарăм пурнăçра та, 

литература ĕçĕнче та вăйланса пырать, хайлавсенче вара хальлĕхе вăйсăр 

хĕрарăм сăнарĕ çеç курăнать. Пурнăçа пĕр енлĕ çеç кăтартакан тенденци 

темиçе çамрăк прозаик хайлавĕсенче улшăнма-иртме пуçлать» (В.В. 

Никифорова, филологи ăслăлăхĕсен кандидачĕ). 

Лииезаийза пĕлĕвĕн ыйиăвĕсее 

XXI-мĕш ĕмĕрĕн малтанхи вунăçуллăхĕсенче чăваш литератури 

хăйĕн пысăк çитĕнĕвне кăтартрĕ теме çук. Çак тапхăрта литература 

пултарулăхĕнче XX-мĕш ĕмĕрти илемлĕх туртăмĕсем, жанрпа стиль 

уйрăмлăхĕсем, темисем, йăлана кĕнĕ хаклăхсем (çуралнă çурт, çемье, 

кăмăл-сипет) малалла аталанаççĕ. Паллах, çыравçăсен йышĕ те самаях 

хушăнать (О. Васильева, О. Австрийская (Иванова), И. Степанова, Е. 

Александрова, Д. Моисеев, Ермей Енглаев (Ю. Исаев), Е. Аксупи, Е. 

Мустаева тата ыт.те). Литература ĕçне кÿленекен «çамрăк» авторсем 

хăйсен çулĕсемпе тĕрлĕ ÿсĕмри çынсем пулса тăраççĕ. Çакнашкаллисем 

шутĕнче, тĕслĕхрен, Ермей Енглаева (1969 çулта çуралнă) тата унăн 

«Картсем» (2019) кĕнекине, «Тăван Атăлта» пичетленнĕ «Пĕррехинче, 

ˮПриютовоˮ станцинче» (2019), «Шăртлă сысна хÿри» (2019), 

«Тупăнтăм тата, ˮУкраинăна сутаканˮ» (2020), çавăн пекех «Çăтмах», 

«Партизан», «Пан улми» калавĕсене асăнмалла.  

Кунта çакна палăртни те кирлĕ: XX-мĕш ĕмĕрте литература çулĕ 

çине тухакан çамрăк çыравçăсем хăйсен пĕрремĕш хайлавĕсене 

«Тантăш» («Пионер сасси»), «Самант» («Хатĕр пул»), «Ялав», «Тăван 

Атăл», «Тетте» хаçат-журналсенче пичетленнĕ. XXI-мĕш ĕмĕрте вара 

литература çулĕ çинче малтанхи утăм тăвасси Интернет уçлăхне куçать. 

Çавăнпа та çак пархатарлă ĕçре шкул ÿсĕмĕнчи ачасем валли тĕрлĕ 

литература ăмăртăвĕсем йĕркелекен Чăваш халăх сайчĕн пысăк тÿпине 

уйрăммăн палăртмалла. 

Çакăнпа пĕрлех «çамрăк» авторсен пысăк йышĕнче Ольга 

Васильева (Федорова Ольга Леонидовна, 1981), Ольга Австрийская 

(Иванова Ольга Михайловна, 1990), Ирина Степанова (Степанова 

Ирина Сергеевна, 1987), Екатерина Александрова (Александрова 

Екатерина Александровна, 1993), Дмитрий Моисеев (Моисеев 

Дмитрий Андреевич, 1984) çыравçăсене уйрăмăн палăртмалла. Вĕсен 

пултарулăхне паянхи литературăра туллин хак паман-ха, анчах та вĕсен 

хайлавĕсем чăваш литературин анинче хăйсен вырăнне йышăннă тесен 

йăнăш пулмасть. 

Çапла çамрăк çыравçăсен малтанхи хайлавĕсенче час-часах тĕп 

тема çамрăклăх пулса тăрать. Акă, О. Австрийскаян «Чăлах пуканесем» 

(2017) кĕнекине кĕнĕ калавсенчи сăнарсем хăйсен пурнăç пуçламăшĕнче 

тăраççĕ, ытларах чухне вĕсен умĕнче йывăр суйлав тăрать. Сăнарсем 

йывăр лару-тăрăва лекеççĕ, йăнăшаççĕ, анчах та шанчăкне çухатмаççĕ те 

йывăрлăхран тухма çул тупаççĕ. Вĕсем ытларах хăйсен шалти тĕнчине 

ăнланса илесшĕн. Çавăнпа пĕрлех çыравçă пирĕн пурнăçа тĕрĕс хаклама 

тата ăна лайăхлатма тăрăшать.  

О. Васильеван «Юхать çăлкуç…» (2018) кĕнекинчи калавсенче 

пĕрремĕш юратăва сăнарлани пысăк вырăн йышăнать. Унăн сăнарĕсем 

те тĕнчене ăнланасшăн, анчах та ытларах сăнарпа (уйрăм çынпа) тĕнче 

хушшинчи çыхăнăва. Паллах, çамрăк авторсемшĕн хăйсен кăмăл-чун 

тĕнчи, чун аталанăвĕ тата ÿсĕмĕ, çавăн пекех хăйсен тантăшĕсен тата 

пирĕн вăхăтри çыннăн шалти тĕнчи те питех те пĕлтерĕшлĕ. Çакна вĕсен 

кашни хайлавĕнчех асăрхама пулать. 

Илеелĕ хайлав вйлавĕ 

Ольга Австрийская 

ПĔРРЕМĔШ ТУЙĂМ 

 

Паян ирпе нихçанхинчен савăк кăмăлпа вăранчĕ Настя. Мĕн 

сăлтавпа? Куна хăй те пĕлмерĕ. Анчах тек куççуль юхтарас темерĕ вăл. 

Пачах урăхла, тăр-рăс-тăр-рăс! сикес, хавас юрă-кĕвĕпе ташлас, телейлĕ 

пулас килчĕ унăн. Ара, хăçантанпа хурланчăк çӳрет. 

Макăрсах кун кунлатчĕ. Çĕрле вара куççульне ирĕке яратчĕ – чунĕ 

каничченех нĕшкетчĕ. Мĕншĕн? Хăйне шелленипе, шăпине ылханнипе, 

тантăшĕсене ăмсаннипе... Минтерĕ йĕп-йĕпех пулатчĕ. «Çамрăк-ха вăл 

хуйхă аллин ытамне лекме. Мĕн курасси – малашлăхра», – шахвăртĕччĕ 

ăна асăрханă пĕр-пĕр шур сухал. Анчах Настя никама та итлемĕччĕ. Чун 

йĕнĕ чухне ют çын лăплантарайĕ-и? Вăл йăпатма хăтланни пушшех те 

пăшăрхантарĕччĕ. Тарăхăвĕ вăйлăрах çеç йӳçсе хăпарĕччĕ. «Эсир нимĕн 

те ăнланмастăр! Хăвăр çамрăк пулнине те тахçанах маннă. Эсир каланин 

усси вуçех çук...» – хуравлĕччĕ вăл кӳренчĕклĕн. 

...«Çын ĕмĕрĕ ытла та кĕске, çавăнпа ăна пули-пулми туйăмсемпе 

тултармалла мар, кăмăла пăсмалла мар! Ăраскалăмăр хуçисем – хамăрах. 

Эппин, паянтан çĕнĕ пурнăç пуçлатăп», – пĕтĕмлетрĕ Настя кравать 

çинчен ялт сиксе тăрса. Тутлăн карăнса чӳрече патне пычĕ, карăсене уçрĕ. 

Пӳлĕме хĕвел шевлисем ураланса кĕчĕç, çутăпа тултарчĕç. Япаласем 

çийĕн мĕлтлетрĕç, вырăнтан вырăна куçрĕç. Хĕре те ăшшăн çупăрларĕç 

вĕсем. Пайăркасем унăн шухăшне ырланăн туйăнчĕ Настьăна. Хĕвел те 

савать иккен ăна. Унччен çакна темшĕн ăнкарман-çке айванкка. 

Тумланчĕ, апатланчĕ, кĕнеки-тетрадьне тепĕр хут тĕрĕслесе 

сумкине пуçтарса чикрĕ пике. Вара шкулалла савăнăçлăн тухса утрĕ. 

Тăван ялĕ те унчченхи пек тĕксĕм сăн-сăпатлă курăнмарĕ ăна паян. Ешĕл 

курăк, усăнакан туратлă капăр йăмрасем, çинçе шурă пилĕклĕ хурăнсем, 

кермен пек капмар та илемлĕ çуртсем, тăпăлкка хуралтăсем... Малтан 

епле асăрхаман-ха вăл чунне çывăх та хаклă çак тавралăха? Ăçта пулнă 

унăн куçĕ? 

Э-э-э, пĕтĕм шухăшĕ те Костя пиркиччĕ-çке. Пĕр класра вĕренекен 

патвар йĕкĕтпе çеç кăсăкланатчĕ Настя. Шел, пĕр сĕтел хушшинче 

лармастчĕç вĕсем. Кун пирки ĕмĕтленме те пултарайман хĕр. Вĕренӳре 

«уксахлать» çав кăштах. Химие, физикăпа геометрие ниепле те 

парăнтараймасть. Формулăсемпе теоремăсем темшĕн пуçне 

вырнаçаймаççĕ. Вырнаçтарнипе кăна мар-çке-ха тата, усă курма 

пĕлмелле! Пĕли-пĕлми çырса хураймăн. Çавăнпах теори материалне 

«пиллĕк» паллăлăх шакăртаттарса каласан та задачăсене ниепле те 

«шĕкĕлчеймест» Настя. Чĕрĕк вĕçĕнче яланах «виççĕ» кăларса параççĕ ăна 

вĕрентекенсем. Юрать-ха, алгебрипе «тăваттăлăх» шутлаять хуть. 

Маттур каччă лайăх вĕренетчĕ, кашни олимпиадăна, конкурса 

хутшăнатчĕ. Чим-ха, мĕншĕн иртнĕ вăхăтра шухăшлать-ха ун пирки 

Настя? Халĕ те вĕренет, хутшăнать-çке-ха лешĕ. Спорт тупăшăвĕнче 

ăмăртмалла тăк – Костьăн ятне чи малтан асăнать физкультура учителĕ. 

Тепĕр тесессĕн, ăна ӳкĕтлеме те кирлĕ мар. Шкул чысне хӳтĕлеме яланах 

хатĕр вăл. Уçă кăмăлĕпе тараватлăхĕшĕнех-тĕр ватти те, вĕтти те 

хисеплет, юратать ăна. Пĕчĕккисем хăпма пĕлмеççĕ аслăрах юлташĕнчен 

– е канаш, е пулăшу ыйтаççĕ. Никама та виçĕ хут тархаслаттармасть яш. 

Кашнин ыйтăвне вăхăтра тивĕçтерме тăрăшать. Тĕлĕнмелле, пур çĕре те 

ĕлкĕрет тата. 

Пĕр класра ăс пухакан чиперуксен чĕрисем те Костьăшăнах çунаççĕ, 

ăна курсан хыттăнрах тапаççĕ. Ĕнерхи кунччен Настя та çавсен 

йышĕнчехчĕ. Тĕрĕссипе, пикери палăрмалла улшăну ĕнерех пулса иртрĕ. 

Анчах ун чухне сиссе юлаймарĕ вăл çакна. Чунĕ ĕсĕклерĕ, «çăвăнса 

тасалчĕ», ыррине йышăнма хатĕрленчĕ. Эрне каялла кăна Настьăна пĕр-пĕр 

асамçă çакăн пирки систерес тĕк – ĕненмĕччĕ. Хăвалĕччĕ унашкал 

шухăшсен эшкерне. «Костьăсăр пурăнма пулать-и вара? Вăл – тĕнчери чи 

лайăх каччă», – тейĕччĕ çирĕппĕн те татăклăн. Çакна çĕр çын хирĕçлесессĕн 

те вĕсемпе килĕшмĕччĕ. «Чĕлхе шăмăсăр, тĕллев тытсан темĕн те 

сӳпĕлтетме, чипер çынна та варалама пулать. Тиркевлĕрех сăнасассăн 

хĕвел çинче те хура пăнчă тупăнать», – çиелтен хушса хурĕччĕ хĕр. 

Çитменнине, хăй тĕрĕслĕхĕнче чĕптĕм чухлĕ те иккĕленмĕччĕ. 

Шел, тен, телее, чăнлăхра кунашкал калаçу пулса иртмерĕ. 

Ĕмĕчĕсемпе ăнтăлăвне ют куçран пытарчĕ Настя. Вăл Костьăна савнине 

никам та пĕлмерĕ. Кун кĕнекине шута илмесессĕн паллах. Хытă 

хуплашкаллă хулăн тетрадь мĕнпур вăрттăнлăха упрарĕ. Хăй чĕмсĕр 

пулнипе вĕсене никама та уçса параймĕччĕ. Хăтланса пăхсассăн та ĕçе 

вĕçне çитерме çăмăл пулмĕччĕ. Ара, ăна çăрапах питĕрнĕ вĕт-ха. Уççийĕ – 

хуçинче кăна, ăна вара тĕплĕн пытарнă. 

Настьăн шухăшне урăх çул-йĕрпе мĕн чуптарчĕ-ха? Мĕн сивĕтрĕ 

ăна Костьăран? Хĕрĕн куçĕ умне ĕнерхи ӳкерчĕк тухрĕ. 

...Шкул столовăйĕн стени çине «Когда я ем, я глух и нем» тесе 

çырнă пулин те, ку правилăна никам та пăхăнмасть, плаката никам та 

асăрхамасть. Чăнкăл-чăнкăл сасă тăрать. Хушăран тĕпĕр-тĕпĕр чупса 

иртет хăш-пĕр вĕренекен. Шăпăрланĕсем те, аслăраххисем те черетре 

маларах тăрасшăн-çке. Яшки-пăтти, пылак çимĕçĕ пурне те çитмĕ тейĕн. 

Анчах темшĕн вуннăмĕш класри йĕкĕтсем апатланма васкамарĕç. 

Пĕр кĕтесе пухăнса тăнă та хĕрсех тем сӳтсе яваççĕ, пăшăлтатаççĕ, 

хĕрсем пек хихиклетеççĕ. Ытти классем çакăн сăлтавне пĕлесшĕн 

пулчĕç. Кармашрĕç, хăлхисене чанк тăратрĕç. Хăюллăраххисем çывхарса 

вăрттăн итлеме те хăтланчĕç. Каллех ĕç тухмарĕ. Яхăнне те ямарĕç 

вуннăмĕшсем. Çапах та Настя Костя аллинчи хут листине асăрхаса 

ĕлкĕрчĕ. Каччăн аллинчен пĕрин патне те теприн патне куçрĕ вăл. «Мĕн 

çырнă-ши унта?» – пĕлес килни хĕре те канăçсăрлантарчĕ. Яшсем хут 

листин содержанийĕпе паллашнă май хыттăнрах ахăлтатрĕç. Тахçанччен 

тăрĕччĕç ĕнтĕ вĕсем, Нюра инке повар ятлани çеç саланма хистерĕ. 

– Мĕн шапасем пек ахăрашатăр? Хăвăр ăçтине вуçех мантăр-им? 

Капла янрашсан пурне те хăваласа кăларăп, выçă юлатăр ак! – терĕ 

хĕрарăм хулăн саспа. 

Туххăмрах шăпланчĕç йĕкĕтсем. Анчах столовăйне Лина 

кĕрсессĕн ахăр самана пуçланчĕ тейĕн. Вуннăмĕшсем улатма, 

çухăрашма, ахăлтатса кулма пикенчĕç – паçăрхинчен те вăйлăрах. Настя 

та, ытти вĕренекен те нимĕн те ăнланмарĕ. Тĕлĕннипе чăл-чал çеç 

пăхкаларĕ хĕр. 

Лина та çухалса кайрĕ курăнать. Пичĕ пĕрре шуралчĕ, тепре 

хĕрелчĕ, тути вĕттĕн чĕтрерĕ. Тантăшне каччăсем сырса илчĕç, пуринчен 

мала пуçне мăнкăмăллăн каçăртса Костя тухса тăчĕ. 

– Юрату çырăвĕсем çыратăн-ха эс, вĕсене кам патне ăсатмаллине 

чухлаймастăн пулас. Юратăва тивĕç пулмалла, эс хăвăн çине пăхса ил-

ха! Ман пата мар, Çĕтĕк Гришук патне çырмаллаччĕ. Вăт унпа кăмăллă 

мăшăр пулатăр эсир, – терĕ шăл витĕр сăрхăнтарса, чеен кулса. 

Сăн-питĕнче йĕрĕнчĕклĕх, каппайчăклăх сăнарланчĕ... Трон çинчи 

патша пекех тытрĕ хăйне Костя. Юлташĕсем ун майлă çаптарни ăна 

хĕтĕртсе тăчĕ курăнать. Лина хирĕç нимĕн те чĕнеймерĕ, макăрса ячĕ те 

столовăйран тухса вирхĕнчĕ. 

Шкул «çăлтăрĕн» пуплевне чылайăшĕ илтрĕ. Хăшĕ-пĕри ун 

тыткаларăшне хурларĕ, çапах та ырлакансем ытларах пулни хытах 

тĕлĕнтерчĕ Настьăна. Илемлĕ маска хыçĕнче Костьăн чăн сăн-сăпатне 

асăрхарĕ вăл. Пăхма хитре пан улми хуртлă пулчĕ иккен. Маттур яш 

чĕлтĕрти лĕпĕш çуначĕ пек, кĕрхи пĕрремĕш çӳхе пăр пек черченкĕ туйăма 

çапла сĕмсĕрле таптама пултарасси хăрушă тĕлĕкре те курăнман пикене. 

«Чарăнăр, мĕскер хăтланатăр эсир? Çынна тумне кура хакламаççĕ-

çке! Лина пек ырă кăмăллă хĕр тупаятăр-и-ха тек?» – тесе кăшкăрас 

килчĕ Настьăн пурте илтмелле. Çемйи чухăн, ашшĕ ĕçет, амăшĕ виçĕ 

хĕрачине ура çине тăратас тесе виçĕ ĕçре тар тăкать, укçи-тенки пурпĕр 

çитсе пымасть. Анчах çакăнта Линăн айăпĕ пур-ши? Мĕншĕн 

сивлемелле, çапла хăртмалла ăна? 

Настьăн «юратăвĕ» туххăмрах таçта сĕвĕрĕлчĕ. Хăйне Лина 

вырăнне лартса пăхрĕ вăл. Çапла килсе тухма та пултарнă вĕт-ха. Ара, 

юлашки вăхăтра шăпах çыру шăрçаласси, чĕринчи вăрттăнлăхне уçса 

парасси пирки шухăшлатчĕ-çке хĕр. Пирĕштийĕ упраса хăварчĕ-тĕр ăна 

ку утăмран. Линăн авă туйăмсен йӳççине астивме тиврĕ... 

Асаилӳ çиппине Маринăн сасси татрĕ. 

– Настя, тетĕп! Кĕт-ха мана! Виççĕмĕш хут чĕнетĕп сана. Урам 

варринче хурахлатса кăшкăрманни кăна юлчĕ ĕнтĕ. Мĕн пирки тарăн 

шухăша путнă эсĕ? – пăтăр-патăр сăмахларĕ хĕр упраç. 

– Ĕнер пулса иртни пуçран тухмасть-ха, – терĕ Настя кĕскен. 

– Ан та кала, кун пеккине кĕтменччĕ эпĕ Костьăран. Чунне кĕрĕк 

çанни пекех тавăрса кăтартрĕ пирĕн маттур принц! Шалт тĕлĕнтерсе 

пăрахрĕ. – Шухăшне пытармарĕ Марина. 

* * * 

Çав кун Лина шкула пымарĕ, тепĕр эрнерен те курăнмарĕ вăл. 

Килĕнчен те тухма вăтанчĕ пике. Вуннăмĕшсем сăлтавне аван пĕлчĕç. чи 

Çывăх тусĕсем те Костьăран темшĕн майĕпен ютшăнма пуçларĕç. 

Пулăшу, сĕнӳ ыйтакан сайраланчĕ. Класс ертӳçи столовăйĕнчи ĕç-пуç 

пирки сăмах тапратсассăн вара ăна хӳтĕлекен тупăнмарĕ. Пурпĕр хăйĕн 

айăпне йышăнмарĕ пуçтах каччă. 

Лина... Учительсемпе тантăшĕсем тем пек ӳкĕтлесессĕн те тăван 

ялĕнчи шкула таврăнмарĕ вăл, район центрне çул тытрĕ. Мĕнешкел 

ăшпиллĕ çынна, сар хĕвеле çухатнине халь тин ăнланса илчĕç пурте. 

Яланлăхах мар пулин те... Çак класа ура та ярса пусмĕ Лина. Çук, çилĕ 

тытса пурăнмасть вăл. Тахçанах каçарнă хăйне кӳрентернĕ яшсене. 

Çапах иртнине таврăнас, чун-чĕрине пăлхатас темест. Чĕре суранĕсене 

вара вăхăт сиплĕ... Вăл – чи паха эмел. Настьăна та вăлах вĕренӳри 

йывăрлăхсене парăнтарма (юлашки чĕрĕке лайăх паллăсемпе вĕçлерĕ 

хĕр), юрату тесе йышăннă пĕрремĕш ултавлă туйăмран хăпма пулăшрĕ, 

пурнăçра суйлавлăрах, тимлĕрех пулма вĕрентрĕ. 

2013. 

Екатерина Александрова 

ШĂПА 

Калав 

Хамӑн вагона тупрӑм та кӗрсе вырнаҫас терӗм. Çынсем нумай. Уяв 

вӑхӑтӗнче кашниех тус-тӑван патне хӑнана васкать пулмалла. Ман ҫумри 

вырӑна пӗр хӗрарӑм пырса ларчӗ. Эпир хире-хирӗҫ вырнаҫрӑмӑр та 

ӑсатакансене чӳречерен тинкерсе пӑхрӑмӑр. Темле ҫын та пур кунта... 

Ман куҫ умне пӗр ҫемье лекрӗ. Ҫамрӑкскере салтака ӑсатаҫҫӗ пулмалла. 

Ашшĕпе амӑшӗ куҫҫульне пытармасӑр ывӑлне ыталаҫҫӗ. Ҫумра савнийӗ 

тӑрать, вӑл та ҫав тери хурлӑхлӑ. Мӗнле пулсан та, пӗр ҫулталӑк 

чӑтмаллах ӗнтӗ, ку вӑл – кашни арҫынӑн тивӗҫӗ. 

Кӗҫех поезд вырӑнтан тапранчӗ. Чунра темле салху туйӑм. 

Чылайлӑха та каймастӑп, ҫав-ҫавах тӑван кӗтесӗме хӑварас килмест. 

Чӳрече умӗнче, мӗлке пек, ял хыҫҫӑн ял шуса иртет, улӑхпа вӑрман 

ылмашать. Пысӑк ҫырма патӗнчен иртсе кайрӑмӑр... Ҫурхи ҫанталӑк 

хӗллене ҫӗнтерсе пырать, шыв кӗрлесех юхать, пӑр татӑкӗсем 

юханшывпа пӗрлешсе инҫе ҫула каяҫҫӗ. Вӑрман ҫӗнӗрен чӗрӗлсе тулли 

кӑкӑрпа сывлать. 

– Епле асамлӑ вӑхӑт-ҫке ҫуркунне! – чунри савӑнӑҫа пытармасӑр 

каларӑм эпӗ. Ҫумра лараканскер нимӗн те чӗнмерӗ. Ман ҫине пӑхса илчӗ 

те, каллех чӳрече енне тинкерчӗ. 

Поезд ҫине ларсанах эпӗ хӗрарӑм ҫине сӑнасах та пӑхмарӑм. Халӗ 

вара вӑл мана питӗ хурлӑхлӑ пек туйӑнчӗ. Ахӑртнех, иртнине аса илнипе 

чунӗнче темскер капланса ҫитрӗ пулмалла. Тути кулать пулсан та, 

чунĕнче хурлӑхлӑ туйӑм пулни пичӗ ҫинче паллӑ. Хӗрĕх пилӗке те 

ҫитмен пулмалла, анчах тутӑр айӗнчен тухса кайнӑ шурӑ ҫӳҫ пӗрчисем 

курӑнаҫҫӗ. Мĕн ҫинчен шутлать-ши вӑл? Ахӑртнех, темсер пулнӑ пуль 

унӑн пурнӑҫӗнче. Шывланнӑ куҫне шӑлкаласа илет. Часах ӗсӗклесе 

макӑрса ярать тейӗн, анчах чӑтать вӑл. 

Акӑ пирӗн пӗрремӗш чарӑну. Темле пӗчӗк хулана ҫитрӗмӗр 

пулмалла. Пирӗн чӳрече патӗнче пӗр ҫамрӑк хĕр курӑнчĕ. Хӑй аран-аран 

утать, костыльсемпе. Урине хуҫнӑ. Такама ӑсатма килнӗ вӑл. Йывӑр 

пулсан та, ҫав-ҫавах вокзала ҫитнӗ. Ҫак ӳкерчĕке курнӑ хӗрарӑм 

чӑтаймасӑр ӗсӗклесе макӑрса ячӗ. Никам илтмелле мар йӗрет. Эпĕ ним 

калама пӗлмерӗм. 

– Мӗн пулчӗ? Сирӗн темӗскер ыратать-и? Мӗн туса пулӑшас сире? – 

терӗм эпӗ хирӗҫ ларакан ҫине шеллесе пӑхса. 

– Ах, хӗрӗм, ыратать ҫав, чунӑм ыратать. Мана пӗр Турӑ ҫеҫ 

пулӑшма пултарӗ, пӗр Турӑ ҫеҫ... Хӗрӗм, ман чуна пушатас килет, 

ӑнланатӑн-и? Мӗн пулнине пурне те аса илсен... Йӑлтах капланса ҫитрӗ. 

Никама та каласа памалли ҫук. Никама та. Эсӗ мана итлесемччӗ... 

– Сире ҫӑмӑлтарах пулать пулсассӑн, эпӗ, паллах, хирĕҫ мар. Поезд 

ҫине ларсанах эсир питӗ салху пулнине ӑсӑрхарӑм. Мӗншӗн ҫав тери 

хурлӑхлӑ эсир? 

– Ҫирӗм пилӗк ҫул та иртрĕ эпӗ ҫемье ҫавӑрнӑранпа, – пуҫларĕ хӑйӗн 

сӑмахне ҫак хӗрарӑм. – Эх, мӗнле лайӑх пуҫланчӗ-ҫке... Темле асамлӑ 

юмахри пекчĕ пӗтĕмпех. Ҫуллахи ӑшӑ ҫанталӑк. Каҫхине ҫамрӑксем пурте 

ҫывӑх ялти культура ҫуртне пуҫтарӑннӑ. Эпир те тус-тантӑшсемпе ташӑ 

каҫне килтӗмӗр. Нумай та пулмасть, клуба пӗр ушкӑн ҫамрӑк пырса кӗчӗ. 

Вӗсем килсенех культура керменӗнче купӑс сасси янӑрама пуҫларӗ. Ҫав 

тери хитре шӑрантарать-ҫке! Пӗтĕм чунран ташларӑмӑр вара. Купӑс 

калаканни – Петя. Вӑл ялти чи лайӑх купӑсҫӑ. Мĕн чухлĕ хӗр чĕрине 

ҫунтарнӑ вӑл. Сӑнĕпе питӗ илемлӗ каччӑ. Ӑна малтанах килӗштерсе 

пурӑнаттӑмччӗ, Петьӑна курассишĕн темӗн те пама хатӗр. Ман ҫине вӑл 

пӑхассӑн та туйӑнмастчӗ. Эпӗ пуян ҫемьерен мар, ҫи-пуҫӗ те ҫӗнех мар, 

укҫи-тенки те ҫити-ҫитми кӑна пулнӑ. Эпӗ йӑнӑшнӑ иккен. 

Пӗррехинче, ташӑ каҫӗнче ман пата Петя пычӗ, урамра кӑшт 

уҫӑлса ҫӳреме чӗнчӗ. Эх, мӗн тери савӑнтӑм та ҫавӑн чухне. Савӑнмасӑр, 

хӑҫантанпа килӗштерсе пурӑнатӑп-ҫке ӑна. Темччен ҫӳрерӗмӗр ҫавӑн 

чухне. Тӗлӗнмелле, ун ҫумӗнче вӑхӑт питӗ хӑвӑрт иртсе кайрӗ, сисӗнмерӗ 

те. Эпир часах кил умне ҫитрĕмӗр. Петя мана ыталаса чӑмӑртарӗ. Хама 

чи телейлĕ ҫын пек туйрӑм ҫавӑн чухне. Вӑл та мана тахҫанах савнӑ 

иккен. «Галя, килĕшетĕн эсĕ мана, питӗ килӗшетĕн. Тахҫанах сан ҫине 

куҫ хунӑ эпӗ. Малтан пыма нимӗнле те хӑяймарӑм. Эсӗ мана ҫурхи 

пӗрремӗш ҫеҫке пек ҫав тери чипер те черчен туйӑнатӑн. Куҫунта 

тасалӑх, сӑпайлӑх ялкӑшса ҫиҫет. Ялта та сан ҫинчен пӗр ыррине ҫеҫ 

калаҫҫӗ», – хӑйӗн чунне уҫса пачӗ вăл мана. Эпӗ ним калама пӗлмерӗм. 

Вӑтаннипе, часрах киле кӗрсе тарма васкарӑм. Чӗре кӑлт-кӑлт тапать. 

Пӳрте кӗрсен чӳрече патне вирхӗнтӗм. Петя кӑштах тӑчӗ те ҫаврӑнса 

утрӗ. Ҫав тери телейлӗччӗ эпӗ ун чухне, вӗҫме хатӗрччӗ. Ҫывӑрма 

выртсан та савни пуҫран кайма пӗлмерӗ, ыйхӑ та вӗҫрӗ. Вӑл мана 

килӗштернине ӗненес те килмест. Тӗлӗнмелле япала вӑл – пурнӑҫ. Юрату 

вара пурнӑҫӑн пӗр пайӗ. 

Тепӗр кунне эпир Петьӑпа татах тӗл пултӑмӑр. Кунран-кун пирӗн 

туйӑмсем хĕрсе те хӗрсе пычӗҫ. Пӗр-пӗринсӗр пурӑнайми пултӑмӑр. 

Кашни кунах сехетлӗхе те пулсан тӗл пулаттӑмӑр. Пӗрле пуласси, ҫемье 

ҫавӑрасси пирки ӗмӗтленеттӗмӗр. Малтан пӗрлешиччен професси 

илмелле терӗмӗр. Эпӗ ҫӗвӗҫе вӗренсе тухрӑм, Петя вара тракторист 

пулчӗ. Ялта пурӑнма ӗмӗтленнĕскерсене тек нимӗн те кирлӗ мар. Петя 

хӑйӗн ылтӑн аллисемпе темӗн те туса лартма пултарать, хам та ӗҫрен 

хӑраса тӑракан ҫын мар. 

Вӗренсе тухнӑ хыҫҫӑн пӗрлешме шут тытрӑмӑр. Атте-анне пӗрре 

те хирӗҫ пулмарӗ. «Телейлӗ пулӑр, суйласа илнӗ ҫулу такӑр пултӑр», – 

терӗҫ вӗсем ыррине кӑна сунса. 

Малтанлӑха мӑшӑр килӗнче пурӑнтӑмӑр. Петя – ывӑлсенчен 

ҫемьере чи кӗҫӗнни, тĕп килте юлмалла терӗҫ. Завода ӗҫлеме куҫсан ӑна 

общежитире пӗр пӗчӗк кӗтес пачӗҫ. Ҫавӑн пек пуҫланчӗ пирӗншĕн ҫемье 

пурнӑҫӗ. 

Пӗрлешнӗ хыҫҫӑн тепӗр ҫулталӑкран пепке ҫуралчӗ – ывӑл. Тем 

пек хӗпӗртерӗмӗр эпир. Паллах, малтанлӑха йывӑртарахчӗ. Эпир 

иксĕмĕр те ҫамрӑкскерсем, пепкене мӗнле тытмаллине, ҫитермеллине, 

тӑхӑнтармаллине нимӗн те пӗлместпӗр. Юрать, атте-анне пур, вӗсем 

пире питӗ пулӑшса пычӗҫ. Пӗчӗк Алѐша ура туянсан тепӗр чун, хӗр 

пӗрчи ҫуралчӗ. Унпа вара ҫӑмӑлтарах пулчӗ. Санюк уйӑхпа мар, кун- па 

ӳснӗн туйӑнчӗ. Сывлӑхлӑскер, часах Алѐшӑна та хӑваласа ҫитрӗ. Акӑ мӗн 

иккен вӑл – ҫемье телейлӗ тени. Пурте чипер-сывӑ пулсан, ачасем 

чупаҫҫӗ пулсан, ҫемьере юрату, ӑнлану хуҫаланать пулсан, тек нимӗн те 

кирлӗ мар. Хӑшӗ-пӗри укҫа нумай пулсан лайӑх, тет... Паллах, укҫи-

тенки те кирлӗ, анчах пуянлӑх ытларах чухне ҫынна пӑсать. «Сахалли те 

ҫитет, нумаййи те пӗтет», – тенӗ ваттисем. Пирӗн те ҫавӑн пекехчӗ, 

пурӑнмалӑх яланах ҫитсе пынӑ. Шӗкӗр турра, упӑшка ӗҫместчӗ, 

туртмасчӗ. Ачасем те маттур ӳсрӗҫ. 

Анчах пурнӑҫра йӑлтах яка пулмасть ҫав. Тӑрсан-тӑрсан кӑлтӑксем 

те пулаҫҫӗ, шурри хыҫҫӑн хури килет... Йӳҫҫине пĕлмесĕр пылак тутине 

пӗлме те ҫук. Телей пирĕн пата эпир тар тӑкса, тӑрӑшнипе килнӗ пулсан 

кӑна эпир ӑна чӑнах та упрама пуҫлатпӑр, енчен те ҫӑмӑллӑн килсен – 

ним вырӑнне те хумастпӑр. 

Пирӗн те ҫавӑн пекех пулса иртрӗ. Шурӑ йӗр хурипе ылмашӑнчӗ. 

Ывӑлӑм шкул пӗтерчӗ вӑл ҫул. Университета вӗренме кӗчӗ. Юрать, 

Санюк килте юлчӗ, тепӗртакран вӑл та тухса кайӗ, мӑшӑрӑмпа иккӗн 

кӑна тӑрса юлатпӑр тенӗччӗ. Ватлӑха пӗрле кӗтсе илсе мӑнуксене пӑхса 

пурӑнма ӗмӗтленеттӗмӗрччӗ. Шел пулин те, ӗмӗтсем тепӗр чухне 

куҫӑхаҫҫӗ те иккен... 

Хӗллеччӗ ун чух. Юр нумаях ӳкмен. Ҫав кунхине Петя 

юлташсемпе пулла кайма шутларӗ. Юрататччӗ пулӑ тытма. Чаплӑ 

вӑлтасем те илчӗ. 

– Толя кум килмеллеччӗ, тем, васкамасть вӑл. Ахӑртнех, 

ӗҫлемелли тупӑнчӗ пуль. Эпӗ утарти аслӑ ҫырма патне каятӑп, вӑл 

килсен пытӑр. Чипер юл, Галина. 

Петя хыҫҫӑн алӑк хупӑннӑ сасӑ кӑна илтӗнчӗ. 

– Кӗт-ха, ан кай... – тесе кӑшкӑрса юлтӑм эпӗ. Чараймарӑм. Паянхи 

кун та хама ҫавӑншӑн каҫараймастӑп. Вӑл кун иртенпех ӑш вӑркарĕ ман, 

чӗре те вырӑнта марччӗ, тем сиснӗ пек. Ахаль кӑна пуль терӗм, нимӗн те 

пулма пултараймасть пек туйӑнатчĕ. Анчах ҫук, йӑнӑшрӑм иккен. 

Петя кайни нумаях та иртмерӗ, Толя кум та персе ҫитрӗ. 

– Салам, Галя, – терӗ вӑл алӑка уҫнӑ уҫманах. – Ну, мӗнле 

пурнӑҫсем? Петя килтех-и? – терĕ вӑл савӑнӑҫлӑн. 

– Салам! Вăл сана кӗтсе илмесӗрех васкаса тухса кайрӗ. Таҫта 

васкать... 

Кӑна илтсенех вӑл нумай шутласа тӑмарӗ, манпа сывпуллашрӗ те 

тухса кайрӗ. Петьӑсем килнӗ ҫӗре чуста хурса кукӑль пӗҫерес терӗм, кӑмака 

хутса ятӑм, яшка лартрӑм. Часах хĕрӗм те шкултан килчӗ. Акӑ сасартӑк 

тавралӑхри шӑплӑха Толя кум сасси татрӗ. Иӗп-йӗпе вăл, чĕтрет, тутисем 

тем пӑшӑлтатаҫҫӗ, анчах нимӗн те ӑнланмалла мар. Ман чӗре хыттӑн чиксе 

кайрӗ. Темӗн пулнӑ пулмалла, тесе шутларӑм эпĕ ӑна курсанах. 

– Галя, Петя шыва кайнӑ. Эпӗ ҫитсе ӗлкереймерӗм... 

Малалла мӗн пулнине тӗлӗкри пек ҫеҫ астӑватӑп. Ку йӑлтах манпа 

мар, темле урӑх ҫынпа пулса иртет пек туйӑнчӗ. Часах ку усал тӗлӗкрен 

вӑранатӑп та, каллех малтанхи пурнӑҫ пуҫланать терӗм ӑшра. Анчах ҫук, 

пулмарӗ. Ку усал тӗлӗк – пурнӑҫ пулчӗ. 

Петя ҫӗре кӗрсен ман тӗллевӗм ҫухалчӗ. Ӗмӗр тӑршшӗпе юнашар, 

ӗмӗтсем пӗрле. Вӑл ман шанчӑклӑ тӗрекчӗ. Халĕ вара мӗнле унсӑр? 

Юрать-ха, ачасем пӗчӗкех мар, Алѐша та авӑ ӗҫе вырнаҫрӗ. Халӗ вӑл 

ашшӗ вырӑнне ӗнтӗ. Темле йывӑр пулсан та, чӑтмалла ман. Ачасемшӗн 

пурӑнмалла. Вӗсем манӑн ку тӗнчере чи ҫывӑххисем, чи хаклисем. Хӑш-

пӗр чухне, вӑйран кайнӑран, ӗсӗклесе макӑрас килет, алӑ та пӗр ӗҫ тума 

та ҫӗкленмест. Анчах чӑтмаллах. 

Вӑхӑт сиплет, теҫҫӗ. Чӑнах та ҫавӑн пек пуль. Петьӑн хӗрӗх кунӗ 

ҫитсен тӗлӗкре куртӑм ӑна. Мана нимӗн те каламарӗ. Пӑхса тӑчӗ-тӑчӗ те 

манран уйрӑлса инҫетелле кайрӗ. Кайран вара пӳрнепе тӗллесе таҫти 

мӗлке ҫине кӑтартрӗ. Ку мӗлке ҫывхарса та ҫывхарса пырать. Ачапча 

мӗлки иккен. Ҫума пычӗ, ыталаса пӑчӑртарӗ вӑл мана. Петя вара инҫетри 

тӗтрелӗхре ҫухалчӗ... Кунӗпе ҫав тӗлӗк ҫинчен шухӑшласа ҫӳрерӗм. Халӗ 

кӑна мӗне пӗлтернине ӑнлантӑм эпӗ. 

Хӗл хыҫҫӑн ҫуркунне, ун хыҫҫӑн ҫулла, кӗркунне килчӗ. Мӑшӑр 

ҫĕре кӗни ҫулталӑк та ҫитрӗ ӗнтӗ. Хӗрӗм шкул пӗтерсе вӗренме тухса 

кайрӗ. Пӗчченех тӑрса юлтӑм. Вӑхӑт-вӑхӑт, мӗн пулса иртнине аса илсен, 

хурланса йӗрес килет. Анчах куҫҫуль нимӗнпе те пулӑшаймӗ. Юрать, 

кӳршӗ-аршӑ килсех тӑрать, йӑпатса хӑварать: «Хальлӗхе кӑна 

хурлӑхлӑрах вӑл, пĕчченлӗхе хӑнӑхманнипе, вӑхӑт иртсен хӑнӑхатӑн» – 

теҫҫӗ вӗсем. «Йӑлтах вӑхӑт иртсен, хӑҫан иртет-ха вӑл, мӗн чухлӗ кӗтсе 

пурӑнмалла?» – шутлаттӑм хамӑн ӑшра. 

Ачасемпе кашни кунах ҫыхӑну тытатӑп. Юрать-ха, телефонсем 

пур, кирек хӑҫан та шӑнкӑравласа калаҫма пулать. Ҫав кунхине те 

ирхине Санюкпа ҫыхӑнтӑм. 

– Лайӑхах эпӗ. Анне, ан кулян. Йӑлтах лайӑх пулӗ! – терӗ вӑл 

яланхи пекех савӑнӑҫлӑ сасӑпа. Троллейбус ҫине васкатӑп тесе нумаях та 

калаҫса тӑмарӗ. Паллах, эпӗ хирӗҫлемерӗм, университета васкать, 

ахӑртнех. Ирхине кӑна калаҫса илтӗмӗр унпа ҫав кунхине. Каҫ тӗлне 

Алѐша усал хыпар пӗлтерчӗ. 

– Анне, пирĕн Санюка машина ҫапса кайнӑ... Эс ҫийӗнчех кулянса 

ан ӳк, йӑлтах лайӑх пулӗ. Ҫийӗнчех реанимацине илсе кайрӗҫ, халех 

операци тӑваҫҫӗ... 

Чӗре хыттӑн ыратса кайрӗ, телефон та алран ҫӗре ӳкрĕ. Куҫ 

хуралса килчӗ, ҫӗре тӗшӗрӗлсе антӑм... Куҫ умӗнче телейлӗ ҫемье, пирӗн 

ҫемье. Санюкпа Алѐша, Петя та ҫумрах. Ачасем пӗчӗккӗ-ха ун чухне, 

эпир, ҫырлана кайнӑскерсем, уҫланкӑра канса ларатпӑр. Ах, ӑҫта-ши 

вӗсем, ҫав вӑхӑтсем? Хӳрине кӑна курса ӗлкертӗм. 

Ир енне ҫеҫ пӑртак тӑна кӗре пуҫларӑм. Пуҫ анкӑ-минкӗ. Малтан 

мӗн пулса иртнине аса илтӗм, мӗн тумаллине шутласа майӗпен тĕпелелле 

утрӑм. Кӗсье телефонӗ ҫӗре ӳксе саланса кайнӑ иккен. Юрать-ха, мӗнле 

пуҫтармаллине пӗлкелетӗп. Ҫийӗнчех Алѐшӑна шӑнкӑравларӑм. 

– Анне, лайӑхах пулать, ан кулян! Турра шӗкӗр, чӗрех юлнӑ, ытти 

вара йӑлтах пулать! – терӗ вӑл мана йӑпатма тӑрӑшса. 

Кӳршӗсем патне каҫса мӗн пулнине кӗскен каласа патӑм, хам 

хулана каясси пирки систертӗм вӗсене, выльӑхсене пӑхса пулӑшма 

ыйтрӑм. Пуҫра йӑлтах тӗтре пек. Больницӑна мӗнле ҫитнине те йӗркеллӗ 

астумастӑп. Алѐшӑна тупса ун патне пырса лартӑм, ӑна курсанах пӗчĕк 

ача пек ӗсӗклесе макӑрса ятӑм. Нумай-и, сахал-и кӗтрӗмӗр, пирӗн пата 

тухтӑр тухрӗ: 

– Эпир мӗн тума пултарайнине турӑмӑр, халĕ Турра ҫеҫ кӗл 

тумалли юлать. 

Ҫав кунхине пире Санюк патне кӗртмерӗҫ, киле ячӗҫ. Эпӗ чиркӗве 

кӗрсе ҫурта ҫутса тухас терӗм. Тĕлӗнмелле, Турӑ ҫуртне кӗрсенех темле 

ҫӑмӑллӑх туйса илтӗм. Пĕтӗм вӑя пуҫтарса, йӑлтах лайӑх пуласса хама 

хам шантартӑм. Ҫынсем мӗнле кӑна нуша урлӑ каҫмаҫҫӗ-ши, эпӗ те ку 

йывӑрлӑха ирттерсе яратӑп тесе сӑмах патӑм. 

Икӗ эрнерен Санюка больницӑран кӑларчӗҫ. Хӑй сывах, анчах 

урисем утмаҫҫӗ. 

– Чӗрӗ... Ку чи кирли, ытти вара йӑлтах пулать, утма та вӗренетӗп! 

– терӗ вӑл мана киле ҫитсен. 

Паллах, ун чунӗ ҫав тери ыратнине ман чӗрем ним каламасӑрах 

сисет, хама та пӗр канӑҫ памасть. Ҫук, пирӗн парӑнма юрамасть. Алӑ 

усса ларма вӑхӑт ҫук, халӗ йӑлтах хамӑртан килет. Хӗрӗм те ура ҫине 

тӑратӑп тесе тӗллев лартрӗ. Кашни кунах сывлӑха ҫирӗплетекен, урасене 

пулӑшакан хусканусем туса пычӗ. Пирӗн ҫĕнӗ пурнӑҫ пуҫланчӗ, ҫĕнӗрен. 

Эпир Санюкпа иксӗмӗр ялта майӗпен мӗкӗлтетсе пурӑнатпӑр. 

Алѐша хулара, пире вӑй ҫитернӗ таран пулӑшса пырать. Вӑл пирӗн тӗрек, 

ҫемьере пӗртӗн-пӗр арҫын. Чӑнах та, ывӑлӑм пулман пулсан, темле 

пурӑнаттӑмӑрччӗ ӗнтӗ эпир ҫав вӑхӑтра. 

Пурнӑҫ майӗпен йӗркене кӗре пуҫларӗ. Паллах, пире пурне те 

ҫӑмӑл мар: эпӗ вӑй ҫитнӗ таран икӗ ҫӗрте ӗҫлесе пыратӑп, Санюк 

коляскӑпа пулсан та, пÿртре тасаткалать, пуҫтарать, тирпейлет. Алѐша та 

пире кашни уйӑхрах укҫи-тенкине ярса тӑрать, нумаях мар, анчах пире 

ҫитет. Ялта нумай кирлӗ мар. Шел пулин те, хӑй час-часах килсе 

тӑраймасть. Кашни кун тенӗ пекех ӗҫлет. 

Эпӗ лавккана ҫӑкӑр илме кайнӑччӗ. Шухӑша путнӑскер, ним 

сӑнамасӑрах пыратӑп. Акӑ, хыҫалтан темле сӑсӑ илтӗнчӗ. Кӳршӗре 

пурӑнакан Светлан иккен. 

–Чӗнетӗп, чĕнетӗп сана, эсӗ вара ҫаврӑнмастӑн та. Илтместӗн-им? 

– Тем, шухӑша путрӑм та, сисмерӗм те сана, – терӗм шӑппӑн. 

– Сан Алюш мӗнле-ха унта? Милицине лекнӗ тесе калаҫаҫҫӗ, – 

терӗ вӑл. Эпӗ ним калама пӗлмерӗм. 

– Кам калаҫать тата? Ҫук, лекмен вӑл ниҫта та, йӗркеллех. Ӑҫтан 

кун пех хыпар илтрӗн, камран? – пĕрре тарӑхса, тепре хӑраса каларӑм 

эпӗ. Светлан ман ҫине тӗлӗнсе пӑхрӗ те йӑнӑшрӑм апла тесе малалла утса 

кайрӗ. Эпӗ ҫийӗнчех ывӑлӑма шӑнкӑравларӑм. «Ҫук, тытмасть вӑл. Ах, 

мӗн пулчӗ-ши? Мӗншӗн тытмасть вӑл?» Ниҫта кайса кӗреймесӗр йӗп 

ҫинчи пек ҫӳрерӗм. Пĕр хыпар та ҫук унран. Аптранипе ун юлташне 

шӑнкӑравласа пӑхма шутларӑм. Вӑл мӗн пулса иртнине пӗлмеллех ӗнтӗ. 

Малтан Женя нимӗн те шарламарӗ, йӑлтах йӗркеллӗ тесе шантарма 

тӑрӑшрӗ, кайран вара ҫавах чӑннине каласа пачӗ. Алѐша калама хушман 

иккен ӑна. Пире кулянтарасшӑн пулман вӑл. Ҫапла эпӗ ывӑл милицине 

лекнине пӗлтӗм, анчах мӗншӗнне, мӗн тунине никам та каламарӗ. Ҫав 

кунхинех пуҫтарӑнса хулана тухса кайрӑм. Санюк килтех юлчӗ.  

Виҫҫӗмӗш кун иккен вӑл кунта. Хӑй мӗн пулнине каламасть. 

Кашнинчех «йӑлтах лайӑхах пулать» тет вӑл. Милици ӗҫченӗсем те 

йӗркеллӗ уҫса памаҫҫӗ. Вӑхӑтлӑха, тӗрӗслемелли пур теҫҫӗ. 

– Анне, эсӗ килех кай, Санюка пӗччен ан хӑвар. Эпӗ пӗрре те 

айӑплӑ мар. Тӗрӗслӗх ҫавах ҫиеле тухать. Эсӗ маншӑн ан кулян, эпӗ 

кунта нумайлӑха мар, – теме ҫеҫ ӗлкерчӗ вӑл, ӑна урӑх пӳлӗме илсе 

кайрӗҫ. Эпӗ ним тума пӗлмерӗм. Мӗнле-ха вӑл ҫавӑн пек? Ним айӑпсӑр 

ҫынна тӗрмене мӗнле лартса хума пултарӗҫ? 

Мӗн пулса иртнине эпӗ кайран ҫеҫ пӗлтӗм. Темле ҫапӑҫу пулнӑ 

иккен. Пӗрне вӑйлах сусӑрлантарнӑ пулмалла. Куншӑн Алѐшӑна 

айӑпланӑ. Ывӑлӑма пирӗнтен ҫулталӑклӑха уйӑрчӗҫ. Санюкпа пӗрле 

уйӑхне пӗрре те пулсан Алѐша патне кайса килме тӑрӑшрӑмӑр. Тӑрсан-

тӑрсан ҫыру та ҫыркаларӑмӑр. 

Ах, инкек пӗччен килмест тени тӗрӗсех иккен. 

Вӑхӑт сисӗнмесӗрех шӑвать. Акӑ, тепӗр уйӑх ҫеҫ юлчӗ кӗтмелли. 

Ӗнер кӑна Алѐшӑран ҫыру илтӗмӗр. Вуласа пӗчӗк ачасем пекех 

савӑнатпӑр Санюкпа пӗрле. 

– Анне, урамра ҫав тери илемлӗ ҫанталӑк, атя тухса уҫӑлса кӗрер. 

Ахаль те кашни кунах килте ларатпӑр. Кун ҫути те курмастпӑр. Кун пек 

илемлӗ те хӗвеллӗ ҫанталӑк хӗлле кашни кунах пулмасть, – терӗ Санюк 

савӑнӑҫлӑн. 

Чӑнах та, кунӗ ҫав тери янкӑрччӗ ун чухне. Хӗвел те ҫуллахи пӗкех 

ӑшӑтса пӑхать. Хӗлле коляскӑна урама илсе тухма йывӑртарах пулнипе 

Санюкпа сайра урама тухатпӑр. Паян вара кунӗ хӑех уҫӑлма чӗнет. 

Ах, мӗнле лайӑх-ҫке. Иксӗмӗр те тулли кӑкӑрпа уҫӑ та таса 

сывлӑша сывласа илтӗмӗр. 

– Эх, утайнӑ пулсан, халех тӑрӑттӑмччӗ те ҫунашкана илсе 

ҫывӑхри ҫырма патне кайӑттӑмччӗ. Хам пӗчӗк ача мар пулсан та, ҫавах 

ярӑнӑттӑмччӗ. Ac тӑватӑп, Алѐша йӗлтӗрпе ярӑнма питӗ юрататчӗ. Халӗ 

те унӑн йӗлтӗрĕ кӗлетре пулмалла. Вӑл килнӗ ҫӗре тупса хумалла-ха, – 

терӗ Санюк пӗрре хурланса, тепре савӑнса. 

– Чӑнах та... Тупса хурӑпӑр, пирӗн тепӗр уйӑх пур-ха вӑл 

киличчен, ӗлкӗретпӗр, – терӗм эпӗ ассӑн сывласа. 

– Ҫук, ӗлкӗреймерӗр, – илтӗнчӗ сасӑ, Алѐша сасси. Эпир ҫаврӑнса 

пӑхрӑмӑр. Ĕненес те килмест, умра чӑнах та тӑван тĕпренчĕкӗм, ывӑлӑм 

тӑрать. 

– Алѐша, Алѐша килчӗ! – савӑнӑҫлӑн кӑшкӑрса ячӗ те Санюк, хӑй 

сисмесӗрех ура ҫине сиксе тӑчӗ. Эпир иксӗмӗр те ывӑлӑма ыталаса 

чӑмӑртарӑмӑр... 

Ҫапла вӗҫлерӗ хӑйӗн калавне Галина. Халӗ хам та вӑтана-вӑтана 

вӑрттӑн куҫа шӑлкаласа илетӗп. Мӗнле тӳссе ирттернĕ-ши вӑл ҫакна. Кун 

пек пурнӑҫа никама та сунмӑттӑм. 

– Халӗ вара ӑҫта каятӑр? – куҫа шӑла-шӑла ыйтрӑм эпӗ. 

– Эпӗ ача ҫуртне каятӑп. Иртнинче ача ҫурчӗ патӗнчен иртсе кайнӑ 

чухне пӗрскер ман пата чупса пычӗ те «анне» тесе хытӑ ыталаса илчӗ. 

Ҫакна курнӑ воспитатель ачана часрах ман патран илсе кайрӗ. 

Пӗчӗкскер, хурлӑхлӑн ман ҫине пӑха-пӑха утрӗ. «Ман санпа киле каяс 

килет», – тесе пӑшӑлтатрӗ вӑл шӑппӑн. Халӗ ӑна киле илсе каясшӑн. 

Ачасемпе калаҫса пӑхрӑм, пӗри те хирӗҫ мар. Ахӑртнех, акӑ мӗне 

пӗлтернӗ манӑн тахҫанхи тӗлӗкӗм. 

Акӑ Галинӑн чарӑнӑвӗ. Сывпуллашса уйрӑлтӑмӑр. Тӗлӗнмелле, 

мӗнле ҫын кӑна пулмасть тӗнчере. Кашнинех хӑйӗн шӑпи. Пурне те 

пӗлсе пӗтерме те ҫук. Паллах, пурнӑҫра ыррине кӑна кӗтетпӗр, анчах 

ялан пыл та ҫу пулмасть. Усаллине пӗлмесӗр лайӑххине те туйма ҫук. 

Йывӑрлӑхсем витӗр тухса ҫирӗпленетпӗр, чӑтӑмлӑрах, вӑйлӑрах 

пулатпӑр. Темӗн те курма тивет пурнӑҫра. Пирӗн, мӗнле пулсан та, 

шанӑҫа ҫухатма юрамасть, вӑй-хала пуҫтарса чӑтса ирттермелле. Вӑхӑт – 

чи лайӑх тухтӑр.  

2013. 

   Ирина Степанова 

                                 ЭС МАНА ХĔВЕЛĔМ ТЕТТĔН… 

 

Эс мана хĕвелĕм теттĕн – 

Ĕненеттĕм… 

Тĕнче хĕррине чĕнеттĕн – 

Килĕшеттĕм… 

Эс вĕҫмешкĕн вĕрентеттĕн – 

Йăл ҫиҫеттĕм… 

Эс мана савниҫĕм теттĕн – 

Ирĕлеттĕм. 

Нихăҫан манмастăп теттĕн – 

Эп итлеттĕм. 

Çăлтăрсем мана пиллеттĕн – 

Хĕпĕртеттĕм. 

 

Эс пуртан кăна, савниҫĕм, 

Пурăнаттăм… 

Чăн телейччĕ – эс кулни,  

Юрататтăм… 

Шел, пĕлмерĕн хаклама, 

Упраймарăн. 

Ман черченкĕ туйăма 

Сыхлаймарăн. 

Сывă пул, ачаш шевлем, 

Пул телейлĕ! 

Шел, пире расна ҫулсем 

Халь пилленĕ…  

                                                     2013. 

Изĕдлĕ хйшеа вйлав 

1. Ольга Австрийскаян (Иванован) сăввисене Интернет уçлăхĕнче 

çак веб-адреспа вулама пулать: https://chuvash.org/lib/author/1026.html 

Ĕçсеепе ыйийсее 

 Вуланине сÿтсе яватпăр 

1. XXI-мĕш ĕмĕрти çамрăк çыравçăсене мĕнле тема, жанрпа стиль çыхăнтарса 

тăрать? 

2. Литература анине кĕрекен çамрăк авторсен пултарулăхне пĕтĕмĕшле мĕнле 

хаклама пулать? 

֍ Итлеме, курма сĕнетпĕр 

Ӗмӗр хушшинчи чӑваш литературине халалланă ҫавра сӗтел (видеокурав). 

Интернет уçлăхĕнчи веб-адресĕ: http://elbib.nbchr.ru/lib_files/0/klch_0_0000052.mp4 

 Реферат теми 

Шкул ачисен литературăри пултарулăхĕ Чăваш халăх сайчĕн анинче. 

 Пăхмасăр вĕренетпĕр 

Ирина Степанован «Эс мана хĕвелĕм теттĕн…» сăвви. 

АТĂЛПА УРАЛ ТĂРĂХĔНЧИ ХАЛĂХСЕН  

XX ĔМĔРĔН ИККĔМĔШ ÇУРРИНЧИ 

ЛИТЕРАТУРИ 

Ăслăлăх анинчен 

«Регион литературисен пĕрпĕтĕмлĕхĕ илемлĕх тĕлĕшĕнчен 

пĕлтерĕшлĕ йăласен пĕрлĕхĕпе çыхăннă, вĕсен шутне литература ăсталăхĕн 

мелĕсем, мифологи сăнарĕсемпе символĕсем, Уралпа Атăлçи тăрăхĕнчи 

халăхсен агглютинациллĕ чĕлхипе тата кĕвĕлле-философиллĕ 

шухăшлавĕпе çыхăннă тĕнче курăмĕн çывăхлăхĕ кĕрет. Вĕсен илемлĕ ăнĕ 

нацилле ăнпа параллеллĕ аталанать тата уншăн пĕлтерĕшлĕ пулса тăрать. 

Çакна пула тĕп литература вырăнĕсем, витĕр тухакан ыйтусемпе 

шухăшсем йĕркеленеççĕ. Тĕслĕхрен, регион халăхĕсен сăмахлăхĕнчех 

халахăн вăрланă телейĕ е ăна телейрен уйăрса хăварни пирки сюжет 

çÿренĕ, илемлĕ культура аталанăвĕн мĕн пур тапхăрĕсенче тенĕ пекех вара 

регион çыравçисемшĕн тĕп вырăнта шăпа тата телей ыйтăвĕсем, самантлăх 

тата ĕмĕрлĕх, ырри тата усалли, тивĕçли тата йĕркерен тухаканни çинчен 

шутлани пулнă» (В.Г. Родионов, филологи ăслăлăхĕсен докторĕ). 

Лииезаийза пĕлĕвĕн ыйиăвĕсее 

Атăлпа Урал тăрăхĕнчи халăхĕсен XX-мĕш ĕмĕрти – XXI-мĕш 

ĕмĕр пуçламăшĕнчи литература аталанăвĕн историне тĕплĕн тишкерни 

вĕсенче пуриншĕн те пĕрешкел темиçе тапхăр пурри пирки калама ирĕк 

парать. Вĕсен шутĕнче: 1) 1900-1918-мĕш çулсем – наци литературисем 

вырăс литератури тата халăх сăмахлăхĕн витĕмĕпе аталаннă тапхăр 

(тутарпа пушкăрт литературисем унсăр пуçне хĕвел тухăç литературипе 

тата араб çырулăхĕпе çыхăннă); 2) 1918-1920-мĕш çулсен вĕçĕ – нацилле 

илемлĕх ăнĕ çĕкленни; 3) 1930-1954-мĕш çулсем – соцреализм мелĕ тĕп 

пулса тăнă вăхăт; 4) 1955-1960-мĕш çулсен вĕçĕ – «ăшăту» тапхăрĕ, ял 

прози мала тухнă вăхăт; 5) 1970-1984 çулсем – политика пурнăçĕнчи тата 

илемлĕхри пăнтăх вăхăчĕ; 6) 1985-1990-мĕш çулсен вĕçĕсем – çĕнетÿ 

çулĕсем; 7) 1991-2000-мĕш çулсем – совет самани хыççăнхи çĕкленÿ, 

пултарулăхри стиль, жанр нумай енлĕхĕ, хĕвел анăç культурин 

пĕтĕмĕшле витĕмĕ; 8) 2001-паянхи кун – тĕрлĕ ăрури çыравçăсен 

илемлĕх шыравĕсем. 

Куратпăр ĕнтĕ пирĕн çĕршыври социаллă пурнăçра, экономикăпа 

политикăра пулса иртекен улшăнусем тÿремĕнех илемлĕ пултарулăх 

çине витĕм кÿнĕ. XX-мĕш ĕмĕр вĕçĕнчи литературăра парти идеологийĕн 

витĕмĕпе цензура çухални, паллах, халăхăн илемлĕх тĕнчине тата 

литература мелĕсене ирĕклĕн аталантарнă. Çыравçăсем çак тапхăрта 

хăйсен хайлавĕсенче маларахри вăхăтра çырма юраман темăсене, 

шухăшсене тата ыйтусене ирĕклĕн çĕкле пуçланă. Çакăнпа пĕрлех XX-

мĕш ĕмĕрĕн иккĕмĕш çурринчи пултарулăхра наци стилĕ текен ăнлав 

çуралать. Çак ăнлав урлă стиль шухăшлавĕн нацилле хăйне евĕрлĕхе 

палăртаççĕ. 

Акă, сăмахран, 1970-мĕш çулсенче пур халăх литературинче те 

илемлĕ философиллĕ стиль вăйлă аталана пуçлать. Чăваш литературинче 

çак юхăмра ĕçлекен чи пултаруллă çыравçă Ю. Скворцов пулса тăнă. 

Унăн хайлавĕсенче малти вырăна чăваш çыннин тĕнчи, унăн шухăшлавĕ, 

кăмăл туртăмĕсем тухаççĕ. Çавăнпах унăн сăнарĕсем чăн чăваш пек 

сăпайлă, ĕçчен, хăш чух ытлашшипех йăваш. Чăваш халăхĕн кăмăл-сипет 

хаклăхĕсем те (халăх йăлисене пăсманни, çутçанталăкпа, пĕтĕм халăхпа 

тата уйрăм çынпа килĕшÿре пурăнни – çураçулăх философийĕ) кунта 

пысăк пĕлтерĕшлĕ. 

 Ĕçсеепе ыйийсее 

֍ Итлеме, курма сĕнетпĕр 

Раҫҫейри халӑхсен наци поэзийӗн хӑй евӗрлӗхне халалланă ҫавра сӗтел 

(видеокурав). Интернет уçлăхĕнчи веб-адресĕ: http://elbib.nbchr.ru/lib_files/0/klch_0_ 

0000041.mp4 

 

Пушкăрт литератури 

Ăслăлăх анинчен 

«Юлашки 25 çул хушшинче (XX-мĕш ĕмĕр вĕçĕ – XXI-мĕш ĕмĕр 

пуçламăшĕ) пушкăрт ача литератури хăйĕн аталанăвĕнче пысăк утăм 

тунă. Ку, пĕрремĕшĕнчен, маларах асăннă пек, «Акбузат» ятлă журнал 

пичетлене пуçланипе, иккĕмĕшĕнчен, З. Биишева ячĕллĕ пушкăрт кĕнеке 

издательствинче ача-пăча литературин редакцине йĕркеленипе çыхăннă. 

Виççĕмĕшĕнчен, – «Тамыр» (тымар) ятлă ача-пăча телеканалне тата 

«Сулпан» ятлă ачасен театрне йĕркеленипе. <…> Пушкăрт ача-пăча 

литературине çамрăк вăй кĕрет – Зульфия Ханнанова, Зульфия 

Кускильдина, Гульнара Хальфитдинова, Тимур Рахматуллин, Гульсина 

Юсупова, Ринат Сулейманов, Гульнара Мустафина, Айнар Байбулатов. 

Вĕсен пултарулахĕ жанр тĕлĕшенчен тĕрлĕ енлĕ: юмахсем, калавсем, 

шăпа такмакĕсем, сăвăлла çырнă тупмалли юмахсем, ачасем юратакан 

комикссем» («Раççей халăхĕсен паянхи литератури: Ача-пăча 

литератури. Антологи» (1917) кĕнекерен).    

 



 
 

431 

 

Лииезаийза пĕлĕвĕн ыйиăвĕсее 

XX-мĕш ĕмĕр вĕçĕнчи пушкăрт литературинче тĕп вырăна 

историллĕ тема тухать. Хайлавсен пысăк йышĕ Пушкăрт енĕн тата 

пушкăрт халăхĕн иртнĕ кунĕсенчи йывăр тапхăрĕсене, çавăн пекех 

историри паллă çынсен пурнăçĕпе ĕçĕ-хĕлне çутатса параççĕ. Çапла, акă, 

А. Хакимовăн «Сăран шкатулка», «Домбра сасси», Б. Рафиковăн 

«Карасакал», «Çут тĕнче пĕтнине кĕтнĕ май», Г. Хусаиновăн «Юнлă – 

55», «Пугачев фельдмаршалĕ», «Алтар-паттăр пирки çырнă кисса» 

повеçĕсемпе романĕсем шăпах çакнашкал. Пушкăрт çыравçисем 

революципе граждан вăрçи çулĕсене те (Р. Баимовăн «Пăлхавлă кречет», 

Р. Султангареевăн «Караппăл вĕçевĕ», М. Ямалетдиновăн «Çăлăнмалли 

çул тупайман» прозăлла хайлавĕсем, Ф. Буляковăн «Вĕç, ман çунатлă 

тулпар!», Н. Асанбаевăн «Кузян енчи пушкăрт» драмисем), Аслă Аттелĕх 

вăрçине те (М. Каримăн «Каçару», А. Хакимовăн «Кайăк хур Çулĕ», А. 

Магазовăн «Ÿкекен çăлтăрсем» хайлавĕсем) çĕнĕлле çутата пуçлаççĕ. 

Паянхи пушкăрт литературин тепĕр пĕлтерĕшлĕ теми вăл – çут 

çанталăка сыхласси. Çак тема прозаиксене çеç мар, сăвăçсемпе 

драматургсене те кăсăклантарать. Нумай хайлавра çут çанталăка сыхлас 

ыйту паянхи çыннăн кăмăл-сипет принципĕсемпе тачă çыхăнса тăраççĕ. 

Кунта Р. Бикбаевăн «Çăвар типрĕ – парăр шыв!», Т. Юсуповăн «Çăкăр 

шăрши», «Вăхăт çитрĕ» сăвви-поэмисене, М. Каримăн «Ял 

адвокачĕсем», Ш. Янбаевăн «Буа айлăмĕнчи хăвасем» прозăлла 

хайлавĕсене, М. Каримăн «Çуран Махмут», Г. Шафиковăн «Çĕр хăвăлĕ» 

пьесисене палăртмалла. 

Çавăн пекех паянхи пушкăрт литературинче фантастикăлла тема 

уйрăм вырăн йышăнать. Вăл аслисем валли çырнисенче те (Б. Рафиковăн 

«Тĕнче уçлăхĕн паттăрĕсем», «Юлашки ухмахлăх», Ф. Исхакован «Кăвак 

çутла таврăнатăп», «Çын – сăнланни» повеçĕсем), ача-пăча 

литературинче те (Н. Гаитбаевăн «Ют планета хĕрĕ», Б. Рафиковăн 

«Лоулла», Г. Хисамовăн «Шерлок Холмс макăрать», Ф. Исянгуловăн 

«Яубасар несĕлĕсем») анлă сарăлнă. 

XX-мĕш ĕмĕр вĕçĕнчи пушкăрт литературинчи чи пысăк улшăну 

жанр системинче пулса иртнĕ. Çапла шăпах çак тапхăрта революци 

умĕнхи çулсенче тухăçлă аталаннă, каярах манăçа тухнă жанрсем 

таврăнаççĕ. Прозăра çакнашкаллисем хушшинче «кисса», «хикаят», 

«насихат» жанрĕсем пулса тăнă, поэзинче – «дастан», «хикмат» 

жанрĕсем. Çакна, сăмахран, М. Карим, Т. Ганиева, М. Ямалетдинов 

пултарулăхĕнче курма пулать. Çавăнпа пĕрлех паянхи пушкăрт 

çыравçисем, уйрăмах сăвăçĕсем, хăйсен пултарулăхĕнче халăх 

сăмахлăхĕнчи танлаштарусемпе тата сăмах çаврăнăшĕсемпе, стиль 

мелĕсемпе тăтăш усă кура пуçлаççĕ. 

Зайнаб Биишева (Биишева Зайнаб Абдулловна, 1908-1996) –

Пушкăртстан халăх çыравçи, прозаик, сăвăç, драматург, куçаруçă. Унăн 

пĕрремĕш кĕнеки «Арçын ача-партизан» 1941 çулта пичетленсе тухнă. 

Пĕтĕм пултарулăх тăршшĕпе вара çыравçăн 60 ытла кĕнеке пичетленнĕ, 

вĕсенчен нумайăшне Раççей тата тĕнчери халăхсен чĕлхисем çине 

куçарнă. 

З. Биишева пултарулăхĕ питех те нумай енлĕ. Çапла, ача-пăчасем 

валли çырнисем хушшинче «Туслăх» пьесăпа «Юлташсем пулатпăр» 

повеçе, çавăн пекех нумай сăвăсемпе юмахсене палăртмалла. 

«Гальямал» сăвăлла повеçре вăл çепĕç лирик пек уçăлса каять. 

«Салаватăн юлашки монологĕ» (1984) поэмăра çыравçă Салават Юлаев 

халăх паттăрĕн сăнарне калăплать. Унăн «Асамлă курай» (1957), 

«Тĕлĕнмелле куçлă çĕрĕ» (1959), «Гульбадар» (1961), «Тупа» (1966), 

«Зульхиза» (1981) драмăла хайлавĕсене тĕрлĕ театр сценисем çинче те 

ăнăçлă лартнă. 

Çапах та З. Биишева пуринчен те тухăçлăрах повесть тата калав 

жанрĕсемпе ĕçленĕ. Паллăрахрисем шутĕнче «Канхылыу» (1949), 

«Тĕлĕнтермĕш çын» (1960), «Ăçта эс, Гульниса?» (1962), «Шухăшсем, 

шухăшсем» (1963), «Юрату тата курайманлăх» (1964) хайлавсене 

асăнмалла. Çак хайлавсенче автор çынпа общество хушшинчи 

çыхăнусен философилле ыйтăвĕсене çĕклет, пушкăрт хĕрарăмĕсен чĕрĕ 

сăнарĕсене калăплать. 

Зайнаб Биишева çыравçăн анлă сарăлнă пĕлтерĕшлĕ хайлавĕсенчен 

пĕри «Çутталла» трилоги пулса тăнă. Трилоги «Кая хунă çын» (1956-

1959), «Пысăк Ик патĕнче» (1965-1967), «Емеш» (1967-1969) ятлă 

романсенчен тăрать. Çак хайлав çыравçăн нумай çулсем хушши çырнă 

тата «вăхăтпа пурнăç» пирки тарăннăн шухăшлани пулса тăнă. 

Хайлавсенче тĕп вырăнта пушкăрт халăхĕн йывăр, историри пысăк 

улшăнусем пулса иртекен вăхăтĕнчи шăпи тăрать. Романсен сюжечĕ 

Пĕрремĕш тĕнче вăрçине, граждан вăрçи çулĕсенчи ĕç-пуçа, колхозсем 

тунă вăхăта сăнарласа парать. Пĕтĕм виçĕ романа шăнăрласа тăракан тĕп 

сăнар кунта Гульемеш (Емеш) ятлă хĕрарăм пулса тăнă. Çак сăнарта 

çыравçăн автобиографиллĕ енĕсем те, пушкăрт хĕрарăмĕн кăтартуллă 

енĕсем те палăраççĕ. 

Рами Гарипов (Гарипов Рами Ягафарович, 1932-1977) – пушкăрт 

сăвăçи. Пĕрремĕш сăвви 1950-мĕш çулта пушкăртла тухакан журналта 

çапăнса тухнă, çак вăхăтран вара тăтăшах пичетлене пуçланă. Унăн 

пĕрремĕш сăвăсен кĕнеки «Юрюзань» (1954) Литература институтне 

пĕтерекен студентăн диплом ĕçĕ пулнă. Р. Гарипов хăйĕн сăввисенче 

тĕрлĕ темăсене çĕкленĕ. Сăмахран, тăван ен, ентешсем тата çутçанталăк 

ыйтăвĕсем («Чул чечек», 1958; «Тăри юрри», 1964), философилле 

шухăшлав («Вĕçев», 1966; «Вăрттăн упракан сăмах», 1969; «Пилешĕм», 

1974). Çапах та унăн пĕтĕм пултарулăхне ăнлантараканни тата 

çыхăнтараканни вăл – пурнăç, халăхăн историллĕ шăпи, ăрусен 

хушшинчи çыхăну, тăван культурăпа чĕлхе пуласлăхĕ пирки шухăшлани. 

Нумай чухне вăл пушкăрт халăх сăмахлăхĕн жанрĕсемпе ĕçлет, уйрăмах 

кубаир жанрĕпе тата классикăлла халăх юррисемпе. Çавăнпа та çак 

жанрсене чĕртсе тăратас ĕçре Р. Гариповăн тÿпи питех те пысăк. 

Çыравçă çавăн пекех пултаруллă куçаруçă пек паллă. Вăл А. 

Пушкин, М. Лермонтов, С. Есенин, А. Блок, Г. Гейне, Р. Гамзатов 

сăввисене, И. Франко çыравçăн «Çутталла» (1959) калавсен пуххине, О. 

Хайямăн рубаи жанрĕпе çырнă сăввисене пушкăртла куçарнă. Унăн 

куçару ĕçĕн пĕтĕмлетĕвĕ вара «Манăн антологи» (1991) кĕнеке пулса тăнă. 

Совет тапхăрĕнче Р. Гарипов сăвăçа наци политикине тиркенĕшĕн 

айăпланă, нумай сăввисене хăй пурăннă чухне пичетлесе кăларма ирĕк 

паман. Сăмахран, унăн 1964-мĕш çултах çырнă «1937» ятлă поэми 1987-

мĕш çулта çеç кун çути курнă. 

Мустай Карим (Каримов Мустафа Сафич, 1919-2005) – 

пушкăртла тата тутарла çыракан сăвăç, прозаик тата драматург. Вăл 

1930-мĕш çулсен варринчен çыра пуçланă. 1938-мĕш çулта унăн 

пĕрремĕш сăвăсен кĕнеки «Отряд тапраннă», тепĕр виçĕ çултан иккĕмĕш 

кĕнеки «Çурхи сасăсем» пичетленсе тухнă. Пĕтĕм пултарулăх тăршшĕпе 

вара М. Каримăн çĕр ытла поэзи тата проза хайлавĕсен пуххи, вунă ытла 

драма хайлавĕ кун çути курнă. Çыравçăн анлă сарăлнă хайлавĕсем 

хушшинче «Хура шывсем», «Таврăнни» сăвăсемпе поэмăсен пуххисене, 

«Айгуль çĕршывĕ», «Хĕр вăрлани», «Уйăх тĕттĕмленнĕ каç», «Çулăма ан 

пăрах, Прометей!» пьесăсене, «Каçару», «Вăрăм-вăрăм ачалăх», «Ял 

адвокачĕсем» повеçсене палăртмалла.  

М. Карим хайлавĕсенче халăх сăмахлăхĕ тата халăх пурнăçĕ 

пĕлтерĕшлĕ вырăн йышăнаççĕ. Халăх сăмахлăхне юратасси (уйрăмах 

халапсемпе легендăсене) çыравçăра амăшĕ урлă çуралнă. Çавăн пекех 

вăл аул пурнăçне тата нумай кăсăк сăмах-юмах çуратакан кăвайт умĕнчи 

лармасене юратнă. Тен, шăпах çакнашкал калаçусем унăн хайлавĕсен 

сюжечĕсен никĕсне выртнă та пулĕ. 

Мустай Каримăн нумай хайлавĕсене тĕрлĕ халăх чĕлхисем çине 

куçарнă. Çавăн пекех хăш-пĕрисем тăрăх илемлĕ фильм ÿкернĕ тата 

театр сцени çинче лартнă. Çапла куракансем уйрăмах «Каçарни» повесть 

тăрах лартнă «Уйах тата çулçă тăкăнни» ятлă спектакле юратса 

йышăннă. 1987-мĕш çулта вара çыравçăн «Уйăх тĕттĕмленнĕ каç» пьеси 

тăрăх ÿкернĕ çав ятлах илемлĕ фильма пĕрремĕш хут кăтартнă. 2004-мĕш 

çулта унăн «Вăрăм-вăрăм ачалăх» повеçĕ те илемлĕ фильм никĕсне 

выртнă. Унсăр пуçне каярах М. Каримăн «Пирĕн кил телейĕ» тата 

«Пĕчĕк такан» хайлавĕсем тăрăх та илемлĕ фильмсем ÿкернĕ. 

Илеелĕ хайлав вйлавĕ 

Мустай Карим 

                          * * * 

                                                Ильгиза 

Каçпа та, кăнтарла та – пĕлĕт тĕксĕм… 

Тĕтре – çăра, тӱпе тек ялкăшмасть. 

Сив çумăр пĕрĕхмешкĕн пикенсессĕн, 

Этем ӱт-пĕвĕ ăшăнса курмасть. 

 

Çĕр-анне пек, чунсем шăнса кӱтеççĕ 

Сив ĕнтрĕкре… Мĕскер кĕтет пире?  

Мĕн кĕтнине кăна кăштах пĕлесчĕ –  

Лăпланĕччĕ пăлханнă чун-чĕре. 

 

Пăсса панисене шута хумасăр 

Кун хыççăн кун кунлар-ха тăрăнса. 

Пире халь тĕрĕслеççĕ кантармасăр. 

Утмах тивет – çĕклемĕре йăтса. 

 

Тĕнчемĕрпе эпир тупăшаймастпăр. 

Анчах та сивĕ, тĕттĕм каçсенче 

Инçе çулран çына ăшăтаятпăр 

Вучахсенчи вут-çулăм умĕнче. 

 

Пире ку пурнăçа савса пилленĕ. 

Апла пулсан, мухтав çут тĕнчене! 

Ар тăрăшсан – тавралăх чечекленĕ. 

Ун мăшăрĕ лăпкатăр пепкене. 

 

Тепри вара çураттăр çĕнĕ юрă. 

Çав юрă таврара янăрасан, 

Ĕненĕр: йăлт йĕркеллĕ, пур Вăл – Турă. 

Пурнать тĕнче – çĕн юрă çуралсан.  
В. Туркай куçарăвĕ. 

Ĕçсеепе ыйийсее 

 Вĕреннине аса илетпĕр 

Пушкăрт литературин пуçламăш çулне мĕнле хаклама пулать? XX-мĕш ĕмĕрĕн 

пĕрремĕш çурринче ĕçленĕ çыравçăсене асăнăр.    

 Вуланине сÿтсе яватпăр 

1. Паянхи пушкăрт литературинчи мĕнле темăсем тĕп пулса тăраççĕ? 

2. Пушкăрт литературин жанр уйрăмлăхĕсене мĕнле хакламалла? 

3. З. Биишева, Р. Гарипов, М. Карим çыравçăсен пултарулăхĕнче мĕнле 

хăйнеевĕрлех курăнать?  

 

Коми литератури 

Ăслăлăх анинчен 

«Паянхи коми-пермяк прозишĕн пĕтĕмĕшле пĕчĕк жанрлă 

хайлавсем кăтартуллă: калавсем, çутçанталăк тата этнографиллĕ 

тĕрленчĕксем, шÿтлĕ хайлалăхсем, эссесем. Хайлавсен тĕп темисем: 

амăшлăх туйамĕ тата хĕрарăм чыслăхĕ, йăлари пахалăхсем тата паянхи 

кун, арçын тата çемье, ялта пулса иртекен улшăнусем, çутçанталăк тата 

этем. Паянхи проза сăнарсен шăпине йывăрлатса кăтартнипе, коми-

пермяксен авалхи мифологиллĕ курăмĕсене сăнланипе, 

этнографизмлăхпа палăрса тăрать» («Раççей халăхĕсен паянхи 

литератури: Проза. Антологи» (1918) кĕнекерен).    

Лииезаийза пĕлĕвĕн ыйиăвĕсее 

XX-мĕш ĕмĕрĕн иккĕмĕш çурринчи коми литературин аталанăвĕ 

икĕ тапхăра пайланать: 1960-1980-мĕш çулсем тата 1980-мĕш çулсен 

иккĕмĕш çурринчен пуçласа ĕмĕр вĕçĕччен. Çак тăпхăрсен илемлĕх 

уйрăмлăхĕсем тÿремĕнех çĕршывра пулса иртекен пулăмсемпе çыхăннă. 

Çапла 1960-1980-мĕш çулсенче коми литературăра çак вăхăтри совет 

обществине уçса паракан икĕ хирĕçле сий вăйлă палăрнă. Пĕр енчен, 

«ăшăту» тапхăрĕ çуратнă шухăшсемпе хавхаланнă литература хăйĕн 

илемлĕх çулĕпе аталанма ăнтăлнă, тепĕр енчен –  совет халăхĕсен истори 

аталанăвĕн картинчен çаплипех тухайман. Çапах та литература уйрăм 

çынпа тĕнче хушшинчи çыхăнăва çĕнелле пăха пуçланă. Çак тапхăрта 

коми литературине пултаруллă прозаиксен çĕнĕ ăрăвĕ кĕрет (Г. Юшков, 

И. Торопов, П. Шахов, Н. Куратов, Е. Рочев, М. Игнатов). Малашнехи 

çулсенче шăпах вĕсем пĕтĕм проза аталанăвне палăртнă.  

Прозăра философиллĕ туртăм, халăхăн тĕнче курăмне йĕркелекен 

ăс-халăн ĕмĕрхи никĕсне шырани вăйланать. Тĕпчевçĕсем палăртнă 

тăрăх илемлĕ философиллĕ ăс-хал вăл – чи малтанах кулленхи ăс-хал. 

Анчах та прозăра вăл çынсем хушшинчи хутшăнусен («Эпĕ тата вĕсем», 

«Эпĕ тата эпир», «Эпĕ тата вăл», «Эпĕ тата эсĕ») картинчен тухмасть.  

Çавăнпа пĕрлех литературăра çутçанталăк темине уçса парасси 

курăмланать. Çын çутçанталăкпа çыхăну çухатать, патшалăх хăй еккипе 

пыракан, йăлана кĕнĕ пулăмсене аркатать – çак çухату туйăмне вара 

сăнарсем йывăррăн чăтса иртереççĕ (И. Тороповăн «Кĕрхи юрă» (1976), 

Е. Рочевăн «Атте сукмакĕ» (1971) повеçĕсем). Тĕнчене илемлĕх 

мелĕсемпе ăнланса илес тĕлĕшрен литературăра çутçанталăкăн 

пĕлтерешĕ пысăк. Этемпе çутçанталăк хушшинчи хутшăнăва ăнкарса 

илнĕ май литература сăнарсен шалти тĕнчине кăна мар, тĕнче çине 

пĕтĕмĕшле пăхнине йĕркелет.  

1980-мĕш çулсен варринче халăх ăс-тăнĕнче çĕнĕ туртăмсем 

палăрăнаççĕ. Литературăра çакă чи малтанах çĕршывăн политика 

пурнăçĕнчи çĕнĕ тĕллевĕсене кăтартассипе çыхăннă. Коми 

литературинче çакнашкал туртăмсем Гулаг темине уçса пани, наципе 

экологи ыйтăвĕсене çивĕччĕн лартни, 1930-мĕш çулсенче колхозсем 

йĕркеленине сăнарлани урлă çирĕпленнĕ. Çак темăсемпе ыйтусене 

çыравçăсем пуринчен вăйлăрах калавпа повесть жанрĕсенче кăтартма 

пултарнă (А. Ульяновăн «Хура кĕркунне» (1989), А. Поповăн 

«Пурнăçран пытанаймăн» (1990) калавĕсем, И. Тороповăн «Пÿрт 

варринче пăшал пени кĕрлерĕ» (1989), Н. Куратован «Çамрăк хура куçлă 

хĕр» (1991) повеçĕсем). 

XX-мĕш ĕмĕр вĕçĕнчи – XXI-мĕш ĕмĕр пуçламăшĕнчи коми 

литературинче пирĕн вăхăтри çынна сăнарлас туртăм палăрăнать. Сăнарăн 

характерĕ социаллă лару-тăру витĕмĕпе улшăнать, çавăнпа та вăл кăмăл-

сипетпе психологиллĕ йывăрлăха кĕрсе ÿкет (П. Шаховăн «Кăвак патефон» 

(1986), Е. Рочевăн «Вăрах тĕлĕк» (1995) повеçĕсем). Çак çулсенчи коми 

литературинче йăх-ăру несĕлĕ çине тайăнса çын характерĕн никĕсне 

тишкересси те вăйланать. Çыравçă çапла майпа хăй сăнарне социаллă 

тавралăхран уйăрасшăн, унăн шăпине уйрăм пахалăхĕсене кура 

ăнланасшăн тейĕн çав. Çутçанталăкран, ашшĕ-амăшĕнчен илнĕ паллăсем, 

чун хевти çыннăн шăпине ăнлантарса пама пултараççĕ текен шухăш 

паянхи коми литературинчи тĕп шырав пулса тăрать. 

Александра Мишаринан (Мишарина Александра Петровна, 

1946-2013) пĕрремĕш сăввисем 1966-мĕш çулта «Çурçĕр çăлтăрĕ» коми 

журналĕнче, пĕрремĕш сăвăсен кĕнеки «Эсĕ – ман тăван çĕршыв» 1977-

мĕш çулта пичетленсе тухнă. Каярах çавăн пекех унăн «Çурçĕр чечекĕ» 

(1980), «Коми манăн çĕр» (1981), «Çурçĕрте ÿсетпĕр» (1987), «Каçхи 

калаçусем» (1991), «Чĕрери ырату» (1996) кĕнекисем кун çути курнă.  

А. Мишарина ятне коми поэзине кăмăллакансем питех те аван 

пĕлеççĕ. Хăй сăввисене вăл кĕске те сулхăн çуллă, шартлама хĕллĕ тата 

çумарлă кĕркуннеллĕ сивĕ çурçĕр çутçанталăкне халалланă. 

Çутçанталăка сăвăç чи хаклă та çывăх çын пек сăнарласа кăтартать. 

Унсăр пуçне унăн нумай сăввисенче тĕп вырăнта амăш сăнарĕ тăрать. 

Амăшĕпе чуна уçса калаçни, тăван килтен инçетре чухне уншăн 

тунсăхлани сăвăçшăн тăван яла, тăван ял çыннисене юратнипе тачă 

çыхăнса тăрать.  

Иван Торопов (Торопов Иван Григорьевич, 1928-2011) 

пултарулăхра хăйне çепĕç, пурне те асăрхакан лирик пек кăтартнă. Унăн 

«Хĕр хура лăсăллă вăрмана килнĕ» ятлă пĕрремĕш прозăлла кĕнеки 1964-

мĕш çулта кун çути курнă. Пĕтĕм Раççей шайĕнче вара çыравçăн ячĕ 

«Мелехин ярăмне» кĕнĕ автобиографиллĕ повеçсемпе калавсем 

пичетленсе тухсан анлă сарăлнă. Вĕсен шутĕнче «Вир пăтти» (1966), 

«Шуркан шÿрпи» (1967), «Ăçта эс, хула?» (1967), «Часах вун улттă» 

(1971), «Малалла сирĕн пурăнмалла» (1975) ятлă хайлавсене асăнмалла. 

Ярăма çыхăнтарса тăракан тĕп сăнар ялти çул çитмен ача Федя Мелехин 

пулса тăнă, хайлавсенче вăрçă тата вăрçă хыççăнхи вăхăта сăнарланă. 

Паянхи кун ыйтăвĕсене те хускатмасăр иртмест И. Торопов. 

Шăпах хальхи пурнăçăн кăмăл-сипет ыйтăвĕсене вăл «Çĕнĕ капитан» 

(1967) повеçре тата «Çын пулса çуралтăн пулсан» (1974) романра 

хускатнă. Унсăр пуçне çыравçă ыттисенчен малтан коми литературинче 

экологи темине çĕкленĕ («Кĕрхи юрă» повеçпе «Карăк сăмсахĕ» пьеса). 

Владимир Тимин (Тимин Владимир Васильевич, 1937-2015) хăйĕн 

пĕрремĕш сăввине 1963-мĕш çулта, «Çул çинче тата килте» ятлă 

пĕрремĕш сăвă кĕнекине 1971-мĕш çулта пичетлесе кăларнă. Каярах 

унăн çавăн пекех «Пĕччен те тата çынсемпе» (1979), «Эпĕ килнĕ коми 

ялĕнчен» (1982), «Çынсемпе куçа-куçăн» (1987) сăвă пуххисем тата 

автобиографиллĕ «Ракета тÿпене вĕçет» (1990), «Илемлĕ хĕр-тухатмăш» 

(1996) повеçĕсем кун çути курнă.  

В. Тимин пултарулăхĕнче юрату лирики вăйлă палăрса тăрать. 

Кунта вăл чеелĕхсĕр те тивĕçлĕ туйăма мухтаса юрлать, сăнарсен чун 

хусканăвĕсене чи ансат сăмахсем урлă уçса парать. Çавăн пекех сăвăç 

хайлавĕсемшĕн историллĕ туртăм та ют мар. 

Илеелĕ хайлав вйлавĕ 

Владимир Тимин 

                                      Тăван чĕлхе 

 

Эс ылтăн çунатлă, 

Эс – шавлă телей. 

Чĕлхем, эсĕ – пурнăçăм, 

                 шанчăкăм ман. 

Темле чĕлхепе те 

Эп пуплĕп чунтан. 

Çапах та хакли, çывăххи 

Çук санран. 

Кунта, çурçĕрте, 

Çук санран ирĕкли. 

Сана коми çĕрĕ 

                  ӱстернĕ савса. 

Мĕн пултăр, санран пуянни, 

Ман чĕлхем? 

Эс Вычегда шывĕ пекех тап-таса. 

 

Вăл – сирĕн пуянлăх, 

Асаттесем. 

Вăл – сирĕн мăнаçлăхăр, 

Çамрăк арсем. 

Тăватăн эс ман шухăша пуянрах, 

Эс пур та, чĕлхем, 

Эп ик хут вăйлăрах. 
                   В. Туркай куçарăвĕ. 

 

Ĕçсеепе ыйийсее 

 Вуланине сÿтсе яватпăр 

1. XX-мĕш ĕмĕрĕн иккĕмĕш çурринчи коми литератури мĕнле çитĕнÿсемпе 

палăрса тăрать? 

2. А. Мишарина, И. Торопов, В. Тимин çыравçăсен пултарулăхне пĕтĕмĕшле 

мĕнле хакламалла?  

 Пăхмасăр вĕренетпĕр 

Владимир Тиминăн «Тăван чĕлхе» сăвви. 

 

Мари (çармăс) литератури 

Ăслăлăх анинчен 

«XX-мĕш ĕмĕрпе XXI-мĕш ĕмĕр чиккинче ача-пăча литератури 

хăвăрт каламалли çаврăнăш, сăпка юрри, сăвăлла тупмалли юмах (С. 

Григорьева; А. Богданов), пьеса-сценари (С. Григорьева), çармăс халăх 

сăмахлăхĕ çинче никĕсленнĕ юмах (С. Григорьева), чĕрчунсем пирки 

калакан юмах (Е. Юнусова, А. Богданов, Ю. Соловьев), калав (Ю. 

Соловьев, С. Григорьева) пек жанрсемпе пуянланнă. Çынпа чĕрĕ 

çутçанталăк хушшинчи çыхăнусен теми кăмăл-сипет пĕлтерĕшлĕ пулса 

тăрать. Атте-аннепе аслисене хисеплени, тăвансемпе çывăх çынсене 

юратни, çутçанталăка сыхлани, ĕçе юратни, халăхсен туслăхĕ евĕр 

темăсем И. Лобанов пултарулăхĕнче хăй вырăнне тупнă. Хальхи çармăс 

ача-пăча литературинче, историллĕ тата ăслăлăхла фантастика 

хайлавĕсем çуккине пăхмасăрах, тĕрлĕ жанр аталанать, унăн малашлăх 

аталану çулĕ те уçă» («Раççей халăхĕсен паянхи литератури: Ача-пăча 

литератури. Антологи» (1917) кĕнекерен).   

Лииезаийза пĕлĕвĕн ыйиăвĕсее 

1950-мĕш çулсен çурринчи «ăшăту» тапхăрĕ çармăс халăхĕн 

культури çине те çитĕнÿллĕ витĕм кÿнĕ. Çапла çармăс вулаканĕ айăпсăр 

айăпланă çыравçăсен пуян эткерĕпе паллашса вĕсене хăйсем валли 

çĕнĕрен уçма пултарнă. Çавăнпа пĕрлех çак çулсенче çармăс 

литературине пултаруллă çамрăк çыравçăсем те (А. Степанов, Ю. Чавайн, 

В. Колумб, Н. Рыбаков, К. Коршунов, Ю. Артамонов, В. Юксерн тата 

ытти нумайăшсем) килнĕ. Хайлавсен темипе шухашĕ анлăланнă, çыннăн 

чунне, шалти тĕнчине кăтартасси вăйланнă. Çармăс çыравçисем çĕршывра 

пулса иртекен çĕнĕлĕхсем çине çивĕччĕн сас параççĕ. 

Çапла, акă, В. Юксерн, 3. Каткова, В. Иванов, Ю. Артамонов, А. 

Асаев хайлавĕсенче вырăс литературинче çуралнă «ял прози» текен 

пулăма çывăх туртăм палăрать. С. Николаев пултарулăхĕнче вара вăл 

уйрăмах кăтартуллă пулса тăрать. Тăван яла, тăван тавралăха юратни, 

кĕçĕн Тăван çĕршыва, ентешсене асра тытни унăн нумай хайлавĕсенче 

курăнать. Çармăс литературинче çутçанталăк ахаль фон çеç мар, вăл 

сюжетри ĕç-пуçа активлă хутшăнать. 

1980-1990-мĕш çулсен чиккинчи мари драматургинче маларахри 

тапхăрта прозăра, поэзинче тата журналистикăра хăйсен çулне шыранă 

çамрăк авторсен пысăк йышĕ палăрăнать. Çапла XX-мĕш ĕмĕр вĕçĕнче 

литературăна В. Абукаев-Эмгак, Ю. Байгуза, Л. Яндаков, Г. Гордеев, А. 

Иванова пьесисем шавлăн вăркăнса кĕреççĕ. Шăпах çак çыравçăсем XXI-

мĕш ĕмĕр пуçламăшĕнчи çармăс драматургинче çĕнĕ çулсем, илемлĕх 

мелĕсем шыракан авторсем пулса тăраççĕ. Вĕсем аслă ăрури сăмах 

ăстисен (М. Шкетан, С. Чавайн, Н. Арбан, А. Волков, К. Коршунов, М. 

Рыбаков) пĕлĕвĕсемпе хăнăхăвĕсене çине тăрса алла илеççĕ. 

Паянхи çармăс литератури хăвăрт улшăнса тăракан пурнăçа ÿкерсе 

кăтартма çĕнĕ жанрпа стиль мелĕсене шырас çул çинче тăрать. Çак ĕçре 

В. Абукаев, В. Петухов, Г. Алексеев, А. Александров-Арсак, М. 

Илибаева, М. Ушакова прозаиксем, А. Иванова, В. Изилянова, B. 

Горохов, А. Мокеев, Г. Ояр сăвăçсем, В. Абукаев, Г. Гордеев, 3. Долгова 

драматургсем курăмлă вырăн йышанаççĕ. А. Спиридоновăн «Югорно. 

Асамлă çул пирки юрă» эпикăлла хайлавне пичетлесе кăларни вара 

çармăс литературинчи хăйне евĕрлĕ те пĕлтерĕшлĕ пулăм пулса тăнă. 

Юрий Артамонов (Артамонов Юрий Михайлович, 1938-2002) 

литературăна 1960-мĕш çулта «Мари коммунни» хаçатра пичетленнĕ çар 

пурнăçне сăнарлакан виçĕ кĕске калавпа кĕнĕ. 1962-мĕш çулта вара унăн 

пĕрремĕш «Совет салтакĕ» ятлă кĕнеки кун çути курнă. Вулакансем 

хушшинче унăн «Тăри юрланă чух», «Сумлă çавра çăкăр», «Мальва 

чечекĕ» повеçĕсем уйрăмах анлă сарăлнă. Çыравçă çĕршыври 

экономикăпа социаллă пурнăçра, çармăс ялĕнче пулса иртекен ĕç-пуçа 

яланах тимлĕ сăнанă, хăй пултарулăхĕнче ял ĕçне, тăван çĕре, 

çутçанталăк илемне мухтанă.  

Ю. Артамонов хайлавĕсен темипе ыйтавĕсем анлă та тĕрлĕ енлĕ. 

Вăл Аттелĕх вăрçи çулĕсенчи тылри çынсен пурнăçне сăнарлакан 

«Салтак арăмĕсем» повесть, колхозсем йĕркелени пирки калакан 

документла калав, «Мĕнле пурăнатăн, кÿршĕ?» (1975) кĕнекене кĕнĕ 

кулăшпа тăрăхлав хайлавĕсен авторĕ. Çавăн пекех çыравçă нумай илемлĕ 

очерксем, документла хайлавсем шăрçаланă. Сăмахран, 1987-мĕш çулта 

Афганистан çĕршывĕнче пулса курнă хыççăн Ю. Артамонов хăйĕн 

«Кабул тĕтĕмĕ» повеçне çырнă. 

Жанр тĕлĕшĕнчен те çыравçăн пултарулăхĕ нумай енлĕ. Акă 1990-

мĕш çулсенче вăл «Пурăннă икĕ юлташ» романне, «Чавайн хурăнĕ» 

илемлĕ документла повесть-эссине, «Марина Финляндине куçса каять» 

приключениллĕ повеçне çырнă.  

Ю. Артамонов хайлавĕсене вырăс, ирçе-мăкшă, удмурт, чăваш, 

казах тата ытти чĕлхесем çине куçарнă. Çыравçă хăй те куçарупа нумай 

ĕçленĕ. Çапла унăн куçарăвĕсем урлă вулакансем нумай тĕрĕк, финн-угр 

çыравçисен хайлавĕсемпе тăван чĕлхепе паллашма пултарнă. 

Геннадий Гордеев (Гордеев Геннадий Филимонович, 1960) 

литературăпа шкул çулĕсенчех кăсăкланса кайнă. Хăйĕн пултарулăхри 

вĕрентекенĕ тесе вăл Юрий Артамонов çыравçăна асăнать. Унăн 

пĕрремĕш калавĕ «Кĕтмен хыпар» 1981-мĕш çулта «Малалла» журналта 

пичетленсе тухнă. Мари патшалăх университетĕнче вĕреннĕ çулсенче 

вара вăл питех те тухăçлă çыра пуçланă («Ачасен телейĕ», «Шыв 

арманĕ», «Анне сассине илтетĕп» тата ытти калавсем), «Мари 

коммунни» хаçатра тата «Малалла» журналта тăтăшах пичетленнĕ. 

«Унта, алăк хыçĕнче» (1990) повеçне вара вулакансем те, ытти 

çыравçăсем те ăшшăн йышăннă. 

Г. Гордеев прозăра кăна мар, драматургипе театр ÿнерĕнче те паллă 

çын. Унăн пьесисем тăрăх лартнă спектакльсем Мари çамрăксен театрĕн 

репертуарне çулсерен пуянлатаççĕ. Унăн историллĕ трилогийĕ («Öртöмо 

князь», «Болтуш» тата «Чĕркуçленместĕп» пьесăсем) тăрăх лартнă 

спектакль уйрăмах паллă. Çыравçă вунă ытла драма хайлавĕ, «Санпа тата 

сансăр» ятлă пĕрремĕш çармăс телесериалĕн сценарине çырнă.  

Миклай Казаков (Казаков Николай Иванович, 1918-1989) – сăвăç, 

прозаик, куçаруçă, журналист тата редактор. Вăл Мари АССРĕн 

пĕрремĕш халăх поэчĕ (1960) пулса тăнă. Унăн пĕрремĕш «Ленин» сăвви 

1933-мĕш çулта «Пионер сасси» хаçатра пичетленнĕ. 1938-мĕш çулта 

вара çамрăк сăвăçăн пĕрремĕш кĕнеки («Сăвăсем») кун çути курнă. 

Каярах вăл çавăн пекех «Хастар комсомол» тата «Пурăнма хавас» 

сăвăсен пуххисем пичетленĕ. Хăйĕн сăввисенче М. Казаков таврари 

пурнăçа, çĕр çинчи мĕнпур халăхсен культурине хисеплеме тата 

туслăхра пурăнма вĕрентнĕ çĕнĕ çынна сăнарлама тăрăшать. Çавăн пекех 

вăл совет патриотизмĕ пирки нумай çырнă. 

М. Казаковăн сăввисен темипе шухăшĕ, жанрĕ питех те анлă: 

обществăпа политика сăввисем, юрату, çутçанталăк, философи лирики. 

Çапла унăн «Юратăп эпĕ», «Кĕтмен хаваслăх», «Çамрăк çулсене кайса 

курăпăр» сăввисене тĕпчевçĕсем çармăс лирикин шедеврĕ тесе 

палăртаççĕ. Унсăр пуçне М. Казаков пултарулăхне хăй пурăннă чухнех 

пысăка хурса йышăннă. Унăн поэзийĕ пĕтĕм Совет Союзĕн вулаканĕсен 

чĕрисене тыткăнланă, ытти çĕршывсен чиккинчен каçнă, мĕнпур çармăс 

шкулĕсен кĕнекисене кĕнĕ, сăвăç ятне критиксем çармăс литературин 

классикĕсемпе пĕр рете лартнă.  

Валентин Колумб (Декин Валентин Христофорович, 1935-1974) 

– сăвăç, прозаик, куçаруçă, журналист. Вăл 1950-мĕш çултан пичетлене 

пуçланă. Мускаври Литература институтĕнче вĕреннĕ çулсенчех В. 

Колумб хăйне пултаруллă тата малашлăхлă сăвăç пек кăтартнă, 

институтри поэзи семинарне ертсе пыракан Л. Ошанин пысăка хурса 

хакланă «Пĕлĕшлĕ пулатпăр» сăвăсен пуххине пичетлесе кăларнă. Вăл 

юптару, сăвăлла юмах (баллада), мухтав сăвви (ода), лирикăлла тата 

философилле сăвă, поэма, сăвăлла трагедипе комеди жанрĕсемпе тухăçлă 

ĕçленĕ. Сăвăç çармăс литературинче пуринчен малтан тĕрлĕ литература 

жанрĕсен чиккинче тăракан хайлавсем çыра пуçланă. Унăн «Вăрман ман, 

вăрман», «Тĕнче пирĕн куçсемпе пăхать» поэмисем çармăс литературине 

чылай пуянлатнă. Çармăс халăх сăмахлăхĕн лайăх пĕлÿçи пулнă май 

сăвăç ăна хăйĕн сăвăлла юмахĕсенче, халапĕсенче усă курнă. Çапла 

майпа вăл хăйĕн курăмне халăх философийĕпе çирĕплетсе кăтартать. 

В. Колумба çармăс литературинчи сăвăç-çĕнетÿçĕ тесе палăртаççĕ. 

Вăл çармăс поэзине рифмăланă ирĕклĕ сăвă, çармăс литературишĕн çĕнĕ 

дольник ятлă сăвă виçине кĕртнĕ. Унăн пĕрремĕш хайлавĕсемех 

гуманизмла тата гражданла хавхаланупа, чĕлхе пуянлăхĕпе палăрса тăнă. 

Сăвăçăн пĕтĕм пултарулăхĕнче ыр кăмăллăха, илемлĕхе тата чăнлăха 

ĕненни тĕп пулнă. Çапла унăн пурăннă чух пичетленмен поэмисенчен 

пĕри «Ырăлăх» ятлă. Çак хайлавра вăл çын пурнăçĕн, этем чунĕн 

пĕлтерĕшĕ пирки, тĕнчере чăнлăх çукки, сăвăçăн тăван халăхпа общество 

пурнăçĕнчи вырăнĕпе пĕлтерĕшĕ çинчен шухăшлать. В. Колумб ыр 

кăмăллăх çак тĕнчене лайăхлатма пултарасса ĕненет. 

Сăвăç пултаруллă куçаруçă пек те паллă. Вăл С. Есенин, А. 

Твардовский, А. Блок, Н. Некрасов, У. Шекспир хайлавĕсене тата 

«Калевала» ятлă карел-финн эпосĕнчи юрăсене куçарнă. Унăн хăйĕн 

нумай хайлавĕсене те вырăсла куçарнă, çапла майпа вара вĕсем тĕнче 

культурин пуянлăхĕ пулса тăнă. Çавăн пекех В. Колумб – тухăçлă ĕçленĕ 

публицист. Вăл ытти çыравçăсен хайлавĕсене рецензиленĕ, статьясем 

çырнă, çармăс литературине шкулта вĕрентмелли кĕнекен авторĕсенчен 

пĕри пулнă. 

Миклай Рыбаков (Рыбаков Николай Федорович, 1932-2004) – 

драматург, прозаик, журналист тата артист. Хăйĕн литературăри 

пултарулăхне вăл кулăшла калавсемпе тăрăхлавлă сценкăсем çырнинчен 

пуçланă. 1955-мĕш çулта унăн «Малалла» журналта «Мĕнле эпĕ кашкăра 

вĕлернĕ» калавне пичетленĕ. Çыравçăн кулăшла хайлавĕсем 1959-мĕш 

çулта «Мик-Мек» ятлă пухăра кун çути курнă. Пĕрремĕш драмăлла 

хайлавне вара вăл 1960-мĕш çулта çырнă. Шăпах çак çул М. Шкетан 

ячĕпе хисепленекен Мари драма театрĕнче унăн колхоз тунă вăхăта 

сăнлакан пьесипе лартнă «Икĕ ывăл» спектакле кăтартнă. Каярахри 

пьесисене вăл паянхи пурнăç ыйтăвĕсене халалланă. 

1960-мĕш çулсен вĕçĕнче – 1970-мĕш çулсен пуçламăшĕнче М. 

Рыбаковăн çармăс ялĕн вăрçă вăхăтĕнчи тата вăрçă хыççăнхи пурнăçĕ 

пирки каласа паракан драмăлла трилогийĕ («Салтак арăмĕ», «Çăкăр», 

«Онтон») уйрăмах пысăк çитĕнÿ тунă. Çак трилогишĕн çыравçă Олык 

Ипай ячĕллĕ мари комсомол премине тивĕçнĕ. Пĕтĕм пултарулăх 

тăршшĕпе вара М. Рыбаков çирĕм ытла пьеса çырнă. Вĕсене пурне те 

театр сцени çинче лартнă.  

Микулай Рыбаков ячĕ çармăс прозинче те пĕлтерĕшлĕ вырăн 

йышăннă. Унăн калавсен пуххисем анлă сарăлнă тата сайра тĕл пулакан 

кăларăмсем пулса тăнă. Ача-пăчасем валли вăл «Асамлă кĕсле», «Онар 

хĕçĕ» ятлă юмахсем те çырнă. Çыравçăн хайлавĕсене вырăс, тутар, 

пушкăрт, чăваш, финн, венгр, кăркăс чĕлхисем çине куçарнă. Унăн 

«Мари çĕрĕ» илемлĕ очеркне вара уйрăм кĕнекепе Венгри çĕршывĕнче 

1973-мĕш çулта пичетлесе кăларнă. 

Семен Николаев (Николаев Семен Васильевич, 1936-2014) шкул 

çулĕсенчех сăвăсем çырнă, анчах хаçат-журналта студент çулĕсенчен, 

1956-мĕш çултан пуçласа пичетленнĕ. Çак çулсенчи сăвăсенче вăл 

студентсем, ĕнерхи ял хĕрĕсемпе каччисем, юрату, туслăх, романтикăлла 

ĕмĕтсем пирки çырнă. Унăн уйрăм кĕнеки –«Çунатсем ÿснĕ чух» ятлă 

сăвăсен пуххи 1962-мĕш çулта кун çути курнă. «Мустафа», «Менсуло», 

«Хĕрлĕ пĕсехеллĕ кайăк» ятлă поэмăсем пичетленсе тухсан вара С. 

Николаев чăннипех те паллă сăвăç пулса тăнă. 

 С. Николаевăн çармăс çыравçисемпе вĕсен пултарулăхĕ пирки 

çырнă илемлĕ очерксен кĕнеки те («Сăмахăн ыратăвĕпе хаваслăхĕ»), 

поэма-юмахсен пуххи те («Çамрăк яшсене ăс пани») çармăс 

литературишĕн пĕлтерешлĕ кăларăмсем пулса тăнă. Çакăнпа пĕрлех вăл 

виççĕр ытла юрă сăмахĕсен, «Элнет» (С. Чавайн романĕ тăрăх), «Вăрçă» 

(М. Рыбаков трилогийĕ тăрăх) оперăсен либреттин авторĕ. 

Сăвăç хайлавĕсене вырăс, украина, эстон, финн, удмурт, мордва, 

чăваш чĕлхисене куçарнă. Вăл хăй тăван çармăс чĕлхи çине В. Шекспир, 

Мольер, А. Островский пьесисене, сцена валли хатĕрленĕ «Калевала» 

карел-финн эпосне куçарнă. 

Илеелĕ хайлав вйлавĕ 

Семен Николаев 

Çармăс ячĕ 

 

Тинкерсем тӱпене питĕ тимлĕн –  

Пин-пин çăлтăр унта хĕмленет. 

Кашни çăлтăрăн пур хăйĕн ячĕ, 

Кашни çăлтăр хăйне хисеплет. 

 

Уй-хире сăнасам васкамасăр. 

Пĕр йăран кăна-им çав уйра? 

Пĕр йăран тепринпе пĕрлешсессĕн, 

Тин пулать сухаланă тăпра. 

 

Çăлтăр пек çармăс халăхĕ çиçтĕр. 

Ярар мар аттесен ыр ятне. 

Ыр çынсем хушшинче пул хисеплĕ. 

Ан пытар çынсенчен сăн-питне. 

 

Пултăр ман халăхпа ĕмĕр-ĕмĕр, 

Пуçласа çак хĕвеллĕ кунран, 

Тӱпери çалтăрсен çутă хĕмĕ, 

Уй-хирти уйрăм тарăн йăран.  
                                 В. Туркай куçарăвĕ. 

Ĕçсеепе ыйийсее 

 Вĕреннине аса илетпĕр 

XX-мĕш ĕмĕрĕн пĕрремĕш çурринчи мари (çармăс) литературин аталану çулне 

сăнарласа парăр.  

 Вуланине сÿтсе яватпăр 

1. Культурăри «ăшăту» тапхăрĕ çармăс литератури çине мĕнле витĕм кÿнĕ?  

2. XX-мĕш ĕмĕрĕн иккĕмеш çурринчи çармăс литературине мĕнле хаклама 

пулать? Хурава уйрăм çыравçăсен тĕслĕхĕпе çирĕплетĕр. 

 

Мордва (ирçе-мăкшă) литератури 

Ăслăлăх анинчен 

«Совет тапхăрĕ вĕçленнĕ вăхăтри чи курăмлă çитĕнÿсем шутĕнче 

чи малтанах Иван Калинкин Мордва халăх сăвăçин (1935-2012) ирçе 

ялĕн пурнăçĕ витĕр тăван çĕршывăн историне кăтартакан «Хĕрарăм тата 

юханшыв» (1995) ятлă сăвăлла романне тата финн-угр тĕнчинче анлă 

сарăлнă, ирçе, мăкшă, вырăс, венгр, финн чĕлхисемпе пичетленсе тухнă 

Александр Шароновăн (1942) «Çĕр-анне» эпосне палăртмалла» («Раççей 

халăхĕсен паянхи литератури: Поэзи.  Антологи» (1917) кĕнекерен).    

Лииезаийза пĕлĕвĕн ыйиăвĕсее 

XX-мĕш ĕмĕрĕн иккĕмĕш çурринче (уйрăмах 1960-мĕш çулсенче) 

ирçе-мăкшă литературинче роман жанрĕ тĕп пулса тăнă. Халăх историне 

сăнланă чух эпос стилĕн туртăмĕ вăйлă пулнăран çак çулсенче роман 

жанрĕн тĕсĕ – эпопея аталана пуçлать. Çапла мордва халăхĕсен 

литературинчи нумай енлĕ роман-эпопея жанрĕн пуçĕнче К. Абрамовăн 

«Вăрман шавлама чарăнман», «Çынсем çывăхланчĕç», «Çĕр çинчи 

сĕрĕм» трилогийĕ тата А. Куторкинăн «Кĕрлекен Сăр шывĕ» романĕ 

тăрать. Çак тапхăрта эпикăлла тата лирикăлла поэзин çĕнĕ тĕсĕсене алла 

илесси те курăмлă пулнă. Вĕсен шутĕнче – çырулла поэма (И. Девин, С. 

Платонов), сонет (П. Гайни, М. Бебан, А. Моро), паттăрла баллада (М. 

Трошкин, И. Прончатов), юптару (М. Бебан, И. Шумилкин). Илемлĕх 

шухăшĕсемпе ыйтăвĕсене нумай енлĕн сăнарлас еннелле ирçе-мăкшă 

драматургийĕ те туртăннă (П. Кириллов, Г. Меркушкин пьесисем). 

Çапах та литературăн тĕп палли публицистикăлăхпа майлашăнса тăракан 

лирикăпа эпика пулса тăнă. Шăпах çакна, сăмахран, С. Ларионовăн 

«Хрусталь чансем», И. Девинăн «Çерем-курăк», К. Абрамовăн «Хамăн 

йăтăм чăрмав мар» тата «Ял хĕрĕ» романĕсенче, Ю. Кузнецов, В. Радин, 

А. Тяпаев, Н. Эркай повеçĕсемпе калавĕсенче курма пулать.  

Мордва халăхĕсен литературинчи тепĕр паллă пулăм – халăх 

эпосĕн йăли-йĕркине чĕртсе тăратасси, унăн çыруллă тĕсĕсене 

йĕркелесси пулса тăнă. Кунта чи малтанах В. Радаевăн «Сияжар» 

эпикăлла поэмине, А. Шаронов йĕркеленĕ мордва халăхĕн «Масторава» 

эпосĕн пухса пĕрлештернĕ тĕсне асăнмалла. Халăх юррисен йăли-

йĕркипе паянхи сăвăçсен çыхăнулăхне вара мордва литературин халаплă 

сăвă тĕсĕсенче курма пулать (С. Люлякина лирики). 

XX-мĕш ĕмĕр вĕçĕнчи литературăра çыравçăсем «çын тата вăхăт» 

текен пулăма татаса пама пулăшакан çĕнĕ жанр тĕсĕсене шыранă. Шапах 

çак шырав вара ирçе-мăкшă литературишĕн çĕнĕ жанра – политика 

романне çуратнă (М. Петровăн «Хĕрлĕ колосс» трилогийĕпе «Раççей 

Флочĕн улпучĕ», «Румянцев-Задунайский» романĕсем). Çавăн пекех çак 

тапхăрти литературăра нацилле харпăр-хăй ăнне тата уйрăм çыннăн 

историри вырăнне шырани, наци тата тĕнче культурин аталанăвĕнчи 

мордва интеллигенцийĕн пĕлтерĕшне палăртни, философиллĕ туртăм 

вăйланни пĕлтерешлĕ пулса тăнă. 

Кузьма Абрамов (Абрамов Кузьма Григорьевич, 1914-2008) 

ытларах ирçе чĕлхипе çыракан прозаик тата драматург, редактор пулнă. 

Унăн çыравçă пултарулăхĕ 1934-мĕш çулта «Уйра çĕрлĕ» ятлă сăвă 

пичетленнĕ хыççăн пуçланнă. Вăрçă умĕнхи тапхăрта вăл тĕрлĕ хаçат-

журналта вăтăра яхăн сăвă тата «Сăвăсем» (1940) ятлă уйрăм сăвă кĕнеки 

пичетлесе кăларнă. Çавăн пекех çыравçă çак çулсенче ирçе чĕлхи çине Т. 

Шевченко, М. Лермонтов, Н. Некрасов, «Давид Сасунский» эрмен 

эпосĕн пайĕсене куçарнă.  

1948-мĕш çултан пуçласа К. Абрамов хăйне драматург пек те 

кăтартнă («Ăмăрту»). Пĕтĕмĕшле вăл çирĕме яхăн пьеса çырнă, вĕсенчен 

чылайăшне Мордва драма театрĕн сцени çинче лартнă. Хальхи мордва 

литературинче ăна тĕпчевçĕсем XX-мĕш ĕмĕрĕн иккĕмĕш çурринчи ертсе 

пыракан драматург тесе палăртаççĕ. 1950-мĕш ĕмĕр вĕçĕнчен пуçласа вара 

çыравçă хăйне прозăлла çырнă хайлавĕсене те пичетле пуçланă. 

Çапла К. Абрамов трилогийĕн пуçламăшĕ пулса тăнă «Найман» 

романĕ 1957-мĕш çулта пичетленнĕ. 1961-мĕш çулта ăна вырăсла 

куçарса «Вăрман кашлама чарăнман» ятпа кăларнă. Ку хайлав çивĕч 

сюжетпа, драмăлла  лару-тăрупа, сăнарсен психологине тарăннăн уçса 

кăтартнипе палăрса тăрать. Çавăнпа та ăна мордва литературинчи 

пĕрремĕш нумай енлĕ роман тесе йышăннă. Пĕтĕм трилогине вара 

(«Найман», «Çынсем çывăхланчĕç», «Çĕр çинчи сĕрĕм») 1920-1950-мĕш 

çулсенчи Атăл тăрăхĕнчи ялсен пурнăçне сăнарлакан пĕрремĕш эпопея 

тесе палăртнă. Çавăн пекех çыравçăн «Хамăн йăтăм чăрмав мар» (1967), 

«Ял хĕрĕ» (1980) романĕсем ял тата хула прози текен ăнлавсен 

тыткăнĕнчен тухма пăхнин тухăçлă тĕслĕхĕ пулса тăнă. 

К. Абрамовăн «Пургаз» (1988) тата «Ирĕклĕхшĕн» (1989) 

романĕсем ирçе литературинчи авалхи мордва историне каласа паракан 

хайлавсем пулса тăнă. Акă, «Пургаз» романа XII-мĕш ĕмĕр вĕçĕнчи – 

XIII-мĕш ĕмĕрĕн пĕрремĕш çурринчи ирçе халăхĕн кун-çулне халалланă. 

К. Абрамов хăй каланă тăрăх, çак роман унăн пултарулăхĕнчи чи пысăк 

çитĕнÿ, халăхăн иртнĕ кунне çырса паракан нумай çулхи пĕтĕмлетĕвĕ 

пулса тăнă. Чăнласах та «Пургаз» романра ирçе халăхĕн паттăрла тата 

историлле иртнĕ пурнăçне каласа панă. 

Александр Арапов (Арапов Александр Васильевич, 1959-2011) 

ирçе сăвăçĕ тата куçаруçи, журналисчĕ пулнă. Вăл ертсе пыракан 

«Сятко» (Хĕлхем) журнал ирçе культурипе литературине саракан центр 

пулса тăнă. Журналта ирçе тата пĕтĕм Раççей литература пуянлăхĕ пулнă 

хайлавсене пичетленĕ, сăвăç хăй те çамрăк çыравçăсене пулăшас ĕçре 

нумай вăй хунă.  

А. Арапов ирçе тата вырăс чĕлхисемпе çырнă. Унăн лирикинче ыр 

шанăçлă пурнăç поэзийĕ, кашни сăмахшăн яваплă пулни малти вырăна 

тухнă. Хăйĕн пултарулăхĕнче вăл паянхи пурнăçшăн пĕлтерĕшлĕ кăмăл-

сипет ыйтăвĕсене татса пама тăрăшать, çутçанталăк, тăван ене юратни, 

таврари çут тĕнчене сыхламалли пирки çырать. Унсăр пуçне А. Арапов 

авторла юрăсене юрлакан пек те паллă. Вăл ирçе поэзипе хула романс 

жанрне çыхăнтарнă пĕрремĕш пултарулăх çынни – сăвăç тата юрăç – 

пулса тăнă.  

Александр Доронин (Доронин Александр Макарович, 1947-2021) – 

ирçе прозаикĕ, сăвăçĕ, публицист тат журналист. Çыравçă чи малтанах 

пысăк проза хайлавĕсен авторĕ пек паллă, вĕсен шутĕнче «Ама путене – 

уй кайăкĕ» (1993), «Чансен ĕмĕлкисем» (1995) романсем. Вĕсене вырăс, 

мари, чăваш тата удмурт чĕлхисем çине куçарнă. 

Хăйĕн пултарулăх çулне А. Доронин поэзи жанрĕсенчен пуçланă. 

Пуçламăш тапхăрта вăл тăватă сăвă кĕнеки те кăларнă. Анчах та 1990-

мĕш çулсен пуçламăшĕнчи политикăпа культурăри улшăнусен юхăмĕпе 

çĕнĕ жанра – илемлĕ документлă прозăна «алла илнĕ». Çапла 1994-мĕш 

çултах çыравçă мордва халăхĕн паллă çыннисем пирки калакан 14 

хайлава пĕрлештерекен «Çула утаканни çĕнтерет» ятлă илемлĕ очерксен 

пуххине çапса кăларнă. Хăйĕн кĕнекинче вăл очерк жанрĕн лайăх 

йăлисене малалла тăснисĕр пуçне çĕнĕлĕхсем те кĕртнĕ. А. Доронин 

очеркĕсен çĕнĕлĕхĕ хайлав чĕлхипе çеç мар, вăл «литература 

пулăмĕсенчен» пăрăннипе тата «çын литератури» еннелле çаврăннипе 

çыхăннă. Çавăнпа та унăн кашни хайлавĕ очерк-асаилÿ пек пулса тухнă. 

Вĕсенчен паллăрахрисем хушшинче «Масторава» обществăн ертÿçин 

Н.И. Чиняевăн, И.А. Ефимов историкăн, Д.В. Цыганкин чĕлхеçĕн, В.С. 

Брыжинский искусствоведăн портречĕсене палăртмалла.  

Илемлĕ очерк жанрĕпе тухăçлă ĕçлени А. Доронин çыравçăна 

роман жанрĕ патне куçма чылай пулăшнă. Хăйĕн романĕсенче вăл 

(«Кузьма Алексеев») нумай чухне Раççей патшалăх историйĕн чи кăткăс 

тата халиччен те татса паман ыйтăвĕсене çĕклет. Çавăнпа пĕрлех вĕсенче 

автор уйрăм тапхăрти пурнăç йывăрлăхĕсене чĕре ÿкерчĕксем урлă 

кăтартма, историри çынсен сăнарне ĕненмелле сăнарлама, илемлĕ чĕлхе 

стилĕн пĕтĕм пуянлăхне палăртма пултарнă. 

Николай Ишуткин (Ишуткин Николай Иванович, 1954-2021) – 

ирçе сăвăçĕ тата журналисчĕ. Пĕрремĕш сăввисене студент çулĕсенче 

çырнă, 1973-мĕш çулта вĕсене «Сятко» ятлă ирçе чĕлхипе тухса тăракан 

журналта пичетленĕ. 1989-мĕш çулта вăл хăйĕн пĕрремĕш сăвăсен 

пуххине («Ирхи çăлтăр») çапса кăларнă. Çак çулах унăн вырăсла çырнă 

сăвăсен «Чун сăнлăхĕ» ятлă пĕрремĕш пуххи кун çути курнă. Н. 

Ишуткин ача-пăчасем валли те нумай сăвă çырнă. Вĕсене вăл «Сятко» 

тата «Чилисема» (Хĕвел тухни) ятлă журналсенче пичетлесех тăнă. 1994-

мĕш çулта сăвăç ачасем валли çырнă сăвăсен «Кану вăхăтĕнче» пуххине 

кăларнă. Ку кĕнекене çавăн пекех тĕрлĕ вăйăсем, пуçватмăшсем тата 

шÿтсем кĕртнĕ. 

Юрий Кузнецов (Кузнецов Юрий Федорович, 1936-1981) – мăкшă 

çыравçи, литература критикĕ тата журналисчĕ. Вăл литература пародийĕн 

ăсти пулнă. 1950-мĕш çулсен вĕçĕнче Ю. Кузнецов литература тĕпчевĕн 

ĕçĕпе ĕçле пуçланă. Унăн критикăлла статйисем, очеркĕсем вырăнти 

хаçат-журналсенче пичетленнĕ. 1970-мĕш çулсен пуçламăшĕнче вара 

унăн ячĕ çыравçă пек те сарăлнă. Çапла 1972-мĕш çулта вăл калавсен 

пĕрремĕш пуххине «Инçетри семафор» ятпа пичетлесе кăларнă. Малалла 

вара çулсерен тенĕ пекех кĕнекесем кăларать çыравçă – «Шăнкăртатакан 

шăнкăравсем» (1973), «Пурте çулран пуçланать» (1975), «Каллех çулла» 

(1976), «Кĕрхи пилеш» (1979), «Тăхтăр, васкавлă пĕлĕтсем» (1981), 

«Кăнтăр вăхăчĕ» (1981), «Таса çăлкуçсем» (1983).  

Ю. Кузнецов прозин тĕп паллисем шутĕнче психологиллĕ 

тишкерĕве тата паянхи çыннăн пĕр пĕлтерĕшлĕ мар шалти тĕнчине уçса 

пама ăнтăлнине палăртмалла. Унăн калав-повеçĕсенче кăмăл-сипет 

ыйтăвĕсене тишкерни, вăхăт таппине кăтартни пĕлтерĕшлĕ. Автор 

этемĕн ăс-тăн тĕнчине нумай енлĕн асăрхама тăрăшать. Акă, тĕслĕхрен, 

«Шăнкăртатакан шăнкăравсем» повеçре çыравçă лирика мелĕсем урлă 

хăйĕн ачалăхĕпе çамрăклăхĕ иртнĕ тăван ял çыннисене, тăван çĕре 

сăнарлать. Унăн хайлавĕсемшĕн лирикăлăха пĕтĕм сăнарсен кăмăл-сипет 

тасалăхĕпе пĕлсе çыхăнтарни пĕлтерĕшлĕ. Автор хăйĕн сăнарĕсене 

иккĕленмесĕр татса памалли тĕрлĕ пурнăç лару-тăрăвĕ урлă кăларать. 

Çапла майпа вăл сăнарсен ырă е сивлеклĕ енĕсене уçса парать. 

Ю. Кузнецов хайлавĕсене вырăс тата ытти финн-угр чĕлхисем 

çине куçарнă. 

Раиса Орлова (Орлова Раиса Константиновна, 1963) хăйĕн 

пĕрремĕш сăввисене шкул çулĕсенчех çыра пуçланă. Çак çулсенчи 

хайлавсене вăл амăшне, шкул тапхăрĕнчи туслăха, пĕрремĕш юратăва 

халалланă. Анчах та литературăри пултарулăх пуçламăшĕ тесе сăвăç хăй 

1980-мĕш çулсене палăртать. Шăпах çак çулсенче унăн сăввисем çине-

çинех «Ĕç чăнлăхĕ», «Мордва университечĕ», «Мокшень чăнлăхĕ» 

хаçатсенче, «Хĕрлĕ галстук», «Мокша» журналсенче пичетленеççĕ. Р. 

Орлован сăвă ярăмĕсем çавăн пекех коми чĕлхипе тухакан «Çурçĕр 

çăлтăрĕ» журналта, «Ман ĕмĕтсен пахчийĕнче» (1997) ушкăнпа кăларнă 

пухăра пичетленнĕ. 1997-мĕш çулта унăн мăкшă чĕлхипе çырнă сăвăсен 

«Пĕчĕк çăлтăр пулатăп» ятлă пуххи пичетленсе тухнă. 

Р. Орлова сăввисене çÿллĕ шайри кăмăл-сипетлĕх, шухăшсен 

тасалăхĕ, уççăн калаçни, кăмăл-туйăм хĕрÿллĕхĕ уйăрса тăрать. Автор 

вулакан чунне кĕскен калăплакан сăнарлăхпа, поэзи тĕсĕсен килĕшÿлĕхĕпе 

пăлхантарать, мĕн çухатни тата тупни пирки тарăннăн шухăшлаттарать, 

ачалăх тĕнчин чи вăрттăн кĕтесĕсене кĕртсе кăларать. 

Илеелĕ хайлав вйлавĕ 

Раиса Орлова 

         Мăкшă Енĕм! Турă савнă ен! 

Мăкшă Енĕм! Турă савнă ен! 

Эп сана чунтан-вартан саватăп. 

Пуçăмра пин шухăш шуйхашать –  

Кирлĕ сăмаха та тупаймастăп. 

 

Мăкшă шывĕ ерипен юхать, 

Юррине юрлать вăл ывăнмасăр. 

Пуçласа чуп турăн эс мана, 

Куçăмран пăхмашкăн хăяймасăр. 

 

Çак самант çухалмĕ асăмран. 

Ман валли те пур телей, шанатăп. 

Ăшă та пит лăпкă куçсенче 

Эпĕ хам телейлине туятăп. 

 

Шухăшсем, лăпланăр-ха кăштах, 

Мана кăшт тăна кĕме парсамăр. 

Кирлĕ мар «хăюллă пул!» теме, 

Чĕреме вутта ан пăрахсамăр. 

 

Ан васкатăр Чĕрĕ Сăмаха 

Калама. Кăшт хăнăхтăр ман тусăм 

Таса чунăм ăшшине туйма. 

Тутăр тусăм хăй пĕрремĕш пусăм. 

 

Эпĕ упрăп Чĕрĕ Хăвата, 

Савнă тусăма унпа сыватăп. 

Çул кăтартăп тӱпере ăна, 

Сивĕме ун чĕрине эп памăп.  
                               В. Туркай куçарăвĕ. 

Ĕçсеепе ыйийсее 

 Вуланине сÿтсе яватпăр 

1. XX-мĕш ĕмĕрĕн иккĕмĕш çурринчи мордва (ирçе-мăкшă) литературинче мĕнле 

жанр мала тухнă? Тĕслĕхсемпе çирĕплетĕр. 

2. К. Абрамов, А. Арапов, А. Доронин, Н. Ишуткин, Ю. Кузнецов, Р. Орлова 

çыравçăсен пултарулăхĕ мĕнпе палăрса тăрать?  

 

Тутар литератури 

Ăслăлăх анинчен 

«XX-мĕш ĕмĕрпе XXI-мĕш ĕмĕр чиккинчи прозăн хăйне евĕрлĕхĕ 

тĕрлĕ стиль юхăмĕсем пĕр вăхăтра аталанни пулса тăнă. Чăн пурнăçа 

тĕрĕс кăтартас тени çынпа общество арканнин тата хавшакланнин 

паллисене сăнарласа панипе (Факил Сафин, Вахит Имамов, Заки 

Зайнуллин, Айдар Халим), уйрăм çынна асла хунине питленипе 

(Ибрагим Салахов, А. Гилязов, Гурий Тавлина, Ринат Мухамадиев) 

çыхăннă. 1990-мĕш çулсенче пулса иртнĕ ĕç-пуçа хирĕçленине (Талгат 

Галиуллинăн «Сает Сакманов» трилогийĕ), тоталитарлă обществори 

наци политикине (Фаузи Байрамован «Карабулак» романĕ), социализмла 

идеологине (Фоат Садриевăн «Телейсĕррисен телейĕ» трилогийĕ) 

кăтартакан хайлавсем çуралаççĕ. Прозăра усă куракан мифсем, юмах-

юптарусем обществăн сăнарлă тĕслĕхне (модельне) калăплама, ырăпа 

усал, пурнăç пĕлтерĕшĕн ĕмĕрхи ыйтавĕсене çĕклеме пулăшаççĕ (Набира 

Гиматдинова, Галимъян Гильманов, Ф. Байрамова). Постмодернизм 

юхăмĕ йĕркеленет (Зульфат Хаким, Марат Кабиров, Туфан 

Миннуллин)» («Раççей халăхĕсен паянхи литератури: Проза. 

Антологи» (1918) кĕнекерен).    

Лииезаийза пĕлĕвĕн ыйиăвĕсее 

 XX-мĕш ĕмĕрĕн иккĕмĕш çурринче тутар литератури ытти нумай 

наци литературисемшĕн илемлĕ ÿсĕм тĕслĕхĕ пулса тăнă. Совет 

халăхĕсен литературинче, чи малтанах вырăс литературинче, пулса 

иртекен пулăмсем кунта курăмлăрах уçăлса кайнă. Çапла, акă, тутар 

поэзийĕнче 1960-мĕш çулсенче Р. Ахметзянов, Р. Файзуллин, Р. 

Мингалим, Р. Харис, Р. Гаташ, Г. Рахим сăвăçсем «ăшăту» тапхăрĕн 

пулăмĕ çинче çуралнă «утмăлмĕшсен» ушкăнне йĕркелеççĕ. Вĕсен 

«хÿттипе» вара Р. Валеев, Р. Миннуллин, Г. Мурат, Р. Рахман сăвăçсем 

аталанаççĕ. Çак сăвăçсен пултарулăхĕнче кашни çын туйăмĕ, шухăшĕ, 

ĕмĕчĕ пĕлтерĕшлĕ пулса тăрать. 

«Ăшăту» тапхăрĕ прозăна тарăн философиллĕ туртăм илсе килнĕ. 

Çак тĕлĕшрен тутар литературинче А. Гилязов, Г. Ахунов хайлавĕсем 

курăмлă. М. Магдеев, В. Нуруллин, Р. Тухватуллин çыравçăсен 

пултарулăхĕнче вара «ял прози» мала тухать. 1980-мĕш çулсенче çырнă 

А. Гилязовăн «Взлетел петух на плетень» повеçĕнче, сăмахран, тутар 

ялĕнчи этемĕн ăс-тăн тĕнчине тĕпченĕ. Çак тапхăрти пур литературăшăн 

пĕлтерĕшлĕ пулнă историллĕ жанр та тутар литературинче хăй вырăнне 

тупнă. Çакна Н. Фаттахăн «Итиль юханшыв юхать» тата «Çутатакан 

çĕмренсем», М. Хабибиуллинăн «Кубрат хан» тата «Шуйттанла пысăк 

хула», Р. Батуллынăн «Сююмпике», Ф. Латифинăн «Сутăнчăклăх» 

романĕсенче курма пулать. Çыравçăсем хăйсен романĕсенче тутар 

халахĕн историллĕ кун-çулне кăтартнă. Сталин лагерĕсен темине те 

тутар авторĕсем хускатмасăр иртмен (И. Салаховăн «Колыма 

калавĕсем», Г. Тавлинăн «Синкерлĕх», Ф. Сафинăн «Ултавлă 

шурăмпуç»). Нумай чухне çакнашкал хайлавсенче документлă никĕс 

питех те вăйлă. Çапла, сăмахран, Ф. Сафин хăй хайлавне чăн архив 

материалĕсене кĕртсе çырнă.  

Хальхи тутар литератури ытларах социаллă тата кăмăл-сипет 

ыйтăвĕсене хускатать (Г. Ахунов, Р. Батуллын «Çул хĕрринче 

незабудка»). Çакăнпа çывăх «хаяр» реализма, общество арканнине тата 

каялла чакнине Р. Мухаммадиев, В. Имамов («Тăварлă суран») 

хайлавĕсенче курма пулать. Ф. Байрамован («Çаран», «Маска»), М. 

Галиевăн («Шурă упасаррисем») хайлавĕсенче халăхăн историллĕ иртнĕ 

кунçулне тиркени мала тухать. Çавăн пекех тутар литературинче наци 

мифĕсемпе усă курнине те (Н. Гиматдинова, Г. Гильманов), сăнарсем 

чăн пурнăçпа фантастика чиккинче тăнине сăнарланине те курма пулать.  

Амирхан Еники (Еникеев Амирхан Нигметзянович, 1909-2000) 

прозаикăн анлă сарăлнă хайлавĕсем хушшинче «Шурлăх чечекĕ» (1955), 

«Йăсăр» (1962), «Намăс» (1968), «Гуляндам хĕрупраç асаилĕвĕ» (1975) 

повеçсене, «Юлашки кĕнеке» (1982) автобиографиллĕ повеçе асăнмалла. 

Çыравçăн пĕрремĕш повеçĕ «Тус» уйрăм кĕнекепе тата хăш-пĕр 

калавĕсем 1929-мĕш çулта пичетленнĕ. Çакăн хыççăн вăл тем вăхăт 

пачах çырман. Илемлĕ хайлав çырас туртăмĕ унăн Аттелĕх вăрçи 

çулĕсенче, фронтра пулнă чух çеç çĕнĕрен çуралнă. Шăпах çак çулсенче 

А. Еники «Ача» (1941), «Амăшĕпе хĕрĕ» (1942), «Сехетлĕхе» (1944), 

«Тăлăх хур» (1944), «Мăкăнь тĕсĕ» (1944) ятлă калавсем çырса 

пичетленĕ. Çыравçă хăй пултарулăхĕн çак тапхăрĕ пирки çапла калать: 

«Эпĕ кашни кун вилĕме курнă, анчах та хам калавсенче пурнăç пирки, 

вăл вилĕмрен вăйлăрах пулни пирки çырнă». 

1950-мĕш çулта вăл «Хĕвеллĕ ир» ятлă калавсен пĕрремĕш 

пуххине пичетлесе кăларнă, 1953-мĕш çулта вара – «Каччă курма килнĕ» 

пуххине. 1955-мĕш çулта унăн вырăсла куçарнă «Тавах, юлташсем!» 

калавсен пуххи Мускавра çапăнса тухнă. А. Еники хайлавĕсем 

пичетленсе тăнине пăхмасăрах унăн пултарулăх çулĕ тикĕс пулман. 

Сăмахран, унăн питех те паллă «Тусем çине пăхса», «Шурлăх чечекĕ», 

«Йăсăр» хайлавĕсем нумай çулсем хушши тĕрлĕ издательствăсенче 

выртнă. «Ăшăту» тапхăрĕ çитсен кăна унăн кĕнекисене те ирĕклĕн 

пичетле пуçланă. 

А. Еники çыравçăн нумай хайлавĕсем тутарла тата ытти халăхсен 

чĕлхисемпе кун çути курнă. Вĕсен хушшинче «Асамат кĕперĕ» (1966), 

«Эпир те салтаксем пулнă» (1971), «Асăну тĕввисем» (1983), «Юлашки 

кĕнеке» (1986) хайлавсене палăртмалла. 1980-мĕш çулсен вĕçĕнчен 

пуçласа вара А. Еники илемлĕ хайлавсем çырма пăрахнă, хăйне пĕтĕмпех 

публицистика ĕçне халалланă.  

Хасан Туфан (Гульзизин-Хазратов-Кусинов Хисбулла Фахриевич, 

1900-1981) – сăвăç тата прозаик. Вăл 1924-мĕш çултан пичетлене 

пуçланă. Ăна тÿрех тенĕ пек вулакансем те, литература критики те, 

пултарулăх çыннисем те питех те ăшшăн йышăннă. Х. Туфан тутар 

поэзийĕнче пуринчен малтан завод-фабрикăра ĕçлекен çын темине 

çĕкленĕ, унăн ĕçĕпе кĕрешĕвне кăтартнă. Çапла 1920-мĕш çулсенче вăл 

тутар поэзийĕн ылтăн фондне кĕнĕ лирикăлла эпика поэмисене çырать 

(«Урал ÿкерчĕкĕсем», «Икĕ ĕмĕр хушшинче», «Бибиевсем»). 1930-мĕш 

çулсен варринчен Х. Туфан эпосран пăрăнса лирика еннелле куçать. 

Çавăнпа та унăн нумай лирикăлла сăввисем юрă пулса тăраççĕ. 1950-

1960-мĕш çулсенче сăвăç тутар поэзийĕнчи ĕнчĕ шăрçийĕ тесе 

йышăнакан хайлавĕсене çырнă. 

Сибгат Хакимăн (Хакимов Сибгат Тазиевич, 1911-1986) 

пĕрремĕш хайлавĕсем 1931-мĕш çулта пичетленнĕ. Уйрăм кĕнекепе унăн 

сăввисем 1938-мĕш çулта çапăнса тухнă («Пĕрремĕш юрăсем»). Кунта 

сăвăç çĕнĕ ялăн пурнăçне ÿкерет. 1939-1940-мĕш çулсенче сăвăç Г. Тукая 

халалланă «Мăшăр турă лаша» тата «Сăвăç ачалăхĕ» ятлă поэмисене 

çырса пичетленĕ. Çак хайлавсем ăна пысăк чап илсе килнĕ. Аттелĕх 

вăрçи çулĕсенче тата ун хыççăнхи тапхăрта С. Хаким вăрçă, паттăрлăх, 

фронтри тата тылри çынсен паттăр ĕçĕ, мирлĕ пурнăçри ĕç паттăрлăхĕ 

пирки çырать («Пахчаçăсем» (1952), «Шырлан урлă» (1964-1966), 

«Пĕкĕ» (1968) поэмăсем). Унăн пултарулăхĕнче çавăн пекех Ленин теми 

пысăк вырăн йышăннă («Ленин чĕннипе» (1958), «Ленинпа ман чĕре 

çунать» (1970) поэмăсем).  

Илеелĕ хайлав вйлавĕ 

Сибгат Хаким 

Питĕркĕч 

 

Сакăрвуннăна кайсассăн, 

Ӱкрĕ чирлесе Хисмет. 

Ир те каç кӱршисене вăл 

Пушă килĕнче кĕтет. 

 

Питĕркĕчĕ сасă панăн 

Туйăнчĕ, ак, мучине. 

Курасси ун килчĕ питĕ 

Хăйĕн кӱршĕ-аршине.  

 

Çук никам та. Сивĕ çил çеç 

Вăрçăри пек тулхăрать. 

Питĕ кивĕ çар билечĕ 

Сар сĕтел çинче выртать. 

 

Вăрçăра сапер вăл пулнă. 

Сывă таврăннă килне… 

Корпусне вăл аса илчĕ, 

Тухса тăчĕ куç умне. 

 

Сивĕ хĕлĕн урнă çилĕ… 

Çĕннĕ çав çиле пайтах! 

Кĕперсем мĕн чухлĕ хывнă?! 

Кам пĕлет? Пĕлмест, паллах! 

 

Генерал машинине вăл –  

Пултăр ăшăрах тесе –  

Кĕççепе шалтан хупларĕ. 

Пурте тăчĕç тĕлĕнсе. 

 

Тем те пулнă. Чăн та пулнă. 

Уссине кăна курман. 

Çук-çке, çук – пĕррехинче вăл 

Килнĕ вăрçăран канма. 

 

Килнĕ, килнĕ!.. Савăк юрă 

Тăсса янă ун чухне. 

Еплерех Хаят итлерĕ, 

Чиперскер, упăшкине!.. 

…Питĕркĕч каллех сас пачĕ. 

Шел – шăпланчĕ çийĕнчех. 

Чим-ха, чим – выртмасть-и тĕксĕм 

Çын мĕлки урайĕнче?.. 

 

Аранах мучи лăпланчĕ, 

Манчĕ асапне. Шăпа, 

Мĕн çитмест сана, тăванăм? 

Мĕншĕн йывăр пит санпа? 

 

Халь Турра ӱпкелемешкĕн 

Юратаççĕ пĕрисем. 

 

Ман пирки те калĕç акă 

«Вилнĕ вăл шăнса» тесе. 

 

Сивĕре çыпăçтаратчĕ 

Хăй çумне чĕлхесене 

Тимĕр питĕркĕч. Халь вăл та 

Кирлĕ мар ачасене. 

 

Çиелтен пăрпа хупланнă 

Кивĕ питĕркĕч кăштах. 

Алăка уçма вăл хатĕр… 

Кӱршĕсем. Эсир ăçта?! 
                       В. Туркай куçарăвĕ. 

Ĕçсеепе ыйийсее 

 Вĕреннине аса илетпĕр 

Тутар литератури çуралса аталаннин хăйнеевĕрлехĕ мĕнпе çыхăннă? 

 Вуланине сÿтсе яватпăр 

1. Тутар литературин XX-мĕш ĕмĕрĕн иккĕмĕш çурринчи аталанăвĕ мĕнпе палăрса 

тăрать?  

2. А. Еники, Х. Туфан, С. Хакимов çыравçăсен литературăри çитĕнĕвĕсем мĕнле 

жанрсенче вăйларах паларнă?  

 

 

Удмурт литератури 

Ăслăлăх анинчен 

«Хальхи удмурт ача-пăча литературишĕн литература юмахĕн 

тĕрлĕ тĕсĕсен аталанăвĕ пĕлтерĕшлĕ. Ăса вĕрентни хăйне майлă 

философиллĕ шухăш çинче аталанать: тĕнче ырришĕн йĕркеленнĕ. Л. 

Малых, Л. Нянькина, Римма Николаева, Галина Романова, А. Ельцова 

тата ыт. çыравçăсем халăх сăмахлăхĕн тата мифологин паллă 

сюжечĕсемпе усă курса ачана авалхи удмуртсен тĕнчине илсе каяççĕ. 

Юмахсене нумай чух халăх историйĕн пулăмĕсене, историри чăн çынсен 

сăнарĕсене кĕртеççĕ» («Раççей халăхĕсен паянхи литератури: Ача-пăча 

литератури. Антологи» (1917) кĕнекерен).   

Лииезаийза пĕлĕвĕн ыйиăвĕсее 

Хальхи ăслăлăхра удмурт литератури тесе удмурт çыравçисен 

удмурт тата вырăс чĕлхисемпе çырнă хайлавĕсене калаççĕ. Çакнашкал 

пулăм паян нумай наци литературисенче аталанать. Юлашки çулсенче 

вырăсла çыракан авторсем чăваш литературинче те «çуралаççĕ». 

Тĕпчевçĕсем вырăсла çыракан авторсене вĕсен илемлĕх тĕнчи халăх 

тĕнчекурăмĕпе çыхăннăран наци литературин йышне кĕртеççĕ. Çапла 

вырăсла çыракан прозаиксемпе сăвăçсем (Д. Бор-Раменский, В. 

Семакин, О. Поскребышев, П. Куляшов, А. Демьянов, Г. Иванцов) 

Удмурт республикин литературине те чылай пуянлатнă. Вĕсен 

пултарулăхĕнче удмуртла çыракан авторсемпе тема тата илемлĕх 

мелĕсем тĕлĕшĕнчен çыхăнни сисĕмлĕ.  

1950-мĕш çулсен варринче удмурт литературинче психологизм 

уйрăмах палăрăнать. Çак туртăм витĕмĕпе кунта çамрăк çыравçăсен 

ушкăнĕ йĕркеленет – А. Белоногов, Д. Яшин, Н. Васильев, А. Волков. 

Аслăрах çулсенчи çыравçăсем те çĕнĕлле уçăлса каяççĕ: Г. Красильников 

прозинче сăнарсен психологине тĕпчени, Ф. Васильев сăвăçăн лирикăлла 

туртăм вăйланать, Р. Валишин сăнарсен характерĕнче халăх йăли-йĕркин 

пуçламăшне шырать. 

1960-1980-мĕш çулсенче удмурт литературинче пысăк калăпăшлă 

жанрсем аталана пуçлаççĕ – роман-дилоги, роман-трилоги, роман-

тетралоги (С. Самсоновăн «Кăвакарчăнсем çулран пăрăнмаççĕ», Г. 

Перевощиковăн «Çĕре пуç тай», И. Гавриловăн «Тăван енре»). 1990-мĕш 

çулсенчи литературăн тĕп палли сăнарсен ирĕклĕхĕ, çынсен хушшинчи 

çыхăнусен нумай енлĕхне сăнарлани, çивĕч çĕкленÿ, наци йăлисен 

тымарне шырани, хайлавăн ирĕклĕ тытăмĕ пулса тăнă. Шăпах çак 

уйрăмлăхсене К. Ломагинăн «Хăв чĕрÿнте упра» (1983), Г. Мадьяровăн 

«Япăхнă чечек» (1991), В. Агбаевăн «Кÿршĕ ялĕнчи кĕрÿ» (1992) 

повеçĕсенче, Р. Игнатьеван «Вăрттăн кĕрешÿ» (1993), «Чап» (1993), 

«Çылăхлисем» (1994) калавĕсемпе новеллисенче курма пулать. 

 XX-мĕш ĕмĕр вĕçĕнчи удмурт литературинче çĕнĕ юхăм – 

этнофутуризм – аталана пуçлать. Литература тĕпчевçисем ăна çавăн 

пекех «постмодернизм» литератури, «çĕнĕ реализм» литератури тесе 

палăртаççĕ. Хальлĕхе ку паянхи наци прозинчи тавлашуллă юхăм пулса 

тăрать.   

Трофим Архипов (Архипов Трофим Архипович, 1908-1994) 

удмурт литературинчи чи анлă сарăлнă «Лудзинка юханшывĕ патĕнче» 

романăн авторĕ пулса тăнă. Унăн пĕрремĕш калавĕ «Турра ĕненнĕ 

пирки» 1928-мĕш çулта пичетленнĕ. Кунта çыравçă тĕн ĕненĕвне 

çивĕччĕн сивлет. 1930-мĕш çулсенче вăл çавăн пекех  «Хирĕçри икĕ хум» 

(1930) калавне тата «Йăрансем сухаланаççĕ» (1931) очерксен пуххине 

пичетленĕ. Çак тапхăрти хайлавсенче Т. Архипов колхозсем 

йĕркелессине тата совет пурнăçĕн йăлисене агитациленĕ. 1930-мĕш 

çулсен иккĕмĕш çурринчен пуçласа вăл ирĕксĕр вăхăтлăха пачах çырма 

пăрахнă. Аттелĕх вăрçин çулĕсенче çыравçă публицистикăлла патриотла 

статьясем, очерксем, калавсем çырнă. 

Çыравçăн пĕрремĕш повеçĕ «Бальзагуртсем» вара 1945-мĕш çулта 

кун çути курнă. Кăшт каярах çак хайлав «Лудзинка юханшывĕ патĕнче» 

(1949-1986) роман-дилогин пĕрремĕш пайĕн никĕсне выртнă. Çак 

хайлавăн сюжечĕ Аттелĕх вăрçин малтанхи кунĕсенчен пуçласа 1950-

мĕш çулсен варриччен удмурт ялĕнче пулса иртекен ĕç-пуçа уçса парать. 

Хайлав çĕклекен ыйтусен çивĕчлĕхĕпе, сăнарсен чăнлăхĕпе, чĕлхе 

илемлĕхĕпе уйрăлса тăрать. Дилогин чи пĕлтерĕшлĕ енĕ автор сăнарсен 

шалти тĕнчине тарăннăн тĕпчени, унăн туйăмĕсемпе пăлханăвĕсене 

шалти калаçу, тÿрĕ мар пуплев урлă уççăн кăтартни пулса тăнă.  

Паянхи пурнăçăн ыйтăвĕсемпе этемĕн кăмăл-сипет аталанăвне Т. 

Архипов «Этем илемĕ» (1963) романра (кунта çын илемĕпе телейĕ ĕçре 

уçăлнине сăнарланă), «Иртнипе тĕлпулу» (1973) повеçре (граждан вăрçи 

вăхăтне çутатнă), «Хăвна хăв çĕнтер» (1984) романра (ашшĕ-амăшĕсен 

ĕçке-çики ачасен пурнăçне хуçнине кăтартнă) палăртать. Пĕтĕмĕшле 

илсен вара çыравçăн тĕп темисем – «ял», «революци», 

«промышленность» пулса тăнă. 

Флор Васильев (Васильев Флор Иванович, 1934-1978) – удмуртла 

çырнă 7 пухă тата вырăсла çырнă 5 пухă авторĕ. Унăн сăввисем Мускавра 

тухса тăракан нумай тĕп хаçат-журналта («Юность», «Наш современник», 

«Молодая гвардия», «Литературная газета» тата ыт.те) тăтăшах 

пичетленнĕ, вĕсене пĕтĕм çĕршыври тата Удмуртири радиопа вуланă. 

Сăвăçăн нумай хайлавĕсене тĕрлĕ чĕлхесем çине куçарнă, вĕсен хушшинче 

пăлхар, венгр, украина, латыш, тутар, чăваш, якут, коми чĕлхисем. 

1953-1958-мĕш çулсенче Флор Васильев Глазов хулинчи 

педагогика институтĕнче вырăс чĕлхипе литературин факультетĕнче 

вĕреннĕ. Шăпах çак тапхăрта вăл литературăра тимлĕ ĕçле пуçланă. 

Хăйĕн кĕске пурнăç çулĕнче (сăвăç 44 çулта аварине лексе вилнĕ) Ф. 

Васильев тĕрлĕ хаçатсенче журналист, редактор çумĕ, редактор пулса 

ĕçленĕ. Хăй пурăннă вăхăтра сăвăçăн «Лирика» (1967), «Çĕмĕрт 

йывăççи» (1971), «Пĕр минут» (1972), «Пĕртен-пĕр» (1973), «Çутă 

кĕркунне» (1973), «Пурнăç тапхăрĕсем» (1976), «Юханшыв тата уй» 

(1978) ятлă сăвăсен пуххисем кун çути курнă. 

Генрих Перевощиков (Перевощиков Генрих Ксенофонтович, 

1937-2016) – прозаик, журналист тата редактор. Пулас çыравçăн 

пĕрремĕш хайлавĕсем студентсен литература ушкăнĕ ал вĕççĕн кăларса 

тăнă альманахра кун çути курнă. Калавсен пĕрремĕш пуххи «Шурă 

шăнкăрав курăкĕ» вара унăн 1960-мĕш çулта пичетленсе тухнă. Ку 

кĕнекене ачасем валли çырнă хайлавсем кĕнĕ. Çавăн пекех 1970-мĕш 

çулта Г. Перевощиков «Сывлăшра – Меркушев» повеçе, «Çамрăксем 

паттăрланнă» ятлă очерксемпе повеçсен пуххине пичетлесе кăларнă. Çак 

хайлавсенче çыравçă Аттелĕх вăрçи çулĕсенчи çынсен паттăрлăхне 

сăнласа панă. Çак темăнах вăл «Тăвăл кĕрлевĕнче» (1975) очерксен 

пуххинче те аталантарать. 

1970-мĕш çулсен вĕçĕнче Г. Перевощиков удмурт литературинчи 

пĕрремĕш «Çĕре пуç тай» ятлă тетралогине пичетле пуçланă. Çапла 

тетралогин пĕрремĕш кĕнеки 1977-мĕш çулта пичетленнĕ, иккĕмĕш – 

«Югдонри шурăмпуç» – 1980-мĕш çулта, виççĕмĕшĕ – «Хума хирĕçле» – 

1981-мĕш çулта, тăваттăмĕшĕ – «Кăнтăрла» – 1986-мĕш çулта. Çак 

романсенче Г. Перевощиков хăйне психологиллĕ портрет ăсти пек 

кăтартать, сăнарсен чунĕсен кашни хусканăвне тĕплĕн тишкерет. Унсăр 

пуçне вăл кунта удмурт литература чĕлхине пуянлатас тĕллевпе калуçă 

тата сăнарсен пуплевне диалект сăмахĕсене кĕртет. Прозаик хăй 

хайлавĕнче хресченлĕх тымарне, яла сыхласа хăварас ыйтăва мала 

кăларать. 

1980-мĕш çулсенчен пуçласа Г. Перевощиков хăй хайлавĕсенче 

хальхи интеллигентăн пурнăçне («Пăрлак çул», 1989), паянхи çыннăн 

çивĕч кăмăл-сипет ыйтăвĕсене («Шурă ула курак», 1994; «Хытчĕрелĕх», 

2004) тишкерессине мала кăларать. Çапла паянхи пурнăçри кăмăл-

сипетсĕрлĕх йĕркипе килĕшсе пурăнайман хальхи çыннăн шăпине 

тишкерсе çыравçă «Турпас» (2000) романне çырнă. Романăн тĕп сăнарĕ 

Андрей Соловьев, тахçан чапа тухнă çыравçă, культура ĕçченĕ 

пулнăскер, ывăлĕн çăткăнлăхне пула ыйткалакана тухса каять. 

Çакнашкал лару-тăрун сăлтавĕ автор шучĕпе 1990-мĕш çулсен вĕçĕсенче 

пирĕн çĕршывра пулса иртнĕ экономикăпа социаллă пурнăç 

улшăнăвĕсемпе çыхăннă. 

Семен Самсонов (Самсонов Семен Александрович, 1931-1993) – 

прозаик, публицист, куçаруçă. Унăн пĕрремĕш очеркĕсем, публицистика 

статйисем тата калавĕсем пичетре 1950-мĕш çулсен вĕçĕсенче курăна 

пуçланă. 1959-1963-мĕш çулсенче вăл публицистика очеркĕсен тăватă 

пуххине пичетлесе кăларнă. Çак очерксенче çыравçă ял çыннин 

пурнăçĕн ыйтăвĕсене çĕклет, Сталин вăхăтĕнче политика сăлтавĕпе 

хĕсни пирки çырать. 

1960-мĕш çулсен варринчен пуçласа С. Самсонов повеçсем çыра 

пуçланă. Вĕсен шутĕнче ял пурнăçĕпе çамрăксем пирки калакан 

«Юрататăп сана», милици ĕçне çутатакан «Арпашнă çăмха», Граждан 

вăрçи вăхăтне сăнарлакан «Кама çийĕнчи аслати» повеçсем. Çыравçăн 

пысăк жанрлă хайлавĕ шутне «Кăвакарчăнсем çулран пăрăнмаççĕ» 

роман-трилоги кĕрет. 

С. Самсонов пултарулăхĕ тăван енпе, тăван ен çыннисемпе тачă 

çыхăннă. Шăпах вĕсем пирки вăл хăйĕн очеркĕсемпе калавĕсене çырнă, 

чи лайăххисене уйрăм кĕнекесемпе пичетлесе кăларнă: «Çул малалла» 

(1959), «Çиле хирĕçле». «Çĕмĕрт чечекленет» (1961). Удмурт литература 

историне çыравçă документлă илемлĕ хайлавсен авторĕ пек кĕрсе юлнă. 

Çакнашкал хайлавсен шутĕнче Антонина Пальшинан пĕрремĕш тĕнче 

вăрçи çулĕсенчи паттăрлăхĕ пирки калакан «Ку юмах мар» (1982), 

Ижевскри мединститута йĕркеленĕ Парин профессорпа унăн ывăлĕсен 

ĕçĕ-хĕлне сăнарлакан «Кейлуд - космос» (1988), çар валли хĕç-пăшал 

кăларас ĕçпе çыхăннă П.К. Ощепковăн йывăр пурнăçне çутатакан «Шăпа 

– амаçури» (1988) повеçсене палăртмалла.  

Михаил Федотов (Федотов Михаил Иванович, 1958-1995) – сăвăç, 

журналист тата редактор, бесермян халăх çынни. Хăйĕн пĕрремĕш 

хайлавĕсене вăл 1974 çулта пичетленĕ. Университетра вĕреннĕ тата çар 

хĕсметĕнче тăнă вăхăтра вара вăл хастар пичетлене пуçланă. Унăн 

пĕрремĕш кĕнекисем хушшинче «Шурă акăшсем таврăнаççĕ» (1986), 

«Ырлăх сунатăп» (1988) сăвăсен пуххисене асăнмалла. Критиксемпе ытти 

çыравçăсем палăртнă тăрăх М. Федотов поэзине «ырату сасси» уйăрса 

тăрать. Çапла, сăмахран, унăн хăй пурăннă чух тухнă «Вось» (1991) ятлă 

юлашки кĕнекин ятне «Нерв», «Кĕл туни» тата «Ырату» тесе куçарнă. Ку 

вăл чи малтанах сăвăçăн хăйĕн бесермян халăхĕшĕн чун ыратăвĕ.   

М. Федотов хăй пултарулăхĕнче бесермян халăхĕн аваллăхран 

пирĕн пата çитнĕ йăла-йĕркене, кăмăл-сипет хаклăхне уçса парать. Ун 

поэзишĕн нацилле пĕрешкелĕх, бесермян халăхĕн пурнăçĕнчи хăй 

вырăнне шырани пĕлтерĕшлĕ. Нумай чухне сăвăçăн илемлĕх тĕнчинче 

икĕ этнос – удмурт тата бесермян – пĕр пĕрлĕхе пĕрлĕшеççĕ, наци 

тĕнчин тарăн суранĕсем курăнаççĕ. Çынсем хăйсен ялĕсене пăрахса 

кайни, хăйсен тымарĕсене манса пыни кунта Удмурт енĕн сăнарне 

трагедиллĕ хавхаланупа (пафос) тултарса лартать. Сăвăçшăн хула 

тĕрмепе пĕрешкел. 

Тăван çĕре, атте килне çывăх пулни, ырăпа усал хирĕç-тăрăвĕн 

асаплă ыйтăвĕсем, вăхăтпа пĕр пусăмпа утма тăрăшни – çакă пĕтĕмпех 

сăвăçăн тĕп темисем. Хăй сăввисенче вăл çынна çутçанталăк тулашĕнче, 

çутçанталăка çынсăр курмасть. М. Федотов сăввисенче бесермян 

халăхĕн асамлă вăйĕсене ĕненни (мистики) курăмлă. Çапла майпа вăл 

удмурт поэзине авалхи мифологи çине тайăнакан çĕнĕ тĕнче курăм 

шайне çĕклеме пултарнă. 

Вячеслав Ар-Серги (Сергеев Вячеслав Витальевич, 1962) – 

удмурт тата вырăс чĕлхисемпе çыракан сăвăç, прозаик, драматург, 

киносценарист тата куçаруçă. Хăйĕн пĕрремĕш калавне вăл шкул 

çулĕсенчех çырса «Совет Удмуртийĕ» хаçатра пичетленĕ. 1986-мĕш 

çулта вара унăн калавĕсен пĕрремĕш кĕнеки çапăнса тухнă. 1990-мĕш 

çулсенче çыравçă «Кайрос» киностудинче сценарист пулса ĕçленĕ, çак 

вăхăтран вара профессионаллă çыравçă ĕçĕпе çеç пурăна пуçланă. 

Вячеслав Ар-Серги 50 ытла проза тата поэзи кĕнеки пичетлесе 

кăларнă. Унăн хайлавĕсене тутар, акăлчан, француз, поляк, мари тата 

чăваш чĕлхисене куçарнă. Вăл çырнă сценари тăрăх пĕрремĕш удмутла 

«Алангасар мĕлки» (1992) ятлă илемлĕ фильм ÿкернĕ. Ача-пăчасем 

валли çыравçă «Хурчка чĕппи» (1992) калавсен пуххине, «Полкан тата 

пĕчĕк ывăл» (2005) повеçне, пьесăсемпе сценкăсем çырса пичетленĕ. В. 

Ар-Серги хăй хайлавĕсене икĕ чĕлхепе – удмуртла тата вырăсла çырнă, 

анчах вăл тутар чĕлхине те çавăн пекех аван пĕлнĕ. Çакă ăна темиçе 

тутар хайлавне удмурт чĕлхи çине куçарма пулăшнă.  

Илеелĕ хайлав вйлавĕ 

Вячеслав Ар-Серги 

              Анне юрри 

Тумланнăскер ялан таса, тирпейлĕ, 

Вăл курăнать мана тĕлĕксенче. 

Шур тутăрне çыхать те питĕ меллĕ, 

Юрлать пит шăппăн тĕксĕм каçсенче. 

 

Удмурт юрри, таса çăл шывĕ евĕр, 

Юхать мăнаçлă Кама еннелле. 

Çак саманта çут тĕнчере мĕн çиттĕр –  

Ман чунăм çĕкленет çӱлтен-çӱле. 

 

Вăл утман çул та таврара юлман-тăр, 

Иртсе курман пулин те Хусантан. 

Тăван килех эпир ялан васкатпăр, 

Унта анне юри янранăран. 

 

Çав юрăра – иртнин таса сăнарĕ, 

Çав юрăра – çиçсе иртен çулсем. 

Мана савса ăна анне юрларĕ, 

Тулли телей те ырлăх пиллесе. 

 

Уй умĕнче пуçне таять халь хурăн, 

Ытла салху та канлĕ масарта. 

Каймах тивет, каймах л е р е, мĕн тăвăн… 

Анне юрри çавах юлать к у н т а. 
В. Туркай куçарăвĕ. 

 

 



 
 

458 

 

Ĕçсеепе ыйийсее 

 Вуланине сÿтсе яватпăр 

1. Паянхи удмурт литератури умĕнче мĕнле йывăрлăхсем тăраççĕ? 

2. XX-мĕш ĕмĕрĕн иккĕмĕш çурринче удмурт литератури жанрпа стиль 

тĕлĕшĕнчен мĕнле çитĕнÿсем тунă? 

3. Т. Архипов, Ф. Васильев, Г. Перевощиков, С. Самсонов, М. Федотов, В. Ар-

Серги çыравçăсен пултарулăхне мĕнле хаклама пулать?  

